
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	МАОISМ аnd MAOISTS

	 

	ULANBATOR —1974

	 

	«Хөрөнгөтний үзэл суртал ба ревизионизмыг шүүмжлэх нь» гэдэг цувралыг социалист орнуудын хэвлэлийн газар хамтран гаргаж байна.

	Энэ цувралд эдийн засаг, улс төр, үзэл суртал зэрэг нийгмийн амьдралын чухал асуудлын талаар социализмын үзэл суртлын дайснуудын янз бүрийн үзэл онолыг шүүмжилсэн бүтээлүүд орох болно.

	 


ОРШИЛ

	Толилуулан бүхий зохиолд маоизмын мөн чанар, маогийнхны дотоод, гадаад улс төрийн бодлого, түүний хор уршгийн тухай манай эрдэмтэн мэргэжилтэн нарын бичсэн өгүүллүүдийг сэдэв, чиглэлээр ангилж нийтэлж байна.

	Маоизм бол олон улсын коммунист, ажилчны хөдөлгөөнд гарсан жижиг хөрөнгөтний «зүүн оппортунист» урсгалын нэг мөн бөгөөд уг чанартаа их гүрний үндсэрхэг дээрэнгүй үзлийг эрхэм болгосон хамгийн балмад түрэмгий социал-шовинизм юм. Тэрээр социалист систем, хувьсгалт хөдөлгөөнд жанжлах байр суурь эзэлж, улмаар дэлхий дахинаа ноёрхох санаархлыг илэрхийлжээ.

	Зорилгоо биелүүлэхийн тулд маогийнхан тэмцэх зэвсгийн хурц үзүүрийг нэн түрүү Лениний нам, ЗХУ-ын эсрэг занган чичилсээр бүлгээ. Тэг тэгсээр тэд империализм, харгислалын хань хамсаатан болж хувирав.

	Хятадын Коммунист Намын IX их хурал гэгчээсээ хойш Маогийн бүлэг хуучны муйхар бүдүүлэг, ширүүн догшин аргаа нарийсгаж нэлээд уян хатан болгоод «инээмсэглэгч нялуун дипломатын» дүр үзүүлэх болжээ. Хятадын удирдагчдын арга тактик ингэж өөрчлөгдсөн мэт боловч маоизмын мөн чанар, зорилго чиглэл өчүүхэн төдий ч хувираагүй хэвээр үлдээд байгааг ХКН-ын X их хурал дахин нотолж өглөө.

	Маогийн бүлгийнхэн ХКН-ын X их хурал дээр социалист хамтын нөхөрлөлийн орнууд, нэн түрүү ЗХУ-ын эсрэг дайран давшлах явдлаа улам ширүүсгэж, Зөвлөлтийг Хятадын тэргүүн зэргийн дайсан гэж дахин давтан зарлаад намынхаа программ, дүрмийн дотор дайнд бэлдэх тухай зүйл тусгайлан нэмж оруулсан байна.

	Гэвч маоизм нь орчин цагийн хүн нийгмийн хөгжлийн бүх үйл явцын эсрэг хандсан балмад харгислалын хэлбэр болохын хувьд эрт, орой алин боловч эцсийн эцэст сөнөн мөхөх тавилантай юм. Одоо үед ч маоизм олон талаар ялзран доройтож, урьдын сүржин омгоо дарсхийж, хөнжлийн хирээр хөлөө жийхээс өөр аргагүй болов. Тэглээ ч гэсэн маоизмын аюул хорлолыг дутуу үнэлэн тайвширч үл болмуй. 

	Учир иймд марксизм-ленинизмээр удирдлага болгосон МАХН ах дүү бусад намуудын хамт маоизмын эсрэг зарчмын тэмцэл хийсээр ирсэн, хийсээр ч байна.

	Маоизмтай дайчин зарчимч тэмцэл хийж, их гүрний үндсэрхэг дээрэнгүйллийн аюул заналыг даван Туулах нь дэлхийн бүх улс түмэн, ялангуяа хятадын ард түмний хүслэн мөрөөдлийг илэрхийлсэн интернационалч чухал зорилтын нэг мөн.

	Б. ШИРЭНДЭВ: МАОГИЙН БҮЛГИЙНХНИЙ ИХ ГҮРНИЙ ДЭЭРЭНГҮЙ ҮЗЭЛ

	Пролетарийн интернационализмын үзлийг онолын үүднээс анх түрүүнд К. Маркс, Ф. Энгельс нар үндэслэн боловсруулсан билээ. Ажилчин ангийн суут багш, жолоодогч К. Маркс, Ф. Энгельс нарын боловсруулсан энэ сургаалыг В. И. Ленин, түүний шавь нар болон ах дүү коммунист, ажилчны намууд цаашид хөгжүүлэн баяжуулсан юм.

	 Социалист хувьсгалын онолын тухай сургаалаараа пролетарийн интернационализмын агуулга, нөлөө, ач холбогдлыг улам өргөтгөн баяжуулж улмаар капитализмын өмнөх байгуулалд байгаа хоцрогдсон орны пролетари биш олон түмэн пролетарийн интернационализмын үзэл санаагаар удирдуулж, хувьсгалт тэмцлийнхээ үйл ажиллагаанд пролетарийн интернационализмыг хэрхэн хэрэгжүүлэх тодорхой арга замыг Ленин боловсруулан заасан юм. Пролетарийн интернационализмын үзэл санаатай хамгийн харш үзэл бол хөрөнгөтний үндсэрхэх үзэл мөн. Ийм учраас В. И. Ленин: «Хөрөнгөтний үндэсний үзэл, пролетарийн интернационализм хоёр бол үндэсний асуудлын талаар бүх капиталист ертөнцийн ангийн хоёр их лагерьд тохирсон бөгөөд улс төрийн хоёр бодлогыг (тэр ч байтугай, ертөнцийг үзэх хоёр үзлийг) илтгэгч эвлэршгүй эсрэг тэсрэг хоёр лоозон юм» гэжээ.

	Үндсэрхэх үзлийн илрэн гарах нь түүхийн янз бүрийн нөхцөл, үндэстний өвөрмөц байдал, нийгмийн хөгжлийн онцлог зэргээс шалтгаалан янз бүр байна. Дарлагдсан улс түмэн хувьсгалт тэмцлийн явцаар өөрсдийн үндэс угсааг өргөмжилдөг бөгөөд; түүнд дэвшилт шинж хадгалагддаг тал бий. Энэ бол улс орны тусгаар тогтнол, эрх чөлөөний тэмцэлд дэвшилт үүрэг гүйцэтгэдэг юм. Харин, хувьсгалт тэмцлээр улс төрийн тусгаар тогтнолыг байлдан авч ардчилсан хувьсгалыг гүнзгийрүүлэн, нийгмийг хувьсгалчаар өөрчилж эхлэх явц дунд үндсэрхэх үзлийн хор нөлөө нэмэгдэж улмаар хувьсгалын цаашдын үйл явц, нийгмийн хөгжлийн дэвшилтэт замд саад тотгор болж эхэлдэг. Энэ нь ялангуяа Хятад дахь «пролетарийн соёлын их хувьсгал» гэгчийн явцаар улам тодорхой батлагдаж байна.

	Ар талаас нь Америкийн империалистууд шууд дэмжиж байсан Чан Кайшийн дэглэмийг бут ниргэж, ажилчин ангиар удирдуулсан Хятадын хөдөлмөрчин олон түмэн засгийн эрхийг байлдан авсан билээ. Үүгээр нийгмийн амьдралыг хувьсгалчаар өөрчлөх шинэ зам Хятадын ард түмний өмнө нээгдсэн юм. Гэтэл Хятад ард улсыг социализмд дэвших замд хөрөнгөтний дээрэнгүй үндсэрхэх үзлийн хор уршиг аюултай болж ирсэн учраас түүнтэй шийдвэртэй тэмцэхийн чухлыг Хятадын коммунист нам чухалчлан зааж байлаа. Хятадын коммунист намын бүх Хятадын VIII их хурлын тогтоол болон БНХАУ-ын засгийн газрын 1956 оны арван нэгдүгээр сарын 1-ний өдрийн мэдэгдэл зэрэг албан ёсны баримт бичгүүдэд их гүрний дээрэнгүй үзлийн хандлагатай тэмцэх зорилт тавьж байгааг дурдсан байна. Байдал ийм байхад Мао Зэдуны бүлэг этгээдүүд Хятадын коммунист намын заалт санамжийг үл хайхран шилжилтийн үеийн ангийн хурц тэмцлийн үед их гүрний дээрэнгүй үндсэрхэх үзэл, жижиг хөрөнгөтний адал балмад үзлийг түгээгчид болж Хятадын хувьсгалын хөгжилтөд саад тотгор болж байна.

	Маогийнхан олон улсын харилцааны асуудлыг ч их гүрний дээрэнгүй үзлийн байр сууринаас үзэцгээж байна. Хятадын хувьсгалын болон орчин үеийн үндэсний эрх чөлөөний хөдөлгөөний бүх ололт амжилт нь юуны өмнө социализмын анхны орон-Зөвлөлт Холбоот Улсын хүчин чадал өсөж дэлхийн социалист систем бэхжиж, олон улсын коммунист-ажилчны хөдөлгөөн улам бүр өрнөж, капиталист системийн ерөнхий хямрал гүнзгийрсэн явдлаас ихээхэн шалтгаалсан юм.

	Зөвлөлт Холбоот Улсын ах дүүсэг тусламж, дэмжлэг, зөвлөлтийн зэвсэгт хүчин империалист Японыг бут ниргэсэн явдал нь Хятад дахь империализм, феодализмын эсрэг хувьсгалын ялалтад нэн чухал ач холбогдолтой болж өгсөн.

	БНХАУ социалист орны материал-техникийн ба соёлын тусламжийг авч нийгэм-эдийн засгийн хувьсгалт өөрчлөлтдөө ихээхэн амжилт олсон билээ. Дээр дурдсан хүчин зүйлс нь Хятадын хувьсгалын ялалт Ази, Африк, Латин Америк дахь үндэсний эрх чөлөөний хөдөлгөөний өсөлт, колонийн дэглэмийн нуралтад гүнзгий нөлөөлж, чухал ач холбогдол үзүүлсэн явдалд Мао Зэдун түүний бүлгийнхэн зөв үнэлэлт өгч чадахгүй байна. Энэ нь Мао Зэдунизмын үзлийн жижиг хөрөнгөтний хязгаарлагдмал чанараас болсон хэрэг мөн.

	Мао Зэдуныг бишрэгчид, дэлхийн хувьсгалт хүчнүүдийн зонхилогч үүрэг нь олон улсын пролетари нараас одоо Дорно дахины тариачин нарт шилжин очсон гэж үзэж байна. Энэ нь чанарын үндсэн өөрчлөлтийн тухай марксист диалектикийн ойлголтыг Мао Зэдун бүдүүлгээр гуйвуулан явцууруулж, үгүйсгэн зөвхөн байр сууриа сольдог механик шинжтэй өөрчлөлтийн тухай номнон ярьж байдагтай холбоотой юм аа.

	Ингэж Хятадын «удирдагч» «улаан наран» хэмээгч Мао Зэдунг олон улсын коммунист, ажилчны ба үндэсний эрх чөлөөний хөдөлгөөнд манлайлуулах гэсэн эрмэлзлээ маогийн бүлгийнхэн аажмаар гаргаж ирэв. Эдгээр эрмэлзэл нь Хятадын феодалын бүр эрт өнгөрсөн үеэс гаралтай их гүрний дээрэнгүй үзэл, хөрөнгөтний үндсэрхэг үзлээр тэтгэгдэн тэжээгдсээр ирэв. Хятад үндэстэн хэнээс ч илүү, Хятадын соёл, зан заншил бусдаас онцлогтой гэж Хятад орны эрх баригч нар олон зуун жил үзэж ирсэн билээ. Үүний нөгөөтээгүүр Хятадын ард түмнийг манжийн хаад, Европын капиталист, империалистууд олон зуун жилээр дарлаж ирсэн нь тэднийг гадаадын эзлэгчдийг үзэн ядах сэтгэгдэлтэй болгосон нь мэдээж. Харин дээрх хоёр нөхцөл байдал нь энэ зууны эхээр Хятадын үндэсний хөрөнгөтнүүдийн үзэл санааны нөлөөгөөр цааш хөгжиж, Хятадын коммунист намын доторх хөрөнгөтөн ба жижиг хөрөнгөтний гаралтай зарим зүтгэлтэнд гүнээр нөлөөлж иржээ. Европын капиталистуудыг үзэн ядах явдал нь цаашдаа гадаадын ямар нэгэн юмыг ангийн чанарыг баримтлалгүй, үзэн ядах үзэл санаа болон хувирчээ.

	Мао Зэдун «шинэ ардчиллын тухай» 1940 оны 1-р сард бичсэн өгүүлэлдээ гадаадын юманд тун болгоомжтойгоор хандаж байх хэрэгтэй гэж заасан байдаг. 

	Мао, түүнийг тойрч буй хүмүүс нь их гүрний ихэмсэг зангийн утаанд мансуурч, Зөвлөлт Улс болон бусад оронд байгуулагдсан социализмын туршлагыг үл тоомсорлон, Хятад бол эртний их соёлтой, Хятад бол хамгийн том гүрэн гэдгийг л голдуу анхаарсаар ирэв. Хамгийн том гүрэн, хамгийн их ард түмэн, хамгийн их нам, хамгийн их удирдагч л түүхийг цоо шинээр бусдаас эрс ялгаатайгаар хөгжүүлэх ёстой гэж маогийн бүлэг ойлгож ирэв. Мао Зэдун бууны жад болон өөрийгөө бишрэгчид хоёрт тулгуурлаж, өөрийгөө бурхантай адилтган үзэхийг ард түмэнд тулгаж, марксизм-ленинизмийг хөгжүүлэгч, удирдагч, залуурч, жанжин гэж шуугиан тавиулан, хэлсэн үг бүхнээ шашны ном мэт цээжлүүлэн давтуулж, аялгуут хөгжим, аятайхан магтаал, дууг зохиолгуулан дуулуулдаг ч болжээ. Мао Зэдун иймэрхүү аргаар «марксизм-ленинизмийг үндэслэгч нарын эгнээнд орж», бас болбол тэднээс арай ч дээгүүр дэвшиж гарах гэсэн эрмэлзлээ олон улсын ажилчны ба эрх чөлөөний хөдөлгөөнд тулгахыг учир дүрсгүй чармайж байна.

	Олон улсын коммунист хөдөлгөөн, түүний шалгарсан отрядуудын нөхөрсөг интернационалист тусламжид түшиглэж, нийгэм-эдийн засаг, соёлын асуудлыг хувьсгалчаар өөрчлөхөд үүссэн түмэн бэрхшээл болон жижиг хөрөнгөтний урсгал нөлөөг тууштай даван туулах нь амин чухал байдгийг эгнээнд нь эхний үед тариачны төлөөлөгчид голдуу байсан тийм намууд тухайлбал МАХН болон марксист зарим намын туршлага нотлон харуулж буй юм.

	Мао Зэдуны бүлгийнхэн ах дүү социалист орнуудтай эдийн засгийн харилцаагаа туйлын багасгаж, өөрийн орныг дэлхийн капиталист эдийн засгийн харилцаанд улам ойртуулж байгаагаас гадна Хятадын саятнуудын эрх ашгийг төдийлөн хөндөөгүй шахам байгаа юм. Мао Зэдуны бүлэг нь хөгжлийн ерөнхий зүй тогтлыг аман дээрээ зөвшөөрч байгаа мэт атлаа хэрэг дээрээ түүнийг бүрмөсөн үгүйсгэж, Хятад болон дорно зүгийн орнуудын нийгэм эдийн засгийн хөгжилтэй холбогдсон онцлогуудыг хэтэрхий товойлгон тавьж байна.

	Маогийнхан, олон улсын коммунист намын үндэсний отрядууд бие даасан байдалтай байх асуудлыг өрөөсгөл талаас хэт өргөж тавиад, харин коммунист, ажилчны намуудаас хамтаар боловсруулсан жанжин шугам, түүнээс үүсэн гарсан олон улсын интернационалч зорилт үүргүүдийг бүр мөсөн таягдан хаяж байна. Мао Зэдуныхны үндэсний энэхүү явцуу үзэл Хятадын коммунист намыг олон улсын коммунист хөдөлгөөнөөс хөндийрүүлэв. Энэ нь коммунист, ажилчны намуудаас сүүлийн үед эгнээнийхээ нэгдлийг бэхжүүлэх зорилгоор хийж байгаа уулзалт, зөвлөгөөнд Хятадын коммунист нам оролцохгүй байгаагаас ч илэрхий байна.

	Олон улсын коммунист хөдөлгөөн, үндэсний эрх чөлөөний хөдөлгөөнийг сулруулах зорилгоор, зарим намын дотор Мао Зэдуныхнаас явуулж буй хагарал гаргах бодлого нь коммунизмын эсрэг хүчин болон дэлхийн империалист харгис хүчинд ашиглагдаж байна. Олон улсын бодлогын асуудалд ангийн үүднээс бус, үндэсний үзэл, заль мэх гарган хоёр нүүрээр хандах явдал бол маоизмын шинж юмаа.

	Бусад орны онцлогийг үл хайхран гагцхүү Хятад улсын туршлагыг түгээмэл болгон зарлаж, түүнээ орон бүрд тулгах эрмэлзэл мөн дээр дурдсан шинжтэй холбоотой юм.

	Мао Зэдуны бүлэг тэмцлийн үзүүрийг империализмын эсрэг бус, ЗХУ болон социалист зарим орон, зөвлөлтийн коммунист нам болон ах дүү коммунист бусад намын эсрэг чиглүүлж буй юмаа.

	МАХН-ын Төв Хорооны нэгдүгээр нарийн бичгийн дарга Ю. Цэдэнбал «Тэд империализмыг биш, харин Октябрийн хувьсгалын эх орон аугаа их Зөвлөлт Холбоот Улсыг дайран довтлох үндсэн бай болгоод, түүний өөрийн эн тэргүүний дайсан гэж тунхаглаж байна. Энэ бол санамсаргүй хэрэг бишээ. Учир нь марксизм-ленинизмийн үзэл санааг амьдралд гуйвалтгүй хэрэгжүүлэн жинхэнэ үнэн мөн, шударга ёсыг илтгэн харуулж байгаа социализмын ууган орон бол Мао Зэдун болон түүний бүлгийнхний балмад явууллагад сүрхий саад хориг болон сүндэрлэж байгаа юм1» гэжээ.

	«Орон бүхний пролетари, дарлагдсан ардууд нэгдэгтүн!» гэж Ленинээс империализмыг эсэргүүцэж буй бүх орон, тивүүдийн хувьсгалт дэвшилт хүчийг нэгтгэх талаар дэвшүүлсэн их үзэл санааг Мао Зэдун, түүний талынхан гуйвуулан, дорно дахины ардуудыг үндэсний үзлийн үндсэн дээр бусдаас хөндийрүүлэх, үүгээрээ тэдгээр ард түмний дотор үндсэрхэг үзлийг дэгдээх явууллагыг хийж буй юм аа.

	Олон улсын хэмжээнд ажилчин тариачин хоёр анги холбоотой явах тухай Лениний сургаалыг Мао Зэдуныхан гуйвуулж улмаар Лениний тэр сургаалын өөдөөс маогийн бүлгийнхэн дэлхийн тосгоныг дэлхийн хотод, Дорно дахиныг Өрнөдөд, баян гүрнүүдийг ядуу гүрнүүдийн эсрэг сөргүүлэн тавьж байна. Тэгэхдээ тэдгээр улс орнуудын нийгэм улс төрийн байгууллыг харгалзалгүйгээр бие биеийн нь эсрэг тавьж байна. Энэ бол дорно зүгийн ардуудыг олон улсын ажилчин ангийн эсрэг, колоничлолоос чөлөөлөгдсөн орнуудыг дэлхийн социалист системийн эсрэг хандуулан тавьж буй хэрэг юмаа.

	Маогийн бүлэг энэ хэргээ биелүүлэхийн тулд арьсны үзлийг арга ажиллагаандаа ашиглаж, шар, хар арьстныг цагаан арьстны эсрэг хандуулахыг хичээж байгаа юм. Энэ бүгд нь эцсийн эцэст үндэсний эрх чөлөөний хөдөлгөөнийг дэлхийн социалист систем, олон улсын коммунист хөдөлгөөнөөс салгаж, үндэсний эрх чөлөөний хөдөлгөөний их хүчийг Мао Зэдуны бүлгийнхний эрхшээлд оруулах гэсэн хэрэг мөн.

	Маогийнхан өөрийн орны дотор явуулж буй үндэсний бодлогын хувьд үндэсний дээрэнгүй үзлийг бас л нэгэн адил баримталж байна. Хятад, Хятад бус үндэстний гаралтай булаан эзлэгчдийг өндрөөр үнэлж улмаар их нутагтай олон үндэстэнтэй, нэгдмэл Хятад гүрнийг байгуулахад, эзлэн авах дайнаараа их гавьяа байгуулсан хүмүүс гэж тэднийг үзэж, номлож байгаагаараа маогийн бүлгийнхэн түүхэн үзэгдэлд ангийн үүднээс хандах марксист-ленинист үзэл санаанаас бүр мөсөн ухарч байна.

	XVIII зууны дундуур Синьзян, Зүүнгарыг, XVIII зууны сүүлчээр Төвөд, Бирм, Вьетнам, Балба зэрэг орныг байлдан эзэлж Хятадад дагуулан оруулж байсан явдлыг «Хятадын товч түүх» гэдэг номд зөвтгөн бичжээ. Түүнчлэн Хятад бус үндэстнүүдийг байлдан эзэлж Хятадад дагаар оруулсан манжийн хаадын байлдан эзлэлтийг түүхэнд тустай үүрэг гүйцэтгэсэн гэж Хятадын зарим түүхчид нотолж байна. Жишээлбэл: «Чин улсын нэгтгэх бодлого нь олон үндэстнүүдийг эдийн засаг, соёлын талаар ойртуулан нийлүүлэхэд аятайхан нөхцөлийг буй болгож байсан юм» гэж «Хятадын түүхийн гарын авлага» гэдэг нэгэн номд өгүүлжээ.

	Хятадын зарим түүхчид Чингис хаан болон түүний дараагийн хаадын дайн байлдааныг үзэхдээ, их Хятад гүрнийг буй болгоход тус хүргэсэн мэтээр өгүүлж байлаа. Хятадын зарим түүхчид зарим үед ийм зүйлийг бичихдээ хоёр санаатай, яаж ч ойлгож болмоор өгүүлдэг боловч өнгөрсөн үеийн дайныг үнэлэн үзэхдээ өөрийн үндэсний дээрэнгүй үзлийн үүднээс ханддагийг ойлгоход тийм хэцүү бус юмаа.

	Мао Зэдуны бүлгийнхний үндэсний дээрэнгүй үзэл санаа нь БНХАУ-ыг байгуулсны дараах хугацаанд үндэстний талаар явуулсан тэд нарын улс төрийн бодлогод илэрлээ олсон юм.

	Аугаа Их Октябрийн социалист хувьсгал ялсны дараа, олон үндэстэн бүхий Зөвлөлт гүрний дотор, үндэстний асуудлыг шийдсэн явдлаас, Хятадын хувьсгалын дараа Хятад оронд үндэстний асуудлыг шийдсэн нь агуулга хэлбэрийн хувьд аль ч талаараа шал өөр болсон юм.

	Октябрийн хувьсгал ялсны дараа Зөвлөлт улсад үндэстний асуудлыг марксизм-ленинизм, пролетарийн интернационализмын байр сууриас шийдэж, Польш, Финийн ард түмэнд төрийн тусгаар тогтнол олгосон ба хуучин хаант Орос улсын харьяанд байсан олон ард түмнүүдэд тэгш эрх бүхий холбооны ба автономит улсыг сайн дурын үндсэн дээр байгуулах эрхийг олгосон билээ.

	Хятадад, Хятад бус 50 гаруй үндэстэн байдаг бөгөөд тэдний нийт хүн амын тоо нь 43 сая юм. Тэдгээрийн дотроос 2—3 сая хүртэл хүн амтай нэлээд том үндэстнүүд нь автономит зохион байгуулалтыг олж авсан нэртэй боловч тэр автономи нь зөвхөн аймгийн автономийн явцуу хэлбэртэй болсон юмаа. 2—4 сая хүн ам бүхий манжийн ард түмэн, БНХАУ-ыг байгуулагдсанаас хойш үндэсний нэгэн омогтны хувьд огт чимээгүй алга болжээ. Тэр ч байтугай энэ орны манжуур гэдэг нэрийг ч Дүн бэй буюу Зуун хойд Хятад гэж сольжээ.

	Төвөд, Дотоод Монгол зэрэг томоохон үндэстнүүд нь зөвхөн автономит аймгийн эрхийг олж авсан юм. Энэхүү автономит аймаг гэгч нь мөн тэр үндэстнүүдийг цөмийг нэгтгэж нэгэн нутагтай, нэгдмэл эдийн засаг, соёлтой болгож чадаагүй юмаа. Жишээлбээс: Төвөдийн ард түмэн нь одоо болтол автономит зохион байгуулалтыг бүрэн олж чадаагүй байна.

	Автономит Дотоод Монгол аймгийн Монгол хүнтэй нутгийг нэгэн дор бөөгнөрүүлэх нэрийдлээр 1955 онд түүний бүрэлдэхүүнд Хятад хүн голчлон суудаг Суйюань, Жэхэ, Нинся мужийн хагасыг тус тус нэгтгэжээ. Энэ арга хэмжээний үр дүнд Дотоод Монголын хүн ам нь 12 сая хүртэл өссөн боловч түүний цөөхөн хувийг дотоод Монгол эзэлж байв.

	Үндэстний автономит аймгуудад тэр нутгийн ардын хэлийг Хятад хэл түрэн шахаж байна. Мөн тэнд үндэсний наадам, дуу, тоглоомыг хориглож, гагцхүү «хамгийн, хамгийн улаан наран» Мао Зэдуны тухай дуулахыг тулган шаардаж байна.

	Үндэстний автономит аймгуудад нам, төрийн чухал байгууллагын удирдах тушаалыг маогийн үзэлтэн нар эзэлж, үндэсний боловсон хүчнийг бараг бүх газар «баруунтан», үндэсний үзэлтэнтэй тэмцэж буй нэрээр хатуу ширүүнээр бут ниргэж, үндэстний автономит аймгийн дотор Хятадын удирдагчдын үндэсний дээрэнгүй бодлогод өчүүхэн төдий дургүйцэл гарвал түүнийг зэвсгийн хүчээр дарж байна.

	«Соёлын хувьсгал» гэгчээс болж үндэстний автономит аймгуудын автономит эрх үнэн хэрэг дээрээ ариллаа. Жишээлбэл: Дотоод Монголын автономит аймгийн намын байгууллага, засаг захиргаа гэх мэтийн бусад байгууллагуудыг цэргийн хүчээр устгаж маогийнхны эрх ашгийг хамгаалсан «хувьсгалт хороо» гэгчээр сольж ардчиллын бүх хэм хэмжээ, үндсэн хуулийг зөрчиж байна.

	Манжийн хаад, Хятадын газрын эзэд, хөрөнгөтнөөс цаг үедээ Монголын талаар агуулж байсан санаа нь Мао Зэдуны их гүрний дээрэнгүй үзэлд улам тод илэрлээ олжээ. МАХН, БНМАУ-ын засгийн газар үүссэн өдрөөсөө Хятадын нөхөрсөг ард түмний үндэсний эрх чөлөөний тэмцлийг дэмжиж, Хятад улстай пролетарийн интернационализм ба тэгш эрхийн зарчим дээр найрсаг хөршийн харилцаа тогтоох бодлогыг явуулсаар ирсэн билээ.

	МАХН-ын XV их хурлын тайлан илтгэлд «ЗХУ болон социалист бусад оронтой ах дүүгийн найрамдал, нягт хамтын ажиллагаагаа хэлбэрэлтгүй бэхжүүлэн хөгжүүлж, социалист хамтын нөхөрлөлийн орнуудын эв нэгдэл, олон улсын коммунист, ажилчны хөдөлгөөний нягтралыг хамгаалан бататгах явдал манай нам засгийн гадаад бодлогын суурь тулгуур болж ирсэн, болсоор ч байна» гэж заасан байна. МАХН-ын зөв мэргэн бодлогын үрээр БНМАУ-ын гадаад харилцаа амжилттай өргөжиж олон улсын байдал нь бэхжиж, дэлхийн тайзан дээр нэр хүнд нь дээшилсээр байна. Одоо БНМАУ 40 шахам улстай дипломат харилцаатай, 20 гаруй оронтой худалдааны харилцаатай байна2.

	Манай орон, олон улсын харилцааны системд зохих байраа бат эзэлж, энх тайван байдал, улсуудын, тэгш эрхт хамтын ажиллагааны тусын тулд гадаад бодлогын талаар идэвхтэй үйл ажиллагаа явуулсаар байна.

	Тэгэхэд Мао Зэдун, 1935 онд Америкийн зохиолч Эдгар Сноутай ярилцахдаа Хятадад ардын хувьсгал ялахын хамт Гадаад Монголын бүгд найрамдах улс нь аяндаа Хятадын холбооны нэгэн хэсэг болох биз, гэж хэлж байсан билээ3. Үүнээс 8 жил өнгөрсний дараа Мао Зэдун нөгөө санаагаа давтан Хятадын засгийн газар Гадаад Монголыг өөртөө засах эрхтэй үндэсний муж гэж хүлээн зөвшөөрвөл зохино гэж хэлж байв. Үүнээс хойш дахиад 10 жил болсны дараа ХКН-ын «Аугаа их удирдагч» «үнэнч марксист» гэж өөрийгөө өргөмжлөн зарласан Мао Зэдун, түүний дотно шадрууд, Хятадын хувьсгал ялж БНМАУ-тай дипломат төлөөлөгчид солилцсоны дараа ч Монголын ард түмний араар БНМАУ-ыг Хятадын бүрэлдэхүүнд оруулахыг бас л тэмүүлэн ярьсаар байв.

	Тэдний санаархал нь марксист-интернационалист нар болон Хятадын марксистуудын гайхал зэвүүцлийг төрүүлж байсан нь мэдээж. 1964 оны 7-р сард Мао Зэдун Японы хэсэг социалистуудтай ярилцахдаа, Монгол улс Зөвлөлт Холбоот Улсын «ноёрхолд» орсон юм шигээр ярьж, Монголын хувь заяаны тухай санаа зовсон байдалтай дүр үзүүлж байв. Мао Зэдуны эдгээр үзэл санаатай яг адил санааг гоминданыхан тухайлбал, Тан Ян-у бүр 1934 онд илэрхийлж байсныг Мао Зэдун тэгж давтсан байжээ4.

	Бусад орнуудын төрийн тусгаар тогтнолыг бид үргэлж хүндэтгэнэ гэж Мао Зэдуны бүлгийнхэн нэгэн талдаа хэлж байдаг үг нөгөө талдаа тусгаар тогтносон хөрш социалист БНМАУ-ын талаар тэдний явуулж байдаг бодлого хоёр тун ч авцалдаа муутай байна.

	БНМАУ, НҮБ-д элсэж орох асуудлаар Мао Зэдун, түүний талынхнаас баримталж байсан байр суурийг тодорхойлох зарим нэг жишээг дурдахад илүүдэхгүй биз ээ.

	БНМАУ, НҮБ-д элсэх асуудал нэлээд олон жилээр хойшлогдож байсан нь Америкийн империалист харгисуудын зүгээс дэмжлэгтэй Чан Кайши, түүний НҮБ дахь төлөөлөгч нь БНМАУ бол Хятадын нэг хэсэг юм гэж зүй бусаар эсэргүүцэж байсантай холбоотой билээ. Гэвч БНМАУ, НҮБ-д элсэх бүрэн эрхтэй байсан нь хэний ч мэдээжийн хэрэг учир, НҮБ-ын гишүүн орнууд энэ асуудалд урагштай хандсан юмаа. Социалист хамтын нөхөрлөлийн орнуудын засгийн газрууд БНМАУ-ыг НҮБ -д үг дуугүй элсүүлэн авах тухай шаардлагыг өөрсдийн албан баримт бичгүүдэд удаа дараа дэвшүүлэн тавьж байсан билээ. Мөн энэ асуудлыг олон орны коммунист, ажилчны намууд, дэлхийн олон нийт өргөнөөр дэмжиж байсан юмаа.

	Харин БНХАУ-ын засгийн газар нь БНМАУ-ыг НҮБ-д элсүүлэх тухай албан ёсоор өөрийн саналыг илэрхийлж байсан удаагүй нь их л сонирхолтой ажээ. Гэтэл БНХАУ-ыг НҮБ-д эрхээн сэргээж эзлэх ёстой гэдэг шаардлагыг БНМАУ-ын засгийн газар үргэлж дэмжсээр ирсэн, одоо ч дэмжиж байна.

	БНМАУ, НҮБ-д элсэх бүрэн эрхтэй байсан бөгөөд тэр эрхийг дэлхийн олон нийт дэмжиж байсан учраас манай улс 1961 онд НҮБ-ын гишүүнд элсэж орсон билээ. Энэ үед Тайвань дахь Чан Кайшийн засгийн газар, БНМАУ-ыг НҮБ-д элссэн тухайд ихэд хорсон гашуудаж байсны гадна Мао Зэдун болон түүний бүлгийнхэн ч энэ талаар чив чимээгүй нам жим байсан нь бас л учиртай хэрэг ажээ.

	Бүрэн эрхт БНМАУ бий болж, түүний олон улсын нэр хүнд өсөж нэмэгдсэн нь тус орныг Хятадын эрхшээлд оруулахыг хүсэн мөрөөдөгч Мао Зэдун, түүний талынхны сэтгэл санаанд нийцэхгүй байсаар иржээ. Сүүлийн хоёр жилд тус хоёр орны хоорондын худалдаа, эдийн засгийн харилцааг сайжруулахын тулд манай улсын зүгээс гаргасан аливаа нэг санаачилгыг маогийнхан үл зөвшөөрөн улмаар тэдний марксизмд харш явууллагыг зөвшөөрвөл сая тус хоёр орны харилцааг хэвийн байдалд оруулж болох мэтээр асуудлыг сөргөөн тавьж байжээ. Манай улсад даралт үзүүлэх гэсэн нь ямар ч үр дүнгүй болсныг Маогийнхан ойлгож, Бээжин дэх манай элчин сайдын яамны эсрэг бүдүүлэг өдөөн хатгалтыг явуулсан билээ.

	Үүний зэрэгцээгээр маогийн бүлгийнхэн үзэл суртлын талаар манай улсад даралт үзүүлэх гэж нэлээд эртнээс эхлэн тойруу байдлаар оролдож байсан юм.

	Хятад, манж, Монгол хаад бол арьс өнгө, тив нутгийн хувьд садан төрөл гэж их гүрний дээрэнгүй үзлийг баримталсан Хятадын түүхчид товойлгон бичиж байлаа. Хятадын түүхч Хань Жулинь «Чингис хааны тухай» гэдэг номдоо Чингис хаан, түүнийг залгамжлагчдын дайн нь эзлэгдсэн орнуудыг ойртуулсны хувьд их сайн талтай хэрэг байсан мэтээр бичиж байлаа.

	Гэтэл марксист эрдэмтэн нар Чингис ба түүнийг залгамжлагч нарын бусад улс түмний эсрэг явуулсан дайныг булаан эзлэх түрэмгий шинж чанартай дайн гэж үздэг юм. Аливаа нэг байлдан эзлэгчид, дарлан мөлжигч хаад ноёдын явуулсан аян дайны шинж чанарыг марксист бус үзлээр тодорхойлох нь хэрэг дээрээ түүхэн материализмын үндсэн зарчмаас бүр мөсөн ухарч, бусдын нутгийг булаан эзлэхийг хүсэн довтлогч, түрэмгийлэгч, хонзогногч, үндэстний дээрэнгүй үзэлтэн нарт тус хүргэж болно.

	Маогийнхны бүлгээс дэлхий дахины тайзан дээр явуулж байгаа марксизм-ленинизмийн эсрэг их гүрний бодлого, түүнчлэн манай орны талаар явуулж буй үндэсний дээрэнгүй үзэл нь юуны өмнө зөвлөлт, Монголын ард түмнүүдийн ган бат найрамдал, нэгдэл нягтралын эсрэг чиглэгдэж байна. БНМАУ-ын ард түмний баатарлаг тэмцэл, зөвлөлт социалист орны сэтгэл харамгүй тусламжийн үрээр капиталист бус хөгжлийн замаар социализмд орсон туршлагын хувьсгалжуулагч жишээ нь Ази, Африк, Латин Америкийн эрх чөлөөний хөдөлгөөнд манлайлах байр суурь эзлэх гэсэн Мао Зэдунгийн оролдлогод Сүрхий саад болж буйгаас тэд тэгж зөвлөлт-Монголын найрамдлыг гүтгэж байгаа хэргээ.

	Маогийн бүлгийнхний хуурамч суртал нэвтрүүлгийн зохиомол материал нь тэдний өөрийн зарим удирдах хүмүүсээс урьд хэлж байсан үгтэй ч айхавтар зөрж байна. БНХАУ-ын Төрийн зөвлөлийн ерөнхий сайд Жоу Эньлай 1960 оны 6 дугаар сард Улаанбаатарын төв талбайд болсон цуглаан дээр хэлсэн үгэндээ: «Монголын ард түмний хичээнгүй хөдөлмөрлөсний үр дүнд олсон баялаг үр бүтээлийг бид энэ удаагийн зочлолтын явцад баяр бахдалтай олж харлаа. Танай өргөн уудам нутаг дэвсгэр дээр шинэхэн байгуулагдсан аж үйлдвэр, хөдөө аж ахуй тасралтгүй өсөж өргөжсөөр байгаа бөгөөд тархай бутархай хувийн өмчтөний мал аж ахуй нэгэнт түргэн хоршоолон дууссан байна.

	Социалист байгуулалтын хөгжилт, социалист байгуулалтын ялалтын дагуу БНМАУ-ын нүүр царай асар их өөрчлөгдсөн байна. Та нар дан ганц мал аж ахуйн орныг хөдөө аж ахуй, аж үйлдвэр зэрэгцэн хөгжиж байгаа орон болгон хувиргажээ5» гэжээ.

	Манай орны улс ардын аж ахуйн салаа салбарт олсон гайхамшигт амжилт бол юуны өмнө социализмын байгуулалтад шинэ шинэ сайхан амжилт олж байгаа Монголын ард түмний эрэлхэг тэмцэл, манай марксист-ленинист намын зөв мэргэн бодлогын ач, социалист хамтын нөхөрлөлийн орнуудын их гэр бүлд багтаж байгаагийн ач юм. Түүнчлэн манай оронд социализм байгуулахад чин зүрхний угаас зүйл бүрийн сэтгэл харамгүй тусламж үзүүлдэг манай үнэнч их анд нөхөр холбоотон зөвлөлтийн баатарлаг ард түмний ач гавьяа мөн. Ийм учраас МАХН-ын XV их хурал: «БНМАУ, Зөвлөлт Холбоот Улс хоёрын ах дүүсэг найрамдлын салшгүй барилдлагыг цаашид бүх талаар бэхжүүлэх явдал урьдын нэгэн адил, манай намын нэн тэргүүний анхаарал тавих зүйл мөн6» гэж онцлон заажээ.

	Оросын ажилчин анги Монгол, Египет болон бусад ард түмэнд машин хэрэглэж хөдөлмөрөө хөнгөвчлөн, ардчилал, социализмд ороход нь тусална гэж В. И. Ленин бүр 1916 онд хэлж байсны амьд төгс биелэл нь БНМАУ-ын 47 жилийн замнал, түүний социалист байгуулалтдаа МАХН-ын удирдлага, ЗХУ-ын олон талын тусламжийн ачаар олсон амжилт юмаа.

	Монголын ард түмний энэ амжилтад социалист орны ард түмнүүд, олон улсын коммунист ажилчны нам, үндэсний эрх чөлөөний хөдөлгөөн талархан баясаж байдаг юм.

	БНХАУ-ын коммунист намын бодлогод марксист-ленинист улс төрийн бодлогын зөв шугам эрт орой хэзээ боловч тууштайгаар ялж маозэдунизмын жижиг хөрөнгөтний адал балмад үзлийг илэрхийлсэн нэн алдаатай гүн ухаан, улс төрийн нэн алдаатай бодлогын хор уршгийг даван туулж, Хятадын коммунист нам, Хятадын ард түмэн олон улсын хувьсгалт хөдөлгөөн, империализмын эсрэг нийтийн тэмцэлд зохих байр сууриа эзэлж, улс орноо социализмын замаар баттай хөгжүүлж чадах нь дамжиггүй гэдэгт МАХН, БНМАУ-ын хөдөлмөрчид, бусад ах дүү коммунист нам, социалист орнуудын ард түмний хамт бүрэн итгэж байна.

	МАХН бусад ах дүү коммунист намуудын хамт олон улсын коммунист хөдөлгөөний нэгдэл нягтралыг шийдвэртэйгээр хамгаалж, империализмын эсрэг, ардчилал, энх тайвны төлөө тэмцлийг явуулж, догматизм, ревизионизм зэрэг бусад оппортунист хэлбэр, урсгалыг эсэргүүцэж, марксизм, ленинизмийн сургаалыг цэвэр байлгахын төлөө тэмцэж байна.

Ч. БЯМБАА : ХЯТАДЫН КОММУНИСТ НАМЫН X ИХ ХУРАЛ

	Манай эрин үеийн агуу их үзэл санаа болон хөгжиж байгаа, 120 гаруй жилийн түүхтэй, дэлхийн коммунист хөдөлгөөний удирдан жолоодогч хүчин, орон бүрийн коммунист, ажилчны намууд, марксизм-ленинизмийн онолыг амьдралд хэрэгжүүлэхдээ, олон улсын ажилчин ангийн коммунист хөдөлгөөний интернационалист зорилттой ямагт нягт холбон хөгжүүлж ирсэн түүхэн уламжлалтай билээ. Тэр уламжлал нь орон тус бүрийн ажилчин анги, хөдөлмөрчдөөс өөрсдийн коммунист ажилчны намынхаа жолоодлогоор, дэлхийн коммунист хөдөлгөөнийг хөгжүүлэх, социалист хувьсгалыг ялалтад хүргэх диалектик зүй тогтлууд ба өөрийн улс орондоо шинжлэх ухааны социализм, коммунизм байгуулах түүхэн үе шатыг шинжлэн дүгнэж, дараагийн үе шатанд тавих зорилтуудыг тодорхойлсон пролетари ангийн тэмцлийн программаар илэрч байдаг.

	Пролетари нарын тэр агуу их тэмцлийг жолоодох улс төрийн удирдлагын үндсэн шугамын илэрхийлэл нь орон тус бүрийн коммунист ажилчны намуудын их хурлын үйл ажиллагаа, тавьсан зорилтоор тодорхойлогдон гарч байдаг юм.

	Ийм ч учраас орон бүхний пролетари нарын их жолоодогч К. Маркс, Ф. Энгельс нарын удирдсан «Коммунистуудын холбооны» 1847 оны II их хурлаас баталсан, анхны үлгэр жишээ дүрмийн 7-р бүлэгт коммунист намын их хурлын үйл ажиллагаа, тавих зорилтын агуулга зарчмуудыг марксист онолын үүднээс анх удаа тусгайлан цэгцэлж заасан байдаг7. Интернационалч тэр зарчмыг олон улсын марксист-ленинист намууд одоо ч эрхэмлэн баримталсаар явна. Жишээлэхэд, олон улсын коммунист ажилчны хөдөлгөөний нийтээр зөвшөөрөн хүлээсэн манлай-ЗХУКН, интернационалч тэр зарчмаар 1903 онд В. И. Лениний удирдлагаар хуралдсан ОАСДН-ын II их хурлаасаа шинэ маягийн пролетарийн намыг зохион байгуулан, социалист хувьсгал хийж социализм, коммунизм байгуулах шинжлэх ухааны программыг дэвшүүлэн тавиад, хүний нийгмийн түүхэнд үндсэн эргэлт хийж, марксизм-ленинизмийн эрдэнэсийн санд онол, үйл ажиллагааны гарамгай хувь нэмэр оруулсны 70 жилийн түүхт ойг энэ 1973 оны 7-р сард, олон улсын марксист-ленинист намууд, нийт дэвшилт хүн төрөлхтөн баяр баясгалантай тэмдэглэсэн билээ.

	Хятадын Коммунист Нам ч 1950-иад оныг хүртэл интернационалч тэр зарчмыг мөрдлөг болгон, өөрийн орны ард түмний социализмын төлөө тэмцлийг үндсэндээ марксизм-ленинизмийн онол, пролетарийн интернационализмын зарчмаар удирдан жолоодож байв. Тухайлбал, 1956 онд хуралдсан ХКН-ын VIII их хурлын тайлан илтгэлд: «...Зөвлөлт Холбоот Улс, социализмын бусад оронтой тогтоосон хятадын найрамдал, нэгдэл нь мөнх бөгөөд эвдэршгүй юм. Энэ нэгдэл, найрамдлыг цааш хөгжүүлэн бэхжүүлэх нь бидний хувьд хамгийн эрхэм интернационалч үүрэг, манай орны гадаад бодлогын үндэс мөн8» гэж тэмдэглэснийг ах дүү социалист орнуудын коммунист, ажилчны намууд, хятадын сая сая коммунистууд зүй ёсоор өндөр үнэлсэн билээ. Гэтэл 1959 оны үеэс эхлэн хэргийн байдал эрс өөрчлөгдөж, 1969 онд хуралдсан ХКН-ын IX их хурал, 1973 оны 8-р сард хуралдсан X их хурал, «Синьхуа» хорооны тараасан мэдээнүүд, «Жэньминь жибао» сонинд нийтлүүлсэн баримт бичгүүд нь ХКН-ын онол, үйл ажиллагааны арга барил марксист-ленинист онол ба пролетарийн интернационалист зарчмаас тасран холдсоныг дахин нотлон харуулж байна. ХКН-ын X их хуралд тавьсан Төв Хорооны улс төрийн тайлан, ХКН-ын дүрэмд өөрчлөлт оруулах тухай илтгэл зэрэг нь Маогийн бүлгийнхэн их гүрний үндсэрхэг дээрэнгүй үзлийнхээ хорон санааг хувьсгалч сүржин үгсээр гоёчлон тунхагласан, шинжлэх ухааны коммунизмын онолд харш баримт бичгүүд юм. Тэдгээрийн утга агуулгыг бүхэлд нь авч үзэхэд, марксист-ленинист намын онол, үйл ажиллагааны ленинч зарчмуудын эсрэг, ажилчин ангийн намын эсрэг үзэл суртлын талаар саланги тасархай, зохион байгуулалтын хувьд зарчимгүй бүлэг, бүлэглэлийн авир зан, троцкизмын дуу хоолой, адал явууллагын хурц илрэл мөн байна.

	Энэ нь В. И. Ленинээс пролетарийн намуудын зүг хандан: «...жинхэнэ интернационализмыг хуурамч интернационализмтай хамгийн нарийн, ил тодорхойгоор жишиж үзэх явдал пролетарийн намд улам чухал үүрэг болж байна9» гэж захин хэлсэн үгийг дахин санагдуулж байна.

	Марксизм-ленинизмийг ертөнцийг үзэх шинжлэх ухааны онол болгон эзэмшдэг, олон улсын коммунист хөдөлгөөний хөгжилтөд пролетарийн интернационалист зарчим, ажилчин ангийн байр сууринаас ханддаг хэн боловч, Маогийн бүлгийнхний X их хурлын тэдгээр баримт бичгүүдийн мөн чанар, жинхэнэ агуулгыг илэрхийлэгч «онолын» үндэснүүд ба үйл явууллынх нь чиглэл, арга барилыг энэ өгүүллийн доорх гурван үндсэн хэсгээс хялбархан таньж болох болов уу.

	 

	I

	 

	Улс төрийн ерөнхий шугамын шинж чанарын талаар. ХКН-ын X их хурлыг хуралдуулсан улс төрийн нөхцөл ба хуралд тавьсан «ХКН-ын Төв Хорооны тайлан илтгэл», «ХКН-ын дүрэмд өөрчлөлт оруулах тухай» илтгэлүүд зэргээс авч үзвэл: Маогийн бүлгийнхэн, их гүрний дээрэнгүй жанжлах үзлээ цаашид гүнзгийрүүлэх, марксизм-ленинизмийг эсэргүүцэн троцкизмыг сэргээх, ЗХУКН ба дэлхийн коммунист хөдөлгөөн, империализмыг эсэргүүцсэн нийт ардчилсан хүчний эв нэгдлийг бутраан сарниулах үйл ажиллагаа нам, улс төр, дотоод, гадаад бодлогын бүхий л салбарт үргэлжлүүлж байгаа нь улам илэрхий боллоо. Тэр нь тус их хурлын улс төрийн уур амьсгалд тусгагдаж, доорх зүйлүүдэд тусгалаа олжээ. Үүнд: 

	— Марксизм-ленинизмийн онолын эшлэлүүдийг догматикаар хуулан авч, түүнийгээ «маозэдунгийн үзэл санаа» гэдэгтэй тохируулан троцкизмыг давтаж байгаа «онолын» хоосон номнолууд;

	— Хятад дахь социализмын ололтыг эсэргүүцсэн «пролетарийн соёлын их хувьсгал» гэгч балмад хэргээ цагаатгах гэсэн улс төрийн булхайцал зэргүүдэд тодорхой харагдаж байна.

	ХКН-ын X их хурлын тайлан илтгэлд: «Манай нам хагас зуун жилийн дотор арван удаа хоёр шугамын сүрхий ширүүн тэмцэл хийв. Линь Бяогийн намын эсрэг бүлэглэл сүйрснээр ч намын доторх хоёр шугамын тэмцэл төгсөөгүй юм... Тэр тэмцэл дахиад удтал үргэлжилж арав, хорь, гуч дахин давтагдах болно. Линь Бяо, Ван Мин, Лю Шаоци, Пэн Дэхуай, Гао Ган мэтийн хүмүүс дахиад гарч ирэх болно. Энэ бол хүмүүсийн санаа зоригоос шалтгаалахгүй зүйл...10» гэжээ. Үүнийг зөвхөн өнгөц авч үзвэл, их хурал ХКН-ын улс төрийн ерөнхий шугамын бүхэл түүхэн үеийн хөгжлийг дүгнэсэн онолын том дүгнэлт мэт харагдаж магад.

	Харин түүний цаана нуугдаж байгаа бодит байдал ХКН-ын улс төрийн бодлогод адал балмад явдлаар хөөцөлдөж, янз бүрийн уриа лоозон тавьж, хувьсгалд гуйвж дайвж орсон, жижиг хөрөнгөтний сэхээтэн Мао ба түүний бүлгийнхний удаа дараалан явцгүй болсон улс төрийн бодлого, адал балмад үйл ажиллагаа оршиж байгаа юм. Их хурлын тайлан илтгэлд ХКН-ын улс төрийн ерөнхий шугамын тавин жилийн замналыг дүгнэж байгаа «маозэдунгийн үзэл санаа» гэгч нь Маогийн бүлгийнхэн марксизм-ленинизмийн эсрэг, ажилчин ангийн улс төрийн нам ба түүний улс төрийн бодлогод субьективээр хандсан, намыг зөвхөн үзэл суртлын талаар ч биш, бас зохион байгуулалтын талаар бусниулах гэсэн троцкист үйл ажиллагаагаа онолын үндэстэй мэт болгон зөвтгөх зорилготой ов мэх мөн.

	Маогийн бүлгийнхний тэр хийсвэр номлолууд, улс төрийн балмад бодлогын эсрэг хятадын хувьсгалч ард түмэн олон сая коммунистууд тэмцсээр байгаа учир тэд өөрсдийнхөө их хурлыг нууцаар хийхээс өөр замгүй болсон нь мэдээж байна.

	ХКН-ын X их хурлын бусад баримт бичигт хятадын марксист-ленинистүүд ба хувьсгалч ард түмний байлдан олсон социалист ололт амжилтыг эсэргүүцсэн «пролетарийн соёлын их хувьсгал» гэгчийнхээ талаар бас л шинжлэх ухааны коммунизмын тухай марксист-ленинист онолыг гуйвуулж жижиг хөрөнгөтний хувьсгалч үгтэй хуурамч сүржин дүгнэлт хийжээ. «ХКН-ын дүрэмд өөрчлөлт оруулах тухай» илтгэлд дурдахдаа: «Пролетарийн соёлын их хувьсгал бол пролетарийн диктатурыг бэхжүүлэх, капитализм сэргэх явдлыг урьдчилан хориглох зорилгоор социализмын үед хөрөнгөтний эсрэг, бусад бүх мөлжигч ангийн эсрэг хийсэн улс төрийн их хувьсгал, түүнчлэн намыг цэгцлэх гүн гүнзгий хөдөлгөөн юм11» гэжээ. Гэтэл үнэн хэрэг дээрээ «Пролетарийн соёлын их хувьсгал» гэдэг нь Маогийн бүлгийнхний хэлж байгаа шиг тийм хувьсгал огтхон ч биш болох нь Хятад дахь социализмын байгуулалтад учирч буй аюулаар илчлэгдэж байна. Маогийнхан БНХАУ-д пролетарийн диктатур, коммунист намыг бэхжүүлэх байтугай, түүнийг үрэн таран хийж, хэдэн мянган удирдах боловсон хүчнийг хилсээр хэлмэгдүүлж, цэрэг-хүнд суртлын дэглэм тогтоожээ. Хятадад капитализм сэргэх анги-нийгмийн ба эдийн засгийн үндэс устаагүйгээр барахгүй, ЗХУ зэрэг социалист орнуудын тусламжаар байгуулагдсан хэдэн зуун аж үйлдвэр, хөдөө аж ахуй, соёл-гэгээрлийн газрууд эвдрэл сүйтгэлд ороод, хятадын үндэсний хөрөнгөтөн, жижиг үйлдвэрлэгчид хэвээр үлджээ. Үүнээс үзэхэд Маогийн бүлгийнхний улайран сурталчлаад байгаа «пролетарийн соёлын их хувьсгал» гэдэгт пролетарийн соёлын хувьсгалын мөн чанар, агуулга огтхон ч байхгүй, харин соёлын хувьсгалын тухай марксист-ленинист сургаалыг мушгин гуйвуулсан, пролетарийн соёлын эсрэг арга явууллага болсон байна.

	Энэ тухай хятадын коммунист намын ахмад зүтгэлтэн Ван Мин бичихдээ: «...Мао олон мянган жилийн турш Хятад оронд хадгалагдан хуримталсан эх орныхоо соёлын үнэт өв, түүнчлэн гадаадын тэргүүний соёлын нөлөөг бүрэлгэн устгаж байна. Дотоод гадаадад хэвлэсэн марксист-ленинист ном зохиолыг галдан шатааж, гадаад, дотоодын дэвшилттэй ном зохиолыг устгаж байна. Дээр үеийн сонгодог зохиолчдын хийгээд, орчин үеийн зохиолч зураачдын бүтээлийг устгаж байна12» гэжээ. Энэ нь Маогийн бүлгийнхнээс Хятад дахь социалист байгуулалтын ололтыг эсэргүүцсэн «пролетарийн соёлын их хувьсгалын» гай гамшгийг хятадын ард түмэн ба дэлхийн ард түмнээс нуун далдалж, ХКН-ын X их хурлын нэрээр өөрсдийгөө цагаатгах гэсэн улс төрийн явууллагынх нь нэг хэсгийн мөн чанарыг илчилж байгаа бодит баримт мөн.

	Нам, төрийн гадаад бодлого ба гадаад харилцааны талаар. ХКН-ын X их хурал юуны өмнө дэлхийн социалист систем, түүний гол хүчин ЗХУКН ба ЗХУ-ыг гүтгэн гүжирдэж, америкийн империализмтай адилтгасан «хоёр хэт их гүрний эсрэг» гэдэг лоозон, дэлхийн коммунист хөдөлгөөний нэгдэл нягтрал, империализмыг эсэргүүцсэн нийт ардчилал, үндэсний эрх чөлөө, энх тайвны хүчийг задлан бутраах «завсрын бүсийн онол» гэдгээ цаашид үргэлжлүүлэхийг дахин албан ёсоор тунхагласан байна.

	ХКН-ын X их хурлын тайлан илтгэлд: ЗХУ-ыг улс орондоо «капитализмыг сэргээн, фашист диктатур тогтоож, бүх үндэстэн ард түмнийг боолчилж байна13» гэж коммунистууд байтугай, эрүүл саруул ухаантай хэн ч сэтгэхгүй эрээ цээрээ алдсан гүтгэлэг хийжээ. Маогийнхны энэ гүтгэлэг «хоёр хэт их гүрний эсрэг» тэмцэнэ гэдэг лоозонгоо үнэмшүүлэхийг хичээсэн бодит үндэсгүй явууллага болохоос хэтрэхгүй юм. Энэ гүтгэлгийн мөн чанар нь Маогийн бүлгийнхэн гадаад бодлогынхоо хурц үзүүрийг империализмын эсрэг биш, харин ЗХУ, социалист хамтын нөхөрлөлийн бусад орнуудын эсрэг чиглүүлж байгаа гэдгээ илчлэв. Тэд үүгээрээ империализмын хэт харгис этгээдүүдэд нүүр тал засаж, улс төрийн бодлогоор хожоотой панз үсэргэхийг эрмэлзэж байдгаа ч улам нотолж өглөө.

	Маогийн бүлгийнхний гадаад бодлого, гадаад харилцааны бас нэг өөр шугам нь дэлхийн коммунист хөдөлгөөний нэгдэл нягтрал, империализмыг эсэргүүцсэн нийт ардчилал, үндэсний эрх чөлөө, энх тайвны хүчийг задлан бутаргах явууллага, арга барилаа улам нарийсгаж байна. Энэ талаар тайлан илтгэлд тэмдэглэхдээ: «Гурав дахь ертөнц нь хэт их гүрнүүдийн жанжлан ноёрхох үзэл, хүчирхийлэх бодлогыг эсэргүүцэх тэмцэлд нэгдэл нягтралаа бэхжүүлж байна14» гэжээ. Энэ тэмдэглэлтийн жинхэнэ агуулга бол империализм, колоничлол, шинэ колоничлол, арьс өнгөөр ялгаварлах харгис үзэл, халуун цөмийн дайныг эсэргүүцдэг Ази, Африк, Латин Америкийн ард түмний үндэсний эрх чөлөөний хувьсгалт хөдөлгөөний нэгдмэл чиглэлийг өөрчлөхийг зорьж байгаа явдал мөн. Маогийнхан үүгээрээ үндэсний эрх чөлөөний хөдөлгөөний доторх үндсэрхэх, тивэрхэх явцуу үзлүүдийг дэвэргэн, тэднийг дэлхийн социалист орнууд ба олон улсын коммунист хөдөлгөөний эсрэг хандуулж, эцсийн эцэст өөрсдөө жанжлах гэсэн санаархал юм. Маогийнхан тэр санаархлаа онолын үндэстэй болгох зорилгоор марксизм-ленинизмийн сургаалд байдаггүй «завсрын бүсийн онол» гэгч софистик15 үзэл гаргасан билээ. Үүгээр тэд өөрсдийгөө «гурав дахь ертөнцийн төлөөлөгч» гэж зарлаад, Ази, Африк, Латин Америкийн орнуудын үндэсний эрх чөлөөний хөдөлгөөнийг пролетарийн интернационализмын үзлээр ямагт дэмжиж байдаг социалист хамтын нөхөрлөлийн орнууд ба өндөр хөгжилтэй капиталист орнуудын ажилчин ангийн эсрэг сөргүүлэн тавихыг оролдож байна. Үүнийг ойлгохын тулд В. И. Лениний онолын нэг чухал дүгнэлтийг маогийнхны үзэлтэй жишиж үзье.

	В. И. Ленин «Дорно дахины ард түмний энэхүү хувьсгалт хөдөлгөөн нь одоо үед олон улсын империализмын эсрэг тэмцэж байгаа манай Зөвлөлт бүгд найрамдах улсын хувьсгалт тэмцэлтэй шууд холбоотой байснаар сая амжилттай хөгжин, зөв шийдвэрлэгдэж чадах нь аяндаа илэрхий юм» гэж дүгнээд «...орон бүхний пролетари бол Дорно дахины бүх хөдөлмөрчин, дарлагдсан олон зуун сая ард түмний ганцхан холбоотон мөнийг тэдэнд ойлгомжтой хэлээр хэлж өгөх ёстой16» гэж сургасан байдаг билээ. В. И. Ленин, манай эрин үеийн үндэсний эрх чөлөөний хөдөлгөөн ба олон улсын ажилчин ангийн коммунист хөдөлгөөний хоорондын диалектик харилцаа холбоог шинжлээд дүгнэсэн энэ дүгнэлт Маогийн бүлгийнхний «завсрын бүсийн онол» гэгчийн үндсээр эндүү ташаа болохыг харуулж байна.

	Ийм ч учраас ХКН-ын X их хурлаас нийтлүүлсэн баримт бичгүүд дахь Маогийн бүлгийн гадаад бодлого нь 1969 онд хуралдсан олон улсын коммунист, ажилчны намуудын зөвлөгөөнөөс марксист-ленинист намуудын хувьсгалт тэмцлийн жанжин шугамыг империализмын эсрэг манай эрин үеийн бүх хувьсгалт ардчилсан хүчний эв нэгдлийг бэхжүүлэхэд чиглүүлэн тавьсан зорилттой нийцэхгүй байгаагаар барахгүй, 1957 ба 1960 онуудад өөрсдөө гарын үсэг зуралцсан Тунхаглал, Мэдэгдлийн зарчмаас бүрмөсөн няцсан хэрэг юм.

	 

	Орчин үеийн олон улсын амин чухал асуудлууд болох энх тайван, дайны тухайд. 

	ХКН-ын X их хурлын тайлан илтгэл ба намын дүрэмд өөрчлөлт оруулах тухай илтгэлд тэмдэглэгдсэн зүйлээс үзэхэд Маогийн бүлгийнхэн манай эрин үеийн үндсэн агуулга, гол зөрчил, дэлхийн социалист капиталист хоёр системийн хүчний харьцааны бодит байдал, дэлхийн коммунист хөдөлгөөн, империализмыг эсэргүүцсэн нийт ардчилал, үндэсний эрх чөлөө, энх тайвны хүчнийг марксист-ленинист онол, пролетарийн интернационализмын зарчмаас зөв үнэлэх чадваргүй болтлоо үндсэрхэх үзэл, их гүрний дээрэнгүй үзлийн хэншүүнд илт мансуурчээ.

	Жоу Эньлай их хурлын тайлан илтгэлдээ орчин үеийн олон улсын байдлыг дүгнэж өгүүлсэн нь: «Уул хангайг аадар бороо бүрхэж, хамаг орон байрыг ширүүн салхи хөөрөгдөн үлээж байна... Түгшүүрийг намжаана гэдэг бол түр зуурын өнгөц үзэгдэл мөн бөгөөд харин цаглашгүй их түгшүүр донсолгоон цаашид ч үргэлжилсээр байх болно», тийм учир «дайнд бэлтгэх, цаг бусын гамшигт бэлтгэх, нүх хорговчийг гүнзгий малтах, газар сайгүй амуу будаа нөөцлөх, империалист түрэмгий дайн, ялангуяа зөвлөлтийн ревизионист социал-империализм хятад руу гэнэт халдан довтолж болзошгүй тул, өндөр сонор сэрэмжтэй, бүрэн бэлтгэлтэй байх хэрэгтэй17» гэжээ. Өөрсдийгөө коммунист гэж зарладаг Маогийн бүлгийнхэн дэлхий дахины энх тайвны хүчний бодит байдалд сүүлийн үест гарсан нааштай өөрчлөлтүүдийг энэ мэтээр мушгин гуйвуулаад, ЗХУКН-ын XXIV их хурлаас дэвшүүлсэн энх тайвны программын амжилттай хэрэгжин биелж байгааг үгүйсгэж, түүний эсрэг улайран дайрсан байна.

	Маогийн бүлгийнхэн орчин үеийн олон улсын хоорондын харилцааны амин чухал асуудлуудын үнэн учрыг тийнхүү санаатайгаар мушгин гуйвуулж байгаа нь өөрсдөө энх тайван, найрамдалт харьцааг хүсдэггүй, их гүрний дээрэнгүй жанжлах үзэл, халуун цөмийн дайны хэнээрхэлд арчаагүй автсанаа илчилж байна. Маогийн бүлгийнхний энэ хорт бодлого нь хятадын ард түмнийг удтал мэхэлж, дэлхий дахины энх тайвны төлөө тэмцэгч бүх ардчилсан хүчний эв нэгдлийг эвдэж чадахгүй.

	Маогийн бүлгийнхэн X их хурлаараа намын дүрэмд оруулсан зүйлдээ «хоёр хэт их гүрэн-АНУ, ЗХУ хоёрын жанжлан ноёрхох үзлийг эсэргүүцэх18» гэсэн үг оруулж, хуучин байсан «АНУ тэргүүтэй империализмыг бут цохино» гэсэн өгүүлбэрээсээ «АНУ тэргүүтэй» гэсэн үгийг хассан нь санамсаргүй хэрэг биш ээ. Тэд БНХАУ-ыг социалист хамтын нөхөрлөлийн орнуудаас улам хөндийрүүлэн холдуулж, АНУ зэрэг эзэрхэг түрэмгий хүчний зүг залж ойртуулахыг зорьжээ.

	Тийм учраас Маогийн бүлгийнхний энэ улс төрийн адал балмад, хэнээрхлийн эсрэг бид: «Капитал бол олон улсын хүч юм. Түүнийг ялахын тулд олон улсын ажилчдын холбоо, олон улсын ажилчдын ах дүүгийн барилдлагаа хэрэгтэй байна. Бид бол үндэсний дайсагнал, үндэсний хямралдаан, үндэсний салангид байдлыг эсэргүүцэгчид юм. Бид бол олон улсын эв нэгдлийн үзэлтнүүд бөгөөд интернационалистууд юм19» гэж В. И. Лениний өгүүлсэн зүйлийг сөргүүлэн тавих хэрэгтэй байна. Марксизм-ленинизмийн энэ хувьсгалч онол, тэмцлийн энэ интернационалч зарчим нь империализмыг эсэргүүцсэн манай эрин үеийн бүх хувьсгалч, ардчилсан хүчний үзэл санааны нэгдэл, нягтрал, тэмцлийн туг болсоор байгаа юм.

	 

	II

	 

	Нийгэм-эдийн засаг, соёлын талаар. 

	ХКН-ын X их хуралд нийгэм-эдийн засаг, соёлын асуудал хамгийн бага анхаарагдаж, ард түмний аж амьдралыг дээшлүүлэх зорилт ор тас үгүйсгэгдэн орхигджээ.

	Маогийн бүлгийнхэн хятадын нийгэм-эдийн засаг, соёлын ахицгүй байгаа байдал зэрэг бүх юмны гэм бурууг «Линь Бяогийн хэрэг» гэгчид тохоод, өөрсдийгөө цагаатгах оролдлого хийж байна. Энэ талаар тайлан илтгэлд дурдахдаа: «...Намын эсрэг Линь Бяогийн бүлгийн хорлон бусниулах үйл ажиллагааг бут ниргэж, байгалийн сүрхий гай гамшгийг давж, социалист байгуулалтад шинэ ялалт байгуулав20» гэх зэрэг ерөнхий хэдхэн өгүүлбэрээр цохон тэмдэглэжээ. Үүний цаана хятадын ард түмний нийгэм, эдийн засаг, соёлын өдий төдий ээдрээтэй асуудал халхавчлагдан үлджээ. Эдийн засгийн мэргэжилтнүүдийн нотолсноор маогийнхан хятадын хүн амын амь зуулгын хамгийн наад захын хэрэгцээт зүйлийн хангамжийг хүн ардын хамгийн ядуу хэсгийн хэрэглээний хэмжээгээр тогтоогоод, түүнээс илүү гарч байгаа үндэсний орлогын ихээхэн хувийг «болзошгүй гай гамшигт бэлтгэх» гэдгээр дайн дажин, зэр зэвсгийн үйлдвэрлэлд зориулж байна. «Дайнд бэлтгэх явдал бол намын үндсэн чиг шугамыг биелүүлэх чухал хэсэг бөгөөд... өнө удаан хугацааны зорилт мөн21» гэж маогийнхан зарласан билээ. Энэ заалт ёсоор маогийнхны бүх үйл ажиллагаа нь улс ардын аж ахуйн нийт салбарыг жигд хөгжүүлж, улс орноо аажмаар аж үйлдвэржүүлэх, хөдөө аж ахуйг механикжуулах, ард түмний аж байдал, соёлыг дээшлүүлэх социалист эдийн засгийн бодлогод харшилж, эдийн засгийг цэрэгжүүлэх ганц гол зорилтод захирагджээ. ХКН-ын X их хурлаас тавьж байгаа эдийн засгийн зорилтын тухай тайлан илтгэлд дурдахдаа: «Бид жанжин шугамыг хэрэгжүүлж, ... тусгаар тогтнон биеэ даах, өөрийн хүчинд тулгуурлах, улс төрийн үндэслэл буюу чиг шугамыг үргэлжлүүлэх хэрэгтэй. Аж үйлдвэрийн талаар Дацины нефтьчдээс, хөдөө аж ахуйн талаар Дачжайгийн үйлдвэрлэлийн их бригадаас сурвал зохино22 гэжээ. Аж үйлдвэр, хөдөө аж ахуйн хөгжилтөд үлгэр жишээ болгон дэвшүүлж байгаа Дацины нефтьчид, Дачжайн үйлдвэрлэлийн бригад гэдэг нь чухам юуг хэлж байна вэ?

	Дацины нефтьчдийн туршлага гэдэг бол 1960-аад оны эхээр Хятадын зүүн хойд нутгийн зэлүүд газрын хүнд нөхцөлд байгуулагдсан нефтийн үйлдвэрийнхнээс алив зардлыг нөхөн үйлдвэрлэлд зарцуулаад, цалин хөлсийг хамгийн доод хэмжээнд оруулан, ажилчдын ахуйн хэрэгцээнд хөрөнгө зарцуулахгүй байх зорилт тавьсныг хэлж байгаа юм. Тэд нарын дэвшүүлсэн «гурвыг гуйхгүй» гэдэг лоозон нь улсаас хөрөнгө гуйхгүй, ажиллах хүч гуйхгүй, тоног төхөөрөмж гуйхгүй байна гэсэн үг ээ. Иймийн тулд тэд нар үйлдвэрийн хөдөлмөрийг цэргийн маягаар зохион байгуулж, «эрэгтэйчүүд аж үйлдвэрт, эмэгтэйчүүд хөдөө аж ахуйд» гэсэн журмаар ажилладаг ба орон сууцыг ажилчид, гэр бүлийн гишүүд өөрсдийн хүчээр барих юм. Энэ нь хэрэг дээрээ ажилчдын аж амьдрал, ахуй байдлын түвшнийг түгжигдмэл хөдөө тосгоны түвшинд байлгаж, ажилчид ба гэр бүлийнхнийг өөрсдийгөө тэжээлээр арай чарай хангаж байхаар зохиогджээ. Үүнийгээ хятадын хэвлэлд: «аж үйлдвэрийн газруудад пролетарийн арми байгуулах, тэргүүлэгч Маогийн сургаалын агуу их ялалт мөн23» гэж зарлажээ.

	Хятадын хөдөө аж ахуйн хөгжлийн үлгэр жишээ болж байгаа Шаньси мужийн Сиян уулын хошууны Дачжай гэдэг ардын коммуны үйлдвэрлэлийн бригад хөдөлмөрийн чадвар бүхий 130 хүнтэй юм. Тэр бригад 80 шахам өрхтэй, 400-гаад хүн амтай, барагцаалбал 55 га тариалангийн талбайтай байна. Дачжайн эдийн засгийн гол зарчим нь, улсад аль болох их зүйл өгч, хүнс хоолондоо аль болох бага юм үлдээх, «гурвыг гуйхгүй»: Улсаас мөнгө, үр тариа, машин материал авахгүй байх лоозон юм. Энэ бригад авсан үр тарианыхаа 60% хүртэлхийг улсад тушаагаад, бригадын гишүүдэд хөдөлмөрийн хөлсийг олгохдоо «улс төрийн ухамсрыг» нь харгалзсан удирдах кадруудын тодорхойлолтыг хурлаар хэлэлцүүлэн, оногдох хөлсний хэмжээг тогтооно. Бригадын гишүүдийн биет зүйлээр авах ба нийгмийн фондоос олгох зүйлийг нийлүүлээд, барагцаалбал сард 10 орчим юанийн хөлс олгож байна. Энд үнэндээ соёлын ба нийгмийн хэрэгцээний зардал гэж байхгүй байна. Үүний улмаас гадаадын зарим хэвлэлд: «Дачжайн системийг нэвтрүүлсэн нь зарим газарт хөдөлмөрийн бүтээмжийг нийтээр бууруулахад хүргэж, бас хүнс тэжээлийн зүйлгүй Дачжай болох вий хэмээн эмээх явдал төрүүлэв24» гэсэн зүйл хүртэл гарчээ.

	Хятадын аж үйлдвэр, хөдөө аж ахуйг удирдах «Маозэдунгийн үзэл санаа» ба ХКН-ын X их хурлын удирдамж болгон сурталчилж байгаа Дацин ба Дачжайн «туршлагуудад» нь социалист нийгмийн үйлдвэрлэлийг хөгжүүлэх эдийн засгийн гол хөшүүргийн нэг болох хөдөлмөрчдийн материаллаг сонирхлыг дээшлүүлэх урамшлын хүчин зүйл огт байхгүй байна. Бас социалист өргөтгөсөн нөхөн үйлдвэрлэлийг эрчимтэй хөгжүүлэхийн үндэс болсон материал-техникийн баазыг тасралтгүй хөгжүүлэх, нийгмийн хөдөлмөрийн бүтээмжийг дээшлүүлэхэд орчин үеийн шинжлэх ухаан-техникийн хувьсгалын ололтыг өргөн ашиглах зэрэг социализмын эдийн засгийн хөгжлийн бодит зүй тогтлыг анхаарсангүй. Иймээс маогийнхны тэдгээр туршлага гэгч нь аж үйлдвэр, хөдөө аж ахуй, хот-тосгоны гол ялгааг аажмаар арилгаж, улс орны эдийн засгийн хөгжлийн түвшнийг шинжлэх ухаан-техникийн өндөр хөгжлийн түвшин дээр тулгуурлан жигдрүүлж хөгжүүлэх зэрэг шинжлэх ухааны коммунизмын тухай марксист-ленинист онолын үндсэн зарчмуудад харшилж, дундад эртний хөдөөгийн хувиа аргацаасан хоцрогдмол аж ахуйг шүтэгч жижиг хөрөнгөтний тэгшитгэлтэй нийлж байна.

	Хятадад социализм байгуулахад шийдвэрлэх хүчин зүйлийн нэг болох шинжлэх ухаан-техник, соёлын үндсэн мэдлэг олгох, нийгэм-соёлын арга хэмжээний наад захын шатны хөгжлийн хэр хэмжээ ямар түвшинд байгааг хятад дахь ардын боловсрол, эрүүлийг хамгаалах системийн доорх баримтуудаас харж болох юм. Хятадад бага сургуулиудыг тосгонд бол хөдөө аж ахуйн бригадад, хотод бол фабрик, заводод шилжүүлэн өгсөн юм. Хятадын бага, дунд сургуулийн 90% гаруй, бүх сурагчдын 80% нь байдаг хөдөө районд дээрх шилжүүлэлтийг хийснээр улсаас бага сургуулиудыг санхүүжүүлэх явдлыг зогсоож, багш нарт цалин олгохгүй болж, харин үйлдвэрлэлийн бригадаас багш нарт хөдөлмөр өдрийн хөлс олгодог болсныг хятадын хэвлэлүүд сайрхан бичдэг болжээ. Сургуулийн багш нар урьд нь сард 33 юань авч картын системээр өдөрт хагас килограмм үр тариа олдог байсныг болиулж тийм «дарамтыг» улсаас зайлуулан, «арвилан хэмнэсэн хөрөнгө мөнгө, таваарын будааг батлан хамгаалах байгуулалтад... зориулдаг болсон байна25» гэж хятадын хэвлэлд бичжээ.

	Хятадын тосгонд «эмнэлэг-ариун цэврийн хоршооллын системийг нэвтрүүлэх» ажил гэгч явагдаж байгаа бөгөөд, түүгээр тариачдад эмнэлгийн тусламж үзүүлэх явдлыг тариачдын өөрийнх нь гаргаж байгаа буюу бригадаас гаргаж байгаа хөрөнгөөр (энэ нь жилд нэг хүнд 1—2 юань байхаар) хийж байгаа юм. Үүгээр эмнэлгийн ажилтнуудыг «эмч ч, тариачин ч» байх ёстой гээд, тэдэнд улсаас цалин олгохыг зогсоож хөдөлмөрийн бригадаас хөдөлмөр өдрийн хөлс авдаг болжээ.

	Энэ бүхэн нь өнөөгийн хятад орны улс төр, эдийн засаг, соёлын амьдралд хүчирхийллийн дэглэмийг өөрчлөн, социалист ардчилал тогтоож улс ардын аж ахуйг социалист нийгмийн эдийн засгийн бодит хуулийн үндсэнд тулгуурлан хөгжүүлж, ард түмнийхээ аж амьдрал, соёлын хэмжээг байнга дээшлүүлэх зэрэг асуудал Маогийн бүлгийнхний анхаарлаас гадуур үлдэж хоцорсныг гэрчилж байна.

	 

	III

	 

	Маогийн бүлгийнхний цаашдын зорилт нь 

	ХКН-ын X их хурлын бүх баримт бичиг, их хурлаас «сонгогдсон» ХКН-ын Төв Хорооны шинэ бүрэлдүүнд тодорхой тусгагджээ. Маогийнхан улс төрийн волюнтарист гадаад, дотоод бодлогынхоо хямралыг өнгөлөн далдлахын тул цаашдынхаа ажиллагаанд, юуны өмнө хятадын ард түмнийг хууран мэхэлж, ЗХУ зэрэг социалист хамтын нөхөрлөлийн орнуудыг хэрцгийгээр дайран давшлах, империализмыг эсэргүүцсэн бүх ардчилсан хүчний нэгдэл нягтралыг задлан бутраах бодлогыг улам нарийн ов мэх хэрэглэж үргэлжлүүлэх болж байна. Тийм ч учраас маогийн бүлгийн «умраас гэнэт довтлох аюул», «Хятад улсыг залгих бодлого» гэх мэтийн үндсэрхэх үзлийг дэврээх үгсээс эхлээд, «Дэлхийн шинэ дайны аюул оршсон хэвээр байна. Дайнд бүх орны ард түмэн бэлтгэх хэрэгтэй26» гэсэн лоозон тавьсаар байгаа юм.

	Маогийн бүлгийнхэн өөрсдийн үзэл санааг эсэргүүцсэн хятадын коммунистууд, ард түмний эсэргүүцэл ба жич тэдэнтэй засгийн эрх булаацалдсан хүн бүхнийг «Мао зэдунгийн үзэл санааг» эсэргүүцэгчид гэсэн хаягаар хаяглаж, «ангийн тэмцэл», «хувьсгалыг үргэлжлүүлэх» нэрийдлээр зайлуулдгаар барахгүй, алив эрүүл саруул, дэвшилт, ардчилсан хүчнийг хүч хэрэглэн дарж байдаг. Тэд үүнийгээ цаашид үргэлжлүүлэхийн тул намын дүрэмд өөрчлөлт оруулах тухай илтгэлдээ: «Манай нийгмийн доторх хоёр анги, хоёр замын хоорондох тэмцэл намын дотор зайлшгүй тусгалаа олж байдгийг түүхэн туршлага бидэнд сургаж байна.

	...Пролетарийн соёлын их хувьсгал шиг улс төрийн тийм их хувьсгалыг олон дахин явуулах нь чухал байна. Гагцхүү ийм аргаар пролетарийн диктатурыг тасралтгүй бэхжүүлэн, социализмын үйлст шинэ, ялалт байгуулж болно27» гэж тэмдэглэжээ. Энэ нь хэдийгээр X их хурлыг «нэгдэл нягтралын их хурал боллоо» гэж зарласан боловч, маогийнхан өөрсдийнхөө үзэл санааг эсэргүүцсэн хэн бүхнийг хэрцгийлэхэд дахин ямар балмад явууллага хийхээсээ буцахгүй байгааг харуулж байна.

	Маогийн бүлгийнхэн тэдний улс төрийн бодлогын явцгүй болж байгаа, байнгын хямралыг марксист-ленинист онол ба ажилчин ангийн байр сууринаас интернационалист ёсоор шүүмжилсэн аль ч орны коммунист, ажилчны намуудын зарчимч шүүмжлэл, ялангуяа ЗХУКН болон социалист хамтын нөхөрлөлийн бусад орнуудын үйл ажиллагаатай зүй бусаар холбож, волюнтарист, анархист, троцкист байр сууринаас «ревизионизм» гэж улайран дайрч эсэргүүцсээр байна. ХКН-ын X их хурлын баримт бичгүүдэд «Линь Бяогийн хэрэг» гэгчийгээ тайлбарлахдаа, Линь Бяог «нам, эх орноосоо урван тэрсэлж, зөвлөлтийн ревизионистууд руу оргож яваад, БНМАУ-ын Хэнтий аймгийн нутагт сүйрч унасан» мэтээр өгүүлж, ЗХУ ба БНМАУ-ыг дайран давшлаад28, «Одоо үед ревизионизмын гол аюул хэвээр байна29» гэж тэмдэглэсэн байна.

	ХКН-ын X их хурлын төгсгөлд «зохион байгуулалтын асуудал» хэлэлцэн шийдэхдээ Төв Хорооны жинхэнэ гишүүнээр 195, орлогчоор 124, бүгд 319 хүн «сонгож», IX их хурлын үед байсан Төв Хорооны жинхэнэ, орлогч гишүүдээс «Линь Бяогийн хэрэг» гэгчид холбогдолтой гэж үзсэн 48 хүнийг хасжээ. «Шинээр сонгогдсон Төв Хорооны бүрэлдэхүүн» ба «Улс Төрийн Товчоонд» Маогийн төрөл саднууд тэргүүтэй түүний талын хүмүүс оржээ.

	Гэвч, маогийнхан энэ бүхэнд бас л сэтгэл дүүрэн биш, итгэл төгсгүй байгаа учраас өөрчлөлт оруулсан намын дүрмийнхээ «ерөнхий программ» гэсэн хэсэгт «...хувьсгалт үзэл санааг эзэмшин урсгалыг зоригтой сөрж, ревизионизмыг биш, марксизмыг явуулах, хагарч бутрахын оронд нэгдэн нягтрах, хутган үймүүлэхийн оронд шулуун шударга байх зарчмыг хатуу баримтлах...30» гэх зэрэг нэмэлт шинээр оруулжээ. Хэдий тийм боловч энэ нь хятадын ард түмнийг мэхэлж чадахгүй.

	 

	* * *

	 

	Манай эрин үеийн агуу их коммунист хөдөлгөөн, империализмын эсрэг бүх ардчилсан хөдөлгөөн, үндэсний эрх чөлөөний тэмцэл, энх тайвны хүчний үзэл суртал нэгдэл нягтралын илэрхийлэл болсон марксизм-ленинизмийн үзэлд үнэнч монголын ард түмэн, МАХН-ынхаа жолоодлогоор өөрийн эх орондоо социализм байгуулж дуусгах, энх тайвны бүтээлч хөдөлмөрийг өрнүүлэхдээ, ЗХУ ба социалист хамтын нөхөрлөлийн ах дүү орнуудтай тогтоосон бат холбоогоо бүхий л талаар бэхжүүлж, бидний энэ нэгдэл нягтралыг бутраан сарниулахыг эрмэлзэгч Маогийн бүлгийнхний бүх явууллагыг пролетарийн интернационалист зарчим ёсоор шүүмжлэн няцаасаар ирсэн ба цаашид ч няцаасаар байх болно. Энэ бол «МАХН, марксист-ленинист сургаалыг ариун тунгалаг байлгахын төлөө тууштай тэмцэж, ревизионизм, догматизм, явцууран бүлгэрхэх үзэл зэрэг марксизм-ленинизмээс ухарсан зүсэн бүрийн үзэлтэй эрс тэмцэхийг өөрийн ариун зорилт гэж үзэж байна31» гэж МАХН-аас манай коммунистууд болон бүх хөдөлмөрчин ард түмний өмнө тавьсан үзэл суртлын зорилттой бүрэн нийцэж байгаа юм.

	 

	1973 он

	 


Н. ДАГДАН : ХЯТАДЫН ИХ ГҮРНИЙ ҮНДСЭРХЭХ ДЭЭРЭНГҮЙ ҮЗЛИЙН ТҮҮХЭН УЛАМЖЛАЛЫН АСУУДАЛД

	Нэн түрүү бид Хятад орон, хятадын ард түмэн ялангуяа социализмын үед хэрхэвч заавал их гүрний үндсэрхэг дээрэнгүй үзэл баримтлах албагүй, тийм ёс ч үгүй гэдгийг цохож тэмдэглэвэл зохино. Одоо Хятад улсын төрийн бодлого, үзэл суртлын аймагт ноцтой байр суурь эзэлж байгаа Мао Зэдуны бүлгийн их гүрний үндсэрхэг дээрэнгүй үзэл нь ямар нэг бат бэх түүхэн уламжлал буюу нийгэм-эдийн засгийн хөгжлийн хэрэгцээ шаардлагаас зайлшгүй урган гарсан зүйл биш ээ. Дэлхий нийтийн болон Хятадын өөрийнх нь түүх, нийгмийн хөгжлийн шаардлагын үүднээс авч үзэхэд их үндэсний дээрэнгүй үзэл нэгэнт үеэ өнгөрөөж, ямар ч хэрэгцээгүй болсон, хэрэг ч үгүй байсан зүйл юм. Их үндэсний дээрэнгүй үзэл нь урьд ч гэсэн нийгмийн хөгжлийн шаардлагаар түүхэн уламжлалын дагуу гарч байсан юм биш, түүнийг ер нь ямар нэг буюу эсвэл хэдэн их үндэстний ард түмэн зохиож гаргасангүй. Их гүрний үндсэрхэг дээрэнгүй үзлийг хөрөнгөтөн, феодал, боол эзэмшигчид, өөрөөр хэлбэл дарлан мөлжигч ангиудын төлөөлөгчид анх бий болгож баримталсаар ирсэн, тэдний улс төр, үзэл суртлын зэвсэг мөн бөгөөд агуулгаараа тэр нь хэзээд ард түмний эсрэг, дэвшил хөгжлийн эсрэг хандсан харгис үзэгдэл байсаар бүлгээ.

	Их гүрний үндсэрхэг дээрэнгүй үзэл нь ангит нийгэм бүхэнд, том гүрэн, их улс бүрд ч заавал байдаг зүйл биш ээ. Их гүрний үндсэрхэг дээрэнгүй үзэл гол төлөв хөрөнгөтөн, феодал, боол эзэмшигчдийн ангийн байгуулж удирдсан зарим хүчирхэг томоохон улсын төрийн бодлого үзэл суртал болж байсан болохоос биш, ангит нийгмийн төр улс бүхний салшгүй шинж тэмдэг хэмээж үл болно. Ангит нийгмийн олонх хүчирхэг улс, ялангуяа дунд, бага буурай улс орон нь түүхийн ямар ч үед их гүрний үндсэрхэг дээрэнгүй үзэл үүсгэн баримтлагч эзэн улс байсан биш, харин ихэвчлэн тийм үзэл дэлгэгч зэргэлдээх их гүрний түрэмгий бодлогод өртөн хэлмэгдэгсэд байв.

	Их гүрнүүдийн дотор ч гэсэн мөлжигч ангийн төлөөлөгч бүхэн толгой дараалан үндэсний дээрэнгүй үзэлтэн байсан гэх үндэс алга. Дарлагч ангийн төлөөлөгчдийн гагцхүү харгис түрэмгий этгээд нь их гүрний үндсэрхэг дээрэнгүй үзэл баримталж, дэвшилтэй хэсэг нь түүнийг тэр бүр үл таашаан, заримдаа эсэргүүцэж байсныг түүх мэднэ. Их гүрний үндсэрхэг дээрэнгүй үзэл зарим ангит нийгэмд ноёлох үзэл суртлын байр сууринаа тавигдаж байсан боловч үндсэндээ үргэлжид хүн төрөлхтний, ялангуяа дарлагдагч ангийн жигшил болж байв.

	Ямар нэг улс гүрний өнгөрсөн түүхэнд их гүрний үндсэрхэг дээрэнгүй үзэл хэчнээн уламжлалтай байлаа ч гэсэн социалист хувьсгал ялснаар тэр уламжлал тасарч, дахин сэргэх улс төр, нийгэм-эдийн засаг, зан суртахууны үндэсгүй болдог юм. Марксизм-ленинизмээр удирдлага болгож коммунист намаар жолоодуулан бусад социалист улсуудтай харилцан туслах, хамтран ажиллах журмаар эх орондоо социализм байгуулж байгаа улс оронд их гүрний үндсэрхэг дээрэнгүй үзэл зайлшгүй гарах өчүүхэн ч үндэс шалтгаан байдаггүй юм. БНХАУ-д сүүлийн арав гаруй жилийн дотор их гүрний үндсэрхэг дээрэнгүй үзэл идэвхжиж, бүх шугамаар хүч нөлөөгөө нэмэгдүүлэхээр махран оролдож байгаа нь чухамдаа гагцхүү маогийн бүлгийнхэн марксизм-ленинизмээс огцорч пролетарийн интернационализмын ариун зарчмыг хөсөрдүүлсэн, ах дүү намууд, социалист бусад улс орны нэгдлээс зожигрон тасарсан, коммунист намыг зөв мэргэн удирдлага, ленинч зарчим, интернационалч үйл ажиллагаа, үнэнч тууштай гишүүдээс нь ангижруулан салгаж, гар мухардуулан доройтуулснаас болжээ. Маоизм нь одоо үед хуучин Хятадын дарлагч ангиудын угсааны төр, гоминданы түрэмгийлэгчдийн их гүрний үндсэрхэг дээрэнгүй үзлийн уламжлалыг залган авч, амандаа социализм ярьж, ажил хэрэг дээрээ их гүрний үндсэрхэг дээрэнгүй үзэл баримталдаг хамгийн балмад түрэмгий социал-шовинизм болоод байгаа бөгөөд улмаар империалист хүчний хань хамсаатны үүрэг гүйцэтгэх болов.

	Маогийнхан төрийн дотоод, гадаад бодлого, үйл ажиллагаандаа хуучин Хятадын дарлагч ангиудын их гүрний үндсэрхэг дээрэнгүй үзлийн уламжлалыг санаатай залгамжлан авч, түүхэн хөгжлөөр бүрмөсөн няцаагдсан тэр бузар булай үзэл суртлыг өөрийн онол, зарчим, үйл ажиллагааны гол чухал хэсэг, үндэс, удирдлага болгон хэрэглэж байна. Үеийн үед Хятадын мөлжигч ангиудын төрийн биелүүлж чадаагүй, чадах ч ёсгүй байсан их гүрний үндсэрхэг дээрэнгүй үзэл, балмад түрэмгийллийг тэд одоо хэрэгжүүлэн биелүүлэх эчнээ бодолтой ажээ. Нарийн ажиглавал, Манж Чин улс, гоминданы үндсэрхэг дээрэнгүй үзлийн алсын зорилт, түрэмгий төлөвлөгөө нь Маогийн бүлгийнхний зөвхөн программ-минимум буюу ойрын гол зорилт болж байх мэт. Иймд маогийнхны их гүрний үндсэрхэг дээрэнгүй үзлийг бүрэн зөв ухаарч ойлгохын тул хуучин Хятадын мөлжигч ангиудын угсааны янз бүрийн төрийн түрэмгий бодлогын уламжлал, туршлагыг эрхбиш мэдэх хэрэгтэй. Нөгөө талаас, Монгол зэрэг нүүдэлчин аймаг улс, хөрш зэргэлдээх суурьшмал орны ард түмний урт удаан жилийн тусгаар тогтнолын тэмцлийн түүхийг анхаарч судлах явдал шаардагдана.

	Монголын хувьд Хятадын их гүрний үндсэрхэг дээрэнгүй үзлийг хамгийн хурцаар илэрхийлэгч нь Чан Кайши, Мао Зэдун хоёр юм. Энэ нь ч санамсаргүй хэрэг биш: Хятадын хөрөнгөтөн-газрын эздийн төрийн эрх баригчид өөрийн улсын дэвсгэр нутгийг Манж Чин улсын хил хязгаараар сэтгэдгийг жижиг хөрөнгөтний үндсэрхэх үзэлт маогийн бүлгийнхэн өвлөн авчээ. Маогийнхны нэг онцлог нь тэд нөлөөнийхөө хүрээг Чингисийн улс буюу XIII—XIV зууны Монголын феодалын эзэнт гүрний хэмжээгээр бодож өргөтгөн тогтоохыг эрмэлзэлхийлдэгт оршино. Тэр зорилгын учир маогийнхан нь Чингис, Хубилай, Тогоонтөмөр зэрэг Монгол гүрний эзэн хаадыг хятадын төрийн зүтгэлтэн байсан мэтээр үздэг.

	Эрт, дундад үеийн Хятадын хаад өөрийн орныг дэлхий нийтийн соёл иргэншил, төр улсын ганц төв болох бөгөөд зэргэлдээх болон алс холын бусад бүх улс аймаг угаас бүдүүлэг буурай учир түүнд шүтэн биширч, алба барьж, түүний эрхшээл нөлөөг хүлээж байх тавилантай гэж бодож байжээ. Манж Чин улсын (1616-1912) хаад ч гэсэн Монгол, Уйгур, Төвөд, Хятад зэрэг улс угсаатныг Манж нарын мэдэлд, Бээжингийн захиргаанд үүрд орших ёстой гэж үзэж байв. Чухам тэд анх манж-хятадын салшгүй «таван угсааны нэгдэл» (Манж, Монгол, Төвөд, Хотон, Хятад цөм нэгэн улс гэр болж үүрд орших) гэдэг их гүрний үндсэрхэг дээрэнгүй үзлийн зарчмыг зохиож гаргажээ. Чан Кайши тэр зарчмыг түүхийн үүднээс үндэслэхийн тул манай эриний өмнөх XVIII зууны үед Линь Вэй хэмээх нэгэн хятад жанжин өөрийн улсаас тасарч, говийн умард этгээдэд очиж оршин суусны үр ач нар үржин олширч нүүдэлчдийн (гол төлөв Монголын) өвөг дээдэс болсон мэт өгүүлдэг ганц домгийг өлгөн авч монголчуудыг Хятадаас гаралтай, тийм учир «Дундад улсын» захиргаанд байвал зохино гэдэг байлаа. Маогийнхан бол Чан Кайшийн тэр санаа бодлыг хуваалцаж Монгол зэрэг хөрш нүүдэлчид Хятадтай гарал угсаа нэгтэй, төрөл садны хүмүүс болохоос гадна эрт дээр үеэс эхлэн түүнтэй туйлын нягт дотно холбоотой байж, «Дундад улсын» харьяаны бага ястан болж хувирсан учир түүний салшгүй хэсэг «мөн» гэж түүх, археологийн үүднээс «нотлохыг» оролдолхийлэн түүхийг бүдүүлгээр завхруулах замд ороод байна.

	Гэтэл, үнэн түүх чухам дээрээ ямар байв аа?

	Хэрэв бүх хүн төрөлхтний гарваль нэг-цөм нэгэн адилаар хүн дүрст бичнээс сая гаруй жилийн өмнө үүссэн гэдгийг эс өгүүлбэл Монгол болон бусад нүүдэлчдийг Хятадтай нэг гаралтай гэх буюу ялангуяа хятадаас гаралтай гэх үндэс огт алга. Археологи, хүн судлал, хэл, түүх, угсаатны зүйн бүх баримт нь монголчууд Хятадтай биш, харин түрэг, түнгүс зэрэг Урал-Алтайн болон угур-фин угсааны улс түмэнтэй гарваль нэгтэй, чухам тэдэнтэй, ялангуяа түрэг угсааны аймгуудтай туйлын дотно нягт холбоотой үүсэж хөгжин ирснийг гарцаагүй болтол нотолжээ. Монголчууд үнэхээр удтал Хятадтай зэрэгцэн оршиж, улс төр, эдийн засаг, соёлын талаар бие биед харилцан нөлөөлж байсан боловч балар эрт цагаас түрэг, иран, төвөд, энэтхэг болон индо-европын хэлний бүлгийн бусад улс түмэнтэй нэн нягт нарийн бөгөөд гүн гүнзгий хэлхээ холбоотой хөгжиж иржээ. Хамгийн наад захын хэдэн баримтыг жишээ болгон дурдахад, 

	 

	1-рт, Монгол Хятадын хоёр хэл нь хэрхэвч гарваль нэгтэй, төрөл байж болшгүй өөр өөр тогтолцоотой юм. Хятад үг цөм нэг буюу дан үетэй, түүний хэлний зүй, өгүүлбэрийн бүтэц монголынхоос ов ондоо байхад түрэг, уйгур, түнгүс хэлэнд нийтлэг зүйл, ижил үг маш олны дээр өгүүлбэрийн зохион байгуулалт нь үндсэндээ ив ижил юм. Түрэг угсааны казах, киргис, түва, үзбек, түркмен, азербайджан, башкир, татар, тэр байтугай унгар, фин, солонгос, япон хэл монгол хэлтэй хятадынхаас хавьгүй ойр дөт, тухайлбал, өгүүлбэрийн зүй зэрэг нь бараг төлөв адил юм. Угсаатан, ястнуудын гарваль үүсэл нэг эсэх, тэд өвөр хоорондоо төрөл мөн, бишийг ялгах гол үндсэн шалгуурын нэг болох хэлний асуудал монгол, хятадын хувьд ийм байгаа нь учиртай юм. 

	 

	2-рт. Монгол орон анх ууган оршин суугчидтай болсон, монгол болон Төв Азийн бусад нүүдэлчдийн үүсэн бүрэлдсэн нь МЭӨ мянга гаруй (XVIII зууны) жилийн төдий хэрэг огт биш байлаа. Зөвлөлт, монголын археологич нарын сүүлийн 20 гаруй жилийн шинжилгээний үр дүнгээс үзэхэд Монголд МЭӨ 300 гаруй мянган жилийн тэртээх балар эртний үеэс эхлэн хүн оршин амьдарч байжээ. Монгол нутгаас хуучин чулуун зэвсгийн доорд, дунд, дээд үеийн багаж зэвсэг цөөнгүй олддог нь тэнд анхны мичин хүн (питекантроп), заримдаг мичин хүн (неандарталь), дараагаар орчин үеийн маягийн жинхэнэ хүн удаа дараа оршин амьдарч байсныг гэрчилмүй. Гагцхүү хуучин, шинэ чулуун зэвсгийн үе өнгөрсний дараа, хүрэл зэвсгийн үед манай эрин эхлэхээс 2000 гаруй жилийн өмнө Төв Ази, Монгол оронд үйлдвэрлэх хүчин, нийгэм-эдийн засгийн ахиц дэвшлийн ачаар тус нутгийн ууган оршин суугчдын удам угсааны овог аймгууд мал аж ахуйтай нүүдэлчин болж хөгжсөн билээ. Тухайн үед, ялангуяа түүнээс урьд Монгол Хятад хоёр орон эрхбиш зарим талын харилцаатай байж, нэг нэгэндээ мэдээж хэмжээгээр нөлөөлж байсан байж магад боловч нэг нь нөгөөг ноёлох зэрэг асуудал байсангүй, харин тус тусдаа биеэ дааж тусгаар хоёр орон, тусгаар хоёр угсаатны ёсоор зэрэгцэн оршиж хөгжин бүлгээ. Хятадад МЭӨ II мянганы тэртээ ангит нийгэм үүсэж, анхны боол эзэмших төр улс бий болж Монголын зүг өнгөлзөн түрэмгийлэх зарим оролдлого хийж эхэлсэн боловч тэр нь манай орны зөвхөн өмнөд зах хязгаарыг үл мэдэг хөндөн цочоохоос илүү сүрхий аюул учруулж чадахгүй байжээ. Гэвч, нэгэнт боол эзэмшигч эртний Хятадын Шан-инь, Чжоу улсын төрийн ордонд Монголыг түрэмгийлэх бодлого, нүүдэлчин аймаг угсаатныг доромж үзэж басамжлан дээрэлхэх их гүрний үндсэрхэг дээрэнгүй үзлийн эх үүсвэр тавигдсаныг мартаж үл болно. Ялангуяа МЭӨ III зууны үед оршин тогтнож байсан Хятадын анхны нэгдмэл их гүрэн-Цинь улс, түүний эзэн хаан Цинь Ши хуанди Монгол зэрэг хөрш зэргэлдээх бусад улс орны хувьд ихээхэн түрэмгий бодлого баримталж, хэмжээ хязгааргүй дээрэнгүй авирлаж байжээ. Гэтэл, тэр үед Монголд хүн ам, адуун сүрэг болон бусад мал нэлээд өсөж, улмаар төмөр багаж зэвсэг ихэд дэлгэрээд овгийн байгуулал задарч ангит нийгэм, төр улс бий болсон, тухайлбал, МЭӨ III зууны эцсээр Хүннү улс байгуулагдсан нь тус орны тусгаар тогтнолыг бэхжүүлэхэд чухал үүрэг гүйцэтгэсэн юм. Хүннү улс хэдэн зуун жилийн турш Хятадын Хан улстай зэрэгцэн оршиж, улс төр, цэрэг, дипломатын талаар түүнтэй бүрэн эрхт, тусгаар тогтносон улсын ёсоор эн сацуу харилцаж чадан авай. Хүннүгийн хаад Хан улстай гэрээ хэлэлцээр хийж, Монгол, Хятадын хилийг Цагаан хэрмээр тогтоогоод хэрмээс умар зүг орших нутгийг нүүдэлчин улс аймгийн мэдэлд үүрд байлгахыг зөвшөөрүүлэн албан ёсоор хүлээлгэсэн тухай сонин мэдээ хятад сурвалжид байдаг. Цагаан хэрмийг хэдийгээр дээр дурдсан Хятадын Цинь улсын Цинь Ши хуанди умар зүгийн нүүдэлчдийн довтолгооноос сэргийлэх нэрийдлээр тэдний нутгийн зах хязгаарт түрэн орж бариулан бэхэлж авсан боловч Хүннү, Хан хоёр улсын хаадын байгуулсан хилийн гэрээний дараа Хятад болон нүүдэлчдийн аль аль нь хилийн заагийг чухамхүү тэр Цагаан хэрмээр сэтгэн баримталсаар ирсэн түүхтэй билээ. Гагцхүү Манж Чин улсын ноёрхол, хөрөнгөтөн газрын эздийн Хятадын Иргэн улс хийгээд гоминданы харгислалын үед хэргийн байдалд зарим талын ноцтой өөрчлөлт орох шинж тэмдэг үзэгджээ.

	 

	3-рт. Монгол, Хятад хоёр орон үргэлж найрамдалтай, энх тайван зэрэгцэн оршсон гэж үзвэл үнэн байдалд үл нийцэхийн нэгэн адил, тус хоёр улс бас байнга дайсагнан байлдаж, харилцаж түрэмгийлж байсан гэж бодож эс болмуй. Монгол, Хятадын ард түмэн, жирийн хөдөлмөрчин ард иргэд нь өвөр хоорондоо дайсагнах ямар ч үндэсгүй, энх тайвнаар зэрэгцэн оршиж, харилцан найрамдлын харилцаатай байхыг эрхэмлэн сонирхож байхад хоёр улсын ноёлогч ангиуд, төрийн эрх баригчид нь харилцан бие биеийг түрэмгийлэх харгис бодлого явуулсан нь цөөнгүй. Чухам үүний улмаас Монгол, Хятадын хооронд олон удаа цус асгаруулсан ширүүн дайн тулалдаан болж, монголын ард түмэн Хятадын эрх баригчдын довтолгоонд нэрвэгдэж, хятадын ард түмэн монгол феодал ноёдын дарлалд орж байсан ажээ. Феодалын ба хөрөнгөтний түүх судлалд нүүдэлчдийг зэрлэг, бүдүүлэг, дайчин учир үргэлж түрэмгийлэгч байсан, суурьшмал улс гүрнийг хөгжилтэй, боловсон учир байнга хамгаалан хүлцэх байр суурь эзэлж байсан мэтээр үзэх явдал мэр сэр байдаг нь ихээхэн өрөөсгөл талтай юм. Монгол Хятад хоёр улсын ард түмэн нь хэдий найрамдах хандлагатай, ноёлогч ангиуд нь хэчнээн дайсагнан түрэмгийлэх сонирхолтой байлаа ч гэсэн түүхэн хөгжлийн ерөнхий хэрэгцээ шаардлагын учир тус хоёр орон аль аль нь биеэ дааж, тусгаар тогтносон бүрэн эрхт улсын ёсоор оршин тогтнож, хөгжих учиртай байжээ. 

	 

	4-рт, Монгол, Хятад орны эдийн засаг, аж ахуй, хүмүүсийн аж төрөх хэлбэр маяг нь хоёр өөр ертөнц мэт өвөрмөц байдалтай байсны дээр ноёлогч ангиуд нь удтал харилцан түрэмгийлэх бодлого явуулсны улмаас бие биед соёл иргэншил, утга соёлын талаар харилцан нөлөөлөх нь хүртэл зарим талаар сүрхий хязгаарлагдмал байдалтай явж иржээ. Монголчууд хэдийгээр Хятадтай өнө удаан хөршилж, улс төр, эдийн засаг, соёлын өргөн харилцаатай байсан атугай ч нэлээд алсдуу байсан Япон зэрэг зарим улс орны адилаар Хятадын соёлын иргэншилд орсонгүй, Хятадын соёлын иргэншлийн гол зүйлийг авсангүй, харин энэ талаар гол анхаарлаа түрэг, иран, төвөд, энэтхэг индо-европын хэлний бүлгийн бусад улс түмний зүг хандуулжээ. Монголд хятад бичиг, кунзийн суртал, даосын ёсны зэрэг Хятадын соёл иргэншлийн үндсэн хэрэглүүр хэзээ ч тууштай нэвтэрч дэлгэрээгүй байхад түрэг, уйгур бичиг, эртний Персийн цэргийн эрдэм, дундад эртний Ираны манихей шашин, Өрнөд Ази, Баруун Европ, Ром, Византийгаас гарал авч уламжлал тогтсон христосын ёс, энэтхэг, төвөдийн буддын сургаал удаа дараа өргөн дэлгэрч байжээ. Утга соёл, улс төр, цэргийн эрдэм зэрэг соёл иргэншлийн гол үндсэн чиглэлийн хувьд Монгол зэрэг Төв Азийн нүүдэлчдийн анхаарал тийнхүү зэргэлдээх хөрш, алс дорнодын соёлын төв болох Хятадын зүг биш, харин өрнө зүг хандаж байсан нь их л учиртай юм. Тэд Хятадын соёл иргэншилд орохыг мөн түүний улс төр, эдийн засгийн нөлөөнд автаж, бүрэн эрхт байдал, тусгаар тогтнолоо алдахын урьдчилсан нөхцөл, сэтгэл санааны бэлтгэл болж өгнө гэж зүй ёсоор болгоомжилдог талтай байжээ. Гарваль нэгтэй байж болох ойр төрлийн түрэг, уйгур угсаатан, алс холын боловч аюул багатай Иран, Төвөд, Энэтхэг, Европын соёл тэдэнд Хятадынхаас илүү дөт бөгөөд давуу ашигтай санагдаж, улс орныхоо биеэ даасан, бүрэн эрхт, тусгаар тогтносон өвөрмөц шинж байдлыг хэвээр хадгалан үлдэж, бататган бэхжүүлэхэд мэдээж хэмжээний тус дөхөм болж байжээ. Мөн иймэрхүү шалтгааны учир дэлхий нийтийн түүхэн хөгжлийн шинэ үед монголчуудын сэтгэл Оросын зүг, нэн шинэ цаг буюу Октябрийн хувьсгалын дараа Зөвлөлтийн зүг гуйвалтгүй хандсан байна.

	1921 онд Монголд эзэрхэг түрэмгий ба феодализмыг эсэргүүцсэн ардын ардчилсан хувьсгал мандаж, монгол, зөвлөлтийн ард түмний хооронд ган бат найрамдал тогтон бэхэжсэн нь манай оронд үндэсний болон нийгмийн дарлал мөлжлөгийг үүрд устгаж, монголчуудад үнэн эрх, чөлөө, зол жаргалыг олгосон юм. Монголын ард түмэн МАХН-ын мэргэн жолоодлогоор ЗХУ болон социалист бусад орны тусламж дэмжлэгийг түшиглэн эх орноо их Лениний заасан капиталист бус замаар замнуулан хөгжүүлж социализм амжилттай байгуулсан нь эртний түүхт Монгол орон, Монгол улс, монголын ард түмнийг шинэ үндсэн дээр сэргээн мандуулсан юм. Монголын ард түмний ололт амжилт, Монгол улсын бүрэн эрхт, тусгаар тогтносон байдлыг даян дэлхийн улс түмэн, түүний дотор мөн БНХАУ зөвшөөрөн хүлээсэн юм. Хятадын Коммунист Нам, БНХАУ-ын засгийн газар, хятадын ард түмэн нь 1949 оны хувьсгалынхаа дараагаар хуучин хятадын дарлагч ангийн угсааны төрүүд, Манж Чин улс, хөрөнгөтөн-газрын эздийн Хятадын Иргэн улс, Гомиданы засгийн газар Чан Кайшийн түрэмгий харгис бодлогыг шийдвэртэй таягдан хаяж, Мао Зэдуны үндсэрхэг дээрэнгүй үзлийг үл харгалзан БНМАУ-тай дипломат харилцаа тогтоон, Монголын тусгаар тогтнол, бүрэн эрхт байдлыг албан ёсоор зөвшөөрөн хүлээсэн билээ.

	Үүгээр Монгол, Хятадын харилцааны үндсэн гол асуудал марксизм-ленинизм, пролетарийн интернационализмын зарчмын дагуу үүрд бүрмөсөн шийдэгдэж тус хоёр ард түмний найрамдал нэн бэхжиж эхэлсэн бөгөөд Маогийнхны зүгээс түүнийг хэдийгээр дахин өөрчилж «засамжлахыг» махран оролдовч тэр нь хэрхэвч бүтэх ёсон үгүй билээ. Монгол, Хятадын харилцааны асуудлыг аль нэг сөнөж мөхсөн мөлжигч ангийн үеэ өнгөрөөж, амьдаар ялзран доройтсон их гүрний үндсэрхэг дээрэнгүй үзлийн сүүлгэр үлдэгдэл, тухайлбал маоизм тодорхойлохгүй. Монгол хятадын болон бусад бүх улс түмний харилцаа, найрамдал нь гагцхүү тэдгээр орны ард түмний эх оронч, интернационалч зориг санаа, коммунист намуудын марксист бодлого, социалист орнуудын эв нэгдэл, даян дэлхийн улс түмний найрамдал нөхөрлөлөөр тодорхойлогдмуй.


Б. БАТБОЛД : ЗӨВЛӨЛТИЙН ЭСРЭГ ҮЗЭЛ БОЛ МАОГИЙНХНЫ ҮЗЭЛ СУРТЛЫН ГОЛ ЗЭВСЭГ МӨН

	Октябрийн социалист их хувьсгал империализм, колоничлолын гинжийг тас цохиж хүн төрөлхтний түүхэнд шинэ эрин үеийг нээсэн билээ. Ажилчин, тариачны засгийн газар анх удаа эмхлэгдэн тогтносон чухам тэр цаг үеэс эхэлж олон улсын империализм нь зөвлөлтийн эсрэг үзэл хэмээх үзэл суртлын нэгэн чиглэлийг бий болгосон юм.

	Дэлхийн хувьсгалт тэмцлийн манлай, их Лениний байгуулсан социализмын анхны орон - ЗХУ-ын эсрэг үзэл гэдэг бол энх тайван, ардчилал дэвшлийн эсрэг зогсож байгаа элдэв харгис хүчний улс төр, үзэл суртлын нэгэн гол зэвсэг нь гэдгийг өнгөрсөн хугацаанд олон үйл явдал тодорхой харуулав.

	Марксизм-ленинизм, пролетарийн интернационализмын зарчимд үнэнч ЗХУКН-ын мэргэн удирдлагын дор зөвлөлтийн ард түмэн коммунизмын өрнүүн байгуулалтдаа гарамгай амжилт олсоор байна. ЗХУ хөгжингүй социалист нийгэм байгуулаад коммунизмын материал-техникийн бааз байгуулж эхлэв. Зөвлөлүүдийн орны эдийн засаг, улс төр, батлан хамгаалах хүчин чадал нь олон улсын бүх байдалд улам их нөлөө үзүүлэн, хувьсгалч бүх хүчин дэвшил ардчиллын төлөө тууштай тэмцэгчдийн өмнө шинэ таатай бололцоог нээсээр байна. Ялангуяа хүн төрөлхтний хөгжилтөд шийдвэрлэх нөлөө үзүүлэх дэлхийн социалист системийн эдийн засаг, батлан хамгаалах үйл хэрэгт үнэлж баршгүй хувь нэмэр оруулж байгаа юм. ЗХУ болон социалист нөхөрлөлийн бусад орнуудын улам бүр өсөн нэмэгдэж байгаа эдийн засаг, улс төр, батлан хамгаалах хүчин чадал, тэдний энх тайванч гадаад бодлогын үр дүнд дэлхийн социалист систем, дэвшилт хүчний эсрэг чиглэсэн империалистуудын харгис үйл ажиллагаа балран унасаар байгаа билээ. Аугаа их зөвлөлтийн ард түмний түүхэн их амжилт нь дэлхийн улс түмний энх тайван, аюулгүйн байдалд бүрэн чиглэгдэж байна.

	Манай эрин үе бол хүн төрөлхтөн капитализмаас социализмд шилжиж буй түүхт эрин үе билээ. Социалист системийн хийгээд хөрөнгөтөн орны ажилчин анги, нийгмийн болон үндэсний дарлалаас саяхан чөлөөлөгдсөн улс түмний хамтын тэмцлийн үр дүнд империализмын улс төр, эдийн засаг, цэрэг, үзэл суртлын зэрэг бүх салбар дахь байр суурь улам бүр сулран доошилсоор байна. Энэ тухай олон улсын коммунист ажилчны намуудын зөвлөгөөний баримт бичигт: «Дэлхийн бөмбөрцгийн гуравны нэг дээр ялсан социализм хүн ардын оюун ухаан, санаа сэтгэлийн төлөө хийсэн дэлхий нийтийн тулаанд шинэ шинэ амжилт олов32» гэж тэмдэглэжээ.

	Гэвч олон улсын империализм нь эсрэг тэсрэг хоёр системийн хооронд нэгэнт гарсан хүчний харьцааг өөрийн талд ашигтайгаар эргүүлэхийг оролдсоор байна. Ийм нөхцөл байдлын дунд империализмыг эсэргүүцсэн бүх хүчин, ялангуяа манай орчин үеийн нийгмийн хамгийн дэвшилттэй хэсэг болох коммунист, ажилчны намуудын эгнээ, нэгдэл нягтралыг бэхжүүлэх нь чухлаар шаардагдаж байна. «Империализмын эсрэг хамтран ажиллахад чиглэсэн бодлогын шугам нь дэлхийн хувьсгалт үйл явцад марксист-ленинист намын үзэл суртал-улс төрийн үүргийг дээшлүүлэх явдлыг шаардаж байгаа юм33» Иймд хөрөнгөтний үзэл суртал, баруун, «зүүний» оппортунизм зэрэг элдэв ревизионизм, догматизмын эсрэг эвлэршгүй байнгын тэмцлийг хэрхэн явуулснаар уг зорилтын биелэлт шалтгаалах ёстой билээ.

	Гэтэл хятадын өнөөгийн удирдагчдаас явуулж байгаа гадаад, дотоод бодлогын үзэл суртал, улс төрийн үндэс нь дэлхий дахины коммунист ажилчны хөдөлгөөнд гүнзгий харш юм.

	Мао Зэдуны бүлэг хувьсгалт тэмцлийн уриагаар биеэ халхавчлан ХКН, Хятадын засгийн эрхэнд орж, улмаар олон улсын тайзнаа их гүрний үндсэрхэг дээрэнгүй балмад бодлого илэрхий баримтлах болсоор 10 гаруй жил өнгөрлөө. Энэ хугацаанд хятадын удирдагчид дэлхийн коммунист, ажилчны хөдөлгөөнийг жанжлах эрмэлзэл тавьж энэ санааг биелүүлэх явдалд юуны өмнө ЗХУКН, ЗХУ-ыг гол саад тотгороо гэж үзэж ирсэн юм. Ийм ч учраас хятадын удирдагчид Маркс, Лениний сургаалын эсрэг «Мао Зэдуны үзлийг» ХКН-ын улс төр, үзэл суртлын мөрийн хөтөлбөр болгож түүний дүрэмд ЗХУКН болон тууштай марксист бусад намуудын эсрэг ил тэмцэх зорилт тавьсан байна. Маогийн үзэл буюу «маоизм» гэдэг чухамдаа марксизм-ленинизмд харш жижиг хөрөнгөтний үндсэрхэх үзлээс хөллөсөн их гүрний үндсэрхэг дээрэнгүй үзэл юм. Энэ тухай н. Ю. Цэдэнбал өгүүлэхдээ «Хятадын эрх баригчид социализмыг эсэргүүцэх тэмцлийнхээ гол цохилтыг коммунист хөдөлгөөний хамгийн туйлбартай туршлагатай отряд - ЗХУКН, социалист нөхөрлөлийн гол, хүчирхэг түшиг тулгуур ЗХУ-ын эсрэг чиглүүлж байна34» гэсэн билээ.

	Ийнхүү Бээжингийн гадаад бодлого ЗХУ-ын эсрэг чиглэж ЗХУКН, Зөвлөлт засгийн газрын ленинч дотоод, гадаад бодлогыг элдвээр дайрч, тэр ч байтугай, зөвлөлт-хятадын хил дээр зэвсэгт будилаан, цуст мөргөлдөөн үүсгэсэн билээ. Зөвхөн 1972 оны эхний хагаст Бээжингийн төвийн хоёрхон сонинд ЗХУКН-ын эсрэг дайралт хийсэн хэдэн зуун өгүүлэл нийтэлжээ35.

	Зөвлөлтийн эсрэг үзэл нь хагас зуун жил гаруй хугацаанд олон улсын коммунизмын эсрэг хүчинд ямар байр эзэлж байсан мөн тийм байр суурийг орчин үед маогийн онол, үйл ажиллагаанд эзэлж байна36.

	н. Л. И. Брежнев ЗХУКН-ын XXIV их хуралд тавьсан Төв Хорооны тайлан илтгэлдээ: «Хятадын явуулж байгаа улс төрийн бодлого, суртал нэвтрүүлэгт зөвлөлтийн эсрэг шугам байгааг харахгүй байж чадахгүй. ХКН-ын IX их хурал гаргасан шийдвэртээ ЗХУ-ыг дайсагнасан тэр чиг шугамыг бататган лавшруулсан юм»... гэжээ. Зөвлөлтийн эсрэг үзэл гэдэг бол коммунизм, дэлхийн социалист системийн эсрэг үзлийн салшгүй нэгэн хэсэг юм. Тэгэхээр ЗХУ-ын эсрэг зогсоно гэдэг бол империализмыг эсэргүүцсэн фронтоос бүрмөсөн халин одож империализмын талд ороод, түүний гар хөл болно гэсэн үг болох нь хэн бүхэнд тодорхой.

	Бээжингийн удирдагчдын баримталж байгаа энэ «онцгой чиг шугам» нь нийтийн дайсан империализмын эсрэг хамтын тэмцлийн дүнд тогтсон зөвлөлт-хятадын ард түмний найрсаг сайхан харилцаанд цав суулгаж, түүнийг эвдэн бусниулахад оршиж байгаа билээ.

	Үүнтэй холбогдуулж бид зөвлөлт-хятадын харилцааны түүхэн үндсийг товч боловч сөхөж үзэх нь зүйтэй байна.

	Октябрийн социалист их хувьсгал Хятадын тусгаар тогтнолд заналхийлж байсан империалист гүрний нэг болох хаант Оросын эзэрхэг засгийг устгаж, хятадын ард түмний үндэсний эрх чөлөөний тэмцлийн талд баттай зогсох Зөвлөлт Холбоот Улсыг үүсгэн байгуулсан билээ. Октябрийн Социалист их хувьсгалын түүхэн ач холбогдлыг хятадын тэргүүний хувьсгалчид зүй ёсоор маш өндөр үнэлж байсан бөгөөд хятадын коммунист намыг үндэслэгчийн нэг Ли Дачжао бичихдээ: «Октябрийн хувьсгалын дөлөнд ажилчин тариачны улс, засгийн газар төрөв. Энэ улс бол бүх дэлхийн ажилчин, тариачны өмөг түшиг, манлай, эх орон нь юм37» гэжээ.

	ЗХУКН, зөвлөлтийн коммунистууд ч пролетарийн интернационализмыг удирдлага болгож аливаа асуудлыг ажилчин ангийн эрх ашиг, түүний байр суурин дээрээс шийдэж хятадын ажилчин анги, түүний улс төрийн манлай-марксизм-ленинизмыг үндэслэл болгосон хятадын коммунист намыг байгуулахад туслах нь өөрийн ариун үүрэг гэж үзэж байв. ХКН байгуулагдсан цаг үеэсээ эхэлж хагас колони, хагас феодалын хятадын нөхцөлд тохирох хувьсгалт тэмцлийн стратеги болон тактикийн уян хатан арга хэлбэр сонгох хэрэгтэй болсон бөгөөд энэ үйл хэрэгт зөвлөлтийн коммунистууд үнэлж баршгүй тусламж үзүүлсэн юм. Тэр ч байтугай бүр 1917 онд Зөвлөлт засгийн газар хаант Орос, Хятадын засгийн газрын хооронд урьд өмнө байгуулсан тэгш бус гэрээ, хэлэлцээрийг хүчингүй болгож, эрх тэгш, харилцан хүндэтгэх зарчимд тулгуурласан сайн хөршийн харилцаа тогтоохыг санаачилж байв38. Түүнчлэн зөвлөлтийн ард түмэн Хятад дахь үндэсний эрх чөлөөний хөдөлгөөнийг зүйл бүрээр дэмжиж байлаа. Ялангуяа 1945 онд зөвлөлт-монголын болон Хятадын Ардын чөлөөлөх армийн дайчдын хамтын тэмцэл нь Квантуны армийг бут цохиж, хятадын нутаг дэвсгэрээс Японы түрэмгийлэгчдийг хөөн зайлуулж, улмаар Хятадад ардын хувьсгал ялахад дээд зэргийн боломжтой шийдвэрлэх нэгэн нөхцөлийг бүрдүүлж өрсөн билээ. 1949 оны аравдугаар сард БНХАУ байгуулагдаж социализмын замд дэвшин орсон явдал зөвлөлт-хятадын харилцаанд шинэ үеийг нээв. БНХАУ-ын хөгжлийн эхний арав орчим жилд ЗХУ, БНХАУ-ын хооронд зөвлөлт, хятадын ард түмний жинхэнэ эрх ашиг, сонирхолд нийцсэн бүх талын хамтын ажиллагаа тогтнов. Зөвлөлтийн ард түмэн хятадын ард түмэнд шинэ амьдралыг цогцлон байгуулахад шаардагдах бүх нөхцөлийг ханган, эдийн засаг, соёл, шинжлэх ухаан, техникийн хөгжилтийг нэвтрүүлэхэд шийдвэрлэх тусламж үзүүлсэн юм. ЗХУКН, ЗХУ-ын засгийн газар лениний интернационалч бодлогын зарчмыг гуйвалтгүй баримталж ЗХУКН, ХКН болон ЗХУ, БНХАУ-ын хоорондох бүх талын харилцааг хөгжүүлэхэд зориулсан хүч чармайлтыг удаа дараа гаргаж байлаа.

	Гэтэл Хятадын удирдагчид 50-иад оны сүүлчээс эхэлж олон улсын тайзнаа «онцгой чиг шугам» баримтлах болж, Бээжингийн удирдагчдын буруугаас зөвхөн ЗХУ болон социалист-нөхөрлөлийн орнуудын эсрэг төдийгүй хятадын өөрийнх нь ард түмний ашиг сонирхлын эсрэг чиглэсэн бодлого явуулах болов. Маогийнхны үйл ажиллагаа дэлхийн социалист систем, коммунист хөдөлгөөнийг хагалан бутаргаж, улмаар үндэсний эрх чөлөөний хөдөлгөөнийг жанжлан авч хөгжиж байгаа орнуудыг ЗХУ болон социалист орнуудын эсрэг тэмцэх тэмцлийн талбар болгон ашиглахыг хичээж байгаад оршиж буй.

	ХКН-ын удирдагчид марксист-ленинист намуудын хамтран боловсруулсан дэлхийн коммунист хөдөлгөөний үндсэн чиг шугамаас бүрэн ухарснаа нуухын тулд маоизм ба дэлхийн бүх хувьсгалт хүчний хоорондын зөрчлийг зөвхөн «ЗХУКН, ХКН-ын хоорондох зөрөлдөөн» мэтээр дүрслэн ойлгуулахыг оролдож бусад коммунист, ажилчны намуудыг Бээжингийн хувьд ядаж дундаж, төвийг сахисан байдал баримтлуулахыг хүсэж байна. Маогийнхан зарим нэгэн коммунист намын дотор гарсан аливаа нэгэн «үндсэрхэх» хандлагыг талархан дэмжиж элдвээр өөгшүүлж байна. Мао Зэдуны бүлэглэл нь улс орноо үндсэрхэх үзлийн хэншүүгээр утаж, Зөвлөлт улсыг эсэргүүцэх хэнээрхэл дэгдээн, зөвлөлтийн ард түмний найрсгаар талархах сэтгэл, Хятадыг чөлөөлж социалист замаар хөгжихөд нь зөвлөлтийн ард түмнээс үзүүлсэн жинхэнэ интернационалист тусламж дэмжлэгт баярлаж байдаг сэтгэлийг хятадын хөдөлмөрчдийн ухамсар бодлоос бүрмөсөн арилгах гэж махран чармайж байна. Иймээс ч хятадын суртал нэвтрүүлэг «ЗХУ-ын аюул» гэдэг хуурмаг санаа бодлыг хятадын ард түмний дунд түгээж байгаа юм.

	Түүнчлэн хятадын удирдагчид хятадын ард түмэнд зөвлөлтийг үзэн ядах үзлийг шингээн тараахын тулд ЗХУ-ын эсрэг нутаг дэвсгэрийн зохиомол маргалдаан үүсгэж огт ул үндэсгүй шаардлага тавьж байна.

	Тун саяхнаас хүртэл хятадын удирдагчид хоёр «хэт их гүрэн» хэмээх томьёолол гаргаж ЗХУ, АНУ хоёрыг жингийн нэгэн тавагт тавьж байсан бол өнөөдөр ердөө л ЗХУ-ын эсрэг тэмцэх уриалал гаргаж байна. Зөвхөн үүнээс үзсэн ч хятадын удирдлага марксизм-ленинизм, пролетарийн интернационализмаас хэчнээн хол халтирч чухам хэний талд байгаа нь тодорхой байна.

	Гэвч эцсийн эцэст ард түмний шударга эрмэлзэл ялан дийлж зөвлөлт-хятадын ард түмний найрсаг харилцаа сэргэнэ гэдэгт итгэл төгс байгаа билээ.

	Бээжингийн удирдагчид «гадаад харилцаагаа сайжруулах» тухай олон ярьж, хөрөнгөтөн орнуудтай худалдаа, эдийн засгийн харилцаа тогтоохын тулд өөрийн орны үндэсний ашиг сонирхлыг шамшигдуулан, нэлээд өндөр хэмжээний буулт хийж «сайжруулж» байгаа боловч жинхэнэ сайн хөршийн ёсоор зөвлөлт-хятадын харилцааг хэвийн болгох гэсэн ЗХУ-ын удаа дараагийн зүй зохистой саналыг хүлээж авахгүй байгааг тэмдэглэвэл зохино. Сүүлийн үед олон улсын түгшүүртэй байдлыг сулруулах, бүх нийтээр зэвсэглэл хураах, хорогдуулах, цөмийн зэвсгийг хориглох зэрэг алив дэвшилт хүчний чармайлтын эсрэг хятадын удирдлага нээлттэй тэмцэл явуулж байна. Үүнийг НҮБ дахь БНХАУ-ын төлөөлөгчийн үйл ажиллагаа тод харуулж байгаа билээ.

	Мао Зэдуны бүлгээс зөвлөлтийн эсрэг үзлийг баримталж байгаа явдал улс түмний хоорондох энх тайван, аюулгүй байдалд заналхийлж социализм болон үндэсний эрх чөлөөний хөдөлгөөн, империализмыг эсэргүүцсэн фронтын тэмцэлд зохих хор хөнөөл учруулж байгаа юм.

	ЗХУКН-ын XXIV их хурал дээр Л. И. Брежнев «ЗХУ, БНХАУ-ын харилцааг сайжруулах нь манай хоёр орны урт удаан хугацааны үндсэн эрх ашиг, социализмын болон улс түмний эрх чөлөө, энх тайвныг бэхжүүлэх эрх ашигт нийцэх юм» гээд цааш нь хэлэхдээ: «Бид харилцааг хэвийн байдалтай болгох төдийгүй ЗХУ, БНХАУ-ын хооронд сайн хөрш, эв найрамдлын харилцааг сэргээхийн тулд бүх талаар ажиллахад бэлэн байгаа бөгөөд эцсийн эцэст энэ хэрэг биелнэ гэдэгт итгэж байна39» гэсэн билээ.

	ЗХУ-ын зарчимт ийм бодлого бол социалист нөхөрлөл, дэлхийн хувьсгалт хөдөлгөөний болон юуны түрүүнд зөвлөлт, хятадын ард түмний эрх ашигт бүрэн дүүрэн нийцэж байгаа юм.

	 


М. ДУЛАМ : МОНГОЛ-ЗӨВЛӨЛТИЙН НАЙРАМДЛЫГ ТАСЛАХ ГЭСЭН ЯВУУЛЛАГА

	Мөлжигч нийгмийн байгууллыг хувьсгалт тэмцлээр түлхэн унагаж социалист шинэ нийгэм байгуулах үйлст дэлхий дахины хөдөлмөрчид ангийн эв санааны нэгдэлтэй байхын чухлыг К. Маркс, Ф. Энгельс нар эн түрүүнд онцолж «Орон бүхний пролетари нар, нэгдэгтүн!» гэдэг дайчин уриаг дэвшүүлсэн билээ. Пролетарийн интернационализмын эл зарчмыг В. И. Ленин тодотгон, Октябрийн хувьсгалаас бүр өмнө бичихдээ: «Бид Монгол, Перс, Энэтхэг, Египетчүүдтэй ойртох, нийлэхийг бүх хүчээрээ чармайх бөгөөд эс тэгвээс Европ дахь социализм баттай биш болох тул ингэхийг бид өөрийн үүрэг, өөрийн эрх ашиг гэж үзэж байна. Биднээс илүү дарлагдан хоцрогдсон эдгээр улс түмэнд Польшийн социал-демократуудын сайхан онож хэлснээр «сэтгэл харамгүй соёлын тусламж» үзүүлэхийг өөрөөр хэлбэл машин хэрэглэх, хөдөлмөрөө хөнгөлөх явдалд нь ардчилал, социализмд тэдний шилжихэд нь туслахыг бид хичээнэ40» гэсэн юм.

	В. И. Лениний энэ заалт Орос оронд Октябрийн хувьсгал ялж ажилчин тариачны Зөвлөлт засаг тогтсон цагаас эхлэн хэрэгжиж Зөвлөлт орон аливаа дарлагдсан ард түмнээс нийгмийн болон үндэсний дарлал мөлжлөгийн эсрэг тэмцэхэд найдвартай түшиг холбоотон нь болсон билээ.

	Октябрийн хувьсгалын чөлөөлөгч үзэл санаа монголын ард түмэнд зовлонгийн далайг гатлах арга замыг зааж өгөв. Харийн түрэмгийлэл, феодалын дарлал мөлжлөгт нэрвэгдсэн ард түмний шилдэг хэсгээс МАХН үүсэн бүрэлдэж олон улсын коммунист хөдөлгөөн хийгээд Зөвлөлт Орос улсын ажилчин, тариачинтай ангийн холбоо тогтоож, тэдний дэмжлэг тусламжид түшиглэн империализм, феодализмыг эсэргүүцсэн хувьсгалт тэмцэлд ард түмнээ удирдан босгож ялалт байгуулаад монголчуудын олон үеийн мөрөөдөл болсон үндэсний тусгаар тогтнол, нийгмийн эрх чөлөөгөө байлдан олсон билээ.

	Хоцрогдсон орнууд ялсан пролетарийн орны тусламжтайгаар капиталист бус замаар хөгжиж социализмд дэвшиж болох тухай В. И. Лениний сургаалыг МАХН үйл ажиллагаандаа удирдлага болгож, анхны социалист гүрэн ЗХУ-тай бүхий л талаар хамтран ажиллаж түүний ах дүү ёсны сэтгэл харамгүй тусламж дэмжлэгт нэгэн үзүүрт сэтгэлээр түшиглэн ард түмнийхээ хувьсгалч идэвх бүтээлч санаачилгыг өрнүүлж чадсанаар түүхийн харьцангуй богино хугацаанд харийн колоничлолын уршгийг эгнэгт устгаж капиталист бус хөгжлийн замын зорилтыг амжилттай хэрэгжүүлэн орчин цагийн хөдөө аж ахуй, аж үйлдвэр, соёл, шинжлэх ухаан хөгжсөн тэргүүний социалист нийгмийн байгуулалтай орон болтлоо хөгжив.

	Иймд манай орны түүхэн хөгжлийн туршлага нь дэлхий даяар колонийн систем задарч, үндэсний шинэ залуу улсууд үүсэж дэвших хөгжлийн замаа сонгон авч байгаа өнөө үед улам бүр олон улсын чухал ач холбогдолтой болж байна.

	Колони ертөнцийн дотроос урьд хэн ч замнаагүй хөгжлийн шинэ замыг монголын ард түмэн сонгон авсан явдалд ХКН-ыг үндэслэгчийн нэг, интернационалч Ли Дачжао41 болон бусад жинхэнэ коммунистууд баяр хүргэн дэмжиж байлаа. Хятадын коммунистуудын хэвлэл «Сяндао чжоубао» сонин 1922 онд бичихдээ: «монгол нь өөрийн эдийн засаг, соёлын аль ч талаар Хятадтай ерөөсөө адилгүй бөгөөд тэд өөрсдийгөө тусгаар нэгэн үндэстэн гэж үздэг нь өчүүхэн ч эргэлзээгүй хэрэг билээ... Цэргийн эрхтэн империалистуудын хөлсний хүмүүс «Монголыг эгүүлж авна» гэж хашхирцгааж байг! Бидний зовлонд учирсан олон түмэн бол Монголын тусгаар тогтнолыг сайшааж, түүнийг хэвээр байлгахад туслах хэрэгтэй...42» гэж байв. Гэтэл Гоминданы харгис засгийн газар цэргийн эрхтнүүд Монголын тусгаар тогтнолыг устгаж эзлэн авахын тул түүний хувьсгалт ололт амжилтыг элдвээр мушгин гуйвуулах, ЗХУ-тай тогтоосон ах дүүгийн найрамдлыг таслах гэж гүтгэлгийн кампани өрнүүлэх, цэрэглэн халдах хүртэл аль муу арга бүхнийг хэрэглэж байсан билээ. Гэвч хятадын интернационалч-коммунистууд монгол-зөвлөлтийн найрамдлын чухамхүү ач холбогдлыг зөвөөр ойлгож, ард түмэндээ сурталчилж байсан юм. Түүнээс нэг баримт дурдваас ХКН-ын Төв Хорооны хэвлэл «Цзефан жибао» сонин 1945 онд «БНМАУ-ын тусгаар тогтнолд баяр хүргэе» гэдэг өгүүлэлдээ «Зөвлөлт, монголын харилцааны 20 гаруй жилийн түүхээс үзэхэд ЗХУ бол хамгийн үнэн сэтгэл, эрх тэгш байдлаар Гадаад монголд хандаж байсныг хэн үгүйсгэж чадах билээ?43» гэж байсан явдал мөн.....

	БНХАУ байгуулагдсаны дараа хятадын хэвлэлүүд монголын ард түмэн шинэ амьдрал цогцлон байгуулах үйлстээ олж байгаа гайхамшигт ялалт амжилт, монгол-зөвлөлтийн ард түмний найрамдал хамтын ажиллагааны олон улсын ач холбогдлыг бодитой үнэлж байв. «Жэньминь жибао» сонин 1952 оны 10-р сарын 5-ны өдрийн тэргүүн өгүүлэлдээ: «БНМАУ нь хоцрогдсон ядуу нүүдлийн мал аж ахуйтай орноос ЗХУ-ын тусламжаар капиталист хөгжлийн шатыг алгасан социализм өөд давших замд том алхам хийлээ. 1939 онд Монголын ард түмэн их зөвлөлтийн улаан армитай мөр зэрэгцэн байлдаж Халх голын районоор БНМАУ-д халдан довтолсон Японы империалистуудын цэргийг хиар цохисон явдал тэр цагт Японы империалистуудтай тулалдаж байсан хятадын ард түмний хувьд хүчтэй зоригжуулалт болсон юм. 1945 оны наймдугаар сард БНМАУ, ЗХУ, цэргийн хамтарсан хүчээр Японтой дайтаж хятад-монголын ард түмэн, зөвлөлтийн ард түмэн болон Азийн орнуудын ард түмний нийтийн дайсан японы империалистуудыг хамгийн сүүлд бут ниргэх явдлыг ихээхэн түргэтгэсэн билээ» гэж бичиж байлаа.

	Хятадад ардын хувьсгал ялж, БНХАУ байгуулагдахад БНМАУ, монголын ард түмэн ах дүү ёсны халуун баяр хүргэж «БНХАУ-ыг тунхаглаж, Ардын Төв Засгийн газрыг байгуулсан энэ цагаас эхлээд манай хоёр улсын ард түмний хоорондын айл хөршийн сайн харилцаанд шинэ үе нээгдэж байна44» гэж онцлон тэмдэглээд хятадын ард түмнийг төлөөлж чадахаа больсон Гоминданы засгийн газартай дипломат харилцаагаа тасалж БНХАУ-ыг зөвшөөрөн хүлээж дипломат харилцаа тогтоосон билээ.

	Ийнхүү монгол-хятадын ард түмний хооронд түүхэн шинэ харилцаа тогтсоноос хойш арваад жилийн дотор тус хоёр орны хооронд эдийн засаг ба соёлын хамтын ажиллагааны тухай, найрамдал, харилцан туслах тухай гэх зэрэг улс хоорондын харилцааг харилцан бие биеэ хүндэтгэсэн тэгш эрхийн үндсэн дээр хөгжүүлэхэд чиглэсэн хэлэлцээр гэрээ байгуулсны үндсэн дээр монгол хятад хоёр орны хамтын ажиллагаа өргөжиж эдийн засгийн талаар харилцан туслалцах журмаар БНХАУ манай оронд удаан хугацааны санхүүгийн зээл олгосноос гадна ажилчин ирүүлж аж үйлдвэр, соёл үйлчилгээ, усжуулалт, зам тээврийн нэлээд барилга байгууламж барьж эхэлсэн юм. Гэтэл хамтын ажиллагааны явцад хятадын удирдагчид манай орны хувьд социалист орнуудын хоорондын харилцааны зарчимд харш чиг баримталж байгаа нь цухалзаж ирэв. Тэд, монгол, зөвлөлтийн ард түмний уламжлалт найрамдлыг зузаатгах, олон улсын коммунист хөдөлгөөн, социалист хамтын нөхөрлөлийг бэхжүүлэхэд чиглэсэн марксч-ленинч бодлогоос нь МАХН, БНМАУ-ыг ухруулж аажмаар өөртөө татах санаа агуулж байгаа нь юм юман дээр илэрч байв. МАХН, БНМАУ-ын засгийн газар хятадын удирдагчдын эл бодлогын хувьд ихээхэн тэвчээр гаргаж тус орны нөхөрлөл, хамтын ажиллагааг социалист интернационализмын зарчмаар цаашид хөгжүүлэхийг чармайхын хамт нийгмийн янз бүрийн байгуулалтай улс орнуудтай энх тайвнаар зэрэгцэн орших гадаад бодлогын зарчмаа хэрэгжүүлэн олон улсын харилцааны тавцан дээр эзлэх байр сууриа бэхжүүлж, НҮБ болон социалист орнуудын хамтын байгууллага-Эдийн Засгийн Харилцан Туслалцах Зөвлөлд элсэн орсноос гадна дотоод бодлогын хувьд социалист байгуулалтынхаа ээлжит чухал зорилтыг амжилттай шийдвэрлэж байв.

	1950-иад оны шувтаргаар ХКН, БНХАУ-ын удирдлагад Мао Зэдун тэргүүтэй их гүрний үндсэрхэх дээрэнгүй үзэлт этгээдүүд давамгайлах болж, тэд улмаар социалист лагерь болон дэлхийн коммунист хөдөлгөөнийг эрхшээлдээ оруулахын төлөө хөөцөлдөж эхэлсэн билээ. Олон улсын коммунист хөдөлгөөний бүрэлдэхүүний хэсэг МАХН хятадын удирдагчдын жанжлах гэсэн их гүрний дээрэнгүй бодлогын урхинд ороогүйгээр барахгүй, өөрийн марксч-ленинч жанжин шугамаа гуйвалтгүй баримталсаар байв. Иймд маогийнхан 1963 оны сүүлчээс эхлэн МАХН, БНМАУ, Монгол-зөвлөлтийн найрамдлыг гүтгэсэн материал сэлтийг албан ёсны хэвлэлүүддээ нийтлэх болсон, түүнээс гадна тэр үед манайд ажиллуулж байсан ажилчдаараа монгол-зөвлөлтийн найрамдлын эсрэг ухуулга хийлгэх, Мао Зэдуны үзэл санааг сурталчилсан ном хэвлэл тараалгах зэргээр БНМАУ-ын эсрэг явууллагаа идэвхжүүлсэн юм.

	1963 оны 12-р сард МАХН-ын Төв Хорооны V бүгд хурал хуралдаж «Хятадын коммунист намын удирдагчдаас дэлхийн коммунист хөдөлгөөнд гаргаж байгаа зөрөлдөөн ба МАХН-ын бодлогын тухай хэлэлцээд санал нэгтэй баталсан тогтоолдоо: «Аугаа их Хятадын ард түмэнтэй найрамдал, хамтын ажиллагаагаа бэхжүүлэх бодлого туйлбартай явуулсаар байгаа МАХН хятадын удирдагчдаас элдэв төрлийн даралт шахалт үзүүлэх замаар марксизмд харш шугамаа манай намд тулган хүлээлгэх, манай намыг дэлхийн коммунист хөдөлгөөн ба түүний шилдэг манлай хүчин-ЗХУКН-аас таслах, түүнчлэн манай ард түмнийг аугаа их зөвлөлтийн ард түмэн болон социалист бусад орны ард түмэнтэй мөнхийн холбоо найрамдалтай байх ганц зөв замаас нь гаргах гэсэн үл бүтэх арчаагүй оролдлогыг эрс шийдвэртэй няцаан буруушааж байна45» гэж мэдэгдсэн юм.

	Ийнхүү МАХН хятадын удирдагчдын баримталж байгаа бодлогыг эрс шийдвэртэй эсэргүүцэж эхлэхийн хамт Мао Зэдун Монгол, зөвлөлтийн ард түмний найрамдал, монголын тусгаар тогтнолыг хэзээнээсээ үзэн ядаж байсан хорон санаагаа шууд дэлгэн тавихад хүрсэн юм. Тэрээр 1964 оны зун Японы хэсэг социалистуудтай ярилцахдаа: «ЗХУ Монголын тусгаар тогтнолыг хангах нэрийдлээр үнэндээ энэ орныг ноёрхолдоо оруулчхаад байгаа юм46» гэснээс гадна японы , хонзогногчдыг талдаа татаж, ЗХУ-ын нутаг дэвсгэр рүү өнгөлзөх санаагаа илэрхийлсэн билээ.

	Мао Зэдуны эл хомголзлогыг манай орны бүх хөдөлмөрчид эгдүүцэн эсэргүүцсэнийг Монголын Цахилгаан Мэдээний Агентлаг уламжилж 1964 оны 9-р сарын 9-нд гаргасан мэдэгдэлдээ: «...БНМАУ-ыг Хятадын хязгаар нутаг болгон захирахыг хятадын удирдагчид аль хэдийнээс мөрөөдөж байсан юм. БНХАУ байгуулагдсаны дараа ч гэсэн Мао Зэдун болон хятадын бусад удирдах зүтгэлтэн БНМАУ-ыг Хятадын бүрэлдүүнд оруулах замаар манай ард түмний хувь заяаг ар хударгаар нь шийдвэрлэх гэсэн оролдлогыг удаа дараа хийсээр байв... Хятадын удирдагчдаас Монголыг Хятадын хэсэг болгох гэсэн мөрөөдлийг биелүүлэх зам дээр нь монголын ард түмний хувьсгалт ололт амжилт, түүнээс зөвлөлтийн ард түмэнтэй байгуулсан ах дүүгийн бат найрамдал, давагдашгүй саад болж байгаа явдалд Мао Зэдуны уур хорсол хүрсэн бололтой47» гэж цохон тэмдэглэсний чухам үнэн болох нь түүнээс хойш болсон үйл явдлаар давхар нотлогдож байна.

	ЗХУ-ын нам засгийн төлөөлөгчид 1966 онд манай оронд нөхөрсөг айлчлалт хийж монгол, зөвлөлтийн ард түмний уламжлалт найрамдал хамтын ажиллагааг улам бататгах, Ази тивд энх тайван байдлыг бэхжүүлэхэд чухал ач холбогдол бүхий БНМАУ, ЗСБНХУ-ын хоорондын найрамдал, хамтын ажиллагааны ба харилцан туслах тухай гэрээ байгуулсан явдлыг хятадын эсрэг дайн хийхээр «үгсэж» байгаа мэтээр маогийнхны хэвлэлүүд гүтгэн цуурхаж байв. Ялангуяа 1966 оны зун «Пролетарийн соёлын их хувьсгал» гэгчийг зохион байгуулж эхэлснээс хойш Маогийн бүлэг монгол, зөвлөлтийн найрамдлыг таслахын тул өөрсдийн явууллагыг янз бүрийн хэлбэрээр хүчлэн явуулж байгаагийн дотор өдөөн хатгалга гүтгэлгийн суртал нэвтрүүлэг онцгой суурийг эзэлж байв.

	1967 оны хоёрдугаар сарын 6-нд хятадын улаан хамгаалагчид Бээжинд суугаа тус улсын элчин сайдын яамны гадаа ЗХУ-ын коммунист нам, Зөвлөлт засгийн эсрэг чиглэсэн бузар гүтгэлгийг хятад, орос хэлээр бичиж наах зэргээр авирлав48. Түүнчлэн ЗХУ-ын нутагт балмад хэрэг өдүүлсэн хятад оюутныг Улаанбаатарын төмөр замын буудал дээр угтаж өнгөрүүлэх нэрийдлээр 1967 оны 1-р сарын 31-нд тус улсад суугаа Хятадын элчин сайдын яам, хятад иргэдийн цуглаан зохион байгуулж ЗХУ-ыг гүтгэн дайрсан жигшүүрт явууллага үйлдэхэд БНМАУ-ын Гадаад Явдлын Яам «хятадын дипломатуудын энэ явууллагыг жигшин буруушааж эрс шийдвэртэй эсэргүүцэл илэрхийлэн манай ах дүүгийн найрамдалт аль нэг орны эсрэг хандсан цуглаан буюу өдөөн хатгах ямар нэг ажиллагааг тус улсын нутаг дэвсгэр дээр зохиох явдлыг БНМАУ-ын бүрэн эрхт байдалд халдаж ах дүү орнуудын найрамдалд хор учруулах гэсэн зүй бус хэрэг гэж үзэж шууд хориглож байгаа учрыг Хятадын элчин сайдын яаманд сануулсан билээ49.

	Бас тус улсад суугаа Хятадын элчин сайдын яам мөн оны хоёрдугаар сарын 1-нд хашааныхаа гадна талын гэрэл зургийн самбарт ЗХУ-ыг балмадаар гүтгэн дайрсан гэрэл зургуудыг өдөөн хатгасан тайлбартай тавьсан бөгөөд түүнийг үзсэн манай ард иргэд жигшин дургүйцэж «Энэ бол Хятад ший! Бузар гүтгэлэг! Хятадын одоогийн удирдлагын гүтгэлгийг үнэмших эрүүл ухаантай нэг ч хүн манайд байхгүй», «Манай нутаг дээр үйлдэж буй жигшүүрт гүтгэлгээ нэн даруй зогсоо!» гэж самбар дээр нь бичиж эсэргүүцлээ илэрхийлж байсан бөгөөд дараа нь тэдгээр гэрэл зургийг тайлбарын нь хамт авч хаясан билээ. Энэ бол манай ард иргэд монгол-зөвлөлтийн найрамдлыг хэчнээн нандигнаж хайрладгийн илрэл бөгөөд хятадын элчин сайдын яамны хатгах үйл ажиллагааг зүй ёсоор няцаасан хатуу хариу байлаа.

	БНМАУ-ын Гадаад Явдлын Яам хятадын элчин сайдын яамны энэхүү өдөөн хатгалгатай холбогдуулж хоёрдугаар сарын 12-ны өдөр түүнд эрс эсэргүүцэл илэрхийлэн зурагт самбар ухуулгын аливаа материал гаргах явдлыг мөн өдрөөс эхлэн зогсоохыг албан ёсоор шаардсан юм. Манай тал ийм шаардлага тавихдаа, хятадын удирдагчдаас БНМАУ болон социалист бусад орны хувьд эрээ цээргүй өдөөн хатгалга хийж байгаа тухайн нөхцөлд монгол-зөвлөлт, монгол-хятадын ард түмний найрамдалт харилцаанд хор хүргэх ямар нэг шалтаг гаргуулахгүй байх эрмэлзлийг удирдлага болгосон юм.

	Ер нь «хятадын эрх баригчид 1964 оноос эхлэн монгол-зөвлөлтийн ах дүүгийн найрамдлыг колони ба эзэн орны хоорондын харилцаа гэж гуйвуулан нотлохыг оролдож байлаа. Тэд манай орон социалист орнуудын Эдийн Засгийн Харилцан Туслалцах Зөвлөлд элсэн орсон хийгээд улс ардын аж ахуй, соёлоо хөгжүүлэх, улс орноо батлан хамгаалах талаар ЗХУ-тай хамтран ажиллаж түүний социалист интернационалч тусламжийг авч байгаа явдлыг өөрсдийн гүтгэлэгтээ эш үндэс болгохыг зорьж байв. Тэгэхдээ манай нам, төрийн удирдагчдыг үндэснийхээ эрх ашгаас урвасан мэтээр гүжирдэх болсон. ХКН-ын Төв Хэвлэл «Жэньминь жибао» сонин 1967 оны V сарын 27-ны дугаартаа: «Тэд... Монгол улсын бүрэн эрх ба үндэсний эрх ашгийг урван худалджээ» гэж бичсэний дараахан мөнхүү сонин «Эзэн зарц хоёр» гэдэг өгүүлэлдээ: «Зөвлөлтийн ревизионистууд Монголыг аль хэдийн өөрийн колони болгосон50» гэхийн зэрэгцээгээр «өөрийнхөө хүчинд тулгуурлан» хөгжих онол гэгчээ идэвхтэй сурталчилж, Монголд хятад маягийн «соёлын хувьсгал» гаргахыг уриалан дуудаж байснаас гадна 1969 оны хавар хуралдсан ХКН-ын IX их хурал гэгчид тавьсан тайлан илтгэлд: ЗХУ-ыг «...БНМАУ-д дарангуйллаа чангаруулж байна51» гэх зэргээр ул үндэсгүй гүтгэлээ. Тэрчлэн БНХАУ 1969 оны тавдугаар сарын 24-ний өдөр гаргасан засгийн газрын мэдэгдэлдээ манай орныг ЗХУ-ын «Колони, цэргийн бааз» гэжээ. ХКН-ын IX их хурал ЗХУ болон дэлхийн социалист системийн эсрэг тэмцэх явдлыг БНХАУ-ын тэргүүн зэргийн зорилт болгон тавьснаас хойш Бээжингийн гадаад бодлого эрс идэвхжих шатанд шилжсэн юм. Хятадын удирдагчдаас зөвлөлтийн эсрэг, социализмын орнуудын эв нэгдлийн эсрэг, империализм, түрэмгийллийн хүчийг хазаарлахад чиглэсэн бодлогыг таслах гэсэн дайсагнасан чиг шугам нь огт өөрчлөгдөөгүй байна. Социалист орнуудад элчин сайдаа буцаан суулгаж зарим асуудлын талаар хэлэлцээ хийх болсон нь харилцаагаа хэвийн байдалд оруулах гэсэн хандлага байгаа ч юм уу гэмээр харагдавч уг чанартаа энэ нь социалист орон тус бүртэй «учир ялгаатай» харьцаж, нэгийг нь нөгөөгийн эсрэг хатгаж, чадвал заримыг нь өөртөө татах, ядвал Бээжингийн задраан бутаргах явууллагын хувьд «төвийг сахиулах» тэгснээрээ ЗХУ-ыг ганцаардуулах гэсэн бодлогоос тактикийн шинэ хэлбэрээс урган гарч байна.

	Маогийн бүлгээс БНМАУ-ын тухайд явуулдаг гүтгэлгийн суртал нэвтрүүлэг зарим талаараа хязгаарлагдангуй болж байна. Тухайлбал монгол орны дотоод байдлыг тусгайлан гүтгэж гуйвуулах нь ямар ч явцгүй, үр дүнгүй болсон учир арай багасав. Харин монгол-зөвлөлтийн найрамдал хамтын ажиллагааг гүжирдэх нь улам даамжирч байна. В. И. Лениний 100 жилийн ойд зориулж «Жэньминь жибао», «Цзефанцзюнь бао» сонинууд ба «Хунци» сэтгүүлийн редакцын газраас хамтран 1970 оны дөрөвдүгээр сарын 22-нд гаргасан тэргүүн өгүүлэл, 1971 оны арван нэгдүгээр сарын 29-ний «Жэньминь жибао» сонины өгүүлэл, 1972 онд Бээжинд хэвлэгдсэн «Дэлхийн газрын зургийн цоморлогийн тайлбар зэрэгт БНМАУ-ыг мөн л «Зөвлөлтийн колони» «Зөвлөлтийн цэрэгт эзлэгдсэн орон» мэтээр дүрслэн бичжээ.

	БНХАУ Нэгдсэн Үндэсний Байгууллагад ороод жил гаруй болж байна. Түүнийг олон улсын нэр хүндтэй эл байгууллагын гишүүн болох явдлыг ЗХУ, БНМАУ болон нийт социалист орнууд, дэлхий дахины шударга улс түмэн олон жилийн турш гуйвалтгүй дэмжсэн билээ. Гэтэл БНХАУ-ын төлөөлөгчид энх тайван, аюулгүй байдлыг бэхжүүлэхэд чиглэсэн олон чухал асуудлыг НҮБ-д хэлэлцэхэд шударга улс түмний найдварыг хөсөрдүүлэн энх тайван, социализмын дайсан этгээдтэй дотночлон дуу хоолойгоо нийлүүлж байна. Чингэхдээ бас БНМАУ, ЗХУ хоёрын социалист интернационализмын зарчмын үндсэн дээр найрамдалтай хамтран ажиллаж, харилцан туслалцаж байгааг элдвээр гүтгэн гүжирдэж байна. Бид Мао Зэдун тэргүүтэй Бээжингийн удирдагчдын их гүрний үндсэрхэг дээрэнгүй бодлогын үүднээс хийж байгаа явууллагыг хятадын үй олон интернационалч коммунист болон ард түмний хүсэл эрмэлзлээс ямагт зааглан авч үздэг юм.

	Одоо манай орон НҮБ, социалист орнуудын Эдийн Засгийн Харилцан Туслалцах Зөвлөл гэх зэрэг олон улсын чухал байгууллагуудын гишүүн бөгөөд нийгмийн янз бүрийн байгуулалтай 60 гаруй оронтой дипломат харилцаатай байна. Гадаад улс төр, эдийн засаг, соёлын харилцаа маань жилээс жилд өргөжиж байгаа явдал бол БНМАУ Бээжингийн суртал нэвтрүүлгийн нэрлэдэгчлэн «колони», «эзлэгдсэн орон» биш, харин бүрэн эрхт, тусгаар тогтносон улс мөн, Монгол-зөвлөлт хоёр орны найрамдал хамтын ажиллагаа бол социалист интернационалч зарчим дээр бат тулгуурласан бөгөөд юуны урьд БНМАУ-ын тусгаар тогтносон байдал, социалист бүтээн байгуулалтыг бататган хөгжүүлэгч найдвартай хүчин зүйлийн нэг болж байгаа гэдгийг нотлон харуулж байна.

Э. ПУНЦАГ : ЦӨМИЙН ЗЭВСЭГ - МАОГИЙН ХЭНЭЭРХЭЛ

	Атом устөрөгчийн зэвсэг зэрэг хөнөөлт дайны хэрэгслийг цаазлан хориглох, бүрмөсөн устгах явдал орчин үеийн олон улсын түгшүүртэй байдлыг намжаах тэмцлийн хамгийн ноцтой асуудал, даян дэлхийн энх тайвны хөдөлгөөний салшгүй чухал хэсэг боллоо. Гэтэл Маогийн «дорнын. салхи» нь энэ хөдөлгөөнийг сөрж шуургалсаар байна.

	Аль 30-аад оноос дайнд бишрэх болсон Мао Зэдун 50-иад онд атомын дайныг илэрхий сурталчлагч, 60-аад онд БНХАУ-д халуун цөмийн зэвсэг үйлдвэрлэх болон цөмийн дайны стратеги, тактикийг боловсруулагч болжээ. Тэгэхдээ Мао Зэдун хятадын ард түмний ирээдүйн хувь заяаны асуудлыг огтхон ч эс хайхран тэдний ихэнх хувийн амь насыг дэлхийн халуун цөмийн дайны зууш болгон ашиглахыг эрмэлздэг ажээ.

	1957 оны Москвагийн зөвлөгөөн дээр Мао Зэдун «Гарынхаа чадлыг туршин (империализмтай дайтаж) үзэцгээе, тэгээд дараа нь бүтээн байгуулах ажилдаа орцгооё» гэдэг санал тавьж дэлхийн дайнд шууд уриалж байсныг Ашок Кадатаскоттой «Хүн бол бурхан, сүг хоёрын алин болох нь Мао Зэдуны улс төрийн хөрөг» гэдэг номдоо дурджээ52.

	Тийнхүү цөмийн галд гараа ээж, бахаа ханах гэсэн Маогийн гол санаа нь хятадын жанжлан ноёрхох их гүрний эрмэлзлийг хэрэгжүүлэхэд оршиж байв.

	Мао Зэдун чухамдаа дэлхийд халуун цөмийн дайн даруй дэгдээж хоёр системийн их гүрнүүд, тухайлбал Америк ЗХУ хоёрыг тулалдуулж, хоёулыг нь доройтуулж тэр дайны хөлд бусад улс үндэстнийг нэрвэгдүүлэн сулруулж аваад өөрийн ноёрхлыг даян дэлхийд тогтоохыг эрмэлзэж байна. Тийм учраас Мао ЗХУ-ыг турхирч пролетарийн интернационалч үзлийн «үлгэр жишээ үзүүлж» АНУ-ын эсрэг дайнд орох ёстой мэтээр хатган өдөж байв. Гэвч Маогийн тэрхүү хүний гараар могой барих бодлого орчин үед ямар хор холбогдолтой болоод түүний мөн чанар чухам юунд оршиж буйг дэлхийн энх тайванч улс түмэн, ялангуяа ЗХУ тухай бүр уудлан илрүүлж няцааж буйд Мао болон түүний бүлэг эрс эгдүүцэж байна.

	БНХАУ-ын одоогийн эрх баригчид, ЗХУ хоёрын чухам хэн нь дайны төлөө, хэн нь эсрэг байгааг тэдгээрийн явуулж байгаа илт бодлогоос дэлхийн ард түмэн тодорхой харж байна.

	 

	1. Маогийн хоёр нүүр

	 

	Орчин үеийн шинжлэх ухаан-техникийн хувьсгалын гайхамшигт ололтын нэг бол хүн төрөлхтөн цөмийн эрчим хүчийг нээсэн явдал мөн. Тэр ололтыг ашиглан АНУ анхны атомын бөмбөг, анхны байлдааны шумбадаг онгоц хийсэн байхад ЗХУ анхны цахилгаан станц, мөс хагалагч анхны «Ленин» хөлөг онгоц бүтээсэн билээ. АНУ-ын хийсэн техник нь юуны өмнө цэрэг-дайны, ЗХУ-ын хийсэн техник нь энх тайвны үйл хэрэгт зориулагджээ.

	Цөмийн эрчим хүчийг энх тайвны зорилгод ашиглаж буй одоогийн баримтаас гадна түүнийг цаашид ашиглах асар их бололцоо, тухайлбал, говь цөлийг цэцэрлэгжүүлэх, өлсгөлөнг арилгах, байгаль орчныг бохирдлоос хамгаалах зэрэг орчин үед хүн төрөлхтний өмнө тулгарч байгаа амин чухал асуудалд цөмийн эрчим хүч хэчнээн ирээдүйтэй нь мэдээж. Ганц жишээ дурдахад байгалийн бие түлшний нөөцийг одоогийн хэрэглэж буй эрчим хүчтэй харьцуулбал уг нөөц нь сайндаа 150—370 жилд хүрэлцэх бөгөөд хэрэв хүн амын өсөлт, ам тутам эрчим хүч хэрэглэх өсөлтийг бодолцвол дээрх нөөц нь 2100 оны сүүлч гэхэд шувтрах тухай эрдэмтэд тооцоолсон зүйл буй ажээ. Гэтэл одоо дэлхийд байгаа нийт атомын цахилгаан станцад ашиглагдаж буй цөмийн түлшний тодорхойлогдсон нөөцийг дэлгэрүүлж хэрэглэхэд барагцаалбал 25 мянган жилд эрчим хүчээр гачигдахгүй гэж ХБНГУ-ын эрдэмтэн Г. Мандель бодож гаргажээ53. Үүнээс үзэхэд хүн төрөлхтний эрчим хүчний өлсгөлөнг ялахад цөмийн эрчим хүч хэчнээн их ирээдүйтэй болох нь тодорхой байна. Цөмийн эрчим хүчийг энх тайвны зорилгоор ашиглахад ч хамгаалах арга хэмжээ давхар эс авбал цацраг идэвхт хуримтлал ихдэх аюултай нь зөвхөн одоогийн байдлаар АНУ-д цацраг идэвхжилийн хэмжээ албан ёсоор хязгаар тогтоосноос даруй 20 дахин их болсноор гэрчлэгдэж байна54.

	1945 онд Японы Хиросима Нагасаки хотод Америкийн хаясан бөмбөгнүүд нь тус бүр 20 кило тонны чадалтай байсан бол одоо зуун мега тонны цөмийн бөмбөг үйлдэх бололцоотой болжээ.

	Лондоны стратеги судлалын хүрээлэнгийн үзэж байгаагаар одоо цөмийн зэвсэг эзэмшиж байгаа 5 гүрнээс гадна ойрын ирээдүйд цөмийн зэвсгийг (ХБНГУ, Япон, Энэтхэг, ӨАБНУ, Итали, Канад, Швед, Чехословак, Израил, Швейцар зэрэг) арав гаруй орон үйлдвэрлэх бололцоотой болжээ. Ийнхүү хүн төрөлхтөн өөрсдийгөө хүйс тэмтрэн устгах аюулд хүргэж болох хөнөөл бүхий халуун цөмийн зэвсэгтэй XX зууны дундуур ид тулгарчээ.

	Гэтэл тэр маш аюулт зэвсгийг Мао «цаасан бар55» гэж зарлаад цөмийн зэвсгийг бүрэн хориглохыг илт дургүйцэж, харин «цаасан барын» хойноос улайран хөөцөлдөх болов. Тэр бодлого нь «Винтов бол засаг гэдэг маогийн номнолд тохирох учир бээжингийн эрх баригчид «цөмийг цөмөөр няцаах» тактикт шилжжээ.

	Энэ бол ялангуяа шинэ амьдралын замд саявтар орж буй улс оронд хэмжээлшгүй сүйтгэлтэй зүйл юм. НҮБ-ын судалгаагаар үзэхэд одоогийн нөхцөлд цөмийн зэвсгийн «багахан» хүч нөөц бүрэлдүүлэхэд жилд барагцаалбал 560 сая долларын зардал шаардагдах ажээ. Зөвхөн Хиросимад хаясан ганц бөмбөгний галт цэнэгийн өртөг 11 сая доллар байжээ. Ийм их хүч хөрөнгийг өндөр хөгжилтэй хөрөнгөтөн орон ч гэсэн ард түмний аж амьдрал, соёлын зардлыг дээд зэргээр хорогдуулах замаар гаргаж байна. Гэтэл хүн амын аж амьдралын нь түвшин төдий л ахицгүй байгаа хятадын эрх баригчид атом, цөмийн зэвсгээр хөөцөлдөх явдлыг төрийн бодлогын гол нэг чиглэл болгон сонгож байна.

	Маогийнхан социализм байгуулах үзэл санаанаас хэрэг дээрээ ухарч, хятадын ард түмний нийгэм, эдийн засаг, соёлын хөгжилтийг чөдөрлөж пуужин-цөмийн зэвсгийн хүчин чадлыг яаруу түргэн нэмэгдүүлэхийн тулд хөрөнгөө дээд зэргээр «арвилан хэмнэх» аргад шилжив. Гэтэл «цөмийг цөмөөр» хариулна гэдэг балмад бодлогыг орхиж зэвсэглэлээр хөөцөлдөх явдлыг улс төрийн буюу гэрээ хэлэлцээрийн эрэмбэ дараатай аргаар хориглохын чухлыг орчин үеийн амьдрал, түүний дотор хятад орны амьдрал ч шаардаж байна.

	Цөмийн дайн дэгдвэл түүнд үл өртөгдөх улс орон үлдэх аргагүйн дээр цөмийн зэвсэгтэй улс орны тоо олшрох тутам улс түмний аюулгүй байдал улам хүндэрнэ гэдэгт одоо нэгэнт эргэлзэх хэрэггүй болжээ. Тийм учраас атом цөмийн зэвсгийг хориглох хөдөлгөөн дэлхийн хүн амын янз бүрийн давхрааг хамарч, атомын зэвсгийг анх түрүүнд хэрэглэсэн аль нэгэн улсын засгийн газрыг хүн төрөлхтний эсрэг үйлдсэн гэмт хэрэгтэн гэж үзэхийг уриалсан энх тайвны талынхны дэлхий дахины их хурлын байнгын хорооны 1950 оны Стокгольмын шударга уриалалд 500 сая хүн үсэг зуржээ. Энэ тоонд энх тайвныг эрхэмлэдэг монголын ард түмний гарын үсэг ч орж буй. БНМАУ дэлхийн II дайны дараа зэвсэгт хүчнийхээ тоог гуравны хоёроос илүү хувиар, цэргийн зардлыг 8 дахин хорогдуулсан бөгөөд БНМАУ-ын бага хурлын тэргүүлэгчид 1951 оны хоёрдугаар сард «энх тайвныг хамгаалах тухай хууль» баталсан юм.

	Цөмийн зэвсгийг агаар мандал, сансрын огторгуй, усан дор туршихыг хориглосон Москвагийн гэрээ, сансрыг судлах, эзэмших улс гүрнүүдийн үйл ажиллагааны зарчмын тухай гэрээ, цөмийн зэвсгийг дэлгэрүүлэхгүй байх тухай гэрээ, далай тэнгисийн ёроол, түүний мандалд цөмийн зэвсэг ба хүнийг үй олноор хөнөөгч бусад зэвсэг байрлуулахыг хориглох тухай гэрээнүүдэд БНМАУ хамгийн түрүүнд гарын үсэг зурсан улсын нэг бөгөөд тэдгээрийн ихэнхийг боловсруулахад зохих хувь нэмрээ оруулжээ.

	НҮБ-ын зэвсэг хураах хороонд БНМАУ 1969 онд гишүүнээр батлагдсанаас хойш уг хорооны ажилд улам бүр идэвхтэй оролцож байна. БНМАУ социалист нөхөрлөлийн бусад орнуудтай хамтран хими, бактериологийн зэвсгийг хориглох» устгах тухай конвенцын төслийг 1969 онд НҮБ-ын Ерөнхий Ассамблейн XXIV чуулганд хэлэлцүүлэхээр оруулсан жишээтэй юм.

	Дайн, энх, зэвсэг хураах асуудлаар хятадын өнөөгийн удирдагчид хоёр нүүр хэрэглэж ирлээ. Мао Зэдун нийт улс түмний эрх ашиг байтугай хятадын ард түмний өөрийнх нь эрх ашигт үл нийцэх их гүрний үндсэрхэг дээрэнгүй үзлээр үзэл суртлын зэвсэг хийж түүнийгээ биелүүлэх хэрэгсэл болгож цөмийн зэвсгийг сонгон авч 1958 оноос эхлэн цөмийн зэвсгийн ид шидэд шүтсэн гадаад, дотоод бодлогод шилжсэн юм. Энэ нь Мао угаасаа алив бүх хүчирхийлэлд шүтэн биширдгийн нотолгоо болно. Хятад Ард Улсыг энх тайван, ардчилал, социализмын замаар хөгжүүлж хүн ардын аж амьдралын түвшнийг дээшлүүлэх эрх ашгийн үүднээс Хятад улсад атомын хүчийг энх тайвны зорилгод ашиглах, атом цөмийн шинжлэл судлал хөгжүүлэхэд нь Зөвлөлт Холбоот Улсын шинжлэх ухааны байгууллага тусалж кадр хүчнийг нь бэлтгэж өгсөн юм. Гэтэл Маогийн бүлэг тэр ажлыг ард түмний эсрэг, их гүрний дээрэнгүй эрмэлзэлдээ ашиглах болсон байна. Бээжин «өөрийн хүчинд тулгуурлаж» хийсэн анхныхаа атомын бөмбөгийг 1964 оны аравдугаар сарын 16-нд туршсан байна. Үүнийхээ зэрэгцээгээр алив гүрний цөмийн онц эрхийг эвдэх нэрийдлээр олон улсын түгшүүрийг улам хурцатгах санаа зорилго бүхий үзэл суртлын кампани өрнүүлж ЗХУ, социалист бусад орны энх тайванч бодлогыг жадлан эсэргүүцэж эхлэв. Энэ ажилдаа Бээжин баруун Германы хонзогногчид зэрэг хэт харгис этгээдтэй үгсэн хуйвалдахаас ч буцахгүй болжээ.

	ХБНГУ-ын харгис хүчний төлөөлөгч, батлан хамгаалах яамны сайд байсан Штраус 1967 онд Хятадын талаар ярихдаа түүнийг атомын асуудлын хувьд «Баруун германы нууц холбоотон» гэж шууд нэрлэсэн удаа бий. Маогийнхан баруун Герман зарим монопольтнуудтай олон тооны гэрээ хэлэлцээр байгуулан, тэднээс атом цөмийн зэвсгийн инженер техникчид хийгээд тоног төхөөрөмжийг авдаг болжээ.

	БНХАУ 1968 онд баруун Германаас 207 сая америк долларын бараа худалдаж авч байсны 70 хувь нь шууд цэрэг дайны холбогдолтой үйлдвэрлэлд зориулагджээ.

	Маогийнхан цөмийн зэвсэгтэй болох шуналаа батлан хамгаалах зорилготой юм гэж тайлбарлахыг оролддог. Энэ бол дэлхийн болон Хятадын олон нийтийг шууд мэхэлж байгаа хэрэг юм. Маогийн хоёр нүүрт бодлогыг олон тооны хөдөлшгүй баримт илчлэн харуулж байна.

	Олон улсын коммунист, ажилчны намуудын 1957 оны Москвагийн зөвлөгөөн дээр «атом, устөрөгчийн зэвсгийг үйлдэх, хэрэглэх явдлыг цаазлан хориглох, үүний анхны алхам болгож эдгээр зэвсгийн туршилтыг нэн даруй зогсоох» талаар гаргасан уриалга бүхий энх тайвны Тунхаг бичигт ХКН-ын төлөөлөгчдийн тэргүүн Мао Зэдун гарын үсэг зурсныг энд дурдах хэрэгтэй юм. Бас цөмийн зэвсэг туршихыг ганцаараа зогсоох тухай ЗХУ-ын шийдвэрийг даян дэлхийн өргөн олны хамт сайшаан талархаж байгаагаа БНХАУ илэрхийлж байлаа. Социалист лагерийн орнуудын хувьсгалт ололтод өнгөлзсөн аливаа түрэмгийлэгч улс буюу бүлэг улсын халдлага довтолгоог няцаан цохиход зөвлөлтийн цөмийн хүчин чадал хангалттай хүрэлцэх учир БНХАУ цөмийн зэвсэг үйлдвэрлэх шаардлагагүй гэдгийг Мао өөрөө 1958 оны есдүгээр сард зөвшөөрөн хүлээж байжээ. «Гэрээ байгуулагч хоёр этгээдийн аль нэгний эсрэг Япон буюу түүний холбоотон улс довтолж тийнхүү дайны байдалд орвол түүнд гэрээ байгуулагч нөгөө тал нь цэрэг болон бололцоотой гэж үзсэн бүхий л зүйлээр туслах» тухай 30 жилийн хугацаатай байгуулсан Зөвлөлт, Хятадын найрамдал, холбоо, харилцан туслах тухай 1950 оны гэрээнд бичээстэй юм. Гэтэл 1959 оны хоёрдугаар хагасаас эхлэн Маогийн бүлэг батлан хамгаалах хүчний талаар бас «өөрийн хүчинд» тулгуурлах бодлогод шилжсэн билээ.

	Чухам тэр цагаас Зөвлөлтийн эсрэг үзэл БНХАУ-ын гадаад, дотоод бодлогод ихээхэн хүчтэй нэвтэрч эхэлжээ. Хятадын удирдагчид цөмийн зэвсгийн онц эрхийн тухай асуудлыг сэдэхдээ ЗХУ-ыг империалист АНУ, Англитай зэрэгцүүлэн тавьсан нь үнэн хэрэг дээрээ Зөвлөлтийн эсрэг өдөөн хатгалга байлаа.

	Цөмийн зэвсэгтэй болох бололцоог хонзогногчдод олгох нь галзуу хүнд гал өгөөд дарьтай торх руу явуулсантай адилхан юм гэж ЗХУ-ын засгийн газрын 1963 оны есдүгээр сарын 21-ний мэдэгдэлд дурджээ.

	Цөмийн зэвсгийг бүрэн хориглох программын анхны алхам болгож цөмийн туршилтыг хориглох тухай саналыг 1955 оны тавдугаар сарын 10-нд анх удаа ЗХУ дэвшүүлсэн юм. ЗХУ, социалист ах дүү орнуудын олон жилийн шургуу чармайлтын ачаар «цөмийн зэвсгийн туршилтыг гурван орчинд хориглох» тухай гэрээ 1963 оны наймдугаар сарын 5-нд Москва хотод байгуулжээ.

	Москвагийн гэрээ нь зэвсэг хураах зэрэг олон улсын чухал асуудлыг хэлэлцээрийн замаар шийдвэрлэхэд үүд хаалга нээж өгсөн түүхэн чухал баримт бичиг болсон юм. Гэтэл уг гэрээнд үсэг зурах өдрөөс эхлэн түүнийг БНХАУ-ын төлөөлөгчид олон улсын тайзан дээр илэрхий эсэргүүцэх болсон билээ. Үүнийг тухайлбал 1963 оны наймдугаар сарын 5-нд Хиросимад нээгдсэн атом, устөрөгчийн бөмбөгийг хориглох олон улсын IX бага хурлын түүх, тэр үеэр Хятадын баримталсан байр суурь гэрчилж байв. Москвагийн гэрээнд үсэг зурахаас өмнө ч БНХАУ уг гэрээг эсэргүүцэж 1963 оны долоодугаар сарын 31-нд төрийн зөвлөлийн ерөнхий сайд Жоу Эньлайн нэрээр бүх улсын засгийн газрын тэргүүн нарт илгээсэн захидалдаа Москвагийн гэрээний агуулгыг сөргүүлэн няцааж бүх орны төрийн тэргүүн нарын зөвлөгөөн хийж цөмийн зэвсгийг бүрэн хориглох ба устгах тухай асуудал хэлэлцэх санал гаргажээ56. Түүний нөгөөдөр нь 1963 оны наймдугаар сарын 2-нд «цөмийн зэвсгийг бүрэн төгс хориглон устгахын төлөө бүх дэлхийн ард түмэн нэгдэн тэмцэгтүн» гэсэн гарчигтай тэргүүн өгүүллийг «Жэньминь жибао» сонин нийтэлжээ.

	Москвагийн гэрээнд гарын үсэг зурах үетэй буюу уг үйл явдалтай шууд холбоотой Бээжингийн эрх баригчдын уг бодлого Хятадын засгийн газрын 1963 оны наймдугаар сарын 15, есдүгээр сарын 1-ний мэдэгдэлд бүрэн тусгагджээ. «Цөмийн туршилтыг хэсэглэн хориглох тухай» Москвагийн гэрээг «ЗХУ өөрийн баримталж байсан бодлогоос 180° эргэж америкийн империализмд бууж өгсөн, цөмийн зэвсгийг цаазлан хориглоход алхам урагш болсон биш, харин цөмийн дайны аюул заналыг хурцатгах алхам болсон, энэ чанараараа ЗХУ-ын ард түмэн, социалист лагерь, даян дэлхийн ард түмний эрх ашгаас урвасан гэрээ» гэх мэтээр зэмлэсэнд хятадын засгийн газрын дээрх баримт бичгүүдийн гол агуулга багтаж байна.

	БНХАУ цөмийн зэвсэг болон түүнийг үйлдвэрлэхтэй холбогдсон баримт сэлтийг ЗХУ-аас салган авах горьдлого нь Москвагийн гэрээ байгуулагдсанаар тасарчээ. Хэрэв Хятад нь «цөмийн онц эрхийг эвдэж» цөмийн туршилт хийхэд хүрвэл Москвагийн гэрээ болон түүнд нэгдсэнээс болж хамгийн хямд өртөг бүхий газар дээрх туршилтыг хийх эрхгүй болох зэрэг гэрээний шууд нөлөөнөөс болгоомжилж Маогийнхан тэр гэрээг үндсээр нь эсэргүүцэж түүнд нэгдэн орохоос эрс татгалзсан юм. Цөмийн зэвсгийг агаар мандал, сансрын уудам, усан дор туршихыг цаазлан хориглох гэрээ нь социалист орнууд, бүх дэлхийн улс түмнийг «хууран мэхлэх», тэдний ашиг тусад «тэрсэлсэн» зүйл мэтээр Маогийнхан номложээ. Одоо үеийнхнээр барахгүй, хойч үеийн хүмүүсийн эрүүл мэндэд хортой цацраг идэвхт бодисоор агаарыг хордуулах57 явдал энэ гэрээ байгуулснаар зогсох бололцоотой болсонд уул гэрээний практик ач холбогдол оршиж байгааг дэлхий дахины улс түмэн сэтгэл хангамжтай ухамсарлаж байна. Гэтэл Мао, түүний бүлэгт үнэн хэрэг дээрээ цөмийн туршилтыг хориглох, ялангуяа цөмийн зэвсгийг цаазлан хориглох ямар ч гэрээ хэлэлцээр хэрэггүй, харин цөмийн зэвсэг л хэрэгтэй гэж мэтгэн цөмийн зэвсгийг цаазлан хориглохтой холбогдсон бүх гэрээ, цөмийн зэвсэггүй бүс байгуулах саналд хүртэл дургүйцэж цөмийн зэвсгээр илт хөөцөлдсөнийг дэлхий нийт харсан юм.

	Маогийнхан ердөө л цөмийн зэвсгийн хор хөнөөлийг санаатайгаар дутуу үнэлж ард түмний сонор сэрэмжийг займруулж байгаад тэр хооронд нь ямар ч үнээр хамаагүй цөмийн зэвсэгтэй болохыг зорьжээ. Хүч ихтэй халуун цөмийн ганц бөмбөгний дэлбэрэлт нь дэлхийн 1, 2-р дайныг оролцуулан, өнгөрсөн бүх дайнд хэрэглэсэн тэсрэлтийн зэвсэг хэрэглэлээс илүү хүчтэй тийм бөмбөг олон мянгаар хуримтлагдсаныг58 маогийнхан мэдсээр байж цөмийн зэвсэг бол «цаасан бар» гэж сурталчилдаг мөртөө өөрсдөө тийм «цаасан бар» хийхийн төлөө хятадын ард түмний хүч хөрөнгийг цөлбөн шавхаж, үй олон тариачдыг өлсгөлөнд учруулж байгаагийн учир юу вэ?

	НҮБ-ын тогтоол59, ЗХУ болон социалист бусад олонх орны тунгаан хэлэлцэж нэгэнт тохиролцсон байр суурийг хятадын удирдагчид ийнхүү дайрч давшлах болсон нь санамсаргүй хэрэг биш бөгөөд түүний уг сурвалж нь маогийн бүлгийн их гүрний үндсэрхэг дээрэнгүй үзэл, дэлхийн хувьсгалт хөдөлгөөнд «жанжлах» гэсэн тэрсүүд харгис бодлого юм. Хятадын удирдагчдын энэ харгис бодлогыг ЗХУ-ын засгийн газар 1963 оны 8—9-р сарын мэдэгдэлдээ илрүүлэн заасан билээ. Марксизм-ленинизмийн тугаар халхавч хийж дэлхийн шинэ дайнд бэлтгэхийг уриалж хүн амынхаа тэн хагасын амийг золиосонд гаргахаас буцахгүй байгаа Маогийн бүлгийн энэ бодлого АНУ тэргүүтэй империалист гүрнүүдийн гар саврыг суллан гааруулах аятай шалтаг болж, социалист лагерийн эрх ашиг, олон улсын коммунист ажилчны хөдөлгөөн болон империализм, колоничлол, дайны эсрэг эрх чөлөө, тусгаар тогтнолын төлөөний тэмцэл, даян дэлхийн өнө бат энх тайван, социализмын төлөө тэмцэлд ихээхэн хор хохирол учруулсан бөгөөд одоо ч учруулсаар байна. Империализмын эсрэг, энх тайван, социализмын төлөө гэдэг Маогийн багийг хуулж орхивол цаанаас нь харин ЗХУ болон бусад социалист орнуудын эсрэг хятадын их гүрний үндсэрхэг дээрэнгүй үзлийн «аймшигт» нүүр царай гарч ирнэ. Маогийн бодлогын мөн чанар илэн далангүй хэлбэл ийм ажээ.

	Маогийн бодлогын уршгаар хятадын ард түмэн хэрхэн яаж хохирч байгааг ялангуяа «пролетарийн соёлын их хувьсгал» гэгчийн үед хятадын эдийн засаг, соёл, түүний социалист байгуулалтад учруулсан аюул гэрчилж байна.

	 

	2. Мөөгөн будан, зэлт бөмбөр

	 

	Бээжингийн реактор ашиглалтад орох үеэс эхлэн Чэнь И, нисэх хүчний командлагч агсан Лю Ялу, маршал Не Жүнжен нарын зэрэг хүмүүс Хятад цөмийн зэвсэгтэй гүрэн болно гэдгийг илчилсээр байлаа. Бээжингийн реактор 1958 оны 9-р сард ашиглалтад орж 1960 оны 11-р сард плутоний ялгаж эхэлжээ. Энэ амжилтад тулгуурлан «атом, устөрөгчийн хэдэн бөмбөг хийхэд 10 жил хангалттай хугацаа» гэж Мао Зэдун 1958 онд зарлажээ.

	Маогийнхан «винтовын тусламжтайгаар дэлхийг өөрчлөн байгуулж болох» тухай бодлогыг биелүүлэхэд юуны өмнө «их үсрэлт», «ардын коммун» хэрэгтэй болсон гэж уг кампанийг 1958 оноос эхлэн орон даяар өрнүүлжээ. Тэр цагаас эхлэн Хятад цөмийн зэвсэг үйлдвэрлэх программд шилжжээ. Тэгээд 1964 оны 10-р сарын 16-нд Хятад анхныхаа атомын бөмбөгийн туршилтыг хийж 1965 оны 5-р сарын 14-нд хоёр дахиа туршсан билээ. Аль аль нь уран—235 байсан бөгөөд тийм нэг бөмбөг үйлдвэрлэхэд 350 сая фунт стерлинг шаардагдах ажээ.

	Хятад 1967-оны 6-р сард устөрөгчийн анхны бөмбөгөө, 1968 оны 12-р сарын 27-нд дараагийнхыг нь тус тус туршсан бөгөөд устөрөгчийн 3 дахь бөмбөгөө 1969 оны 9-р сарын 29-нд туршсан байна.

	Мэргэжилтнүүдийн тооцоолсноор эдгээр дэлбэлэлт хийхэд БНХАУ нийтдээ 6 миллиард гаруй доллар буюу 15 миллиард юань заржээ. Гэтэл Хятад одоогийн байдлаар жилд дөнгөж 3—4 миллиард долларын гадаад худалдаа хийж байгаа билээ.

	Хэрэв цөмийн туршилтад зарсан 6 миллиард доллароор 100 шахам химийн завод барьсан бол Хятад химийн бордооны гачигдлыг арилгаж хятадын ард түмнийг үр тарианы хэрэгцээгээр хангахад шийдвэрлэх алхам хийж болох байжээ.

	Бээжингийн удирдагчид цөмийнхөө туршилтыг зөвхөн «цөмийн онц эрхийг» эвдсэнээр барахгүй империализмтай тэмцэж байгаа Вьетнамын ард түмэн, дэлхий дахины хувьсгалт ард түмний зоригийг бадруулсан мэтээр тайлбарладаг юм. Гэтэл дайнд дургүй нийт улс түмэн, ялангуяа цөмийн зэвсгийн гай гамшгийг биеэр эдлээд одоо хятадын цөмийн дэлбэлэлтээс үүссэн цацраг идэвхт тунадас бүхий агаараар амьсгалж суугаа японы ард түмний зориг нь Хятадын цөмийн туршилтад тийм ч бадарсангүй харин түүнийг зориг бадрангуйгаар эсэргүүцсэн юм.

	Тэрчлэн «БНМАУ бол цөмийн туршилтыг хориглох Москвагийн гэрээнд гарын үсэг зурсан орны нэг. Бид БНХАУ-ын шинжлэх ухаан-техникийн түвшин атомын бөмбөг хийх хүртэл дээшилсний нь эсрэг биш. Гэхдээ цөмийн дайны аюулыг зайлуулахын төлөө бид тэмцдэг юм. Ийм учраас Хятадын цөмийн дэлбэрэлтэд бид дурлахгүй, түүнийг таашаахгүй» гэж манай улсын бүрэн эрхт төлөөлөгч бүр 1964 онд мэдэгдсэн билээ.

	1965 оны 5-р сарын 14-нд БНХАУ атомын бөмбөг 2 дахь удаагаа туршсантай холбогдуулан мөн үеэр НҮБ-ын зэвсэг хураах хорооны хуралдаан дээр 500 гаруй сая хүн амтай Энэтхэгийн төлөөлөгч В. С. Триведи Хятадын атомын дэлбэлэлт нь бүх хүн төрөлхтнийг дайрч буй хэрэг гээд НҮБ нь цөмийн туршилтыг зэмлэсэн аль хэзээний тогтоолтой учир «хятадын туршилт нь зэмлэл хүлээлгэвэл зохих ipso facto мөн60» гэжээ.

	1968 оны 12-р сард БНХАУ-ын устөрөгчийн бөмбөг туршилттай холбогдуулан Японы Хиросима хотын даргаас Жоу Эньлайн нэр дээр илгээсэн цахилгаан утсандаа: «Атомын бөмбөгөнд анх удаа нэрвэгдсэн хотын иргэдийн өмнөөс та нарын удаа дараа явуулж буй цөмийн туршилтад эрс эсэргүүцэл зарлаж байна. Цөмийн зэвсэг бол ард түмний аюулгүй байдлыг хангах найдвартай баталгаа биш гэжээ. Энэ бол ганц Хиросимын ард түмний дуу хоолой биш, цөмийн дайны аюултай тэмцэгч бүх улс түмний шударга дуу хоолой байв.

	Гэвч Бээжингийн удирдлага Ази болон даян дэлхийн олон нийтийн эдгээр шаардлагыг эс харгалзан харин ч БНХАУ-ын цөмийн туршилт дэлхийн бүх орны ард түмнийг хувьсгалт тэмцэлд нь зоригжуулж байгаа мэтээр зарлаад Хятадын цөмийн зэвсгийн хөгжилтөд хийсэн шинэ үсрэлт гэж нэрлэсэн 1968 оны 12-р сарын 27-ны устөрөгчийн бөмбөг туршилтыг Синьхуа хорооны мэдээлснээр хятадын олон хот тосгоноор барахгүй Энэтхэгийн гадаад далайд явсан хятадын хөлөг онгоц дээр хүртэл баяр болгон тэмдэглэж олон мянган хүн мөөгөн будан, цацраг идэвхт тунадасны дор өдөржин шөнөжин зэлт бөмбөр дэлдэж бүрээ бишгүүр үлээжээ. Атомын дэлбэлэлт болж байгаа зургаар хийсэн ил захидлын хуудсыг 1968 оны 12-р сарын дундуураас эхлэн Бээжинд худалдсан бөгөөд түүнийгээ 12-р сарын 26-нд тэмдэглэх Маогийн 75 насны ойд зориулж гаргажээ. Түүний дээр атомын мөөгөн хэлбэрт будан дор «Мао Зэдуны үзэл санааны аугаа их ялалт» гэж бичжээ. Энэ бол санамсаргүй үг биш, Маогийн үзэл санаа, цөмийн зэвсэг хоёр ихэр болсны тэмдэг юм.

	1968 оны байдлаар БНХАУ атомын бөмбөг, түүнийг залагч пуужингаар барахгүй устөрөгчийн бөмбөгтэй61 болжээ. Түүнчлэн бид бас хиймэл дагуул хийж чадах ёстой гэж Мао Зэдун уриалсан ёсоор Хятад 1970 оны 4-р сарын 24-нд анхныхаа хиймэл дагуул хөөргөжээ. Энэ бол Мао Зэдунгийн үзэл санааны их ялалт, хятадын сансрын техникийн хөгжлийн сайн гарааны тэмдэг гэж Синьхуа хороо дүгнэжээ. 153 кг жинтэй тэр хиймэл дагуул дэлхийг 114 минутад нэг бүтэн тойрч. «Дорно зүг «улайрав» гэдэг дууны хөгжмийг дамжуулж байжээ62. «Атомын бөмбөгөөс халуун цөмийн зэвсэг турших хүртэл америк 7 жил 4 сар, Англи 4 жил 7 сар болсон юм. Тэгвэл хятад анхны атомын бөмбөгөөс цөмийн бөмбөг дэлбэлэх хүртэл жил гаруйхан боллоо. 2 жил 8 сарын дотор устөрөгчийн бөмбөг туршив» гэж 1969 оны 9-р сарын 29-нд Хятад устөрөгчийн 2 дахь туршилтаа хийсний дараа Бээжингийн радио нэвтрүүлж байв.

	Хятадын анх туршсан устөрөгчийн бөмбөгний (1967—6—17) цэнэг нь нэлээд нарийн техник шаардах уран-235 хэмээх ураны ховор изотоп байсан учир олон улсын хэвлэлийн анхаарлыг татаж байв. Ураны нөөц Хятадад маш хомс бөгөөд байгаа хэсэг нь Синьзянд буй учир Үрэмч хотод ураны хүдэр боловсруулах үйлдвэр байгуулжээ. Харин уранд баяжуулалт хийх үйлдвэр нь Ланьчжоу зэрэг хотуудад байгаа мэдээ бий.

	Хятад 1975 он гэхэд тив хоорондын пуужин хийнэ гэж Америкийн мэргэжилтнүүд үзэж байгаа юм. Тэдний мэдээгээр үзвэл БНХАУ сүүлийн хоёр жилд 1000—1500 км радиус үйлчилгээ бүхий дундаас дээш хүчтэй цэнэгт пуужин үйлдвэрлэж байгаа бөгөөд 1974 оноос эхлэн 5—10 мянган км радиуст үйлчилгээ бүхий пуужин үйлдвэрлэх зорилготой ажиллаж бас онгоц, танк, хүч ихтэй радар хийж байгаа ажээ.

	БНХАУ эдгээр пуужингийнхаа олонхыг ЗХУ, БНМАУ-тай залгаа хойд хилийнхээ дагуу байрлуулжээ.

	Дашрамд БНХАУ-ын пуужинт цөмийн зэвсгийг зохион бүтээгч эрдэмтдийн заримыг дурдвал63: 

	 

	1. Цянь Саньцян 55 настай. 

	Хятадын атомын эрчим хүчний институтийн захирал, Парисын их сургуулиас физикийн шинжлэх ухааны доктор зэрэг авсан хятадын нэрт цөмийн физикч, (тэрээр Кюрийн нэрэмжит институтэд цөм, цацрагийн физикчээр ажиллаж байжээ.—зохиогч)

	 

	2. Ван Ганчан 61 настай. 

	1934 онд Берлиний их сургуульд докторын зэрэг хамгаалсан, цөмийн физикч, хожим Дубна дахь цөмийн шинжилгээний нэгдсэн институтийн орлогч захирал байсан.

	 

	3. Чао Чуняо 66 настай. 

	Калифорнийн (АНУ) технологийн институтэд эрдмийн зэрэг хамгаалсан цөмийн физикч.

	 

	4. Цянь Сюэсэнь, 57 орчим насны хүн. 

	Калифорнийн технологийн институтэд сургууль хийсэн. Хятадын цөмийн зэвсгийн пуужингийн программд чухал роль гүйцэтгэж буй.

	 

	5. Маршал Нэ Жүнжэн, 70 настай. 

	Шинжлэх ухаан, техникийн улсын комиссын дарга. Түүнийг ХКН-ын Төв Хорооны цэргийн хэрэг эрхлэх хорооны орлогч дарга гэж Синьхуа хороо 1968 оны 2-р сард бичжээ. Нэ Жүн-жен техник болон цэргийн шинжлэх ухаанаар европт сургууль хийжээ.

	 

	6. Чан Вэню, 

	Бээжингийн Атомын эрчим хүчний институтийн сансрын туяаны лабораторийн захирал. Английн Кембрижийн их сургуульд 1937—1939 онд эрдэм шинжилгээний ажил хийж байжээ. Дараа нь Америкийн Принцетоний их сургуульд цөмийн физикээр 7 жил ажиллажээ. 1957 оны үед Хятадад ирснийхээ дараа Нейтроны физик судлалаар 1964 онд Дубнад очсон хятад эрдэмтдийн хэсгийг толгойлж явжээ.

	 

	7. Чэн Вэйчан, 

	Калифорнийн технологийн институтэд ажиллаж байсан цөмийн физикч. Одоо Цянь Сюэсэний туслагч, 

	 

	8. Чан Цяхуа, 52 настай. 

	1940-өөд оны сүүлчээр Эдинбургийн их сургуульд суралцсан онолын физикч. 1952 онд Вашингтоны их сургуулийн доктор болжээ.

	 

	9. Хуа Ло-гэн, 69 настай. 

	Кембриж (Англи) болон Принцетоний (АНУ) их сургуульд суралцсан нэрт математикч. 1950-иад оны эхээр Хятадад буцаж ирсэн. Түүнээс өмнөхөн Иллиноист 4 жил ажиллажээ. Хятадын цөмийн программд чухал үүрэг гүйцэтгэсэн гэж үнэлэгддэг.

	 

	10. Хо Чи-хуй (эмэгтэй), 

	Цянь Саньцяны эхнэр. Берлиний их сургуульд эрдмийн зэрэг хамгаалсан, бага эрчим хүчийг хурдасгагч лабораторийн эрхлэгч.

	 

	11. Чоу Гуанчао 

	ЗХУ-д суралцсан, Дубнад ажиллаж байсан. Одоо Бээжин дэх онолын физикийн институтэд ажиллаж байна.

	 

	12. Куо Юнхуай 59 настай, 

	ослоор нас барсан тухай Синьхуа хороо 1968 оны 12-р сарын 11-нд мэдээлжээ. Тэрээр Калифорнийн технологийн институтэд докторын зэрэг хамгаалсан. 1959 оны мэдээгээр хятадын ШУА-ийн механикийн хүрээлэнгийн орлогч захирал байжээ. Куо нь хятадын пуужингийн программд оролцож хувь нэмрээ оруулсан хүн гэж тэмдэглэгджээ.

	 

	Түүнчлэн цөмийн физикийн чухал асуудлын нэг паритетын хуулиар 1957 онд Нобелийн шагнал авсан Ли Зундао, Ян Чэннин нараас гадна мөн тэдний адил АНУ-д сургууль хийсэн У Чанхуа, Го Динсуй гэх мэт эрдэмтэд байх бөгөөд тэд Хятадад буцаж ирээд хятадын шинжлэх ухааны хөгжлийн түвшин бүр Гоминданы үеэс дор байна, эрдэм шинжилгээний ажил хийх боломж алга, ХКН шинжлэх ухааны хөгжилтөд санаа тавихгүй байна гэх мэтээр шүүмжилж байжээ. Энэ шинэ хандлагаас болж эрдэмтдийн зарим нь алдаж зарим нь онож байжээ. Тухайлбал Цянь Сюэсэнь АНУ-аас 1955 онд буцаж ирээд дээрхийн адил гомдол тавьж байсан боловч түүнийг их үсрэлтийн үед намын гишүүн болгож улмаар 1969 онд хуралдсан ХКН-ын 9-р хурлаас Төв Хорооны орлогч гишүүнээр сонгожээ. Лондонд хэвлэгддэг «Чайна квартерли» сэтгүүлийн 1969 оны 39-рт бичсэнээр үзвэл Хятадын цөмийн толгойлогч 15 мэргэжилтний 6 нь Англид, 4 нь Америкт, 3 нь франц, Германд, 2 нь ЗХУ-д тус тус сургууль хийжээ. Түүнчлэн пуужингийн гол 5 мэргэжилтний 4 нь АНУ, 1 нь Англид сургууль хийжээ. Америкт сургууль хийсэн 4-ийн дотор АНУ-д 1955 он хүртэл 20 жил сууж дэлхийн 2-р дайны үед Америкийн агаарын зэвсэгт хүчний хурандаа, сүүлд нь Калифорнийн технологийн институтийн профессор байсан Цянь Сюэсэнь оржээ. Тэрээр «Вашингтон Дейли Ньюс» сонинд бичсэнээр бол Хятадын пуужингийн программыг гардан удирдаж байгаа хүн бөгөөд 1936 онд Массачусетсийн технологийн институт төгсөж 1939 онд Калифорнийн технологийн институтээс эрдмийн зэрэг авчээ. Тэгээд 1947 оноос 1949 онд Массачусетсийн технологийн институтэд аэронавтикийн профессор байжээ. Тэрээр дэлхийн II дайны дараа америкийн усан цэргийн флотын зөвлөгч болж, пуужин үйлдвэрлэлийн арга судлахаар Германд явж байжээ.

	«Соёлын хувьсгал»-ын үед урьд Зөвлөлтөд сурч ажиллаж байсан мэргэжилтнүүдийг баривчилсан атлаа Америкт сургууль хийсэн ялангуяа пуужингийн мэргэжилтэн Цянь Сюэсэнь мэтийн эрдэмтдэд гар хүрээгүй байна.

	«Их үсрэлтийн» үеэс эхлэн ХКН эрдэмтдэд анхаарал тавих тухай ярих болсон нь 1956 онд шинжлэх ухааныг хөгжүүлэх 12 жилийн төлөвлөгөө зохиож 10, 500 эрдэмтэд бэлтгэн 582 асуудал шийдвэрлэж Хятад дахь шинжлэх ухааны хөгжлийг «олон улсын хөгжлийн тэргүүн түвшинд» хүртэл дээшлүүлэх64 гэдэг зорилттой холбоотой байв.

	БНХАУ ийнхүү цөмийн үйлдвэрлэлийг хөгжүүлэхийн тул пуужин цөмийн зэвсгийн мэргэжилтэн, эрдэмтдийг цуглуулан шүтэж цөмийн зэвсэг үйлдвэрлэх программаа сунгасаар байсан энэ үед «цөмийн зэвсгийг цаашид газар авхуулахгүй байх тухай гэрээг хүчин төгөлдөр болгох нь энх тайвныг хамгаалахад хамгийн хойшлуулшгүй үйл хэрэг мөн65» гэж Москвад болсон коммунист, ажилчны намуудын олон улсын зөвлөгөөнөөр 1969 оны зургаадугаар сарын 17-нд баталсан үндсэн баримт бичигт заагаад уг гэрээг цөмийн зэвсэг хураах, түүний нөөцийг устгах нэг гогцоо болгож улмаар цөмийн зэвсгийг хууль бус болгох, түүний үйлдвэрлэл, бүх туршилтыг зогсоохын чухлыг онцлон тэмдэглэсэн билээ.

	ЗХУ, бусад социалист орнууд гадаад бодлогодоо энэ заалтыг удирдлага болгож цөмийн зэвсгийг дэлгэрүүлэхгүй байх гэрээг батлуулах, түүний үндсэн дээр зэвсэг хураах цаашдын алхмыг санаачилсан юм. Гэтэл маогийнхан цөмийн онц эрхийг аль хэдийнээ эвдсэн гэж зарлаж байгаа атлаа цөмийн зэвсгээр улайран хөөцөлдөж, шинэ туршилт хийсээр бөгөөд түүнийгээ «батлан хамгаалах, цөмийн онц эрхийг эвдэх, энх тайвны зорилгоор үйлдэж байна» гэж тайлбарласаар байна. Галыг цаасаар хучиж болохгүй гэсэн хятадын зүйр үг байдаг. Цөмийн онц эрхийг нэгэнт эвдсэн гэдэг баримт дээр нь Хятадын эсрэг дайнд бэлтгэж байгаа мэтээр ЗХУ-ыг гүтгэн сурталдаж байгаа үндэсгүй ятгалгыг нэмэхэд л маогийн бүлгийн жинхэнэ бодлого харагдана. Үндэсний батлан хамгаалах хүчээ шинэчлэн өөрчилж байгаагаа ч тэд нуухгүй байна. Ингэхлээр тэд ямар бодлого явуулж байгаа нь илэрхий болно.

	 

	3. Хэн нь туршиж, хэн нь хориглох вэ!

	 

	Бээжингийн удирдлага БНХАУ байгуулагдсаны 20 жилийн ойг угтаж цөмийн хэнээрхлээ улам ч дэгдээсэн юм. Тэд 1969 оны 9-р сарын 23-нд устөрөгчийн бөмбөгийг анх удаа газар дор туршжээ. Энэ үеэр «АНУ боож хавчиж буй боловч Хятад 8—10 жилийн дотор стратегийн материалаар өөрийгөө хангадаг болно» гэж Шанхайн радио нэвтрүүлж байжээ66.

	Гонконгийн «Чайна мэйл» сонинд бичсэнийг үзвэл БНХАУ-ын 20 жилийн ойгоор тавьсан илтгэлдээ ерөнхий сайд Жоу Эньлай «энх тайвнаар зэрэгцэн орших» талаар дурсан ярихын хамт «АНУ-ын империализм, социал-империализмын дайн өдөөх аюул занал, түүний дотор цөмийн дайны аюул заналын эсрэг эрчимтэй бэлтгэхийг» шаардаад «Хятад устөрөгчийн бөмбөгөө гагцхүү батлан хамгаалах, цөмийн онц эрхийг эвдэх зорилгоор хөгжүүлж байгаа ба манай туйлын зорилго бол цөмийн зэвсгийг устгахад чиглэгдсэн юм» гэжээ. Тэгсэн мөртөө мөн ойд оролцохоор ирсэн Танзани, Пакистан зэрэг орны төлөөлөгчдөд «цөмийн дайны бэлтгэлийг даруй хийх хэрэгтэй» гэж ятгаж байсан уриа нь БНХАУ-ын 20 жилийн ойд зориулж баталсан албан ёсны урианы нэг байсан тухай мөн дээрх сонин бичжээ.

	Гадаадын лавтай мэдээнээс үзэхэд 1969 онд хуралдсан ХКН-ын IX их хурлаас «цөмийн зэвсгийн үйлдвэрлэлийг хурдасгах асуудлыг авч хэлэлцэх салбар хороо» байгуулжээ. Дунд тусгалын болон тив алгасах пуужинг 1970 оны өвөл гэхэд зэвсэгт хүчинд гаргаж нийлүүлнэ гэж шинжлэх ухаан-техникийн институт толгойлж байгаа Не Жунжэнь, Америкт олон жил сууж байгаад 50-иад оны үед буцаж ирж IX их хурлаар Төв Хорооны орлогч гишүүнээр сонгогдсон цөмийн физикийн мэргэжилтэн проф. Цянь Сюэсэнь, проф. Цань Саньцань зэрэг хүмүүс тэрхүү салбар хороонд амлалт хийжээ.

	Энэ нь «соёлын хувьсгалын» үед тулгарсан зарим саад бэрхшээлийг арилгаж БНХАУ-д цөмийн зэвсгийг хөгжүүлэх «барцдыг арилгаж» замыг шулуутгасан хэрэг мэт болжээ. Тийнхүү цөмийн бөмбөгний дэлбэлэлт дэс дараалан явагдсаар өнөөдөр боллоо. Японы цацраг идэвхжилийг судлах хүрээлэнгийн мэдээнээс үзвэл хятадын 1972 онд туршсан цөмийн дэлбэлэлтүүдийн уршгаар Японы агаарт цацраг идэвхжил бараг 400 дахин нэмэгджээ67. Нийслэл Токио болон бусад олон районд цацраг идэвхжил нэмэгдсэн ба ийм байдал Кюсю арал дээр хүртэл мэдэгдсэн байна. Тэр ч байтугай Лоб нуурт цөмийн дэлбэлэлт хийсний дараахан Амчита орчимд цул үнс нь хэвээр унасан мэдээ бий. Хятадын 1972 оны 3-р сарын 18-ны туршилттай холбогдуулан Японы Нагасака хотын захиргаа Хятадын засгийн газар эсэргүүцлийн цахилгаан илгээжээ.

	Хятадын анхны цөмийн туршилтыг монголын олон нийт мөн л буруушаасан билээ. Ялангуяа цөмийн бүх төрлийн туршилтыг цаазлан хориглох тухай олон улсын гэрээ хэлэлцээр ид явагдаж буй үед хийсэн 1972 оны хаврын туршилтад монголын олон нийт ихэд дургүйцсэн юм. Үүнтэй холбогдуулан «Үнэн» сонинд нийтлүүлсэн мэдэгдэлд цөмийн бөмбөг дэлбэлэх нь шинжлэх ухааны хувьд дэвшилт шинэ зүйл нэг ч үгүй бөгөөд харин атомын цацрагаар агаар, ус, газрын хөрсийг хордуулдаг хийгээд атомын тэсрэлтээс гарсан хорт бодис тэр даруйдаа мэдэгдэхгүй ч гэсэн арваад км-ын өндөрт хөөрсөн хор бүхий цацраг идэвхт бодис нь хэдэн сарын дараа ч цас бороотой холилдон газарт бууж ирэх явдал үлэмжхэн харагдаж байгаа тухай дурдаад ямар нэгэн аян шалтаг зааж цөмийн зэвсэг турших явдлыг үргэлжлүүлж байгаа явдлаа зогсоохыг БНХАУ-аас шаардсан Японы Нагасака хотынхны эсэргүүцлийг дэмжиж «монголын ард түмэн ч гэсэн ийм тэсрэлт хийх явдлыг даруй зогсоохыг санал нэгтэй шаардаж байна68» гэжээ.

	БНХАУ агаар мандалд цөмийн дэлбэлэлт хийсэнтэй холбогдуулан НҮБ-ын зүгээс ч сануулсан зүйл буй. Гэвч Хятад нь цөмийн зэвсгийг турших, хориглох олон улсын ямар ч гэрээнд оролцолгүй, цөмийн эрчим хүчийг дан ганц цэрэг дайны зорилгоор ашиглаж, цөмийн дэлбэлэлтийг агаар мандалд хийсээр байна.

	Цөмийн зэвсгийг хориглох талынхан ялангуяа сүүлийн 10-аад жилд багагүй амжилт олжээ. Энэхүү шударга үйлсэд ЗХУ-ын оруулсан хувь нэмэр асар их бөгөөд чухам Зөвлөлт засгийн газрын чармайлтын үрээр 1963 оны Москвагийн гэрээ, 1968 оны «цөмийн зэвсэг дэлгэрүүлэхгүй байх» тухайн гэрээ зэрэг олон улсын ач холбогдол бүхий хэд хэдэн чухал баримт бичгүүд баталлаа.

	Зөвлөлт засгийн газар цөмийн зэвсэг үл хэрэглэх конвенцын төслийг 1967 онд НҮБ-д оруулсан билээ.

	Гэтэл уг конвенцыг АНУ «ашиггүй»-д тооцсон бөгөөд энэ талаар БНХАУ, АНУ-тай дуу хоолой нийлжээ.

	Гэвч ЗХУ цөмийн зэвсгийг турших, хориглох талаар тууштай санаачилга гаргасны дүнд цөмийн зэвсэг дэлгэрүүлэхгүй байх тухай олон улсын гэрээ байгуулагдсан билээ. Цөмийн зэвсэг дэлгэрүүлэхгүй байх тухай гэрээг НҮБ-ын Ерөнхий Ассамблейн 1968 оны 6-р сарын 12-ны бүгд хуралдаан дээр 48 орны оруулсан тогтоолын төслийг 95 орны саналаар сайшааж түүнд цөмийн зэвсэгтэй, зэвсэггүй ямар ч орнууд аль болох өргөнөөр нэгдэн орохыг уриалжээ. Гэтэл Бээжингийн эрх баригчид уг гэрээг хэрхэн угтсаныг авч үзье.

	1968 оны 6-р сарын 13-нд БНХАУ-ын төрийн зөвлөлийн ерөнхий сайдын орлогч Чэнь И Балбын вангийн төрсөн өдөрт зориулсан Балбын элчин сайдын хүлээн авалт дээр хэлэхдээ: «НҮБ-ын Ерөнхий Ассамблейн улс төрийн хороо цөмийн зэвсэг дэлгэрүүлэхгүй байх тухай гэрээ гэгчийг сурталчилсан тогтоолын төслийг өчигдөр их гүрнүүдтэй хуйвалдан баталлаа.

	Энэ бол Хятад болон бүх дэлхийн ард түмний эсрэг, цөмийн онц эрхийг хадгалах гэсэн их гүрнүүдийн том хуйвалдаан мөн. Энэ гэрээ бол их гүрнүүдийн хүчээр түрээ барих бодлогын үр дүн бөгөөд бүрэн утгаараа тэгш бус гэрээ юм. Хятадын засгийн газар, ард түмэн түүнийг эрс эсэргүүцэж байна69» гэжээ. «Зэвсэглэлээр хөөцөлдөх явдлыг зогсоох ба зэвсэг хураах зарим нэгэн хойшлуулшгүй арга хэмжээний тухай ЗХУ-ын засгийн газрын меморандум»-д цөмийн зэвсэг хэрэглэх явдлыг хориглох, түүний нөөцийг хорогдуулж улмаар олон улсын зохих хяналтын дор цөмийн зэвсгийг хориглон устгах, цөмийн зэвсгийн газар доорх туршилтыг хориглох зэрэг биелүүлж болох бодит программыг дэвшүүлсэн билээ. Энэ арга хэмжээг биелүүлэхэд цөмийн зэвсэг дэлгэрүүлэхгүй байх тухай гэрээ өргөн бололцоо олгох ач холбогдолтойг харгалзан уг гэрээнд гарын үсэг зурахад нээлттэй болсон 1968 оны 7-р сарын 1-ний өдөр ЗХУ-ын засгийн газар нь дээрх меморандумаа нийтэлжээ.

	Улс орныхоо аюулгүй байдлыг цөмийн зэвсгийг дэлгэрүүлэх замаар биш, харин дэлгэрэлтийг нь хязгаарлаж улмаар устгах замаар л хангах боломжтой гэж үзэж үнэлсэн 100 гаруй орон гэрээнд нэгдэж, гэрээ 1970 оны 3-р сарын 5-наас эхлэн хүчин төгөлдөр болсон юм.

	Цөмийн зэвсэг дэлгэрүүлэхгүй байх тухай гэрээг БНХАУ-ын эрх баригчид тийнхүү «их гүрнүүд цөмийн онц эрхээ хадгалах гэсэн зорилготой бөгөөд Хятад болон бүх дэлхийн ард түмний эсрэг чиглэгдсэн том хуйвалдаан» гэж нэрлэсэн юм. Тэд 1963 онд Москвагийн гэрээг мөн ийм л үгээр эсэргүүцэж байлаа.

	Гэтэл энэ гэрээ бол цөмийн зэвсэг хэрэглэх явдалд хориг тавьж цаашид энэ зэвсгийг бүх нийтээр бүрэн устгах явдалд анхны том алхам болох ёстой нь хэнд ч ойлгомжтой бөгөөд тийм алхам болж ч байна. Жишээ нь: 1972 оны 5-р сард Москвад гарын үсэг зурсан «ЗСБНХУ ба АНУ-ын хоорондын харилцааны үндэс», «стратегийн зэвсэглэлийг хязгаарлах тухай» хэлэлцээрүүд нь зөвхөн Зөвлөлт-Америкийн харилцаагаар барахгүй дэлхий дахины ач холбогдолтой хэлэлцээрүүд юм. Ялангуяа цөмийн зэвсгийн ихээхэн нөөцтэй энэ хоёр улс «цөмийн дайн гаргахгүй байх талаар» бололцоотой бүхнийг хийнэ гэж үүрэг авсан явдал уг хэлэлцээрүүдийг олон улсын онц ач холбогдолтой болгож байна. Эдгээр хэлэлцээрийг биелүүлбэл давших хориглох чанарын пуужинт цөмийн зэвсгийг шинээр үйлдвэрлэх явдлыг зогсоож болох юм. Зөвлөлт-Америкийн хэлэлцээр тийнхүү цөмийн зэвсгийн туршилтыг хэсэгчлэн хориглох тухай Москвагийн 1963 оны гэрээний үргэлжлэл, цөмийн зэвсэглэлээр хөөцөлдөх явдлыг зогсоох талаар цаашид хийж болох хэлэлцээрүүдийн үндэс, эцсийн эцэст энх тайвнаар зэрэгцэн орших ленинч бодлогын биелэл юм. Энэ хэлэлцээрийг Л. И. Брежнев «түүхэнд анх удаа орчин үеийн хамгийн хүчит төрлийн зэвсгийг биетэй хязгаарлаж байна» гэж үнэлсэн юм.

	Цөмийн зэвсэг дэлгэрүүлэхгүй байх гэдэг гол санаа нь л маогийнхны цөмийн хэнээрхэлд харшилж байгаа учраас тэд уг гэрээг элдвээр өөлж, үзэн ядахад хүргэжээ. Ингэж дургүйцдэгийн учир бол Мао Зэдун, түүний бүлгийн их гүрний дээрэнгүй бодлого, цөмийн зэвсэгтэй орнуудыг хооронд нь мөргөлдүүлэх эрмэлзэл юм. Их гүрний жанжлах бодлогоо биелүүлэхийн тул тэд юу хийхээс ч буцахгүйгээ дэлхийн олон нийтэд аль эрт илчилсэн билээ.

	Маогийнхан ингэснээрээ капиталист орнуудын цөмийн зэвсгээр хөөцөлдөгч харгис этгээдүүдтэй нийтлэг нэг чиг шугам баримталж буй хэрэг. ХБНГУ, Израил, Өмнөд Африкийн Бүгд Найрамдах Улс атомын бөмбөг хийхэд ойртоод байгааг зогсоох ганц арга бол цөмийн зэвсэг дэлгэрүүлэхгүй байх тухай олон улсын гэрээ гэдгийг Хятадын удирдлага ойшоохгүй байгаа нь бас л ийм учиртай юм.

	60-аад оны эхний хагаст баруун талаас «Энэтхэгийн түрэмгийлэгчид», 2-р хагаст өмнө зүгээс АНУ-ын довтолгоо айлгаж байсны нэг адил одоо «хойд зүгийн аюул» буй болов гэж Бээжингийн бүлэглэл Зөвлөлтийн эсрэг суртал нэвтрүүлгийг хүчтэй өрнүүлсэн юм. ЗХУ-тай хийх дайн, «ердийн зэвсгийн болон атомын зэвсгийн дайнд» бэлтгэх хэрэгтэй гэж Хятадын эрх баригчид «өлсгөлөн, дайн дажинд бэлтгэхийг» хүн амдаа уриалж буй нь социализм, энх тайвны үйл хэрэгт дайсагнасан маогийнхны адал балмад бодлогын илрэл болно.

	Улс түмний хоорондын энх тайван, сайн хөршийн харилцаа, найрамдлын бодлогын зарчимд үндэслэн Азид хамтын аюулгүйн систем тогтоох үзэл санааг ЗХУ дэвшүүлсэн юм. «Зарим улсын нийслэлээс манай энэ санал Хятадыг «барьж саатуулах» буюу «бүслэх» зорилготой мэтээр өгүүлсэн цуурхал тарааж байна? Бид бол БНХАУ-ыг тийм системийн бүрэн эрхт гишүүн болно гэж үзэж байгаа юм» гэж ЗСБНХУ байгуулагдсаны 50 жилийн ойн хуралдаан дээр тавьсан илтгэлдээ Л. И. Брежнев дурджээ70. БНХАУ 50-иад оны үед Азийн хамтын аюулгүйн системд дургүйцэхгүй байсан юм. Харин одоо уг санаанд дурамжхан хандаж байна. БНХАУ-ын өнөөгийн удирдлага хэрэв хүч үл хэрэглэх, хил хязгаарыг үл хөндөх асуудлыг зөвшөөрөн хүлээвэл нэгэн адил холбогдол бүхий Азийн хамтын аюулгүйн систем тогтооход ажил хэрэгчээр оролцох ёстой юм.

	 

	4. Жанжлах бодлого-жинхэнэ зорилго

	 

	Мао Зэдун, түүний бүлэг хятадын их гүрний үндсэрхэг дээрэнгүй үзлээ биелүүлэхийн тулд онол, практикийн элдэв арга сүвэгчилж гадаад, дотоод бодлогоо түүнд захируулж эхэлсэн юм. Тийм учраас тэд дотооддоо социалист өөрчлөлтийг үргэлжлүүлэн хийхийн оронд БНХАУ-д социализм байгуулах хэргийг наад зах нь «50—100 жилийн хэрэг» гэж хойш тавиад, ард түмэн өлсөх тусмаа хувьсгалч болдог учир «өлсгөлөнд бэлтгэх», «хоёр хэт их гүрэнтэй тэмцэх» гэх зэрэг харгис лоозон дэвшүүлсэн билээ. Үүнийхээ учир шалтгааныг ард түмэндээ тайлбарлахдаа империализм, социал-империализмтай («хойд зүгийн аюул» гэгчтэй) тэмцэх хэрэгтэй болсон дүр үзүүлж байна.

	Гэтэл жинхэнэ зорилго нь бол юуны өмнө 3-р ертөнц хэмээх Ази, Африк, Латин Америкийн чөлөөлөгдсөн орнуудыг жанжлах, цаашлаад дэлхийд «их хятад үндэстний» ноёрхол тогтоох гэсэн хятадын их гүрний үндсэрхэг дээрэнгүй үзлээр тодорхойлогдож байна. Маогийн бүлэг чухам энэ зорилгодоо цөмийн зэвсгээр түрээ барих стратеги сонгож авсан учир цөмийн зэвсгийн хойноос бусдаас илүү махран хөөцөлдөж ард түмнийхээ идэж, уух, эдэлж хэрэглэх, өмсөж зүүх, сурч судлах бүх юмыг хасаж тэдний хөрөнгийг гагцхүү цөмийн зэвсэг үйлдэхэд зориулсан юм.

	Тийнхүү 1950—1960-аад онд явуулсан «их үсрэлт», «соёлын хувьсгал»-ын далд агуулга ч үүнд оршиж байв. «Африк нувель» сэтгүүл маогийнхны дээрх нууцгай бодлогын тухайд «ганц африкаар зогсохгүй төвийг сахисан бүх лагерийг бүтэж гэмээж нь хятадын хамсаатан болгож хувиргахад хятадын устөрөгчийн бөмбөг зориулагдаж байна» гэж 1968 онд бичиж байсан нь ганц тэр биш бөгөөд үндэсгүй ч зүйл биш юм.

	Бодваас дэлхийн II дайны үед Америкийн империалистууд анх удаа атомын бөмбөг хэрэглэхдээ цэвэр байлдааны шаардлагаар ч биш, аанай л нөлөөгөө нэмэгдүүлэх хомхой бодлогын улмаас хэрэглэсэн бөгөөд гэтэл тэр «атомын дипломат» нь биелэх тавилангүйг амьдрал нэгэнт харуулж байгаа нөгөөтээгүүр хэрвээ АНУ буюу аль нэгэн гуравдугаар этгээд социалист лагерийн аль нэгэн орон түүний дотор Вьетнам буюу Хятадын эсрэг цөмийн зэвсэг хэрэглэвэл түүнийг ЗХУ ганцаар хиар цохих бүрэн хүчтэй хийгээд Зөвлөлт, Америкийн цөмийн хүчин чадал аль хэдийн тэнцүү болсон төдийгүй Зөвлөлтийг цаашид гүйцэх бололцоогүй болов гэдгээ АНУ-ын эрх баригчид хэрэг дээрээ хүлээж байгаа, түүнчлэн империалистууд цөмийн зэвсгээр олон улсын харилцааг дур мэдэн өөрчилж чадахгүй нь мэдээж болсон ийм үед Бээжингийн эрх баригчид цөмийн зэвсгээр тэгтлээ хөөцөлдөх нь ямар утга учиртай юм бэ? Хэрэв үүнд утга байвал их гүрний үндсэрхэг дээрэнгүй үзлээс л ургаж гарсан утга байхаас өөр утга байж таарахгүй юм.

	Маогийнхны цөмийн бодлогыг тэдний хэлдэг шиг цөмийн зэвсгийг бүрэн цаазлан устгах зорилтын дагуу явж байгаа гэх аргагүй бөгөөд учир нь тэд уг асуудлыг шийдвэрлэх чухал үндсийг үгүйсгэсээр иржээ.

	Хятадыг ганцаардуулах АНУ-ын бодлогын уршгаар л БНХАУ цөмийн зэвсэг үйлдвэрлэхэд хүрлээ гэж бодвол гэнэдэх биз ээ71. Бээжингийн удирдагчдын тооцоо чухам хэний өөдөөс чиглэгдсэн нь одоо нэгэнт илэрхий болжээ.

	Нөгөө талаар БНХАУ цөмийн зэвсэгтэй болбол НҮБ-д хялбархан залагдана гэж тооцоолж байсан ч байж болох юм. Хэрэв тийнхүү тооцоолсон бол НҮБ-д орж аваад уг байгууллагын индрийг аанай л хятадын их гүрний үндсэрхэг дээрэнгүй бодлогын үүднээс ашиглах зорилго тавьсан бас л овжин тооцоо байсныг НҮБ дахь хятадын төлөөлөгчдийн одоогийн байр суурь, үйл ажиллагаа ил тод харуулна. Тэгвэл тооцоолж бодоогүй зүйл юу байна вэ? Цөмийн, зэвсэг үйлдвэрлэх зардал хөрөнгө, үйлдвэрлэсэн хойноо түүнээс болох үр дагаврыг бодоогүй гэж үү? Тийм биш ээ. Хамгийн түрүүнд бодсон зүйлийн нэг бол тэр хоёр юм. «Өлсөж сур», «дайнд бэлтгэ» гэдэг маогийн дэвшүүлсэн хоорондоо нягт холбоотой хоёр лоозон л дээрхэд баримт болно.

	Маогийн «онолчид» их гүрнүүдийг хооронд нь мөргөлдүүлээд өөрөө завсраас нь завших боломжтой гэж тооцоолсон ч байж болно. Гэхдээ хэрэв цөмийн дайн нэгэнт үүсвэл түүнд Хятад улс хэдэн зуун сая хүн гарздахад хохирохгүй гэж Мао Зэдун нэг биш удаа мэдэгдсэн нь тооцоо тооцоондоо тэдний албан ёсны бодлого дээр үндэслэсэн тооцоо юм. Дашрамд тэмдэглэхэд Мао Зэдун шинэ дайнд дэлхийн хүн амын тэн хагас нь үрэгдэхэд үлдсэн хэсгээр нь «диваажин» байгуулж болно гэдэг харгис «онолоо» бүр 1930—1940-өөд оны үед ч илчилж байсан билээ.

	Маогийн бүлэг одоо үед цөмийн зэвсэг, тив алсалсан пуужинт зэвсгийн программаа биелүүлэхэд хөрөнгө зардал хайрлахгүй зарж байгаа баримт олон байна. Эцсийн эцэст энэ бүгдийн цаана ямар бодлого байна гэвэл их гүрний дээрэнгүй, жанжлах бодлого байгаа нь цаана нь биш наана нь ч харагдаж байгаа юм. 1972 оны 11-р сард «Синьхуа хороо юуны тухай дуугүй өнгөрч байна вэ» гэсэн гарчигтай тайлбар өгүүллийг Болгарын «Отечествен фронт» сонин нийтэлжээ. Түүнд Хятадын удирдагчид цөмийн зэвсэг дэлгэрүүлэхгүй байх тухай гэрээг хэрэгсэхгүй байгаагийн шалтгаан бол уг гэрээ «хувийнхаа батлан хамгаалах цөмийн хүчийг сайжруулах гэсэн бусад орны боломжийг үгүйсгэж байгаа юм» гэж Синьхуа хороо нотолж байна гээд «энэ томьёоллын цаана Синьхуа хорооны дурсахгүй өнгөрөөд байгаа зүйлийн мөн чанар нуугдаж байна» Энэ бол Хятад орныг үндсэрхэгч бодлого, жанжлах санаархлаа хэрэгжүүлэх цөмийн хүчин болгох гэсэн хятадын удирдагчдын эрмэлзэл мөн72» гэжээ.

	Маогийн бүлэг өнөөдөр Ази, Африк, Латин Америкийн үндэсний эрх чөлөөний хөдөлгөөнд жанжлах зорилго тавиад, түүнийгээ социализм байгуулах гэж нэрлэн улмаар дэлхийд ноёрхлоо тогтоох бодолтой байгаа нь жинхэнэ шинжлэх ухааны социализм болоод марксизм, ленинизмтэй огт хавьтахгүй зүйл юм. Ийм учраас орчин үед маогийн «цөмийн дипломат» бол марксизм-ленинизмд харш их гүрний үндсэрхэг дээрэнгүй жанжлах үзлийн зэвсэг төдий юм. Бид цөмийн зэвсэг чухам хэний гарт байгаагаар нь харгалзаж ийм дүгнэлтэд хүрч байна.

	Бүр 1922 оны 2-р сард зөвлөлтийн нэрт эрдэмтэн В. И. Вернадский атомын эрчим хүчийг хүн гартаа авах цаг удахгүй ирэх тухай бичихдээ «тэрхүү хүчийг хүн өөрийгөө устгахад биш өөрийнхөө сайн сайхны тулд ашиглаж чадах уу? Шинжлэх ухааны өгөх тэр хүчийг хүн зөв ашиглаж чадах болтлоо өс өө юу? Шинжлэх ухааны дэвшил, өөрсдийн эрдмийн үр дагаврын талаар эрдэмтэд харалган байж болохгүй. Өөрсдийн нээлтийнхээ хариуцлагыг тэд өөрсдөө хүлээх ёстой. Нийт хүн төрөлхтний аль шилдэг байгууллагатай тэд ажлаа холбох ёстой73» гэсэн мэргэн үг байдаг.

	1967 онд НҮБ-ын шийдвэрээр 12 орны эрдэмтэд судалсан дүнгээс үзэхэд хэрэв 15 буюу 20 мега тонны хүчтэй цөмийн хоёр бөмбөгний нэгийг Лондон, нөгөөг Парис дээр тус тус хаявал алах хөнөөх бүс нь Лондоноос Парис, Гамбургээс Ульмыг оролцуулсан асар уудам талбай болох ажээ.

	Лондон Улаанбаатарын хоорондох зай алс юм гэж бодоход Лоб нуур74 Улаанбаатар хоёр бол бараг нүдэнд харагдаж, чихэнд дуулдах газар гэдгийг дэлхийн газрын зураг дээр харж болно. Саяхан хүртэл Төв Азийн «торгон замын» хөл хөдөлгөөн өрнөж, Монгол овогтны мал сүрэг бэлчиж байсан Лоб нуур, Таримын хотгорт цөмийн зэвсэг байн байн туршиж байхад монголчууд бид баярлаж суух учиргүй. Цөмийн туршилтыг гурван орчинд хориглосон олон улсын гэрээ байгуулагдаад арав гаруй жил болж байхад агаар мандалд цөмийн дэлбэлэлт хийж буй дэлхийн эх газар дээрх цорын ганц талбар одоо Лоб нуурын районд үлджээ. Монголын ард түмэн цөмийн туршилтыг дан ганц хил хязгаарт ойрхон хийж байгаад нь ч биш ер нь өөрийн энх тайванч бодлогынхоо үүднээс цөмийн зэвсгийн аливаа туршилт, түүний дотор цөмийн туршилтыг агаар мандалд үйлдэхийг зогсоохыг шаарддаг юм.

	Бээжингийн өнөөгийн эрх баригчид «хоёр хэт их гүрний эсрэг тэмцэлд» бүх хүчээ зориулж байна гэдгээрээ түрээ барьж орчин үеийн дэвшилт хүн төрөлхтний амин чухал асуудал болсон зэвсэг хураах зорилтыг үл хайхран улмаар уг асуудлыг шийдвэрлэх сонирхолгүй байгаагаа харуулж байна.

	ХКН-ын IX их хурлаас дэвшүүлсэн «дайн зайлшгүй» гэдэг томьёоллоо бээжингийн «онолчид» баримталсан хэвээр бөгөөд сүүлийн үед зэвсэг хураах «нөхцөл бүрдээгүй» гэдэг шалтаг зааж гэмийг «хоёр хэт их гүрэн» гэгч өөд түлхэж байна. Гэтэл нөхцөл бүрдүүлэх талаар БНХАУ-ын оруулсан хувь нэмэр юу ч байхгүйг дэлхийн олон нийт андахгүй мэднэ. Харин энх тайвны зорилтоор хийсэн олон улсын нааштай алхам бүрийг үгүйсгэж, энэ тэр «хуйвалдаан» гэх мэтээр дайрч давшилдаг бөгөөтлөө өөрөө тухайлбал зэвсэг хураах талын олон улсын ганц ч гэрээнд оролцоогүй байна.

	1972 онд хуралдсан НҮБ-ын Ерөнхий Ассамблейн XXVII чуулган дээр «олон улсын харилцаанд хүч хэрэглэхгүй байх, цөмийн зэвсэг хэрэглэх явдлыг үүрд цаазлан хориглох тухай асуудлыг НҮБ-ын гишүүдийн дийлэнх олонх дэмжиж байхад ганцхан БНХАУ татгалзжээ. Тэд татгалзахаар барахгүй мөн үеэр, 1972 оны 1-р сарын 7-нд цөмийнхөө ээлжит туршилтыг үйлдсэн байна.

	Тийнхүү БНХАУ цэрэг дайны чухал асуудал хэлэлцэх үед Аюулгүйн Зөвлөлд хэрэглэдэг энх тайвны хориг эрхийг нэг ёсондоо Ерөнхий Ассамблейд орчин үеийн дайны гол хэрэгсэл-цөмийн зэвсгийг турших явдлыг бүрмөсөн хориглох саналын эсрэг хэрэглэжээ.

	Хятадын төлөөлөгчдийн тэргүүн Гадаад явдлын Яамны орлогч сайд Цяо Гуаньхуа олон улсын харилцаанд хүч үл хэрэглэхийг шаардах явдал бол даян дэлхийн ард түмний ашиг сонирхлоос урвасантай адил юм гэжээ. Дашрамд дурдахад Цяо Гуаньхуа бол НҮБ-ын индэр дээр гармагц ЗХУ-ын төлөөлөгч Я. Л. Маликийг элдвээр дайран довтолж эхэлсэн билээ. Гэтэл энэ индэр дээрээс анх 1950 оны 1-р сарын 10-нд НҮБ-аас Чан Кайшигийн төлөөлөгчдийг хөөх тухай өргөсөн Жоу Эньлайн мэдэгдлийг дэмжиж саналаа өгөөд Америкийн талынхны уршгаар уг асуудал эс зөвшөөрөгдөхөд эсэргүүцэл илэрхийлж хурлын танхимыг орхин гарч байсан анхны хүн бол Аюулгүйн Зөвлөл дэх ЗХУ-ын байнгын төлөөлөгч Я. Л. Малик ажээ75.

	Ингэж 1950 онд Хятадын асуудлаар Америк Чан Кайшиг өмөөрч Зөвлөлтийг эсэргүүцэж байсан бол 1972 онд Хятад, Америк хоёр бие биеэ өмөөрч Зөвлөлтийн эсрэг санал өглөө. БНХАУ-ын одоогийн удирдлага ийм янзаар Америкийн империализмтай түншилж байгаа юм. Гэвч энэ бол гайхах зүйл биш бөгөөд аль хэзээний илэрсэн «нууц» юм.

	Цөмийн зэвсгийг бүрэн хориглох ба устгах талаар бүх орны төрийн тэргүүн нарын зөвлөгөөн хийх сүржин санал дэвшүүлээд түүнийгээ хэрэгжүүлэх талаар хятадын удирдлага дорвитой хийсэн зүйлгүй атлаа зөвхөн цөмийн зэвсэгтэй таван гүрний бага хурлыг зарлан худалдуулах тухай зөвлөлтийн саналыг татгалзжээ. Тэд хэрэв үнэхээр «зөвлөлтийн аюул» бий гэж үзсэн бол нэг нэгэндээ үл довтлох талаар тодорхой хатуу, байнгын үүрэг авъя гэж 1969 оноос эхлэн нэг биш удаа тавьж байгаа Зөвлөлтийн саналд хариу өгөх ёстой байсан биш үү? Тэд хэрэв башир арга хэрэглээгүй юм бол 1971 оны нэгдүгээр сарын 15-нд хятадын засгийн газарт төслийг нь гардуулсан пуужин болон цөмийн зэвсэг оролцуулан хүч үл хэрэглэх тухай тусгай гэрээ байгуулах Зөвлөлтийн саналыг яагаад эс зөвшөөрнө вэ?Эдгээр нь олон улсын хурцадмал байдлыг намжаах тухайн үеийн бололцоог хөсөрдүүлсэн хэрэг юм.

	Дэлхийн олон улсын дэмжлэг хүлээсэн зэвсэг хураах асуудлаар олон улсын бага хурал зарлан хуралдуулах бодит бэлтгэлийн тухай саналыг НҮБ-ын 1972 оны чуулган дээр БНХАУ аргагүйн эрхэнд зөвшөөрөхөд хүрсэн юм. Гэхдээ Хятад өөрийн дадамгай арга хэрэглэж тийм хурал хуралдуулах «нөхцөл бүрдээгүй» хэмээн «хоёр хэт их гүрний» өмнө хэсэг болзол тавьжээ. Энэ нь мэдээжийн хэрэг Хятад уг хурлыг хойшлуулан саатуулж завсарт нь чөлөөтэй загнах, нөгөө талаар хурлыг шууд тасалдуулсан хэрэгт холбогдохгүй үлдэх зорилготой юм.

	БНХАУ зүй нь НҮБ-д байр сууриа эзэлсний хувьд олон улсын бага хуралд идэвхтэй оролцож зэвсэг хураах асуудлаар саналаа солилцох бололцоотой юм. НҮБ-ын Ерөнхий Ассамблейн XXVI чуулганы бүгд хуралдаан дээр БНМАУ-ын төлөөлөгч Д. Эрдэмбилэг хэлэхдээ: «империалист хүчнүүдээс БНХАУ-ыг зэвсэг хураах хэлэлцээрт оролцоход удаан хугацаагаар саад тотгор хийж байсан нь нэгэнт эцэс болж, шинэ нөхцөл байдал буй боллоо гэж үзэх хэрэгтэй.

	Энэ асуудалд БНХАУ ажил хэрэгчээр оролцох нь дэлхийн улс түмний хүсэн хүлээж байгаагаар үлэмж нааштай үүрэг гүйцэтгэж болох юм»25 гэжээ.

	Түүгээр барахгүй НҮБ-ын зэвсэг хураах хорооны үйл ажиллагаанд БНХАУ идэвхтэй оролцож эцсийн эцэст даян дэлхийн ард түмэн, түүний дотор БНХАУ-ын 700 гаруй сая хүний сайн сайхны тусын тулд зохих хувь нэмрээ оруулах ёстой гэж монголын ард түмэн дэлхийн олон нийтийн нэгэн адил үзэж байна.

	 

	1973 он


О. ЧУЛУУН : ТҮҮХИЙН ХУУДСЫГ ЭРГЭЖ СӨХӨХӨД

	Нэг. Монгол бол эрт дээр үеэс тусгаар тогтносон улс

	 

	Өнгөрсөн үед түүхийн олон төрлийн сурвалж бичиг, шинжилгээний зохиолуудад монгол нутаг хэмээх ойлголт нь зүүн зүгт Хянган нуруунаас, баруун зүгт Алтайн уулс, умард зүг өмнөд Сибириэс урдах хятадын «түмэн газрын» Цагаан хэрэм хүртэлх газар нутгийг хамарч иржээ76. Энэ нутаг газар нь зүүнээс баруун тийшээ 6600 ли77, өмнөөс умардад 4500 ли бөгөөд барагцаалбал 334 түмэн хавтгай дөрвөлжин км талбайтай болно.

	XVII зууны үеэс Монгол улсыг Ар Монгол буюу Халх, Өвөр монгол, Баруун монгол (Ойрад) гэж гурван том хэсэгт хуваан, хэлэлцэх болсон боловч XX зууны эхэн хүртэл газарзүй, улс төр, угсаатны зүйн талаар нийтэд нь «Монгол орон», «Монгол улс», «монголчууд» хэмээх нэгэн ойлголтод багтааж ирсэн байна.

	Ар, Өвөр монгол хэмээх нэр түүхэнд гарсан нь анхандаа зөвхөн газар зүйн ойлголт байсан бөгөөд тэр цагт одоогийн БНМАУ-ын нутгийн өмнө хилийн зэргэлдээх элсэн говийн чанадах оршин суугч монголчуудыг Өмнөд хэсгийн монгол буюу Өвөр Монгол, түүнээс хойш оршсон монголчуудыг умард хэсгийн монгол буюу Ар Монгол гэж нэрлэдэг байжээ78.

	Монгол орон Манж Чин улсын эрхшээлд байх үед Манж улс монголчуудыг гадаад засгийн буюу Ар Монгол, дотоод засгийн буюу өвөр Монгол79 гэж хоёр янзаар ялган өгүүлсэн байх боловч ерөнхийд нь бүх монголчуудыг гадаад монгол ч гэж нэрлэж байсан удаатай юм80. Харин «гадаад», «дотоод» монгол хэмээх нэрийг улс төрийн албан ёсны ойлголт болгосон явдал XX зууны эхэн үед хамаарагдах юм. 1907 онд Орос Япон хоёр улс «Ар, Өвөр» монголд эрхшээл нөлөөгөө хуваалцахаар хэлэлцэн тохирч гэрээ байгуулахдаа «гадаад», «дотоод» монгол хэмээх нэр томьёог жинхэнэ улс төрийн ойлголт болгож хэрэглэжээ. Үүний дараа 1915 оны Хиагтын гэрээний үед Монгол улсын төлөөлөгчид Цагаан хэрмийн гадна мал адуулан явах монголчуудыг нийтээр нь «Гадаад Монгол» гэж үзэх ёстой хэмээн зүй ёсоор маргаж тэмцсэн боловч Орос, Хятадын төлөөлөгчид Монголын засгийн газрын эл шаардлагыг үл хэрэгсэн «Гадаад Монгол» хэмээх нэрийн дор зөвхөн Ар Монголыг тооцохоор хүчлэн тулгаж хүлээлгэсэн юм.

	Монгол нутагт маш эртний үед буюу одоогоос 2—3 зуугаад мянган жилийн тэртээ хүн оршин сууж байсан бөгөөд тэрхүү эртний оршин суугчид нь тус орон газрын язгуурын эзэд байсан нь эртний судлалын шинэхэн олдвор, түүхийн тулгар бичиг, зарим шинжилгээний зохиолоор улам бүрэн батлагдсаар байгаа билээ81. Монгол нутагт балар эрт цагт оршиж байсан олон овог аймаг нь монгол угсаатны өвөг дээдэс байсан бөгөөд тэднийг эртний хятад сурвалж бичигт бүхэлд нь «Ху» гэх зэрэг янз бүрийн нэрээр тэмдэглэж иржээ.

	Хятад угсаатны оршиж байсан газар нутаг нь урин дулаан уур амьсгалтай, гол мөрөн, нуур ус элбэгтэйгээс аливаа үр тариа боловсроход тохиромжтойн учир тэнд оршин суугчид нь эрт цагаас голчлон тариалангийн аж ахуй эрхлэн амьдарч байжээ.

	Гэтэл монгол угсаатны нутаглах Төв Азийн өндөрлөг нутаг нь ширүүн хатуу улиралтай, газар шороо нь тариаланд төдий л тохиромжгүй, харин нүүдлийн мал аж ахуй эрхлэхэд илүү боломжтой байсан тул оршин суугчид нь малын ажил эрхлэх болжээ. Хятадын эртний тулгар бичгүүдэд өөрийн хилийн хойд талд нутаглах монголчуудыг мал адуулж, өвс ус соргог нутгийг дагаж нүүдэллэн амьдардаг байсан гэх мэтээр тэмдэглэж үлдээжээ.

	Хүний нийгмийн хөдөлмөрийн хуваарь ёсоор монгол, хятад хоёр нь ийнхүү өөр өөр төрлийн аж ахуй эрхэлж байснаас үндэслэн маш эрт цагаас тэдний тус тусын өвөрмөц хэв заншил, соёл бүрэлдэн тогтжээ. Монгол, хятад угсаатны тийнхүү биеэ даасан байдал нь тус хоёр орны олон мянган жилийн түүхэнд гүнзгий ул мөрөө үлдээжээ.

	Хятадын түүхэнд «Ху» хэмээх нэрийн дор тэмдэглэгдсэн нүүдэлчдийн дотор монголчууд зонхилох байр эзэлж, эрт цагаас биеэ даасан төр улс байгуулж ирсэн түүхтэй. Ялангуяа VIII зууны үеэс монголчуудын түүх улам улам тодорхой болсоор ХIII зууны эхэнд нэгдсэн Монгол Улс байгуулагдсан юм. Энэ нь хэдийгээр Монгол угсаатны олон аймаг улсыг бүхэлд нь нэгтгэсэн «монгол» хэмээх нэртэй мандсан анхны тулгар төр мөн боловч, монгол угсаатны хамгийн анхны төр улс гэж бас үзэж болохгүй. Учир юун гэвэл, Монгол угсаатны нүүдэлчин аймгуудын дунд төр улс анх үүссэн нь бүр 2000 гаруй жилийн тэртээ үед холбогдоно.

	Монгол нутагт оршин сууж байсан эртний аймгуудын дотроос эн тэргүүнд төр улсыг байгуулсан нь Хүннү нар болно. Хүннү улс манай он тооллын өмнөх III зуунаас манай тооллын I зууны үе хүртэл оршин тогтнож байжээ.

	Хүннүгийн дараа Монгол нутагт түүний харьяанд байсан Сяньби хэмээх Монгол угсааны аймгууд төр улс байгуулж манай тооллын I зуунаас IV зууны үе хүртэл тогтож байв.

	Сяньбийн үед түүний нэгэн хэсэг болох Муюн, Тоба зэрэг аймгууд ээлжлэн төрийн эрх барьж нэгэн үе умард Хятадыг эзлэн байсан явдал гарсан билээ.

	Сяньби нарын дараа Жужан хэмээх монгол угсаатны аймаг Монгол нутагт ноёрхох болж IV—VI зууны үе хүртэл тусгаар улс болон оршиж байв.

	Жужаны дараа монгол нутагт түрэг угсааны Түрэг, Уйгар, Киргис аймгууд VI—X зууны үе хүртэл ээлжлэн төр улс тогтоож байв.

	Түрэг угсааны аймгуудын ноёрхлын дараа монгол угсааны Кидан аймаг тус оронд хүчирхэг гүрэн байгуулан умард Хятадыг бүхлээр нь эзэлж X—XII зууны эцэс хүртэл оршин байжээ.

	Кидан нарын дараа 1206 онд Монголын тулгар төр байгуулагдсан бөгөөд Чингис хааны аян дайны явцад 1206—1227 онд Монголын их гүрэн байгуулагдсан юм82.

	1206 оноос 1260 он хүртэл бүгд 54 жил Хархориноор төвлөсөн Монголын Нэгдсэн Улс буюу Ази, Европын олон оронд ноёрхсон эзэнт гүрэн тогтож байгаад Хубилай хааны үеэс задарч эхэлсэн боловч, Бээжин төвтэй Юань гүрэн тогтсоор байв.

	Монголын тулгар төрийг үндэслэгч Чингис хаанаас Юань гүрний сүүлийн хаан Тогоонтөмөр хүртэл монгол улсад 16 их хаан суусан юм.

	1368 онд монголын Юань гүрний Хятад дахь захиргаа унаж, тэрчлэн Ази, Европын орнуудад удаа дараа монголын ноёрхол бас унасан боловч үүгээр монголын үндэсний төр улс тусгаар тогтнол мөхсөн хэрэг огт бус юм. Харь орноос эх нутагтаа буцаж ирсэн монголын хаад, жич тэдний үр ач нар 1368-1691 он буюу Тогоонтөмөрөөс Лигдэн хаан (1604-1634 онд төр барьсан) хүртэл 21 удаа угсаа залгамжлан сууж жинхэнэ өөрийн төрөлх монгол газар нутгаа эзэмшин, улс орноо захирсаар байжээ.

	Лигдэн хаан манжийн түрэмгийллийг эрс эсэргүүцэн тэмцэж байгаад ялагдсаны дараа 1636 онд Өвөр монгол, 1691 онд Ар монгол, 1757—1758 онд Баруун Монгол тус тус Манж Чин улсад эзлэгджээ. Түүнээс хойш 1911 он хүртэл монголчууд хятадын нэгэн адил Манж Чин улсын эрхшээлийн дор байсан юм.

	XIX—XX зууны заагт Манж Чин улсын гадаад, дотоод зөрчил эрс хурцдаж түүний бүрэлдүүнд багтаж байсан монгол, хятад зэрэг оронд тусгаар тогтнолын төлөө тэмцэл хурцадсан байна.

	Монголын ард түмний тусгаар тогтнолын тэмцлийн явцаар бэлтгэгдсэн 1911 оны үндэсний эрх чөлөөний хөдөлгөөний үр дүнд Монголд Манжийн ноёрхлыг устгаж Монголын үндэсний төр нь шашны төрийг хослон барьсан Богд Хаант Монгол Улсын хэлбэрээр сэргэсэн байна83.

	Богд Хаант Монгол Улсын засгийн газар нь Ар Монголоор төвлөн байгуулагдмагц, тусгаар тогтнолоо харь олон улсад зарлан тунхаглахын хамт Өвөр зургаан чуулган, Хөх хотын Түмэд, Цахар, Хар мөрний Өөлд, Барга, Дарьганга, Алашаа хошууны зэрэг олон монгол эсгий туургатан нь Монгол улсынхаа бүрэлдүүнд эргэж нийлэн нэгдэх хүслийг албан ёсоор удаа дараа илэрхийлсэн бичиг ирүүлсээр байв.

	Ар Монголын ард түмний үндэсний эрх чөлөөний хөдөлгөөний ялалтын ачаар Өвөр Монголын олон хошууд Ар Монголын шинэ улсад дахин нийлэх нэгдэх тухай хүсэн батлах бичгээ гаргаж бас төлөөлөгчөө ирүүлж байсны гадна 1912 оны эхээр Барга нар Ар Монголтой нэгдлээ сэргээх тухай тунхаглах зэргээр бас Өвөр Монголын 49 хошууны 85% орчим нь Монгол улстайгаа эргэж нэгдэхийг зарлаж байжээ.

	Богд Хаант Монгол Улсын засгийн газар нь өвөр монголчуудын үндэсний эрх чөлөөний хөдөлгөөнийг дэмжиж цэргээ явуулан тусалж байв.

	Богд хаант Монгол Улсын энэ арга хэмжээ нь эцсийн эцэст монгол угсаатныг харийн дарлалаас чөлөөлж төр улсын нэгдмэл байдлыг сэргээн бататган бэхжүүлэх эрмэлзэлд суурилж байсан учир тухайн үедээ дэвшилт үйлдэл болох бөгөөд японы империалистуудын шууд оролцоотойгоор гарч ирсэн панмонголизмын харгис үзлээс зарчмын ялгаатай байсан юм.

	1917 онд мандсан Октябрийн социалист их хувьсгалын нөлөөгөөр Ар Монголд үндэсний хувьсгалт хөдөлгөөн өрнөж монголын ард түмэн МАХН-ын удирдлагаар оросын пролетарийн шууд тусламжтайгаар 1921 онд ардын хувьсгал мандуулж бүрэн эрхт тусгаар тогтносон Монгол Ард Улсыг, байгуулсан юм.

	Биеэ даасан Монгол ард улс байгуулагдсан явдлыг монголын засгийн газар 1921 оны 9-р сарын 14-нд дэлхий дахинд албан ёсоор тунхаглан зарласан билээ.

	Зөвлөлт Орос Улсын засгийн газрын 1921 оны 9-р сарын 21-ний нот84, Монголын ардын засгийн газар, Зөвлөлийн Засагт Орос Улсын засгийн газрын хооронд хэлэлцэн тогтоосон 1921 оны 11-р сарын 5-ны өдрийн гэрээ бичгүүдэд Зөвлөлт Орос улсын засгийн газар Монгол улсын тусгаар тогтнолыг хууль ёсоор зөвшөөрсөн юм.

	1922—1924 онд МАХН-ын удирдлагаар авсан нийгэм эдийн засгийн өргөн арга хэмжээ ардын засгийг бэхжүүлэхэд тус нөлөө үзүүлж БНМАУ-ыг тунхаглахад зохих нөхцөлийг бий болгожээ85. Ингэж 1924 онд Богдыг нас барсны дараа БНМАУ-ыг албан ёсоор зарлан тунхагласан билээ.

	БНМАУ-ын төрийн тусгаар тогтнолыг бататган бэхжүүлэх, монгол, зөвлөлтийн ард түмний найрамдалт харилцааг улам хөгжүүлэх явдал 1936 оны 3-р сарын 12-ны өдрийн Монгол, Зөвлөлтийн харилцан туслалцах протокол гэрээ, 1946 оны 2-р сарын 27-ны өдрийн нөхөрлөл, харилцан туслалцах гэрээ, бусад олон тооны хэлэлцээрээр улам батжин бэхэжжээ.

	Зөвлөлт Холбоот Улсын засгийн газар шинэ сэрэг мандсан БНМАУ-ын тусгаар тогтнолыг дэлхийн олон улсын тайзан дээр дэмжин хамгаалсан юм.

	1941 оны 4-р сарын 13-ны өдрийн Зөвлөлт, Японы засгийн газрын төлөөлөгчдийн тунхаглалд Зөвлөлт засгийн газрын хүчтэй шаардлагын үндсэн дээр Япон улс «БНМАУ-ын дэвсгэр нутгийн бүрэн бүтэн бөгөөд халдашгүй дархан байдлыг хүндэтгэх үүргийг хүлээнэ86» гэж зөвшөөрсөн юм.

	Зөвлөлт Холбоот Улс, Америкийн Нэгдсэн Улс, Их Британи улсын тэргүүн нарын 1945 оны 2-р сарын 11-ний өдрийн Крымийн хэлэлцээрт «Гадаад монголын» (БНМАУ-ын О. Ч.) статусквог (оршин тогтнож байгаа байдлыг —О. Ч.) хэвээр үргэлжлүүлэн бататгах87... гэж заажээ.

	БНМАУ-ын хууль ёсны засгийн газрыг Хятадын гоминданы харгис засгийн газар зориуд санаатайгаар удаан хугацаанд хүлээн зөвшөөрөхгүй байсан юм. Гэвч монголын ард түмний ардын хувьсгалт байгууллын 25 жилийн гарамгай ололт амжилт нь гоминданы засгийн газрыг БНМАУ-ын тусгаар тогтнолыг арга буюу хүлээн зөвшөөрөхөд хүргэсэн юм.

	Зөвлөлт Холбоот Улс, Дундад Иргэн Улсын гадаад яамны сайд нарын 1945 оны 8-р сарын 14-ний өдөр солилцсон нот бичигт БНМАУ-ын төрийн тусгаар тогтнол, газар нутгийн бүрэн бүтэн байдлыг харилцан зөвшөөрөлцөхөөр заасан байна88.

	БНМАУ-ын засгийн газар, ЗХУ, Хятадын засгийн газар дээрх нот бичгүүдийн утгад тохируулан 1945 оны 10-р сарын 20-нд Монголд бүх ард түмний нийтийн санал хураалтыг явуулсанд БНМАУ-ын бүх хөдөлмөрчид тусгаар тогтнолоо баталж нэгэн дуугаар зуун хувь саналаа өгсөн билээ. БНМАУ-ын ард иргэдийн санал хураалтын дүнтэй танилцаад гоминданы засгийн газар 1946 оны 1-р сарын 5-нд БНМАУ-ын тусгаар тогтнол, газар нутгийн бүрэн бүтэн байдлыг албан ёсоор зөвшөөрсөн тухайгаа мэдэгдсэн юм89.

	Зөвлөлт Холбоот Улс, БНХАУ-ын хооронд гэрээ, хэлэлцээр байгуулсан тухай 1950 оны 2-р сарын 15-ны өдөр нийтлэгдсэн Зөвлөлт, Хятадын албан мэдээнд «Тус хоёр засгийн газар, БНМАУ-ын тусгаар тогтносон байдал нь 1945 онд санал хураасан хийгээд БНХАУ-аас түүнтэй дипломат харилцаа тогтоосон явдлын дүнд бүрэн хангагдсан гэж батлан тэмдэглэж байна90» гэж заажээ.

	1960 онд БНМАУ, БНХАУ-ын засгийн газрын хооронд байгуулсан гэрээнд тус хоёр орон бие биесийн төрийн тусгаар тогтнол, нутаг газрын бүрэн бүтэн байдлыг харилцан хүндэтгэхээр заажээ91.

	БНМАУ бол НҮБ-ын бүрэн эрхт гишүүний нэг мөн бөгөөд 70 шахам улстай дипломат харилцаатай болов. БНМАУ-ыг НҮБ-д элсүүлэх асуудал хэлэлцсэн ерөнхий Ассамблейн 1961 оны 10-р сарын 27-ны өдрийн бүгд хуралдаан дээр ЗСБНХУ-ын төлөөлөгч В. А. Зорин хэлсэн үгэндээ: «Монгол үндэстэн бол дэлхийн эрт дээр үеийн үндэстний нэгэн мөн нь мэдээж хэрэг. Түүний төрийн түүх нь манай тооллын өмнөх III зууны үеэс эхэлсэн бөгөөд Монгол улс XVII зуун хүртэл тусгаар тогтнон байгаад харийн булаан эзлэгчдэд эзлэгдсэн юм. Бараг 200 гаруй жилийн дараа 1921 онд ардын хувьсгал ялсны үрээр монголын ард түмэн төр улсаа ардын ардчиллын үндсэн дээр сэргээн мандуулсан юм. Тэр цагаас хойш харьцангуй богино хугацаанд улс орныхоо эдийн засаг, соёлын хоцрогдлыг туулан давсан билээ. Үндэсний аж үйлдвэрээ байгуулж, хөдөө аж ахуйгаа өөрчлөн шинэчилж соёлын хувьсгал хийв. Одоо БНМАУ, хөгжлийн капиталист замыг алгасаж социализмын замд баттай орж мал аж ахуйн орноос хөдөө аж ахуй, аж үйлдвэрийн орон болон хувирав92» гэжээ.

	1962 онд БНМАУ, БНХАУ-ын хилийн асуудлыг хоёр засгийн газар хэлэлцэн шийдвэрлэсэн юм. Ингэж тус хоёр орны хооронд нутаг газрын талаар маргаантай асуудлыг зохицуулсан билээ93.

	Монгол орны төрийн тусгаар тогтнолын 2000 гаруй жилийн түүхийг авч үзэхэд одоогийн БНМАУ-ын газар нутаг нь эрт дээр үеэс хэзээ ямагт монголчуудын улс төрийн гол төв, түүний тусгаар тогтнолын гал голомт болсоор ирсэн түүхэн уламжлалтай ажээ.

	 

	Хоёр. Эртний Монгол, Түрэг угсааны улсын газар нутаг (МЭӨ III зуунаас 1206 он хүртэл)

	 

	Хүннү улс (мэө III—мэө I зуун)

	Зонхилох зарим овог аймаг нь эрт үед одоогийн Өвөр Монголын Ордос нутаг, Хатан голын тохойгоор, бусад олонх нь БНМАУ-ын газар дэвсгэр дээр нутаглаж байжээ. Хятадын тулгар бичигт хүннү нарын нутаг хятадын хойд хязгаараар залгаж байсан бөгөөд тэд мал сүргийн хамт нэгэн газраас нөгөөд нүүдэллэн амьдардаг байсан хэмээн тэмдэглэсэн бий.

	Манай эриний өмнөх 216 онд эртний хятадын Цинь улс Хүннү зэрэг хойд зүгийн нүүдэлчдийн довтолгооноос хамгаалан сэргийлэх нэрийдлээр юуны өмнө Хүннү нарыг Ордосоос түрэн гаргажээ. Түүнээс хойш Хүннүгийн улс төрийн төв нэлээд хойшилж манай тооллын өмнөх III зууны үед одоогийн БНМАУ-ын нутагт бүрмөсөн шилжсэн байна.

	Модун шаньюйн (хаан) (209—176) үед Хүннү улс хамгийн хүчирхэг байсан бөгөөд МЭӨ 180 онд хятадын Хан улсын Вэнь Ди (МЭӨ 179—156) хаанаас Хүннүгийн Шаньюйд илгээсэн нэгэн бичигт «дэлхий дахин гэдэг маань цөм Хан улс мөн боловч Хүннү улс тэмцлээрээ хөрш улс болсныг эс сайшаах нь үгүй болой94» хэмээн өгүүлжээ. Модун Шаньюйн үед Хүннүгийн нутаг дэвсгэр нь өмнө зүг Цагаан хэрэм, Ордос нутаг, умард зүгт Сэлэнгэ мөрний дорд, баруун зүгт Иль Тарвагатай, дорнод Түркестан, зүүн зүгт Солонгос хүрч байжээ95.

	Тухайн үед болон түүнээс хойш Монгол Хятад хоёр улсын нутгийн зааг нь эртний Хятадын Цинь улсын Цинь Ши хуанди хааны бариулсан 1831 км урт Цагаан хэрмээр тогтсон юм.

	Манай эриний өмнөх 180 онд Хүннү улс, хятадын Хан улс хоёр харилцан найрамдал байгуулж цагаан хэрмээс хойших нутгийг Хүннүгийн хаан, урагших газрыг Хятадын хаан захирахаар тохиролцжээ. Тэр тухай сурвалж бичигт дурдсан нь: «Урт бэхлэлт (цагаан хэрэм—О. Ч.)-ээс хойд нум барьсан улс Шаньюйгийн (хүннүгийн хааны О. Ч.) цаазыг дагатугай. Урт бэхлэлтээс дотогш дээл малгайн улсыг би захирсугай96» гэж Хан улсын хаан зөвшөөрөн хүлээжээ.

	 

	Сяньби улс

	(МЭ I—IV зууны үе) бол Хүннүгийн дараах монголын эртний улс болно. Сяньби нар Хүннү улсын чийрэг байх үед тэдний харьяат аймаг байсан бөгөөд Хүннү улс сулран буурахад түүний мэдлээс ангижран салж 150 оны үест тусгай улс байгуулжээ. Сяньби нь 97—130 хэдэн он хүртэлх гуч гаруй жилийн дотор Цагаан хэрмийг давж Хятадын хязгаарыг довтолж байжээ97. Сяньби нар Хятадын хаадын бодлогыг тууштай эсэргүүцэн тусгаар тогтнолоо хамгаалж байжээ. Тань-шиХуай хэмээх хааны үед Сяньби нар Хүннүгийн хуучин бүх нутгийг эзэлж авчээ98. Тэр цагт Сяньбийн нутаг нь зүүн баруун тийш 14 мянган ли урт, урагш хойш 7 мянган ли илүү өргөн байсан гэж Хятад сурвалжид тэмдэглэсэн байна99. Сяньби нар тэр үед умард хятадыг бас үе үе довтлон байсны гадна дорнод Туркестаны хот улсыг эзэлж тэнд бэхэжсэн байна.

	Хан улсын сайд Ца Юйги 178 онд эзэн хаандаа өргөсөн айлтгалд «...Хүннү улс буруулан зайлсан боловч Сяньби улс хүчирхэг болж, түүний хуучин газрыг эзэгнэн арван түмэн их цэрэг байгуулжээ. Тэдний эрдэм хүчин нэн хурц бөгөөд санаа бодлого хаашаа хандахыг нь эс мэдэв100» гэж өгүүлжээ.

	Сяньби нарын дараа түүний бүрэлдэхүүнд багтаж явсан Муюн, Тоба аймгууд хүчийг олоод, Муюн нар III зууны сүүлчээр одоогийн Ляоси газрыг эзэлж байгаад Сяньби улс задрах үед Өвөр монголын зүүн талд шилжин нутаглах болжээ101.

	Тоба нар манай тооллын өмнөх II зууны үед Эргүнэ голын өмнөх Сяньби ууланд байгаад102, Хүннү улсын дараа Ляо голын цутгал, Шар мөрний тохойгоос хойших нутгийг эзэлж Далай нуураар төвлөн суужээ103. Манай эриний 250 оны орчим Тоба нарын нутаг өмнө зүгт одоогийн Сюань-хуа хот, өрнө зүгт Ордос хүрч байжээ104. 

	 

	Жужан улс 

	(IV—VI зуун) нь эрт үед өмнөд элсэн говиос Хангайн уул хүртэл газар нутагт оршиж байсан гэж хятад сурвалжид тэмдэглэжээ105. Жужан нар эрт үед хүннү, сяньби нарын бүрэлдэхүүнд багтаж явсан байна. Жужан улсын хүчирхэг байсан V зууны эхэн үед түүний нутаг умард зүгт Сэлэнгэ мөрөн, өмнө зүгт элсэн говийг өнгөрч, өрнөдөд Тэнгэр уулсын бэл, Дорно зүгт Солонгос хүрч байжээ.

	 

	Түрэг (552—745) 

	Түрэг улс нь эрт үед Алтайн уулсын орчимд нутаглаж байгаад монгол нутагт Жужаны хуучин газрыг эзэгнэн тогтжээ. 550-иад оны үед Түрэг улсын хил нь зүүн зүг Солонгосоос баруун зүг Каспийн Далай хүртэл 10000 ли, өмнө зүг элсэн цөлөөс хойшоо Сэлэнгэ хүртэл 5—6 мянган ли-д хүрч байжээ106.

	 

	Уйгур (745—840) 

	Уйгур аймгууд манай тооллын III зууны үед зүүн, баруун хоёр хэсэг болон хуваагдаж зүүн хэсэг нь Сэлэнгэ, Орхон голын сав газраар, баруун хэсэг нь Эрчис мөрөн, Балхаш нуур хоёрын хооронд нутаглаж байжээ107. Уйгурууд «...урьд Хүннү улсын эзэлж байсан бүх газрыг олжээ108» гэж монгол, хятадын сурвалж бичигт дурджээ.

	Уйгур улсын мандсан үеийн нутгийн хил нь дорно зүгт их Хянган, баруун зүгт Алтайн нуруу өмнө зүгт Инь Шан уулын хормой, умард зүгт өмнөд Сибирь хүрч байжээ109.

	 

	Киргис (840—900) 

	Киргис аймгууд нь эрт цагт Алтайн уул, Енисей мөрний хооронд оршин байсан бөгөөд хожим Монгол нутгийн баруун хойд хэсэг одоогийн БНМАУ-ын Увс аймгийн нутаг Хяргас нуурын орчим газрыг эзлэн байжээ. Киргис нь IX зууны дунд үед Уйгур улсыг довтлон эзэлж монгол нутагт ноёрхлоо тогтоож байсан бөгөөд Уйгурын хуучин нутгийг эзэлж байжээ.

	Киргисийн зарим хэсэг нь X зууны үед урагш нүүж Тэнгэр уулын хавь газар очиж идээшин нутаглажээ.

	 

	Кидан (901-1125) 

	VI зууны үед Ляо голын эх, Шар мөрний сав газарт нутаглаж байжээ110. Киданчууд бол монгол нутагт удаа дараа бие биеэ халалцан солилцож байсан улсуудын дотроос хамгийн хүчирхэг аймгийн нэг мөн байсан гэж олонх эрдэмтэд үзсээр ирсэн байна111. Тийм учраас түүхэнд Кидан гүрэн гэж тэмдэглэгджээ. Киданы хүчирхэг мандаж байсан үед түүний нутаг нь зүүн тийш Япон тэнгис, баруун тийш Тэнгэр уул, Өмнө зүг нь одоогийн хятадын Шаньси, Хэбэй мужид тулж хойшоо БНМАУ-ын нутаг Хэрлэн, Орхон, Сэлэнгэ мөрний эх хүрч байжээ112.

	 

	Гурав. Монголын тулгар төр, феодалын бутралын үеийн монгол улсын газар нутаг (1206—1691)

	 

	Гал барс жил буюу 1206 онд Чингис хаан (1162— 1227) Эсгий туургатан бүх монгол аймгийг нэгтгэн Монголын феодалын тулгар улсыг байгуулжээ. Тэр цагийн Монгол улсын газар нутаг нь Баруун зүгт Алтайн уул, өмнө зүгт Цагаан хэрэм, зүүн зүгт Хянганы нуруу, хойд зүгт Сэлэнгээр савлаж байжээ113. Энэ нь эртний Хүннү, Сяньби зэрэг монгол угсаатны өвөг дээдсийн төрөлх хуучин нутаг юм.

	Юань гүрний үед Монголын байлдан дагуулагчид Хятад зэрэг улсын нутаг дэвсгэрийг 100 гаруй жил эзэгнэн ноёрхсон боловч үндсэн Монгол улсын жинхэнэ эх нутаг нь 1206 оны тулгар төрийн үеийн дээр заасан газар орон байсныг цохон тэмдэглэвэл зохино.

	1368 онд Хятад дахь Монголын ноёрхол унаж, хятадын Мин улс байгуулагджээ. Тэр үеэс хойш Монгол улс нь тусгаар тогтнолоо хамгаалан гурван зуу гаруй жил язгуурын нутгаа бүрэн бүтэн эзэмшин Мин улстай эрх тэгш харилцсаар иржээ. Харин Юань гүрний дараа монголд феодалын бутрал болж, бас хятадын Мин улсын хагалан бутаргах бодлогын уршгаар Монгол улс нь дотроо Дорнод Монгол, Ойрад монгол гэж хоёр хуваагдаж байгаад сүүлдээ хэрэг явдал даамжирч «Ар Монгол», «Өвөр Монгол», «Ойрад монгол» хэмээн гурван хэсэг болж хуваагджээ.

	Ойрад угсааны Эсэн (1451—1454) хаан, Батмөнх даян сэцэн (1466—1504) хаан, Түмэн засагт (1553—1593) хаан, Лигдэн хутагт (1604—1634) хааны үест феодалын бутралыг давж, бүх монголыг нэгтгэсэн хүчирхэг хаант төрийг дахин сэргээх оролдлого хийгдэж зарим үед амжилт олж байсан юм.

	XVII зууны үед Ар Монголын нутаг нь өмнө зүг элсэн говиос хойшоо Оросын хил хүртэл, зүүн тал нь Амур мөрний саваас баруун тийш Алтайн уул, Зүүн гарын улс-Дорнод Туркестан хүрч байжээ. Өвөр Монголын нутаг нь өмнө зүг Цагаан хэрмээс хойшоо элсэн говь хүртэл, зүүн зүг Хянган нуруунаас баруун тал нь Хятадын Ганьсу мужид тулж байв.

	XVII зууны 30-аад онд Ойрадууд Монголын баруун талд одоогийн БНХАУ-ын Синьцзяний Уйгурын автономит мужийн ихэнх нутгийг эзэмшсэн Зүүнгарын хаант улсыг байгуулжээ. Тэр үед дөрвөн Ойрадын холбоонд ихээхэн өөрчлөлт гарч Торгуудын нэгэн хэсэг нь Ижил (Волга) мөрний сав газарт, Хошууд аймаг нь Хөх нуурт тус тус нүүдэллэн очиж суурьшсан байна.

	 

	Дөрөв. Манж Чин улсын эрхшээл дэх Монголын газар нутаг (1691-1911)

	 

	XVII зууны эхэн үед Дорнод Азид зөрчид угсааны манж нар нүүдлийн хүчирхэг улс байгуулан, улмаар Хятад зэрэг дорнод Азийн улсуудыг эзэлж авсан юм. Тэр үед Манж нар Монгол улсын гурван хэсгийг шат дараалан эзэлсэн билээ. Үүнд: Өвөр Монголыг 1636 онд, Ар Монголыг 1691 онд, Баруун Монгол буюу Ойрадыг 1737—1758 онд тус тус эзэлжээ. Ингэж монголчууд нь Манжийн эрхшээлд орсон юм.

	Манжийн ноёрхлын үед монголчуудын нутгийн талаар дор дурдсан өөрчлөлт орсон байна. Үүнд: 

	1. 1683 онд Ар, Өвөр монголын хоорондын нутгийн заагийг галбын говиор тогтоожээ114.

	2. 1727 онд Орос-Хятадын хилийг монгол нутагт түүний хуучин умард заагаар баримжаалан тогтоож тус хоёр орны хооронд монгол харуулуудыг суулгасан байна115.

	3. Ар монголын нутгийн баруун хэсэгт XVIII зууны дундуур Ховдын хязгаарыг байгуулжээ. Тэр хязгаарт одоогийн БНМАУ-ын баруун хязгаарын олон ястнууд (Дөрвөдийн сайн заяат чуулганы 16 хошуу, Торгуудын Чин сэтгэлийн чуулганы 8 хошуу, Алтайн Урианхайн 7 хошуу, Захчин 2 хошуу, Мянгад, Өөлд тус тус нэжгээд хошуу бүгд хоёр чуулган, гучин хошуу) харьяалагдан байжээ116.

	Ховдын хязгаарын нутаг нь Монголын үндсэн дэвсгэр нутаг бөгөөд тэрхүү газар XVIII зууны дундуур Манж нар Ойрадын хаант улсыг эзлэн авах үед Ойрад угсааны олон ястнуудыг нутаглуулсан юм. Тулгар бичигт Ховдын хязгаарын газар нутгийг зүүн талдаа халхын Засагт Хан аймагтай, өмнөдөд Синьзян (шинэ хязгаар) мужийн Дай-хуан-нуд, баруун тийш шинэ Хязгаарын Тарвагатай тэнхэмд, хойшоо Тагна Урианхайд тус тус зах нийлж байсан гэж тодорхойлсон байна117.

	Манжийн ноёрхлын үед Ар, Өвөр Монголын нутаг нь зүүн талаараа хятадын «Зүүн гурван муж» (Мүгдэн, Хар мөрөн, Гирин) баруун талаараа Синьзян, Өмнө талаараа хятадын Шаньси, Ганьсу зэрэг муж, Орос улстай тус тус нийлж байжээ118.

	 

	Тав. Шашин төрийг хослон барьсан Богд Хаант Монгол Улсын газар нутаг (1911—1919)

	 

	Монголын ард түмний 1911 оны үндэсний эрх чөлөөний хөдөлгөөний үрээр тогтсон шашин төрийг хослон барьсан Богд Хаант Монгол Улсын үед Ар Монголын нутаг нь зүүн этгээд Соёлз уул, баруун этгээд Алтайн нуруу, өмнөдөд элсэн говь, умартад Орос улстай хил залгаж байсныг бид мэднэ119.

	Ар монголоор төвлөсөн Богд Хаант Монгол Улсад нэгдэхийг тунхаглан үндсэний эрх чөлөөний хөдөлгөөнийг газар сайгүй өрнүүлж байсан Өвөр Монголын ард түмний оршин сууж байсан нутгийг оролцуулан тооцвол шинэ байгуулагдсан Монгол улсын нутаг нь бас л монголын эрт урьдын хуучин нутаг бараг хэвээр байсан үзэгдэнэ.

	 

	Зургаа. БНМАУ-ын газар нутаг

	 

	БНМАУ-ын нутаг бол одоогоос 2000 гаруй жилийн тэртээгээс монголчуудын нутаглаж байсан төрөлх нутгийн үндсэн хэсэг нь мөн.

	БНМАУ-ын дэвсгэр нутаг нь 1,531 мянган дөрвөлжин км болно. Монгол орон нь баруунаас зүүн тийш хамгийн урт хэмжээтэй бөгөөд энэ нь шулуун замаар 2368 км, хойноосоо урагш захын цэгүүд нь 1260 км хүрнэ. Бүх хилийн урт нь 7 мянга гаруй болохоос ЗСБНХУ-тай 2730 км, БНХАУ-тай 4673 км зах залгана. БНМАУ-ын нутгийн хамгийн умард цэг нь Монгол, Зөвлөлтийн хилийн заагт байгаа Монгол Шарын Даваа, хамгийн өмнө цэг нь Монгол Хятадын хилийн зааг дээр байгаа Орвог Гашууны Бор Толгой, Хамгийн өрнөд цэг нь Монгол, Зөвлөлт, Хятад гурван улсын хилийн зааг болох Таван Богд уулын оройн зангилгаа, дорнод цэг нь Хятад, Монголын хилийн зах дахь Соёлж уул болно.

	Монгол угсаатны газар нутгийг эрт үеэс товч улируулан өгүүлсэн өмнөх баримтуудаас үзэхэд маш эрт цагаас эхлэн Цагаан хэрмээс хойш орос улсын хил хүртэлх Төв Азийн өргөн уудам нутгийн ихээхэн хэсэг нь монголчуудын эрт галавын үеийн өвөг дээдсийн «унасан газар, угаасан ус» нь болж байсан бөгөөд одоогийн БНМАУ-ын нутаг нь газар зүйн байрлалын хувиар хэзээ ямагт монголчуудын төв өлгий болж ирсэн түүхтэй байна.

	 

	Долоо. Маогийнхан Монголын түүхийг гуйвуулж байгаа нь

	 

	Сүүлийн арван хэдэн жилийн дотор БНХАУ-ын түүхчин бичгийн хүмүүс Маогийн бүлгийн явуулж буй үндэсний дээрэнгүй гадаад, дотоод бодлогод нийцүүлэн түүхийн асуудлын талаар үндсэрхэх болон арьсны үзлийг илэрхийгээр номлож албаны сонин, сэтгүүл болон эрдэм шинжилгээний зохиолуудад хүн нийгмийн түүхэнд Хятад үндэстний гүйцэтгэсэн ролийг хэт өргөмжлөн магтаж нүүдэлчдийн түүхийг басамжлан доромжилсон нь цөөнгүй.

	Ялангуяа орчин үед Маогийн үзэл баримтлахад хүрсэн зарим Хятад түүхчид, бичгийн хүмүүс нь Монгол зэрэг зэргэлдээ орших улс үндэстний түүхийг Хятадын түүхийн хавсарга мэтээр авч үздэг Хятадын феодал-хөрөнгөтний харгис түүхчдийн үхширмэл баримтлалыг тэр хэвээр хуулбарлан давтаж байгаа нь санамсаргүй хэрэг биш юм. БНХАУ-ын зарим түүхчид өөрийн шинжилгээний ажлыг Мао Зэдуны улс төрийн бодлогод хүчээр тохируулан монгол, хятадын харилцааны түүхийн асуудлын бодит үнэн байдлыг санаатайгаар гуйвуулан мушгиж байна. 

	 Хятад түүхчид Монгол нутагт эрт цагт Монгол, Түрэг угсааны тусгаар тогтносон улсууд үүсэн тогтож Хятад улстай эрх сацуу харилцаж байсан бодит үнэнийг илэрхийгээр үгүйсгэхийг оролдох болжээ. Тэд Хүннү, Сяньби, Жужан зэрэг Хятад үндэстний дотор нэгэнт уусан хайлж Хятадчилагдсан тул тэдгээр аймгуудын удам угсаа, газар нутаг нь түүхийн үүднээс Хятадын харьяат байх ёстой гэж нотлохыг оролдож байна120. Чухам үнэнийг хэлбэл дээр дурдсан Хүннү мэтийн олон аймгийн зарим өчүүхэн хэсэг нь Хятад улсын нутагт шилжин сууж Хятад үндэстэнтэй хольцолдсон тал байгаа боловч олонх нь Хятадын хилийн гадна төрөлх Монгол нутагтаа оршиж өөрийн улс төрийг байгуулж, тусгаар тогтносоор байсан байдлыг дээр дурдсан билээ. Жишээлбэл: Хүннү нарын өмнөд хэсэг нь Хятад нутагт тусгай улс болж явсан бөгөөд Монголдоо үлдсэн умард Хүннүгийн зарим нь баруун зүгт нүүдэллэж Европт очиж байсан боловч үндсэн олонх нь төрөлх нутаг, Монгол орноо эзэгнэн үлдэж тусгаар тогтносон байдлаа хадгалж байгаад түүний хүчирхэг үед харьяанд нь захирагдаж явсан нэгэн угсааны Сяньби аймгийн холбоонд нэгдэн орсон юм.

	Хүннүгээс хойш залгамжилж гарч ирсэн Монгол аймгууд ч мөн л Хүннүгийн адил Монгол нутгийг эзэмшиж төр улсыг тогтоож явсан товч байдлыг өмнө хэсэгт нэгэнт өгүүлсэн билээ.

	Хятадын түүхчид манай нутагт оршин төр улс байгуулж тусгаар тогтнож байсан Монгол, Түрэг угсааны олон аймаг улсуудын дотроос Хүннүчүүдийг Хятадад шингэн хайлсан гэх зэргээр онцлон өгүүлэх болсон нь нэг талаар Хүннүчүүд бол эртний Монгол угсаатны хамгийн анхны хүчирхэг улс бөгөөд түүнээс хойших олонх аймгууд нь цөм Хүннүгийн удам угсаа гэгдэх талтай тул манай эриний өмнөх III зуунаас XII зууны шувтарга хүртэл нэгэн мянган таван зуугаад жилд манай оронд оршиж байсан эртний улсуудыг Хятадын, харьяат гэж нотлох гэсэн эчнээ санааны илрэл бөгөөд нөгөө талаар Хүннүгээс хойших олон улсууд нь цөм Хүннүгийн хуучин газрыг уламжлан эзэмшиж байсан тул тэдний нутгийг Хятадын нутгийн нэгэн хэсэг гэж нотлохыг оролдож байгаа хэрэг юм.

	Манай эриний өмнөх III, МЭ XII зууны үе хүртэл Монгол нутагт улс гэр байгуулан тогтож удаа дараалан бие биеэ ээлжлэн халж байсан эртний Монгол, Түрэг угсааны Хүннү, Сяньби, Жужан, Түрэг, Уйгур, Киргис, Кидан улсууд нь аль нэгэн цагт бүгдээрээ бүр мөсөн Хятадын эрхшээлд орж түүний нэгэн муж буюу хараат орон болж явсан удаа өнгөрсөн үеийн түүхэнд хэзээ ч байсангүй.

	Хятадын түүхчид сүүлийн үед манай Монгол зэрэг Азийн бусад аймаг угсаатанд Хятадын соёл нөлөөлснийг хэтрүүлэн магтаж, тэдгээр үндэстэн нь аль эрт цагаас Хятадын соёлын нөлөөнд байсан учир Монгол, Хятад хоёр угсаатан нь нэгэн гэр бүл улс байх ёстой гэж нотлохыг махран оролдож байна121. Түүхийн үнэн байдлаас үзвэл Хятадын соёл айл хөрш бусад үндэстэнд нөлөөлснийг үгүйсгэж болохгүй боловч Монголчууд зэрэг Азийн бусад улсууд өөрийн өвөрмөц соёлыг үүсгэн бүтээснээр үл барам тэдний соёлын зарим ололт Хятадын соёлын хөгжилд нэмэр хандив болсныг зааж хэлэх хэрэгтэй. Нөгөө талаар, Монголд Хятадын соёлын нөлөө дангаараа хуваарьгүй ноёрхож байсан удаа хэзээ ч байсангүй. Монголчууд маш эрт цагаас Дундад Ази, дорно дахины өндөр соёлтой Энэтхэг зэрэг орнуудтай харилцсаар ирсэн учир соёл нь бие биедээ нөлөөлж ирсэн байна. Жишээлбэл: Монголчууд бүр мянгаад жилийн өмнө үндэснийхээ бичиг үсгийг зохиож хөгжүүлсэн бөгөөд Манж зэрэг угсаатан манай Монгол бичиг үсгээс өөрийн бичгийг уламжлан авсан түүхтэй. Монгол хоол ундны зүйл, хөгжмийн зэмсэг, дуу бүжгийн зүйл, хувцас хунарын хэв маяг, мал маллах арга зэрэг соёлын зүйл Хятадад дэлгэрчээ122.

	Монголчууд Энэтхэг, Төвөдөөс бурхны шашныг авсан нь бас учир утгатай байсан билээ. Монголд нэвтэрсэн бурхны шашин хэдийгээр ард түмнийг дарлан мунхруулах зэвсэг болж байсан боловч Энэтхэг, Төвөдийн соёлын зарим зүйлийн нөлөөг монголын тал нутагт авчирсан талтай бөгөөд бүх Монгол угсаатныг оюун сэтгэлийн талаар холбох үзэл суртлын хүчин зүйл болж байсныг үгүйсгэж болохгүй.

	 Хятадын түүхчдийн сүүлийн үеийн зохиолуудад ялангуяа ойрад, Монголчуудын гарал угсааг гуйвуулах123, Эсэн хааны Монголыг нэгтгэж хаан суусныг ойрадын хан хэмээн бичих124, мөн эрт үед Хятадын цэрэг явж өнгөрсөн буюу Монгол зэрэг улсууд Хятадтай айл хөршийн хувиар харилцаж, харилцан алба барьж байсан явдлыг далимдуулан тэдгээр угсаатныг Хятадын харьяат улс орон байсан мэтээр батлахыг оролдож байгаа бололтой. Энэ бол цоо шинэ зүйл бас биш, түүхийн баримтыг өөрийн хэлтгий эрх ашигт зохиомол тохируулан гуйвуулсаар ирсэн Хятадын хөрөнгөтөн феодалын үзэлт түүхчдийн хуучин дадсан заншлыг хуулан давтсан хэрэг юм. Жишээлбэл XVI зууны II хагаст Өвөр Монголын Түмэдийн Алтан хан Ананд (1502—1582) Хятадтай айл хөрш улсын хувиар найрамдан алба барьж, худалдаа хийхээр зорьж байсан үнэн учрыг Хятадын түүхчид гуйвуулан тэр үед Монголчууд Хятадын Мин улсад алба өргөсөн хараат орон байсан мэтээр өгүүлсэн байдаг. Чухам үнэн байдлыг хэлбэл Түмэдийн Алтан хан нь Умард Хятад руу олон удаа довтлон 1550 онд Бээжин хотыг хүртэл удаан хугацаагаар бүслэн хааж байсан бөгөөд тэр үед Мин улс Алтан ханы довтолгоог хүчээр няцааж эс чадаад ихэд сандарч байсан тул Алтан ханы Хятадад ашиггүй болзолтойгоор хилийн худалдаа хийх шаардлагыг зөвшөөрч байсан билээ. Ер нь Алтан хан Хятадад буун өгч албат харьяат нь болсон удаа ер үгүй бөгөөд харин түүнтэй айл: хөрш найрамдал байгуулж харилцан худалдаалж байх тухай 1570—71 оны бичгийг Хятадын хязгаарын сайд Ван Чанго хэмээгч Алтан хан нь Мин улсад даган орохыг зөвшөөрсөн утга бүхий болгон утга хувируулан засварлаж эзэн хаандаа дамжуулсан болохыг эрдэмтэд шинжлэн үзэж нэгэнт нотолжээ125. Манай монголын дээр үеийн түүхчид Алтан ханыг Хятадад дагаж орсон гэж хэзээ ч үздэггүй бөгөөд харин Алтан хан зарим үед Мин улсыг удаа дараалан довтлон сандаргаж байсан гэж бичсээр иржээ126. Монгол түүхчдийн тэр үзэл нь эрдэмтдийн сүүлийн үеийн шинжилгээгээр нотлогдож байна127. Ер нь Хятад түүхчдийн гуйвуулснаар Алтан ханыг Хятадад буун өгч дагаж орсон гэж бодсон ч гэсэн зөвхөн үүгээр бүх Монголчууд Хятадад буун дагаж алба барих болов гэж ойлгож үл болно. Учир нь Алтан хан бол бүх Монгол улсын хаан байгаагүй учир нийт Монгол улсыг төлөөлөх хууль ёсны эзэн нь биш юм. Алтан ханы үед бүх Монголын жинхэнэ их хаан нь Түмэн Засагт (1558—1593) гэгч байсан бөгөөд тэр нь Хятадтай шийдвэртэй тэмцэж тусгаар тогтнолоо хамгаалж байсан юм128.

	Монгол, Хятадын харилцааны түүхийг авч үзвэл аль нэгнийхээ нутагт нөгөөгийн нь цэрэг цөмрөн орох буюу хоёр улсын хаадын хооронд алба барилцах явдал жирийн үзэгдэл байсан юм. Жишээ нь: Манай эриний өмнөх 200 оны орчим Хан улсын хаан нь Хүннүгийн Модун Шаньюйд жил бүр үлэмжхэн хэмжээний алба татлага барьж байжээ129.

	1549 онд Монголын Эсэн (1451—1454) хаан Хятад руу олон мянган цэргээр довтолж Хятадын Ин Зун (Жиндий) хааныг олзлон авч Бээжин хотыг бүслэн хаагаад Хятадаас үлэмж хэмжээний алба шаардан гаргуулж байсан байна130.

	Хятадын түүхчид сүүлийн үед Монголын Юань гүрэн ба Манж Чин улсыг одоогийн олон үндэсний БНХАУ-ын нутгийн анхны үүсгэл суурийг тавьсан гэж ихээхэн магтан шагшиж байна.

	Түүхийн баримтаас үзвэл Монголын байлдан дагуулагчид XIII—XIV зууны үед нэгэн зуу илүү жил Хятад зэрэг дорно зүгийн олон улсыг эзэгнэн захирч, ард түмнийг нь дарлан мөлжиж байсан. Гэвч тэр үед Монгол Хятад хоёр хэдийгээр нэгэн том гүрний хүрээнд багтаж байсан боловч Монгол Хятад хоёр угсаатны хооронд жинхэнэ гэр бүлийн харилцаа тогтоогүйгээр барахгүй, Монголчууд нь «эзэн улсын» байдлаар Хархорин төвтэй эх нутагтаа оршин тогтнож байсан билээ.

	Ер нь Юань гүрний үеийн Монголын түүхийг гуйвуулах, Монголын хаадыг Хятад хаад болгон дүрслэх, Монголын байлдан дагуулагчдын үйл ажиллагааг сайшаах, Хубилай хааны ролийг хэт өргөн магтах явдал БНХАУ-ын түүхийн ном сударт их үзэгдэж байна.

	Юань гүрний үеийн Монголын ноёрхлыг харь үндэстний ноёрхол хэмээн XIV зууны үеийн Хятад сурвалж бичигт бичиж байсан мөртөө Мин улсын үеэс шал өөр хандлага баримталж, Юань гүрэн гэдэг бол Хятадын төр улс байсан, тэр үеийн Монгол хаад бол Хятадын хаад гэж үзэх болжээ.

	Үүнийг одоо БНХАУ-ын түүхчид урьдах гоминданыхны нэгэн адил хуулан баримталсан хэвээр байна. Энэ талаар зарим нэг баримтыг дурдъя, Үүнд: 

	Хятадын түүхчин Хан Жулин бичсэн нь: «Чингис хааны улс байгуулсан нь Хятадын түүхэнд чухал рольтой болжээ... Хан, Тангаас нааш тогтсон олон үндэстний хилийн заагийг арилгаж олон угсаатны том гүрэн байгуулав»131 гэжээ. Мөн «Гуанмин жибао» сонинд бичсэн нь: «Хубилай хаан бол олон үндэстний нэгдсэн (Хятад) улс байгуулахад гарамгай үүрэг гүйцэтгэсэн»132 гэжээ. Иймэрхүү жишээ олныг дурдаж болох бөгөөд энэ бол цөмөөр XIII—XIV зууны Монгол улсын төрийн түүхийг үгүйсгэж, Хятадын түүхийн хавсарга болгох гэсэн оролдлого даруй мөн.

	Түүхийн үнэнийг гуйвуулсан ийм баримтлалтай Хятадын үндсэрхэг үзэлтэй түүхчид одоо хүртэл зууралдсаар байгаа нь үнэхээр харамсалтай биз ээ. Энэ бол Маогийн их гүрний үндэсний дээрэнгүй үзэлтэй шууд уялдан гарсан зүйл юм.

	Нөгөө Манж Чин улсын тухайд гэвэл манж нар угаасаа Зөрчид угсаатан бөгөөд Хятадаас хэл, соёл, заншил, ахуйгаараа тэс ондоо юм. Чин улсын үед Монгол, Хятад аль аль нь харийн ноёрхолд ив ижилхэн талхигдан зовж явжээ.

	Хятад түүхчид Монголын Юань гүрэн, Манжийн Чин улсын үеийг зориуд магтан сайрхдаг нь санамсаргүй хэрэг огтхон ч бус бөгөөд тэр нь нэг талаар дурдсан хоёр гүрэн асар их уудам газар орныг харьяалан захирч байсан тул түүний ул мөрөөр тэмтчиж бусдын газар нутгийг булаацалдах, нөгөө талаар Маогийн бүлгийн их гүрний үндсэрхэх дээрэнгүй үзлийг түүх, улс төрийн бодлогын үүднээс «баталгаатай» болгох гэсэн зорилготой байна.

	Хятадын түүхчид Монголын Юань гүрэн, Манж Чин улсын үест Монгол, Хятад угсаатан нэгэн улсын хүрээнд багтаж байсан гэдгээр халхавчлан БНМАУ-ын тусгаар тогтнолд занал учруулах гэсэн оролдлого байсан бөгөөд энэ нь Юань Шикайн харгис бүлгийнхний таван үндэстэн (Хятад, Манж, Монгол, Төвөд, Хотон) бүгдээрээ нийлж нэгэн их улс гэр болох ёстой гэж зарлан тунхаглаж байсан их үндэсний дээрэнгүй үзлийн нэгэн ёсны өвөрмөц үргэлжлэл юм.

	Түүхийн баримтаас үзэхэд Монгол угсаатан бүхлээрээ Хятадад захирагдаж явсан удаа үгүй. Харин Монголын их гүрэн буюу тухайлбал Юань төрийн (1280—1368) үед Монголчууд бүх Хятад орныг захирч байсан бөгөөд Мин улс (1368—1644)-ын үед Монгол Хятад хоёр орон адил тэгш эрхтэй улсууд байсан юм. Манж Чин улс (1636—1911)-ын үед Монгол Хятад хоёул манжийн ноёрхолд адилхан орж, дарлагдан боолчлогдож байснаас биш өөр хоорондоо бие биеэ захирч явсан удаагүй.

	1911 онд Монгол, Хятадын ард түмэн үндэсний эрх чөлөөний хөдөлгөөн өрнүүлж Манжийн ноёрхлыг устгаж тус бүрдээ биеэ даасан тусгаар тогтносон улс болсон юм.

	1921 онд Ар Монгол ардын хувьсгалыг мандуулж төдхөн бүрэн эрхт тусгаар тогтносон БНМАУ-ыг байгуулсан билээ. БНМАУ, БНХАУ-ын засгийн газрын хооронд 1962 онд хилийн гэрээ байгуулснаар түүхэн хилийн асуудлыг амжилттай шийдвэрлэсэн юм.

	Монгол Хятадын хилийн харилцаа, Монгол улсын тусгаар тогтнолын бүрэн эрхт байдлын асуудал үүгээр ингэж шийдэгдсэн нь дээр дурдсан түүхэн үндэс уламжлалтай билээ.


Э. ЧИМИДЦЭРЭН : ТҮҮХИЙН НЭГЭН БАРИМТ

	Хятадад удаа дараалан тогтож байсан олон төр хөрш зэргэлдээ орших улс үндэстэн, түүний дотор Монголтой харилцахдаа ямагт их гүрний үндсэрхэг дээрэнгүй үзэлд тулгуурласан эзлэн түрэмгийлэх харгис бодлого баримтлан ирсэн түүхтэй билээ.

	Түүхийн шинжлэх ухаан алив түүхэн үйл явдлыг нотолж чадахуйц үнэн зөв баримтыг чухалд үздэг учир бид энэ жижиг өгүүлэлд Мин улсын үед Монголын талаар явуулж байсан Хятадын төрийн бодлоготой холбогдох нэгэн түүхэн баримтаас уншигч олонд зориулан Хятад сурвалж бичгээс орчуулан нийтэлж байна. Мин улсын анхны эзэн хаан Хун у (байлдаанч хаан) Монголын эсрэг цэрэглэн байлдах бодлого явуулахын хамтад Монгол хаадыг сүрдүүлэн ятган буулгаж авах зорилгоор олон удаа элч зарж бичиг сэлт явуулж байжээ. Тэдгээр бичгийн нэг нь Хун У хаанаас Монголын Юань улсыг мөхсөний дараа Монголд хөөгдөн буцаж ирсэн Тогоонтөмөр хаанд явуулсан бичиг болой. Уг бичиг нийтлүүлэгчийн Хятад хэлнээс Монгол хэлнээ хөрвүүлсэн «Шу юй Жоу Зы лу» («Харь орон улсыг сурвалжилсан тэмдэглэл») гэдэг номын 6-р дэвтрийн 16-р бүлэгт бий.

	«Харь орон улсыг сурвалжилсан тэмдэглэл» гэдэг энэ ном Мин улсын үед бичигдэж байсан Монголын түүхийн холбогдол бүхий олон ном судрын дотроос нэлээд том нь бөгөөд тэр үеийн хааны архивын албан баримтыг түшиглэн бичсэн учраас нэлээд чухал сурвалж, он дараалсан бичиг гэж үзэж болох юм. Уг номыг Мин улсын элч төлөөлөгчийн хэргийг эрхлэх газрын133 хууль цаазын хэлтсийн баруун гарын өгүүлэгч түшмэл, дэс түшмэл Ян овогт Цунзянь, (түүний өргөсөн нэр Шао Фэнцзи) гэгч зохиожээ.

	Ян Цунзянь номоо 1574 онд бичиж дуусаад 1583 онд хэвлүүлжээ. Уг ном Манж Чин улсын үед цаазтай зохиолын тоонд орж байсан учир сая болтол олны хүртээл болж чадаагүй байжээ. Одоо тэр номын нэг эх нь Бээжингийн номын сангийн ховор ном хадгалах тасгийн «33,6» шифрт хадгалагдаж байгаа бөгөөд тэр нь бусад эхээс сайн хэмээгдмүй. Түүнийг 1930 онд эзэн хааны ордны номын сангаас олж 8 дэвтэр болгон дахин хэвлэсэн бөгөөд түүний 6, 7, 8-р дэвтэрт Татарын (Монгол) тухай бичжээ.

	Ян Цунзянь уг номыг юунд зориулан бичсэн тухайгаа өгүүлэхдээ: «...Би өөрийн номд харь улсын байдлыг тэмдэглэсэн төдийгүй түүнчлэн харь улс орныг байлдан дагуулах арга, сэргийлэн хамгаалах арга зэргийг тэмдэглэв. Мөн урьдах хуанди нараас харь улс орныг захирч, тэднийг бэлэг сэлтээр хэрхэн татаж байсан арга, урьдах түшмэд ноёд, харь улс оронтой ямар аргаар харилцах тухайг зөвлөн байсан зэргийг цөмийг тэмдэглэв134» гэжээ. Үүнээс бид Хятадын төрөөс Монголын талаар явуулж байсан улс төрийн үе улирсан бодлогыг мэдэж болох ажээ.

	1370 оны 8-р сард Тогоонтөмөр хаанд Хун У-гийн илгээсэн тэр бичигт дурдсан нь: 

	«...Одоо Хятадын бүх нутаг миний эрхэнд орж, бүх нутаг хэдийн тохинон, харь ястан цөм захирагджээ.

	Хэрэв би хойд зүг цэрэг гарган довтолбол та хэдийгээр зуун түмэн цэрэгтэй ч гэсэн үхлээс зайлж чадахгүй. Та унтарч байгаа галын цог, ус нь хатаж байгаа голын загас мэт болжээ. Та хэдий хойд зүг зугтавч очих газар танд байхгүй. Би үнэн санаанаасаа таныг өөрийн бодлыг өөрчлөн хувь заяагаа135 үг дуугүй дагавал сая онгон шүтээн, удам угсаагаа хадгалж чадна гэж зөвлөе. Та үүнийг сайтар болгооно уу!»136 гэжээ. Энэ цөөн мөрийг ухан үзвээс нэгдүгээрт, Мин улсын хуанди Хун У өөрийгөө тэнгэрийн таалал ёсоор Хятадын хуанди болсон зарлигт хаан гэдгээ дурджээ. Хоёрдугаарт, их цэрэг гарган Монгол руу довтолгон түүний угсаа удмыг сүйтгэнэ гэж сүрдүүлэх санаагаа илтгэжээ. Гуравдугаарт, Монголчуудыг бие даан оршиж чадахгүй, Мин улсын захиргаанд орох хувь заяатай, тийм учраас Мин улсад буун өг гэж ятгасан санаануудыг тусгажээ. Дашрамд хэлэхэд энэ бичигт Хятадад тогтож байсан Юань улсыг Монголын төр байсан гэдгийг илтэд өгүүлжээ. Энэ явдал Хятадад тогтож байсан Юань улсыг Монголын захиргаа болохыг үгүйсгэхийг чармайдаг Хятадын орчин үеийн түүхчдийн оролдлого нь түүхэн үнэн баримтаас гажсан, зохиомол зүйл болохыг бас дахин нотолж байгаа хэрэг ажээ.

	Мин улс иймэрхүү бичиг шаардлагыг Монголын хаадад удаа дараа ирүүлж улс төр, эдийн засгийн элдэв хавчилт шахалт тавихын хамт Монголд олон удаа цэрэглэн байлдаж байв. Мин улс 1371 онд их цэргээр довтлон Хэрлэн Бар хот хүртэл нутгийн гүнд орж их хөрөнгө, олон мал олзлон аваачиж байсны дээр 1388 онд нийслэл Хархорум хотыг үнсэн товрог болгожээ. Тэр үеэс хойш Хархорум хот сэргэж чадсангүй бууран буурсаар мөхжээ. Бас 1410 онд Хятадын Мин улс их цэргээр баруун Монголыг довтлон асар их зүйлийг олзлон аваачиж байв. Мин улс Монголд байлдах дайныхаа замд үдэлж хоноглосон газартаа «Бүдүүлгүүдийг (Монгол хүнийг) ал!», «Лүгийн (Монголчуудын) толгойг ав!» гэсэн уриа баримталж явсан тухай баримт уг номд олон бий.

	Хятадын Мин улсын энэхүү түрэмгий бодлого нь Монголын үйлдвэрлэх хүчнийг эвдэн бусниулж, цаашдын мандал, бадралд гай гамшиг болсон нь мэдээж.

	Түүнээс гадна Мин улсын хаад Монголын дотоод хэрэгт оролцож, бэлэг сэлтээр феодал ноёдыг өөртөө татах, хооронд нь эвдрэлцүүлэн мөргөлдүүлэх улигт бодлогыг баримтлан явуулж байв. Монголын талаар Мин улсын зэрэг Хятадын феодалын төрийн явуулж байсан улс төрийн бодлого нь одоогийн Хятадын өөрсдийгөө «марксистууд» гэдэг удирдагчдын баримталдаг төрийн бодлогод удамшин дамжсан нь гайхалтай. БНХАУ-ын дотор байгаа Хятад биш үндэстэн ястан, хөрш зэргэлдээ орнуудын тухайд явуулж буй Маогийн их гүрний үндсэрхэг дээрэнгүй үзэл нь дээрхтэй хэлбэр агуулга нэгтэй, бусад эзэнт гүрнүүдийн төрийн бодлоготой адил төсөөтэй болохоос бус жинхэнэ ленинч үндэсний бодлоготой хавьтах юм огт үгүй болохыг уншигч олон, эрдэмтэн мэргэд нягтлан тунгаах буй заа.

	 

	1973 он


 

	Н. ДАГДАН : МАОГИЙНХНЫ ХЭВЛЭСЭН ДЭЛХИЙН ГАЗРЫН ЗУРГИЙН УТГА УЧИР

	Бээжингийн суртал нэвтрүүлэг «Хятадын дотоод, гадаад улс төрийн бодлого хэвийн байдалд байгаа, Хятад улс хэзээ ч их гүрэн болж бусдыг түрэмгийлэхийг эрхэмлэхгүй, харин жинхэнэ интернационалч, энэрэнгүй бодлого шинээр явуулна» гэж олонтоо ярих болсон байна. Гэвч, үнэн хэрэг дээрээ маогийнхны их гүрний үндсэрхэг дээрэнгүй бодлогын мөн чанар өчүүхэн ч хувирсангүй, гагцхүү нэгэнт явцгүй болсон бүдүүн хадуун хуучин арга барилаа нэлээд нарийсгаж үр ашигтай болгох гэснээс өөр юм алга. Энэ нь 1972 онд Бээжинд үйлдэж энд тэндгүй тараасан «Дэлхийн газрын зургийн цоморлог» (атлас) гэгчээс тодорхой харагдаж байна. Түүнд ЗСБНХУ зэрэг хөрш зэргэлдээх улс оронд ихээхэн хэмжээний газар нутгийн ул үндэсгүй нэхэлт шаардлага тавьж, хавь ойрын бүх орны хил хязгаарыг хянан өөрчлөх оролдлого хийж байгаа нь дэлхийн шударга хүн төрөлхтөн, түүний дотор мөн Монголын ард түмний санаа сэтгэлд зүй ёсны жигшил төрүүлж байна.

	 Өгүүлэгдэн бүхий газрын зургийн цоморлог, түүний тайлбар дотор Монгол улсын түүхийг завхруулж, 1921 оны Монгол ардын хувьсгалын түүхэн ач холбогдол, манай улсын капиталист биш хөгжил, социализмын байгуулалтын гол ололт амжилтыг үгүйсгэж улмаар Монгол, зөвлөлтийн ард түмний найрамдал нөхөрлөлийг гүтгэн дайрсан зүйл дүүргэн оруулжээ. Үүнд: 

	 

	1. Тус цоморлогт Монгол бол «Уг нь манай улсын (Хятадын) нэг хэсэг байсан» гэж түүхэн үнэнийг гуйвуулжээ.

	Монгол орон, Монгол угсаатан, Монгол улс хэзээ ч Хятадын хэсэг байсан түүхгүй билээ. Монгол Хятад хоёр нь язгуураас тэс өөр амьдрал ахуй, хэв заншил, хэл соёл бүхий ангид тусгаар хоёр угсаатан юм, Манж Чин улсын үед ч гэсэн Монголыг Хятадын хэрэг байсан гэж үзэх үндэс алга. Монгол Хятад хоёрын аль аль нь Манжид эзлэгдэж дарлагдан байв. Харин Хятад түшмэд, цэргийн эрхтэн, шунахай худалдаачид, мөнгө хүүлэгч капитал Монголд нэвтэрч Монголын ард түмнийг хайр найргүй дарлан мөлжиж байсан тухай яривал өөр хэрэг.

	1911—1912 онд Монгол, Хятадын ард түмэн Манж Чин улсын ноёрхлыг устгаж, тус тусын орны төр улсыг сэргээн байгуулж тусгаар тогтнолоо тунхагласан билээ. Гэтэл дээрх газрын зургийн цоморлогт XX зууны эхэн үеийн Монголын ард түмний үндэсний эрх чөлөөний тэмцлийн тухай дурдахдаа Ар Монгол нь «1911 онд хаант Оросын түлхээсээр автономийг тунхагласан» гэж түүхийг бүдүүлгээр завхруулжээ. Монголчууд Манжийн ноёрхлын эсрэг XVII зууны үеэс эхлэн олонтоо босож эх орныхоо тусгаар тогтнолын төлөө тууштай тэмцэж байсан юм. 1911—1912 оны Монголын ард түмний үндэсний эрх чөлөөний хөдөлгөөн бол урьдын тэр бүх эсэргүүцэл тэмцлийн уламжлал, үргэлжлэл, хөгжил нь байсан бөгөөд алив гадаад гүрний ятгалгаа түлхээсээр болсон хэрэг биш харин Хятадын 1911 оны хөрөнгөтний хувьсгалын нэгэн адил, оросын 1905 оны ардчилсан хувьсгалын нөлөөгөөр Ази түмэн сэргэн босохын хамт биеэ дааж гарсан түүхэн их тэмцэл мөн байв.

	 

	2. Монголын ард түмэн үндэсний эрх чөлөө, тусгаар тогтнол, нийгмийн хөгжил бадралын шинэ ололт амжилтыг эзэрхэг түрэмгий ба феодалыг эсэргүүцсэн 1921 оны ардын хувьсгалын ялалтаар байлдан олсон юм. Гэтэл тэр цоморлогт Монгол ардын хувьсгалын тухай огт дурдаагүй нь бас учиртай.

	Энэ нь Монголын ард түмэн ардын хувьсгалын ачаар империализмын колоничлол, ялангуяа Хятадын улс төр, цэргийн түрэмгийлэл, мөнгө хүүлэх капиталын талхидлыг түлхэн унагаж, эрх чөлөө, тусгаар тогтнолоо олсон хийгээд Монгол-зөвлөлтийн ард түмний хооронд мөнхийн ган бат найрамдал тогтсон явдлыг маогийнхан ямагт хорсон үздэгээр тайлбарлагдана.

	Цаашилбал тэд БНМАУ-ын капиталист биш хөгжил, социализмын байгуулалтын ололт амжилтыг басамжилж, БНМАУ-ыг дан ганц нүүдлийн «мал аж ахуйн орон» мэтээр дүрсэлжээ. Тэгэхдээ, Монголын малын тоо толгой хувьсгалын жилүүдэд 2,5 дахин өссөнийг дурдаагүй байж түүнийг 1940 оноос хойш байнга «хорогдсоор» ирсэн гэж бичсэн байна.

	БНМАУ нь эдүгээ нэгэнт мал аж ахуй, газар тариалан, орчин үеийн үйлдвэрийн салбарууд бүхий хөдөө аж ахуй-аж үйлдвэрийн социалист орон болж хөгжиж байна. 1971 онд хуралдсан МАХН-ын XVI их хурлын баримт бичигт заасан ёсоор одоо манай улсын аж үйлдвэр нийгмийн нийт бүтээгдэхүүний 34 хувь, хөдөө аж ахуй, аж үйлдвэрийн нийлсэн нийт бүтээгдэхүүний 60 гаруй хувийг дангаараа үйлдвэрлэж байгаа бөгөөд тус орны экспортын бүтээгдэхүүн, жижиглэн худалдаалах бараа гүйлгээний тэн хагас хиртэйг аж үйлдвэрийн бүтээгдэхүүн эзэлж байна.

	МАХН-ын XVI их хуралд тавьсан Төв Хорооны тайлан илтгэлдээ манай намын Төв Хорооны нэгдүгээр нарийн бичгийн дарга, нөхөр Ю. Цэдэнбалын өгүүлсэн нь: «Манай орон социализмыг бүрэн байгуулж дуусгахад хөгжлийн бүхэл бүтэн түүхэн зурвас үе, эдийн засгийн хөгжилтийн хэд хэдэн шатыг дамжих болно. Энэ замын анхны шат нь БНМАУ-ыг ойрын ирээдүйд аж үйлдвэрийн олзворлох, боловсруулах салбарын зүй зохистой зөв бүтэц бүхий бөгөөд социалист эдийн засгийн гол гол салбарыг зөв зохистой хосолсон аж үйлдвэр-хөдөө аж ахуйн орон болгох зорилтыг шийдвэрлэх явдал мөн гэж манай намын Программд заасан юм» гэжээ.

	 

	3. Маогийнхан социалист орнуудын нэгдэл нягтралыг задалж, тэднийг ЗХУ-аас хөндийрүүлэн холдуулах хорон санаат бодлогоо хэрэгжүүлэхийн төлөө махран хөөцөлдөж байна. Энэ нь Монгол-зөвлөлтийн харилцааны талаар цоморлогт дурдсан зүйлээс харагдаж байна. Жишээлэхэд: «ЗХУ Монголоос жил тутам олон тооны мал амьдаар авч консерв зэрэг бүтээгдэхүүн болгож Монголд гарган борлуулдаг» гэж илт гүтгэсэн байна. БНМАУ нь ЗХУ болон бусад олон улстай харилцан ашигтай худалдаа хийж мал махнаас гадна хөдөө аж ахуй, аж үйлдвэрийн бүтээгдэхүүн гаргаж, оронд нь өргөн хэрэгцээний бараа төдийгүй, эдийн засаг, аж ахуйн үйлдвэрлэлийн хэрэгсэл, машин механизм, эрдэм шинжилгээний нарийн нандин багаж сэлтийг худалдан авдаг юм. Монголын мал мах, түүхий эдийн зүйлийг Хятад ч нэлээд хэмжээгээр худалдан авдаг билээ.

	Чулуун нүүрс, нефть, алтны уурхайн баялгийг «их хэмжээгээр ЗХУ-д зөөвөрлөдөг» гэсэн нь бас үнэн байдалд огтхон ч үл нийцжээ.

	Ялангуяа БНМАУ-ын «1966—1970 оны IV таван жилийн төлөвлөгөөнд бүх хөрөнгө оруулалтын барагцаалбал 90 гаруй хувийг ЗХУ оруулж хангасан» гэсэн нь ихэд эндүүрчээ. БНМАУ, ЗХУ-аас төрөл бүрийн тусламж дэмжлэг авч, чухам түүний ачаар ийм амжилттай түргэн хөгжсөн нь үнэн. Үүнийг бид хэзээ ч, хэнээс ч нууж байгаагүй юм. Гэвч манай улс өөрийн орны эдийн засаг, аж ахуй, соёлын хөгжлийг өөрийн хөрөнгөөр санхүүжүүлж ирсэн билээ.

	Эцэст нь, Монголд урианхай гэгдэж байсан тува хүмүүс оршин амьдардаг, «хасаг» (казах) зэрэг түрэг хэлээр яригчид хүн амын 7 хувь орчмыг эзэлнэ гэх зэргээр бичжээ. Гэтэл БНМАУ-ын баруун, баруун хойд, умард хэсэгт алтайн урианхай, Хөвсгөлийн урианхай, цаатан зэрэг түрэг угсааны бусад зарим ястан байдаг, тэднийг «тува» гэдэггүй юм.

	Дээр дурдсан зүйлс маогийн бүлгийнхний зохиосон газрын зургийн цоморлогт Монголын талаар орсон санаатай завхруулал, элдэв доголдлын зөвхөн тоймтой зарим нь болой. Шинжлэх ухаан эрдэм шинжилгээний хувьд уг цоморлог, ялангуяа түүний тайлбар хэсэг нь зарчимч, буурь суурьтай шүүмжлэл сорилтыг эс даамуй.

	Яагаад маогийн бүлгийнхэн Монголын дотоод хэрэгт ийнхүү хөндлөнгөөс оролцож байна вэ? Нэн түрүүн тэд МАХН, БНМАУ, Монголын ард түмэн маогийн бодлого, Хятадын нөлөөнд автан орж бишрэн дагахгүй байгаа явдалд хорссоны улмаас тэгж байна. Мөн Монгол-зөвлөлтийн найрамдал өдөр тутам батжин байгааг саатуулж чадахгүйдээ тэсэж ядан цухалджээ. Монголын ард түмний үндэсний эрх чөлөөний хөдөлгөөн, ардын хувьсгалын ялалт, БНМАУ-ын капиталист биш хөгжил, социалист байгуулалтын түүхэн туршлага аз жаргалант амьдралын үлгэр жишээ нь Хятад дахь Монгол болон бусад угсааны үндэстэн ястанд дуурайл болон нөлөөлж улмаар ойр холын бага буурай улс оронд маогийн бодлого нэвтрэхэд саад болж харшлахаас болгоомжилж байгаа явдал бас үүнд багагүй учир холбогдолтойг цохон дурдвал зохино. Маогийн бүлгийнхэн их гүрний үндсэрхэг дээрэнгүй бодлогоо газар зүй, түүх, эдийн засаг, улс төрийн талаар үндэслэх гэж энэхүү дэлхийн газрын зургийн цоморлогийг үйлдсэн нь илэрхий байна. Маогийнхан Бээжинд үйлдсэн тэр цоморлогтоо газар нутгийн түрэмгий балмад хэнээрхлийг илэн далангүй тунхаглан зарлаж, улс түмний хил хязгаарыг өөрчлөн засварлах үндэсний дээрэнгүй үзлээр Хятад түмнийг хүмүүжүүлэх гэсэн эрмэлзлийг дахин илэрхийлжээ.

	Э. ПУНЦАГ : БНХАУ ДАХЬ ҮНДЭСТНИЙ АСУУДЛЫН ЗАРИМ ТӨЛӨВ

	Орчин үеийн Хятадын судлалд БНХАУ-ын нийгмийн амьдралын хөгжилт, түүний дотор үндэстний асуудал зүйн ёсоор анхаарал татаж байна.

	Үндэстний асуудлын тухай марксист-ленинист сургаалын гол зангилгаа болсон үндэстний өөртөө засан тохинох эрх бол олон улсын зарчмын хувьд орчин үед өөрийн агуулгаар аливаа нэг улсын зөвхөн дотоод асуудлын төдий биш харин олон улсын чанартай болж байна.

	1949 онд Хятадад ардчилсан хувьсгал ялж БНХАУ байгуулагдан социалист шинэ нийгмийн харилцаа тогтсоноор үндэстний нарийн төвөгтэй чухал асуудлыг марксист-ленинист сургаалын үндсэн дээр ЗСБНХУ-ын түүхэн туршлагад түшиглэн буурь суурьтай зөв шийдвэрлэх бодит бололцоо нээгдсэн юм. Хятад болон бусад үндэстэн угсаатан аль аль нь хувьсгалаас үүнийг зүй ёсоор хүлээж байлаа. Манж Чин улс, гоминданы харгислалын 300 гаруй жилийн дарлагдлаас чөлөөлөгдөх эрмэлзэл Хятад бус үндэстний ард түмэн Хятадын үндэсний чөлөөлөх хөдөлгөөн, 1949 оны ардын хувьсгалд идэвхтэй оролцохын үндэс болжээ. Нийгмийн хөгжлийн ийм үйл явц дунд Хятадын нэгэн адил Хятад бус үндэстний өөрийн ухамсар бүрэлдэж өвөрмөц үндэсний үзлийн сэргэлт болжээ.

	Манж Чин улс гоминданы харгислалын үеийн үндсэрхэг дээрэнгүй үзлийн хор уршгаар төрөлх үндэс угсаагаа хүртэл нууж байсан өдий төдий хүн хувьсгалын дараа чухам ямар угсаатан болохоо нуулгүй илчилж, улмаар үндэсний эрхийн дагуу шаардлага тавих болжээ. Хэсэг бүлэг хүн амаар барахгүй урьд нь «мартагдаж» сүүлийн үед хүн мэдэхээ байж албан ёсны данс бүртгэлээс нэр нь хасагдсан сая гаруй хүнтэй Буи мэт бүхэл бүтэн ястан угсаатан хүртэл нэг бус байсныг Хятадын өөрийн нь мэдээ сэлт гэрчилж байна.

	Ийнхүү БНХАУ-д Хятад үндэстний зэрэгцээгээр Хятад бус олон үндэстэн ястан сэргэж ирэхийн хамт үндэстний асуудал улам нарийн тавигдсан бөгөөд түүнд марксист-ленинист зарчмын үүднээс тууштай хандах шаардлага аяндаа гарчээ. Гэтэл маогийн бүлгийн их хан үндэстний үндсэрхэг дээрэнгүй бодлого нь үндэстний асуудлыг шийдвэрлэх марксист-ленинист онол, практик, түүний хөтөлбөртэй зарчмын ялгаатай болж зөвхөн дотоод дахь үндэстний асуудал төдийгүй, гадаад улс орны үндэсний эрх чөлөөний хөдөлгөөний хувьд ч гэсэн алив бодит зүй тогтлыг марксч-ленинч сургаалын нэр зээлдэн дуртай цагтаа гуйвуулж, хэрэг дээр марксизмын ил далд, хуучин шинэ элдэв дайсны бодлоготой ижилсэж байна.

	 

	Үндэстний өөртөө засан тохинох эрх ба Хятадын Коммунист Нам

	 

	Хятадын Коммунист Нам (ХКН) 1949 он хүртэл үндэстний өөртөө засан тохинох эрх, ардчилсан холбоот улсын байгууламжийг өнгөн дээрээ зөвшөөрч байжээ. Гэвч энэ чиг шугамаа тууштай баримталж байгаагүй юм. Бүр 1923 онд нийтэлсэн «Өнөө үеийн улс төрийн байдлын талаарх ХКН-ын тунхагт» баруун өмнөд мужийн генералууд «автономит мужуудын холбоо байгуулах тухай ярьж буй нь хэрэг дээрээ автономит Чжоу (район Э. П.) байгуулахыг эрмэлзэж буй хэрэг...137» гэснээс өөр тодорхой заалт өгсөнгүй.

	Харин 1928 онд хуралдсан ХКН-ын VI их хурал, 1931 онд хуралдсан зөвлөлүүдийн анхдугаар их хурлын баримт бичгүүдэд дээрх асуудлыг сүрхий тодорхой тусгасан байх бөгөөд тухайлбал юуны өмнө Монгол, Төвөд, уйгур үндэстний өөртөө засан тохинох эрхийг хүлээн зөвшөөрөх, тэдгээрийг автономит болгох тухай нэр цохон зааж байжээ.

	1945 онд хуралдсан ХКН-ын VII их хурлаас баталсан намын дүрэмд (ХКН-д тусгай мөрийн хөтөлбөр байхгүй) ч «шинэ маягийн ардчилсан холбоот бүгд найрамдах улс» байгуулах тухай заалт оржээ. Энэ бол тэр үед ХКН-ын дотор тууштай марксист интернационалч жигүүр зонхилж байсныг харуулж байгаа юм.

	Мао Зэдуны хувьд бол тэр хэдийгээр 1945 онд ХКН-ын VII их хуралд тавьсан ХКН-ын Төв Хорооны тайланд ХКН үндэстний асуудлын талаар Сун Ятсений томьёоллыг дэмжинэ гэхийн зэрэгцээгээр бас ХКН ялсныхаа дараа үндэстний цөөнхөд өөртөө засан тохинох болон Хятад үндэстэнтэй сайн дурын холбоо тогтоох эрх олгоно гэж байсан боловч холбоот улсын систем, Хятад бус үндэстний өөртөө засах эрхийн зарчмаас татгалзагч болохоо бүр эрт мэдэгджээ. Тэрээр 1938 оны 10-р сард хуралдсан ХКН-ын Төв Хорооны VI өргөтгөсөн бүгд хурал дээр «нэгдмэл нэг улсын хүрээнд хятадтай ижил эрх, орон нутгийн өөртөө Засах эрхийг үндэсний цөөнхөд олгох явдал бол үндэстний асуудлын талаар намын явуулж буй бодлогын үндэс» гэж байжээ. Үндэстний өөртөө засан тохинох эрхийг үгүйсгэсэн маогийн энэ үг тухайн нөхцөлөөс болж тэр үедээ үндэстний асуудлын талаар ХКН-ын баримтлах албан ёсны бодлого болж хараахан тавигдаагүй боловч аажмаар хэрэгжиж эхэлжээ. 1956 онд хуралдсан ХКН-ын VIII их хуралд төрийн зөвлөлийн дэд ерөнхий сайд бөгөөд үндэстний хэрэг эрхлэх комиссын дарга Улаанхүү тавьсан илтгэлдээ «Эрт, японы эзэрхэг түрэмгийтнийг эсэргүүцсэн дайны үед манай нам үндэстний орны районы гэж унших—Э. П.) өөртөө засах бодлогыг гаргасан бөгөөд чөлөөлөгдсөн оронд хэрэгжүүлэн явуулж, практик ажлын дүнд түүний агуулгыг тасралтгүй баяжуулсаар ирсэн юм138» гэжээ. Үнэхээр чөлөөлөгдсөн Өвөр Монголд өөртөө засах районыг 1947 онд буюу БНХАУ байгуулагдахаас 2 жилийн өмнө байгуулахаас өөр аргагүй болсон билээ. Гэтэл 1949 онд БНХАУ байгуулагдсанаас хойш олон шатны районы өөртөө засах эрхийг ихэнх үндэстний цөөнхөд олгож районы өөртөө засах ёсыг хуулиар тогтоожээ. Районы өөртөө засах явдлыг сонгож хууль тогтоосон нь бас өөрийн түүхтэй юм. Түр цагийн үндсэн хууль болох 1949 оны 9-р сарын 29-нд баталсан Хятадын ардын улс төрийн зөвлөлдөх хурлын нийтийн мөрийн хөтөлбөрт (51-р зүйл) «үндэстний цөөнхийн дийлэнх районд орон нутгийн өөртөө засахыг явуулах» тухай заагаад зогссон бол 1952 оны 2-р сарын 22-нд засгийн газраас баталсан «БНХАУ-ын үндэстний орны өөртөө засахыг явуулах товчийн» 2-р зүйлд үндэстний өөртөө засах орнууд бол цөм Бүгд Найрамдах Дундад Ард Улсын нутаг дэвсгэрийн салшгүй хэсэг мөн гэж нэмжээ. Үүнийг улам бататгаж 1954 онд баталсан БНХАУ-ын үндсэн хуульд уг заалтыг нарийсгаж «БНХАУ бол олон үндэстний нэгдмэл улс. Үндэстний цөөнхийн цугларан суугаа бүх газар оронд орон нутгийн өөртөө засахыг явуулна. Үндэстний өөртөө засах орнууд бол БНХАУ-ын салшгүй хэсэг болно» (1-р бүлгийн 3-р зүйл) гэж оруулжээ.

	 Юуг үндэстний орны өөртөө засах гэх вэ? гэдэг асуултад Хятадын удирдагчид хариулахдаа: «Үндэстний орны өөртөө засах нь тэргүүлэгч Мао Зэдунаас марксист-ленинизмээр Дундад улсын үндэстний асуудлыг шийдвэрлэх үндсэн төрийн бодлого мөн юм. Үндэстний орны өөртөө засах гэдэг нь Бүгд Найрамдах Дундад Ард Улсын нутаг дэвсгэрийн доторх Дундад Улсын Ардын Улс төрийн зөвлөлийн хурлын нийтийн мөрийн хөтөлбөрийн ерөнхий замаар урагшлах цөөн тоот үндэстний цугларан суугаа орноор суурь болгосон орны өөртөө засах нь мөн» гэж байжээ. Энэ тодорхойлолтыг ч үзсэн дээр дурдсан «товчийн» өөртөө засах эрх хэмээх 4-р бүлэгт дурдсан 10 зүйлээс ч үзсэн орны өөртөө засах нь нэр төдий болохоос биш Хятадын засаг захиргааны ердийн нэгжүүдтэй чанар адил ажээ. Энэ баримтыг БНХАУ-д үндэстний өөртөө засан тохинох эрхийг хангасан буюу аль нэг хэлбэрээр биелүүлсэн хэрэг гэж үзэх үндэсгүй юм. Баруун өмнөд орны цэрэг-засгийн комиссын үндэстний хэрэг эрхлэх комиссын 1951 оны тайланд«Үндэстний тусгаар тогтнох» лоозонг шууд эсэргүү лоозон гэж нэрлэжээ. Хэрэв үндэстний өөртөө засах эрхийг зөвшөөрвөл Хятад бус үндэстний тусгаар тогтнолыг зөвшөөрнө гэсэн үг болох учир тийнхүү дээрх лоозонг «эсэргүү» зүйл болгожээ. Их, бага алив үндэстний оршин тогтнох төр ёс нь улс орныг сарниулан бутаргадаггүй, харин тэдний эв найрамдал, хамтын ажиллагааг бэхжүүлэх хэрэглэл болдгийг маогийнхан огт хэрэгсдэггүй болохоороо үндэстний өөртөө засан тохинох эрх гэдэг нэр томьёог улс төрийн үгсийн сангаас зориут хасахыг оролдож байна. Үндэсний асуудлын тухай Марксч-Ленинч сургаалын амин сүнс болсон үндэстний өөртөө засан тохинох эрхийг маоизм зөвхөн орны (районы) өөртөө засахаар сольсон түүхийн товч намтар ийм байна.

	Үндэстний тухай марксч-ленинч сургаал орон нутгийн өөртөө засахыг үгүйсгэдэггүй билээ. Гэхдээ орон нутгийн өөртөө засах ёсыг хэрэгжүүлэн явуулах болзол нь хамгийн өргөн эрхтэй бөгөөд үндэстэн бүр улс төрөө байгуулж тусгаар тогтнох хүртэл эрхтэй байхыг шаарддаг байна. Маоизм «үндэсний асуудлыг шийдвэрлэх тухай Маркс, Лениний сургаалыг Хятадын өвөрмөц байдалд бүтээлчээр тохируулж байна. Орны өөртөө засах бол БНХАУ-д үндэстний асуудлыг шийдвэрлэх марксч-ленинч ганц зөв зам» гэх мэтээр сурталчилж орон нутгийн өөртөө засах нэгдмэл засаг захиргааг (албан ёсоор нэгдмэл засгийн газар гэж нэрлэдэг— Э. П.) үндэстний ардчилсан засаг гэж нэрлээд тэдгээрийг байгуулах нь үндэстний асуудлыг шийдвэрлэх гол зорилт гэж үздэг байна. Үндэстний ийм төрийн бодлого нь хэрэг дээрээ маоизмын үндэсний бодлого бөгөөд үндэстний өөртөө засан тохинох эрхийн тухай жинхэнэ марксист томьёоллыг хүлээгээгүйд түүний хамаг гэм оршино. Энэ гэм санамсаргүй гаргасан алдаа биш. Үүний уг сурвалж ул мөрийг маоизмын бүрэлдэхүүн хэсгээс олж болно. Маоизмыг бүрэлдүүлэгч уг сурвалжийн нэг бол Хятадын онцлогийг өмнөө барьдаг хөрөнгөтний үндсэрхэх, их гүрний дээрэнгүй үзэл юм. 

	Үндэстний онцлог байдлыг хэт овойлгох нь хуучин үзэл суртлын намагт шигдүүлэх хортой. Үндэстний зарим өвөрмөц байдлыг харгалзахын зэрэгцээгээр үндэстний онцлогийг хэт өндөрт өргөж социализмын төлөө тэмцлийн ерөнхий зүй тогтлын эсрэг хандуулан тавих явдалтай марксч-ленинч нар байнга зарчимтай тэмцсээр ирсэн түүхтэй билээ.

	Хятадын их гүрний үндсэрхэг дээрэнгүй үзэл бол Мао Зэдуны нээлт биш бөгөөд харин түүнийг Мао Зэдун манжийн хаад, гоминданы харгисуудаас өвлөн авч БНХАУ-ын нөхцөлд марксизм-ленинизмийн далбааны дор зориуд дэвэргэн явуулж байгаа нь түүний «шинэ зохиомж» бөгөөд өөртөө засан тохинох эрхгүй өөртөө засах орон бол үндэстний өөртөө засах эрхийн тухай Маркс, Лениний сургаалыг гуйвуулж түүнийг гагцхүү их үндэстний дээрэнгүй үзлийг биелүүлэхэд тохируулсан, өөртөө засан тохинохын «Хятадчилсан» хязгаарлагдмал хэлбэр, социал-шовинизмын илрэл юм.

	Маоизмыг өмгөөлөгчид үндэстний өөртөө засан тохинох эрх, ардчилсан холбоот улсаас БНХАУ татгалзсан шалтгааныг цагаатгах гэж элдэв янзын шалтаг заадаг. Тэд үндэстний өөртөө засах эрх нь японы империалистуудтай тэмцэх үед тохирохгүй байсан, Хятад дахь үндэстний цөөнх тодорхой нэгдмэл нутаг дэвсгэр байхгүй учир тусгаарлан салах хүртэл өргөн эрхтэй өөртөө засан тохинох эрхийг явуулах бололцоогүй байсан, ер нь Хятад бус үндэстний өөртөө засан тохинох эрхийг зөвшөөрвөл улс гэр задран унана гэх мэт бодит байдалд үл нийцэх шалтаг гаргаж байгаа боловч хэргийн гол нь улс орны доторх бүх үндэстний цөөнхийг гагцхүү Хятад үндэстэн, Хятад улсын явцуу эрх ашигт захируулан цөмийг хүчээр Хятадчилан уусгах гэсэн туйлаас үндсэрхэх хорон санаанд оршино. Тийм учраас ч тэд «нэгдмэл Хятад», «нэгдсэн фронт», «үндэстний нэгдэл» гэх мэт өнгөн дээр ардчилсан хэлбэрийн лоозонгуудыг тухай бүр цагийн байдалд тохируулан өөрчилж ашигласаар иржээ. Эдгээр лоозонгоор халхлагдаж үндэстний асуудлын гол болсон үндэстний өөртөө засан тохинох эрхийн тухай зарчим маоизмын хэлэлцэх хэргийн төлөвлөгөөнөөс хэрэг дээр хасагджээ. Гоминданы харгисууд Хятадыг олон үндэстний улс гэж эс хүлээн, түүний үндэстний цөөнхийг хан (Хятад) үндэстний ураг төрлийн холбоотон гэдэг нэрийдлээр бүхэлд нь үгүйсгэж угтаа хан бус үндэстнийг үндсээр нь устгах бодлого явуулж байсан бол Мао Зэдуны талынхан Хятад дахь үндэстний цөөнхийн өөртөө засан тохинох эрхийн тухай зарчмыг бүхэлд нь хөсөрдүүлж хэрэг дээрээ мөн үгүйсгэж байна. Үүнийг үндэстний асуудлыг үгүйсгэгч прудонизмын өвөрмөц хэлбэр хэмээлтэй.

	Үндэстний өөртөө засан тохинох эрх гэдэг бол улс төрийн тусгаар тогтнол буюу өөрөөр хэлбэл дарлагч үндэстнээс улс төрийн талаар чөлөөтэй тусгаарлах хүртэл эрхийг хэлнэ. Энэ бол үндэсний аливаа дарлалын эсрэг тэмцлийн тууштай илрэл мөн.

	Хүн төрөлхтөн пролетарийн диктатурын шилжилтийн үеэр дамжиж ангийг устгах зүй тогтолтойн нэгэн адил бүх дарлагдсан үндэстнийг бүрэн чөлөөлөх, өөрөөр хэлбэл тэдний чөлөөтэй тусгаарлах шилжилтийн үеэр дамжиж үндэстэн яваандаа гарцаагүй нийлж нэгдэх явдалд хүрэх тухай хэтийн сургаалыг Ленин үндэслэжээ.

	Гэтэл үндэстний өөрөө засан тохинох эрхийг ер зөвхөн орон нутгийн өөртөө засах, хэрэг дээрээ «үндэстний хамтран засах» (бага нь ихэд уусах) бодлого болгож улмаар хан үндэстэн ноёрхож бусад үндэстнийг засан тохинуулахад хүргэсэн нь харгис шинж чанартай юм. В. И. Лениний цохож тэмдэглэснээр ийнхүү социализмын үед үндэстний өөртөө засан тохинох эрхээс татгалзах нь социализмаас урвасан хэрэг юм.

	Үндэстний өөртөө засан тохинох асуудлаар хоёр зүйлийн социал-шовонистууд, тухайлбал оппортунистууд, каутскийчууд байгааг В. И. Ленин бүр 1916 онд илчлэн шүүмжилж байжээ.

	Хятадын коммунист намын тууштай марксист жигүүр үндэстний асуудалд 1949 он хүртэл марксч-ленинч зарчмын үүднээс хандах оролдлоготой байсан боловч Мао тэргүүтэй бүлэг үндэстний асуудал, тухайлбал үндэстний өөртөө засан тохинох эрхийг зөвхөн өнгөн дээр зөвшөөрөөд хэрэг дээрээ хүлээж авшгүй шаардлага гэж үздэг каутскийчуудын байр сууринаас хэдийнээ давж ерөөс өөртөө засан тохинох эрх бол алдаатай, үл гүйцэлдэх онол гэдэг илэрхий оппортунист үзэл баримталдаг болсон нь бүр БНХАУ-ыг байгуулах үеэс эхлэн тодорхой илэрчээ. Хятадын одоогийн удирдлага үндэстний өөртөө засан тохинох эрхийг хөрөнгөтний «хүчээр салгагч» үзэлтэй хутгах буюу зориуд адилтгаж уг асуудалд Лениний нэрлэснээр национал-либерал байдлаар хандаж буй нь чанартаа ноёрхогч хан үндэстний онцгой эрх дархыг хамгаалж байгаа хэрэг юм. Үндэстний либерал үзэлтнүүд, тухайлбал үндэстний өөртөө засан тохинох эрхийг зөвшөөрөн хүлээх нь «улс орон задран унах» аюулыг улам их болгоно гэж итгүүлэхийг хүсэж байдаг. Энэ бол «чирч оруулаад буцааж үл тавих» гэдэг үзэлд шүтэн бишрэгч харгис томьёолол юм. Гэтэл ардчилсан ёсны үзлийн үүднээс үзвэл салан тусгаарлах үзлийг зөвшөөрөн хүлээх нь «улс орон задран унах» аюулыг харин ч багасгана139 гэж В. И. Ленин бичжээ. Хотын борчуул, тариачдыг «улс орон задран унах» аюулаар сүрдүүлэх аргыг В. И. Ленин хөрөнгөтний арга саам гэж нэрлэжээ.

	ХКН-ын маоист удирдлага нь анхандаа зөвшөөрч байсан үндэстний өөртөө засан тохинох эрх, холбоот улсын системийн аль алиныг яг биелүүлэх бололцоо нээгдсэн үе буюу хувьсгал ялснаас хойших үе, социалист өөрчлөлтийн үед ирээд уг зорилтоосоо эрс няцжээ. Үүний бодит шалтгаан бол гагцхүү их Хятадын дээрэнгүй үзэл мөн. Бүр тодруулж хэлбэл үндэстний өөртөө засан тохинох эрх нь их Хятадын дээрэнгүй үзлийг биелүүлэхэд саад болох учраас түүнийг таягдан хаяж үндэстний өөртөө засан тохинох эрхийн зарчмыг орон нутгийн өөртөө засахаар хязгаарлажээ. Энэ бол БНХАУ-ын үндэстний төрийн бодлого, үндэстний өөртөө засан тохинох эрхийг «шийдвэрлэсэн» (үгүйсгэсэн хязгаарласан) байдал юм.

	 

	Маоизмын үндэстний асуудлын оньс

	 

	Үндэстний асуудал империализмыг эсэргүүцсэн хувьсгалын үеийнх шиг хөгжиж чадаагүй байсан үед Маркс үндэстний асуудлыг хувьсгалын эрх ашигт захируулж байсан боловч үндэсний хөдөлгөөнийг гаргуунд нь орхиж байсан хэрэг биш гэдгийг Хятадын «онолчид» мэдэх ёстой. Тэгэхдээ үндэсний эрх чөлөөний хөдөлгөөний далбааг тэнгэрт тултал өргөх мөртөө тэр далбааны дор үндэстний эрхийг зэрэмдэглэж буй Бээжингийн онол нь уг асуудлыг их гүрний дээрэнгүй үзэлд захируулах гэсэн механик аргаас өөр юу ч бишээ.

	Марксистууд үндэстний өөртөө засан тохинох эрхийг дан ганц тусгаарлан салах юм уу эсвэл холбооны болон холбоот улсын систем гэж үздэггүй билээ. Олон үндэстний улсад тусгаарлах ч гэсэн, холбооны болон холбоот улс болох ч гэсэн тухайн цаг үеийн нийгэм-улс төрийн нөхцөл, хувьсгалын үе шатанд тохируулан шийдвэрлэх ёстой байдаг. Социалист олон үндэстний улс хэрэв нэгдмэл улс байвал гагцхүү ардчилсан төвлөн удирдах ёсонд тулгуурлах ёстой.

	Гэтэл уг асуудал БНХАУ-д хэрэг дээрээ хэрхэн шийдвэрлэгдсэнийг зарим нэгэн жишээн дээр үзэхэд болох юм.

	Үндэстний цөөнхийн бүх хүн амын 90-ээс дээш хувьд нь орон нутгийн өөртөө засахыг явуулж нийт 100 гаруй өөртөө засах олон шатны гацаа, тосгон, аймаг, хошуу, район байгуулснаа үндэстний асуудлыг шийдвэрлэх талаар хийсэн том ялалт гэж нэрлэхдээ Хятадын удирдлага дуртай ажээ.

	Чухам яаж энэ «ялалтад» хүрснийг ялимгүй урьдаас авч үзье.

	Хятадын засгийн газар 1950 оны 6-р сард «Төвийн үндэстний сурвалжлах бүлгэмийг» 120 хүний бүрэлдэхүүнтэй байгуулж Хятадын Баруун хойд, Баруун өмнөд, Дундад өмнөд гурван районоор дээд тал нь 8 сар ажиллуулсан байна. Уг комисс зөвхөн Баруун хойд районд 3 сар ажиллахдаа Шаньси, Ганьсу, Яргай (Нинся), Хөх нуур, Синьзян зэрэг 5 мужийн 7 сая хүн амтай, 17 үндэстэн ястны нутгаар оржээ140. Манж, Хятадын үндэсний дарлалыг амсаж байсан Хятад бус олон үндэстний өөртөө засан тохинох эрхийг ялангуяа үндэсний төр ёсны хувьд нь угаасаа гүйцэд хангах зорилгын үүднээс хандаагүй ч гэсэн дээрх комиссын судалгааны үндсэн дээр Хятад бус үндэстэнд БНХАУ-ын хүрээнд орон нутгийн нэлээд өргөн эрхтэй өөртөө засах ёсыг явуулах боломжтой байлаа. Тухайлбал ихэд Хятадчилагдсан хотон зэрэг үндэстэнд хүртэл орон нутгийн өөртөө засах эрхийг хэрэгжүүлэн явуулах, холилдон суугаа газарт холбоот систем тогтоон цаашдаа үндэстний цөөнхийн эдийн засаг соёлын хоцрогдлыг арилгах асуудлыг ойрын зорилго гэж уг комисс үзэж байжээ. Гэтэл тэр нь хэрэг дээрээ хууран мэхлэх ов байжээ.

	БНХАУ-ын үндэстэн ястан, үндэстний цөөнхийн засаг захиргааны байгууламж, хүчирхийлэлт уусгалт зэрэг нь судалгааны тусгай сэдэв учир энд зөвхөн зарим нэг баримтыг Хятад бус үндэстний одоогийн байдалтай холбогдуулан цухас тэмдэглэе.

	 

	1. Хошуу буюу түүнээс дээших үндэстний цөөнхийн өөртөө засах нутгийн тоог эрс цөөрүүлж 1952 онд 130 байсныг 1966 оны байдлаар 103 болгожээ. Түүнээс гадна 1956 он хүртэл хошуунаас дооших нэгж буюу жижиг хэмжээний үндэстний өөртөө засах нутаг 106, гацаатай тэнцэх үндэстний өөртөө засах нутаг хэдэн зууг «Орон нутагт өөртөө засах явуулах тухай» зааврын дагуу байгуулжээ. Гэтэл шинэ үндсэн хуулийн заалтад тохируулах, үндсэн хуулиар ногдох эрхийг бүрэн эдлүүлэх, эдийн засгийг хөгжүүлэх зэрэг нэрийдлээр 1955 онд дээр дурдсан олон тооны жижиг өөртөө засах нутгуудаас 10—20 орчмыг өөртөө засах аймаг хошуу, (сянь, чжоу) болгож бусдыг цөмийг үндэсний гацаа балгас (тосгон) болгосны дүнд 1958 онд үндэстний гацааны тоо 1000 гаруйд хүрчээ. Түүнчлэн үндэстний цөөнхийн цугларан суугаа орон нутагт байгуулагдсан орон нутгийн нэгдмэл ардчилсан засаг захиргааг нэгэн адил татан буулгаж ихэнхийг үндэстний гацаа буюу ердийн хошуу гацааны захиргаа болгож өөрчилжээ. Гэтэл 1954 оны үндсэн хууль ёсоор үндэсний гацаанууд нь өөртөө засах оронд тооцогддоггүй ажээ.

	 

	2. Үндсэн хууль, засаг захиргааны бусад хууль дүрэмд заасан үндэстний цөөнхийн өөртөө засах орнууд, түүний байгууллага, ард түмний эрх одоо хэрэг дээрээ хоосон цаас болон үлджээ. Орон нутгийн өөртөө засах орнуудад үндэстний цөөнх эзэн нь байхаа больж тэдний оронд аанай Хятад хүн «эзэн сууж эрх барьж» байна. Нэг үгээр хэлбэл орон нутгийн өөртөө засах байгууллагууд нь Мао Зэдуны их Хятадын үндсэрхэг дээрэнгүй үзэл, хүчирхийлэлт уусгалтыг түргэн явуулах арга хэрэгслийн үүрэг гүйцэтгэж байна.

	 

	3. Үндэстний цөөнхийн дотор цус урсгасан тэмцлийн дүнд байгуулсан хувьсгалт хороодын бүрэлдэхүүнд нь үндэстний төлөөлөгч үгүй шахам болж үндэстний цөөнхийн өөртөө засах орнууд нь Хятадуудаар дүүрч үндэстний район шинжээ алдаж хэрэг дээрээ засаг захиргааны ердийн Хятад нэгж болон хувирч байна. Хятадын «онолчид» Өвөр Монголын өөртөө засах орныг БНХАУ дахь үндэстний цөөнхийн асуудлыг шийдвэрлэх үлгэр жишээ гэж үздэг. Тэр ч байтугай 1954 онд Монголчууд оршин суугаа бүх нутгийг нэгтгэх нэрийдлээр 5 сая хүн амтай (Монголчууд 0,5 сая) Сүйюань мужийг Өвөр Монголд шилжүүлснээ «Дундад улсын түүхэнд үндэстний асуудлыг шийдвэрлэсэн асар их арга хэмжээ» гэж нэрлэжээ141. Гэтэл Өвөр Монгол хэрэг дээрээ хуучин шинэ Хятад дахь үндэстний цөөнхийг гадуурхах, хүчээр уусгахын үлгэр жишээ болж байна. Гоминданы харгислалын үед Монголчуудыг бутраан сарниулах замаар уусгах аргыг голчилж байсан бол Маогийн үед Өвөр Монголд зэргэлдээ Хятад муж районыг нэгтгэх, Монголчууд дотор Хятадуудыг үй олноор нь нүүлгэн суурьшуулах аргаар аль болох түргэн уусгах замд шилжжээ. Энэ нь нөгөө талаар «хүн хүчээр туслалцаа үзүүлэх ах дүүгийн тусламж» гэж нэрлэгддэг бөгөөд Хятадын дотоодын хууль зааварт албан ёсоор заагдсан арга хэмжээ юм. Гэтэл «соёлын хувьсгалаас» хойш үндэстэн ястныг дахин тараан цацаж бүр Гоминданы үеийн зохион байгуулалтад оруулж буй нь өвөр Монголын 3 аймгийг зүүн гурван мужид, бас нэг аймгийг баруун хоёр мужид шилжүүлснээр нотлогдож байна. Өвөр Монголд үндэсний хэл бичгийг аль болохоор хавчиж үндэстний хэв заншил зэрэг онцлогийг бүр мөсөн устгах бодлого явуулж байна. Өвөр Монголын хувьсгалт хороонд ганцхан Монгол хүн орсон бөгөөд бусад олонх нь Хятад цэргийн тушаалтнууд юм. Ийм байдал Хятадын бусад өөртөө засах орнуудад нэгэн адил зонхилж байна.

	 

	Үндэстний асуудлын «онолчдын» зарим үнэлэлтийн талаар

	 

	Хятадад чөлөөлөгдсөнөөс хойш үндэстний асуудал шинэ агуулгатай болж үндэсний дарлалыг устгах буюу үндэстний тэгш эрхийн төлөө тэмцэх асуудал байхаа больж (энэ асуудал БНХАУ байгуулагдахтай зэрэг нэгэнт шийдвэрлэгдсэн гэж тэд нотлохыг оролджээ.—Э. П.) харин үндэсний нягтрал, хамтын ажиллагааг бэхжүүлэх үндэстний жинхэнэ тэгш байдлыг тууштай хэрэгжүүлэх асуудал болсон мэтээр Хятадын үндэстний асуудлын «онолчид» номлож байна. Асуудалд хэрэв бодит байдлаар хандвал БНХАУ-ыг байгуулагдахтай зэрэг үндэсний дарлал мөлжлөг устаж, үндэсний тэгш эрхийн төлөө тэмцэл яллаа гэж үзэх нь ул үндэстэй нотолгоо болж чадахгүй юм. БНХАУ-ын ардчилсан хувьсгалын үеийн эхлэлтийн чанартай зарим амжилт тийм дүгнэлт хийхэд хүргэсэн үү гэвэл, тийм бишээ. Юу гэвэл, БНХАУ Хятад бус үндэстний өөртөө засан тохинохыг хүлээн зөвшөөрөлгүйгээр түүнийг зөвхөн орон нутгийн өөртөө засах эрхээр сольсон явдал, Хятадад өчигдөрхөн дарлагч ангийн төлөөлөгч байсан үндэсний олон тооны хөрөнгөтөн этгээд өнөөдөр маоизмын талд идэвхтэй зогсож БНХАУ-ын улс төр, эдийн засгийн амьдралд нөлөөлсөөр байгаа энэ хоёрхон баримт ч гэсэн «үндэсний дарлал устаж, үндэстний тэгш эрхийн төлөө тэмцэл нэгэнт дууссан» гэдэг нотолгоонд шүүмжлэлтэй хандахыг шаардаж байна. Үндэстний тэгш байдал хангагдаагүй, үндэстний цөөнх ангийн хувьд гүйцэд чөлөөлөгдөхгүйг Хятадын эрх баригчид өөрсдөө ч саяхан хүртэл хүлээж байлаа142. БНХАУ-ын олон үндэстэн ястны урьдах нийгмийн хоцрогдол арилж тэдний эдийн засаг, соёлын тэгш байдал хангагдах байтугай улс төрийн тэгш эрх хангагдаагүй байна. Хятад бус үндэстэн, тэдний засаг захиргааны хуваарь ч үүнийг гэрчилнэ. Албан ёсоор бүртгэгдсэн 60 гаруй үндэстэн ястнаас Монгол, Түвд, Уйгар, Чжуан, хотон тавхан нь өөртөө засах район, бусад 20 гаруй ястан үндэстэн, түүний дотор доод тал нь бүтэн хагас, дээд тал нь 3.3 сая хүнтэй Солонгос, Манж, Мяо зэрэг нь зөвхөн аймаг хошууны өөртөө засахтай, үлдэх 30 гаруй ястан нь өөртөө засах орныг аль ч шатны хуваарьт ордоггүй үндэстний гацаа гэгчид хуваагджээ.

	1957 оны үед улс даяар социалист хувьсгал, социалист бүтээн байгуулалтын талаар агуу их ялалт хийхийн зэрэгцээгээр үндэстний цөөнхийн байдалд үндсэн өөрчлөлт гарсан гэж Хятадын удирдлага үздэг билээ.

	Тийм ч учраас тэд «өөртөө засах орны» үндэстний харилцаа бол нэгэнт социалист үндэстний харилцаа болон хөгжлөө гэдэг дүгнэлтэд хүрчээ143.

	Гэтэл БНХАУ-д социалист үндэстний талаар ярих байтугай хувьсгалын ардчилсан шатны арга хэмжээ үндэстний асуудлыг үндэстний өөртөө засан тохинох эрхийн зарчмын үүднээс авч үзвэл үнэндээ одоо хүртэл шийдвэрлэгдээгүйг дээр нэгэнт өгүүлсэн билээ.

	1949 оны хувьсгалын ардчилсан шатанд буюу эхний 10 гаруй жилийн дотор Хятадын олон үндэстэн ястны эдийн засаг, соёлын талаар олсон зарим нэгэн амжилтыг үгүйсгэж болохгүй боловч Хятад орон «хөрс нь баян, хүн нь арвин» гэж Хятадын удирдагчдын хэлдгээр баян хөрс нь бүх нутгийн 60%-ийг эзэлж байгаа үндэстний цөөнхийн оршин суух тэдгээр нутаг дэвсгэрт орон нутгийн нөөц баялгийг олдворлох чанартай үйлдвэрүүд, цэрэг стратегийн холбогдолтой төмөр, засмал зам, цахилгаан станц зэрэг барилга байгууламж олширсоор байна. Гэхдээ энэ бол Хятад дахь үндэстний асуудал, үндэстний нийгэм-эдийн засгийн хоцрогдлыг арилгаж өв тэгш хөгжүүлэх асуудал нэгэнт шийдвэрлэгдлээ гэсэн үг бишээ. Үндэстний асуудлыг шийдвэрлэнэ гэдэг бол үндэстний тэгш эрхийг зарлах төдий биш, уг эрхийг хэрэг дээр нь эдлэх улс төрийн баталгаа, түүний биелэлтийг хэлдэг билээ. Үндэстний жинхэнэ тууштай нэгдэл, үндэстэн ястны бүрэн тэгш эрх социалист оронд л төгс хангагдана. Тийм нэгдэл, тэгш эрхийн жишээг олон үндэстний ууган орон ЗСБНХУ харуулж байна.

	Олон үндэстний улсад үндэстний асуудлыг социалист ёсоор шийдвэрлэх тухай Лениний сургаал, түүнийг биелүүлсэн туршлагаас нэгэнт ухарсан тэр эгзэгтэй буцалтаа маогийнхан цагаатгахыг хичээхдээ үндэсний нэгдсэн фронтын лоозонг өмнөө барьж Японы империалист нартай тэмцэх үед «фронт» чухал байсан, чөлөөлөгдсөний дараа «фронт» улам бэхжин хөгжиж «үндэстний бүлгэмдэл» болж хувирлаа. Энэ явдал улс орон даяар «найрамдлаар өөрчлөх» бололцоо олголоо гэж сурталдаж эхэлсэн юм. Гэтэл хувьсгалын ардчилсан шат буюу империализм, феодализмыг эсэргүүцсэн хувьсгалын үед дарлагдагч үндэстнүүд үндэсний сонирхлын үүднээс нэгдсэн тийм үндэсний нэгдэл нь сайн талтай хэдий боловч түр зуурын чанартай байдаг учир хэрэг дээрээ хэврэг байдаг. Тийм нөхцөл байдал социалист хувьсгалын шатанд үндэстний асуудалд болгоомжтой хандахыг шаардана. Эс тэгвэл үндэстнүүдийн сонирхол сална. Дарлагдагч үндэстэн үндэстний эрхийн төлөө тэмцэнэ. Дарлагч үндэстэн энэ үед интернационализмыг эс баримталбал их үндэстний дээрэнгүй үзэлд халтиран орж ангийн тэмцлийг үндэстний тэмцлээр сольдог гэмтэй. Үүнийг Хятадын өнөөгийн байдал тодоор харуулж байна. Тэд ангийн тэмцэл гэж их ярьдаг боловч хэрэг дээрээ үндэстний эрх ашгийг ангийн тэмцлийн дээгүүр тавьжээ. Тийм ч учраас «пролетарийн соёлын их хувьсгалын» үед дээр ярьсан «найрамдлаар өөрчлөх» маань хэрэг дээрээ «зэр зэвсгээр өөрчлөх» болж хувирчээ.

	1954 онд хуралдсан бүх улсын ардын төлөөлөгчдийн их хурлын эхний хуралдаанаас баталсан хууль Дүрэм, 1956 онд хуралдсан ХКН-ын VIII их хурлын тайлан, тогтоол, тэр их хурлаас баталсан намын дүрэм зэрэг материалд үндэстний асуудлыг районы автономиор хязгаарласан хэвээр боловч их Хятадын дээрэнгүй үзэл, орон нутгийн үндсэрхэх үзэл хоёрын илрэл түүний хор уршгийн талаар тодорхой тэмдэглэж түүнтэй тэмцэхийн чухлыг заажээ. Эдгээр баримт бичигт тухайн үед их Хятад үндэстний дээрэнгүй үзэлтэй тэмцэх зорилгыг 1-рт тавьж байсан нь илэрхий байна. Гэвч арваад жил өнгөрөхөд Хятад бус үндэстнүүд ёстой «хэлэн дээр нь чихэр тавьж шилэн дээр нь хутга тавина» гэгч болсныг мэдэж цөхрөхөд хүрснийг Хятад бус районуудад, тухайлбал 1959 онд Төвөдөд болсон хэрэг явдал144 харууллаа. ХКН-ын Төв Хорооны онол, улс төрийн «Улаан туг» сэтгүүл 1964 онд «Хятадын дээрэнгүй үзэл, орон нутгийн дээрэнгүй үзэл бол нэгэн зүйл ялан давах хэрэгтэй ардын дотоодын зөрчил мөн. Гэвч ойрын жилүүдэд маш олон цөөн тоот үндэстний оронд орон нутгийн үндэстний үзэлтнүүд маш ихээр галзууран догширч эх улсын нэгдлийг хагацуулах, мөлжил, дарлалын байгууллагыг сэргээх зорилго тавьж «Хятадыг эсэргүүцэх, тусгаар тогтнох, үүрд үл өөрчлөгдөх» лоозон дэвшүүлж байв. Иймээс орон нутгийн үндэстний үзэлтнүүд болон манай улсын үндэстнүүдийн хоорондын зөрчил бол дайсан манай хоорондын зөрчил мөн» гэжээ. Энэ томьёолол 1966 оны 8-р сарын 8-нд ХКН-ын Төв Хорооны баталсан «пролетарийн соёлын их хувьсгалын тухай заавар» гэдэгт адил бус чанартай хоёр төрлийн зөрчил гэдэг гарчгаар тусгагджээ. Ийнхүү үндэстний цөөнхийн доторх үндэснийхээ ашиг тусыг хамгаалах тухай ярьсан хүмүүсийг тэрслүүчүүд, ревизионист, пантюкрист гэх мэт элдвээр нэрийдэж ил далд аргаар «илрүүлэн» залхаан цээрлүүлэх замд орсон юм. Үүнээс болж үндэстний цөөнхийн ард түмэн, ялангуяа Түвд, Синьзяны хүн ард олон арван мянгаар дүрвэн зугтах, зарим нь амиа хорлоход хүрсэн бөгөөд энэ үзэгдэл бол үндэснийхээ эрхийн төлөө их Хятадын дээрэнгүй үзэлтэй тэмцэх нэг хэлбэр болжээ.

	Хятад бус үндэстнүүд чухам ямар байдалтай байна вэ? ХКН 1957 онд Синьзянд «орон нутгархах үзлийн» ажиллагааг илрүүлэн шүүмжилсэн материалаас үзэхэд, Синьзяны олон ястан ХКН-аас авч байгаа олон арга хэмжээнд цөм дургүйцэж байгаа байдал харагдаж байв. Зарим нь өөрийн үндэсний бүгд найрамдах улс байгуулахыг шаардаж байв. Тэр үед ХКН-аас Синьзяны нийгмийн дээд давхрааны дотроос цөөнгүй хунийг «орон нутгийн үндэсний үзэлтэн» гэж шийтгэсэн явдал олон үндэстний хоорондох түгшүүртэй байдлыг улам ихэсгэхэд хүргэв. Энэ байдал одоо ч «сайжраагүй хэвээр байна» гэж Хятадын дотоод байдлыг нэлээд мэдэх Гонконгод нийтэлдэг «Зуго» сэтгүүл 1972 онд батлан бичсэн үзэгдэнэ.

	Төгсгөл

	 

	Маоизм өнөөдөр их гүрний үндсэрхэг дээрэнгүй үзлийг гааруулан дэвэргэхдээ «Хятадын нэгдмэл улс» «аугаа их гэр бүл» гэх мэт гоёмсог үгээр өөрийн ард түмнийг хууран мэхлэх аргыг сонгон авч Хятадын ажилчин ангийг үндэстний либерал маягийн үзэл санаагаар хордуулж байна.

	В. И. Ленин аливаа либерал хөрөнгөтний үндэсний үзэл нь ажилчдын дотор асар их төөрөгдөл төрүүлж, эрх чөлөөний үйл хэрэг, пролетарийн ангийн тэмцлийн үйл хэрэгт асар их хохирол учруулна гэсэн дүгнэлт хийжээ. Үндэсний үзэл нь эерэг, сөрөг хоёр янз байдаг. Тэгэхдээ социалист нийгмийн дотор үндэсний үзэл улс төрийн ах дүүсэг ёсны эсрэг, пролетарийн интернационалын эсрэг ханддаг учир сөрөг харгис рольтой байдаг. Харин урьд дарлагдаж одоо шинээр хөгжиж байгаа «гуравдах ертөнц»-д империализмын эсрэг агуулгатай үндэсний үзлийн зарим зүйл байдаг нь мэдээж хэмжээний эерэг дэвшилт талтай юм.

	Одоогийн Хятадын үндсэрхэх үзэл бол дээрх хоёр зүйлийн 1-рт хамаарагдахаас гадна бас өөртөө тусгай онцлогтой ажээ. Тэр нь зөвхөн хөрөнгөтний ч биш бас феодализмын үзэл болохоор барахгүй бүр арьсны үзэлд дөхөж очжээ. «Хятадын нэгдмэл улс», «Хятадын үндэстнүүдийн бүлгэмдэл» гэх мэт улигт томьёоллоо хамгаалах зорилгоор Мао, түүний бүлэг Хятадын феодалын үеийн Энх-амгалан (Канси), Тэнгэрийн тэтгэсэн (Цяньлун) хаадын үеийн харгис ажиллагааг хүртэл магтах, тэдний хүчээр хурааж бөөгнүүлсэн үндэстнүүд, газар дэвсгэрийг бүхэлд нь угаасаа Хятадын ах дүү үндэстэн, Хятадын дэвсгэр нутаг мэтээр нотлохыг оролдож байна. Тэрчлэн Хятадаар толгойлуулан шар, хар арьстныг цагаан арьстны дарлалаас «чөлөөлөх» гэх мэт агуулгатай арьсны онолыг баримтлах хандлага ч гарч байна. Ер нь аливаа үндэстний асуудал нь ангийн үндэстэй байдаг. «Улс орон нь хэчнээн хоцрогдсон байх тусмаа газар тариалангийн жижиг үйлдвэрлэл, эцэг өвгийн үеийн бүдүүлэг бөглүү байдал улам их байдаг тул жижиг хөрөнгөтний мухар үзэл, нэрлэн хэлбэл үндэсний амиа бодох үзэл, үндэсний явцуу заншил улам их хүчтэй байдаг» тухай Ленин заажээ145.

	Хятадад хоршоолсон нэртэй хот, хөдөөгийн жижиг үйлдвэрлэлд хүн амын 80-аас 90% нь ногдож байна. Тэдгээр хоршоолол нь зөвхөн урьдын уламжлал төдийгүй ялангуяа маоизмын хор уршгаар, орчин үе, шинжлэх ухаан техникийн хувьсгалын үеийн хөгжилтөөс хоцорсон хэвээр байгаа юм. Энэ нь хувиа хичээсэн үндсэрхэх үзлийн тэжээл авах нийгмийн үндэс нь болж байна. Түүнээс гадна түүхийн уламжлалт үндэс, тухайлбал «Хятадыг тэнгэрээс заяасан дундад улс, бусад нь зэрлэг аймгууд» гэдэг ойлголт энэ бүхэн одоо хүртэл Хятадын эрх баригчдад их хан үндэстний дээрэнгүй үзлийг бордож өгсөөр байна.

	Хятадын дарлагдсан үндэстэн, ястны үндэсний үзэл сүүлийн 100-гаад жилийн туршид Хятадын ард түмнийг империализмын эсрэг тэмцэлд нягтруулах оюун санааны туг болж байжээ. Тэр үед ангийн тэмцлийн үзэл санаанаас үндэсний чөлөөлөх үзэл санаа давж байжээ. Ийнхүү Хятад ба Хятад бус үндэстнүүдийн эв нэгдэл «нэгдмэл фронт»-ын хүчээр хийсэн үндэсний хувьсгалын үр дүнд Хятад орон чөлөөлөгдөж БНХАУ байгуулагдсан боловч нөгөө Хятад төвтэй их Хятад (хан) үндэстний дээрэнгүй үзэл хэвээр улиран үлджээ. Маоизмын үндэсний бодлого нь өөрийн орны дотоодод их Хятад үндэстний дээрэнгүй үзэл, олон улсын тайзан дээр их гүрний үндсэрхэг дээрэнгүй үзэл, жанжлах бодлого юм.

	Их Хятадын дээрэнгүй үзэл нь Хятад, Хятад бус үндэстнүүдийн хоорондын харилцаагаар, их гүрний дээрэнгүй үзэл нь БНХАУ, шинэ тутам хөгжиж байгаа Ази, Африк, Латин Америкийн орнуудын хоорондын харилцаагаар илэрч байна.

	Үндэстнийг нийгмийн дарлалаас чөлөөлөхгүйгээр үндэстний асуудлыг шийдвэрлэж болохгүй тухай Маркс, Энгельс нар сургажээ. БНХАУ-д нийгмийн дарлалыг бүрэн устгаж чадаагүйн дээр, маоизмын их Хятадын дээрэнгүй үзэлтэй уялдсан үндэсний дарлал бүр газар аван ширүүссээр байна.

	Үндэстний асуудлаар баруун «зүүн» аль ч оппортунизм нь интернационализмыг заавал үгүйсгэх замаар илэрдэг бишээ. Тэд өнгөн дээрээ үндэстний эрх чөлөө, тусгаар тогтнол, интернационализмыг тунхаглаад хэрэг дээрээ үндсэрхэх явцуу үзлээ сөргүүлэн тавьдаг. Ялангуяа их гүрний дээрэнгүй үзэл бол үндэстний эрх чөлөөний хөдөлгөөнд шууд харшилдаг. Их Хятадын дээрэнгүй үзэл олон улсын тайзнаа 1972 оны босгон дээр тулгар төрөө байгуулсан Бангладешийн 75 сая ард түмний үндэсний эрх чөлөөний төлөө шударга тэмцэлд тийнхүү хүйтэн цэвдгээр хандахад хүргэснийг дэлхийн олон нийт нүдээр үзсэн билээ.

	Социалист нийгмийн байгуулалт нь их бага үндэстнийг сэргээн мандуулж тэднийг социалист үндэстэн болгон хөгжүүлж, үндэстний төр ёсыг төгөлдөржүүлдэг билээ. Энэ бол социалист байгуулалтын ололт юм. Гэвч үндэстний өөрийн ухамсрыг ангийн ухамсар, интернационалч нийтлэг зорилтоос салгаж, түүний онцлогийг хэт өсгөвөл үндэстний хувиа хичээх байр сууринд халтиран ордог байна. Түүгээр ч зогсохгүй империалист хүчний өмнө ард түмнийг бие биеэс нь хөндийрүүлж улмаар тухайн орны социалист ололтыг хөнөөх аюулд ч хүргэж болно.

	Ангийн болон үндэсний эрх ашгийг зөв хослуулах тухай Ленинч зарчим бол ангийн ялгаврыг арилгаж үндэстнүүд цэцэглэн хөгжиж, ижилсэн ойртох боломж бүрддэг социалист нөхцөлд чухал ач холбогдол нь хэвээр байна.

	1969 онд хуралдсан ХКН-ын 9-р их хурлын шийдвэрт үндэстний асуудлын талаар юу ч дурдаагүй юм. Энэ бол үндэстний асуудлыг нухчин дарж хүчээр үгүйсгэж буйн баримт мөн.

	Маоизм Хятадын ардчилсан хувьсгалын шатанд Хятадын үндэстнүүдийн ангийн тэмцлийн үзэл санаа нь үндэсний чөлөөлөх үзэл санаанд хучигдаж байсныг онол практик дээр ашигласан бол Хятадын социалист хувьсгалын шатанд «үндэстний хооронд зөрчил байхгүй, гагцхүү ангийн хооронд байна146» гэж айлдаад хэрэг дээрээ хятадын үндэстнүүдийн ангийн тэмцлийн үзэл санааг «дэлхийн хот, тосгон», «хэт их гүрэн», «зөвлөлтийн эсрэг үзэл» гэх мэт ревизионист, оппортунист үзэл санаанд ашиглахыг оролдож байна.

	Хятад дахь хувьсгал үндэстний асуудлыг шийдвэрлэхийн хувьд Хятадын чөлөөлөгдөх үе болон хувьсгалын ардчилсан шатны үетэй харьцуулбал «соёлын хувьсгал», мөн дараах үед сүрхий царцанги байдалд орж байна. Энэ бол социализмыг «цэрэг цагдаагийн» дэглэмээр байгуулах социалист үндэстнийг хүчээр бүрэлдүүлэх юм уу уусган ижилсүүлэх гэсэн маоизмын явцгүй хүчирхийллээр тайлбарлагдана.

	Түвд, Синьзян, Өвөр Монгол зэрэг Хятад бус районд үндэсний чөлөөлөх хөдөлгөөн, үндэстний эрхийн төлөө тэмцэл үргэлжилсээр байгаа нь социалист үндэстнүүдийн нэгдэн нягтрах ёсыг гажуудуулсан Хятадын хүчирхийлэлт уусгалт зэрэг уршигт бодлого сүүлийн үед улам харгис шинж чанартай болсонтой холбоотой юм.

	Бээжингийн удирдагчид Хятадчилах бодлогоо «онолын» үндэстэй болгохын тулд Хятад үндэстний «давууг» хөөргөн сурталчилдаг болов. Гэтэл энэ бүхний цаана гагцхүү их Хятадын үндсэрхэх үзэл, их гүрний дээрэнгүй үзэл, Хятад бус үндэстнийг хүчээр түргэн уусгах бодлого нуугдаж байна. Үндэсний хүчирхийлэлт уусгалт бол тэр орны дотор үндэстний тэгш эрх хангагдаагүйн тод гэрч юм.

	БНХАУ дахь үндэстний асуудлын зарим төлөв ийм байна. Маоизм, түүний цэрэг-хүнд суртлын дэглэм Хятад дахь үндэстний асуудлыг ленинч зарчмын үндсэн дээр шийдвэрлэж чадахгүйгээ нэгэнт харууллаа. Үндсэрхэх харгис бурангуй үзэл, зөвлөлтийн эсрэг үзлээр зэвсэглэсэн Хятадын өнөөгийн удирдагчдын бодлого нь «улс түмний хувьсгалт тэмцлийн эрх ашиг, түүний дотор Хятадын ард түмний өөрийнх нь амин чухал эрх ашигт үндсээрээ харшилж байгаа» тухай Н. Ю. Цэдэнбал МАХН-ын XVI их хуралд тавьсан Төв Хорооны тайланд тодорхой заажээ.

	Үндэсний хувьсгалын ухралтын үед дарлагч үндэстний ажилчин анги, дарлагдагч үндэстэн хоёрын улс төрийн холбооны үндэс бол үндэстний өөртөө засах эрхийн төлөө тэмцэл байдаг шиг БНХАУ дахь социалист байгуулалтын үед маогийнхны гаргасан их гүрний дээрэнгүй үзлийн дэврэлтийн үед Хятадын хувьсгалт ажилчин анги, Хятад бус үндэстний хоорондын эв холбоо чухал юм.

	Хятад ба Хятад бус үндэстний ажилчин анги нь ангийнхаа эв нэгдлийг сэргээн их Хятадын дээрэнгүй үзэл, империализмын эсрэг тэмцэлд манлайлах нь дамжиггүй.

	Үндэстний асуудлын талаарх ажилчин ангийн ардчилсан мөрийн хөтөлбөрт юуны өмнө улс төрийн талаар үндэстнүүдийн өөртөө засан тохинох, өөрөөр хэлбэл үндэстэн бүр бүрэн чөлөөтэй ардчилсан замаар төр ёсоо хөгжүүлэх, үндэстний тэгш эрх, үндэстний цөөнхийн эрхэнд харшлах аль нэгэн үндэстний онцгой эрх дархыг эвдэх, нэг үндэстэн буюу нэгэн хэлд ямар ч онцгой эрх дарх үл олгох, аливаа улсын иргэн бүр үндсэн хуулиар олгогдсон эрхээ эдлэхэд саад болж байгаа журам дэглэмийг халж, гэм буруутайг хуулиар цээрлүүлэхийг шаардах эрхтэй байх эдгээрийг багтаадаг юм. Ийм хөтөлбөрийг анх Ленин боловсруулж тэр үндсэн дээр байгуулагдсан агуу их ЗСБНХУ-ын хагас зуун жилийн ойг дэлхий даяар тэмдэглэв.

	БНХАУ дахь үндэстний асуудлыг төгс шийдвэрлэх ганц зөв зам бол үндэстний асуудлыг шийдвэрлэх тухай Маркс, Лениний, сургаал, тэр сургаалыг мөрдөн биелүүлсэн ЗХУ, социалист бусад орнуудын интернационалч туршлага гэдгийг эрин үеийн үндэсний хөдөлгөөний түүх, түүний явц нотолж байна.


Ж. ХАДАТ : ӨВӨР МОНГОЛ, ТҮҮНИЙ ОДООГИЙН БАЙДАЛ

	 

	ХКН, БНХАУ-ын удирдлагыг маогийн бүлэг булаан авч амин хувийн онц эрх мэт болгон ашиглаж, тус орны дотоод, гадаад бодлогыг их гүрний үндсэрхэх дээрэнгүй, адал балмад чиглэлээр явуулж байгаагийн улмаас үүдэн гарч буй хэрэг явдал дэлхий дахины олон нийтийн анхаарлыг зүй ёсоор татаж байна. Ялангуяа түүхийн аль нэгэн үед Хятадын харьяанд орсон Хятад биш ард түмнүүдийн байдал нэн хүнд болж байна. Жишээ болгож бид энэ удаа Өвөр Монголын урьд, одоогийн байдлыг тойм төдий өгүүлсүгэй.

	 

	I

	 

	Дорнод Азид XVII зууны эхээр тулгар тогтсон Манжийн цэрэг-феодалын улс нь түүхэн хясаантай дотоод гадаад байдлын эрхээр Монгол оронд удаан үргэлжилсэн феодалын бутралыг далимдуулан арга заль, зэвсгийн хүчийг хослон хэрэглэж 1636 онд Хятадын Цагаан хэрмийн араар оршдог Монгол улсын өмнөд хэсэг буюу Өвөр Монголыг байлдан эзэлсэн юм. Манж нар Өвөр Монголыг эзэлж аваад нэн даруй 6 чуулган болгон хувааж, дотор нь 49 хошуу байгуулснаас гадна, цахар, хөх хотын түмэд, барга, дагуур, солоныг Манжийн 8 тугийн цэргийн маягаар тусгай захиргаанд оруулж нийтэд нь дотоод чуулганууд буюу Дотоод Монгол хэмээн нэрийдэж, Манжийн эзэн хааны зарлигаар томилсон жанжин, хэрэг шийтгэгч сайд нарт хуваарилан захируулснаар Өвөр Монголыг нэгдмэл захиргаагүй болгосон бөлгөө147. Тэд Монголын нийгмийн байгууллыг өөрчилж чадахгүй байсан боловч Монголын ноёд тайж нарт харьяат ард иргэдээ феодал эзний ёсоор дарлан мөлжиж, манж Чин улсын бодлогыг дуулгавартай хэрэгжүүлж байх бүх бололцоог хангаж өгөөд, улмаар Өвөр Монголыг Монголын бусад хэсэг-Ар Монгол, баруун Монголыг байлдан дагуулахаар нөрсөн олон жилийн түрэмгий дайныхаа түшиц газар болгож хүн хүч, хөрөнгө баялгийг нь ихэд бүрэлгэсэн явдал ард олны амьдралыг эрс доройтуулсан билээ. Манж нар 1691 онд Ар Монголыг, 1757/58 оны үест Баруун Монголыг тус тус эзлэн авсан юм. Монголын ард түмэн харийн түрэмгийлэгчдийн ноёрхлыг эсэргүүцэн нэг биш удаа босож тэмцсэн боловч түүхэн хязгаарлагдангуй нөхцөлийн улмаас удтал амжилт олсонгүй.

	XIX зууны дундаас Манж Чин улс олон улсын капиталын чөлөөт өрсөлдөөнд өртөж, улмаар тэдгээрийн хагас колони болж ирэхийн хамт Чин улсаас Монголд явуулдаг уламжлалт бодлого аажмаар өөрчлөгдөж, Хятадын худалдааны капитал их хэмжээгээр нэвтрэх болсноос гадна «газаргүй» хэмээх нэрийдлээр өдий төдий Хятад иргэд Монголд цагаачлан ирж нутагших болсон нь ард олны амьдрал ахуйг ихэд хүндрүүлэх болсон ажээ. Тийм үед 1858 онд Ордосын Үшин хошуунд, 1866 онд Отог хошуунд гарсан ард олны дугуйлангийн хөдөлгөөн бол олон улсын капиталын түлхээсээр идэвхэжсэн Хятадын мөнгө хүүлэгч худалдааны мөлжлөг, Манж Чин улсын уламжлалт бодлогын өөрчлөлтийг төдийгүй, мөн тэдгээрийн хамсаатан Монголын феодалын дарлалыг эсэргүүцсэн өвөрмөц онцлогтой тэмцэл, байлаа.

	Манж Чин улс шарын шашныг үзэл суртлын зэвсэг болгож колоничлох бодлогоо улс төр, эдийн засаг, үзэл суртлын бүхий л салбараар явуулахдаа юуны урьд Монголчуудын үндэс угсаагаа мэдрэх чадварыг эгнэгт алдуулахыг урьдал болгож байсан нь Монголын нийгэм, хүн ардын оюун санааны хөгжилтийг хүртэл саатуулан барьж байлаа.

	Капитализм империализмын шатанд шилжиж, дэлхий дахиныг нөлөөнийхөө хүрээнд дахин хуваарилахын төлөө империалист гүрнүүд өөр хоорондоо өрсөлдөж хүчтэй тэмцэлдсэн XIX—XX зууны зааг дээр Манж Чин улс тэднийг эсэргүүцэж, нутаг орноо хамгаалах чадалгүйгээ илт харуулсан боловч ялзран доройтсон феодалын байгууллаа хэвээр хадгалж империализм, феодализмыг эсэргүүцсэн олон түмний тэмцэл гарахаас урьдчилан сэргийлэхийн тулд Хятадын либерал хөрөнгөтөн, газрын эзэд зэрэг харгис этгээдийн сэдсэн, Чин улсын нийгмийн байгууллыг «шинэчлэлээр» хувьсган сайжруулах гэдэг ов мэхийг өлгөн авч Монголд «шинэ -засгийн бодлого» хэмээн явуулж эхэлсэн юм. Чин улсын эрх баригчид үүнийгээ «хязгаар нутгийг өрнүүлэх», «Монголчуудын аж байдлыг сайжруулах», «улсын сан хөмрөгийг арвитгах зорилготой» гэж тайлбарлаж байсан боловч, тэр нь Монголчуудын үндэсний аж байдал, ёс суртахуун, соёл, шашин шүтлэгийг доромжлон гутааж хүчээр Хятадчилахад чиглэж байв.

	Хятадын харгис этгээдийн үндэсний дээрэнгүй эрмэлзлийг илэрхийлсэн эл бурангуй бодлогод хамгаас түрүүнд өртсөн Өвөр Монголын Зостын чуулганы Түмэд баруун гарын хошуунд 1904 онд Баяндалайн удирдлагаар, 1906 онд Жирэмийн чуулганы өмнөд Горлос хошуунд Тогтохын удирдлагаар үндэсний эрх чөлөөний хөдөлгөөн гарч зэвсэгт бослого болж өрнөөд олон улсын империализмд буулт хийж байсан Чин улсын захиргаа, Хятадын колоничлогчийг эсэргүүцэн тулалдсан боловч Хятадын цэргийн давуу хүчинд цохигдож Тогтохын бослогынхон арга буюу уугуул нутгаасаа зайлж хэзээнээс нийт Монголын үндэсний эрх чөлөөний хөдөлгөөний төв болж байсан Ар Монгол дахины тэмцэлтэй нэгдсэн билээ. Үүний зэрэгцээгээр Ордосын Үшин, Отог хошуудад 1905—1908 онд дугуйлангийн хөдөлгөөн дахин сэргэж иржээ. Энэ мэтээр монголын аль нэг чуулган, хошуунд хоорондоо хэлхээ холбоо муу, хэлбэрийн хувьд янз бүр, ангийн тэмцэлтэй хутгалдан гарч байсан үндэсний эрх чөлөөний хөдөлгөөнд Оросын 1905 оны хувьсгал, Хятад дахь хувьсгалт тэмцлийн өрнөлт зоригжуулагч жишээ болж Монголчууд төрийн тусгаар тогтнол, үндэсний нэгдлээ сэргээхийн төлөө тэмцэх явдлыг ихэд шуудруулсан юм.

	 

	II

	 

	Ар Монголд үндэсний эрх чөлөөний хөдөлгөөн ялж 1911 оны сүүлчээр шашин төрийг хослон барьсан хаант улс байгуулагдаад Монголын тусгаар тогтнолыг зарлахад Өвөр Монголын ард түмний тэмцэл улам эрчимжиж 49 хошууны 35 нь Монголын хаант улсын захиргааг зөвшөөрөн хүлээж Монгол улсын засаг заслыг цагаан хэрмийн янар орших бусад бүх Монгол угсаатан хүлээн зөвшөөрч билээ. Гэтэл Манж Чин улсын ноёрхлыг түлхэн унагасан 1911 оны цагаагчин гахай жилийн Хятадын хөрөнгөтний хувьсгалыг дарсан Юань Шикайн засгийн газар Монголын «тусгаар тогтнолыг шууд заналхийлж Өвөр Монголыг цэрэг зэвсгийн хүчээр дарангуйлан барьж Дундад Иргэн улсын захиргаанд байлгах явууллага хийж эхэлсэн юм.

	Монгол Хятад хоёр угсаатан бол нэн эрт цагт Ази тивд тус тусдаа төр улс байгуулсан бөгөөд Манжийн байлдан дагуулагчдад эзлэгдтэлээ тусгай тусгай улс байсан билээ. Манжийн талхидлаас хамтын тэмцлээр ангижирсан Монгол Хятад хоёр улс зүй нь урьд адил тус тусдаа улс болох ёстой байв. Гэтэл Хятадын үндэстний дээрэнгүй үзэлт эрх баригч хөрөнгөтөн газрын эзэн, цэргийн эрхтэн нар манжийн эзэн хаадыг орлож, Монголчууд хэзээнээсээ Хятадын харьяанд байсан мэтээр түүхэн үнэнийг гуйвуулахдаа Чин-улсын захиргаанд байсан зонхилох «Таван угсаатанд эн чацуу эрх эдлүүлнэ» гэж хуурамчаар зулгуйдаж, цаагуураа үндэсний эрх чөлөөний хөдөлгөөний дайсан империалист улсуудын дэмжлэгт түшиглэж байлаа.

	Дэлхий дахинд империализм хуваарьгүй ноёрхож байсан тэр цагт Монголын нэгэнт тунхагласан тусгаар тогтнолын хувь заяа туйлын барцадтай болох нь тодоор илэрч, Дундад Иргэн Улс, Хаант Орос хоёр их гүрний сүр далайлган хүчээр тулгасан 1915 оны гурван этгээдийн хэлэлцээр гэгчээр Монгол улсын тусгаар тогтнолыг цуцалж зөвхөн Ар Монголыг Дундад Иргэн Улсын харьяаны автономит улс хэмээн хүлээж, хэрэг дээрээ түүнийг хагас колони болгон хувиргав. Тэрчлэн мөн оны сүүлчээр Баргад Хятадын харьяаны автономийг тогтоож Ар Монголтой үлгэр адил буюу яваандаа баахан дор ч болгосон юм.

	Монголын ард түмний 1911—1912 оны үндэсний эрх чөлөөний хөдөлгөөний ялалтын үр дүн ингэж танагдсан төдийгүй Юань Шикайн харгис дэглэм Өвөр Монголын чуулган хошуудыг Хятад мужуудтай адил цэргийн эрхтэнд хуваан захируулж, үндэсний эрх чөлөөний хөдөлгөөнд идэвхтэй оролцогчдыг хатуу залхаан цээрлүүлж хүчээр Хятадчилах бодлогоо чангаруулсан билээ.

	Орос оронд ялсан Октябрийн социалист хувьсгал хүн төрөлхтний түүхэнд шинэ эрин үеийг нээж түүний чөлөөлөгч үзэл санаа дарлагдсан улс түмний дунд түгэн дэлгэрч байх үеэр империалист Японы зүгээс Оросын цагааны оргодлуудыг ашиглан Монголын феодалын үндсэрхэх үзлийг дэвэргэж Монголыг эрхшээлдээ оруулах гэж оролдсон боловч амжилт олсонгүй. Японы талыг баримталсан Хятадын харгис засгийн газар умард зүг шууд цэрэглэн хөдөлж арга хүч хослон хэрэглэж Ар Монгол, Баргын өөртөө засах захиргааг 1919—1920 онд устган, Хятадын захиргаанд шууд оруулаад, дэлхийн ууган социалист орон Зөвлөлт Орос улсын эсрэг боломжтой цаг үед дайтах түшиц газар болгосон юм. Тэгэвч тэдний харгислал Октябрийн чөлөөлөгч үзэл санааны нөлөө, Монголын ард түмний үндэсний эрх чөлөөний хөдөлгөөний өрнөлт хоёрын аль алиныг саатуулж чадсангүй.

	Ар Монголын ард түмэн МАН-ын удирдлагаар империализм ба феодализмыг эсэргүүцсэн ардын хувьсгалд эгцлэн босож оросын ялгуусан ажилчин, тариачинтай ангийн холбоо тогтоож тэмцсэнээрээ 1921 онд ялалт хийж төрийн тусгаар тогтнолоо байлдан олж ашдын жаргалант шинэ нийгэм байгуулах замд оров. Октябрийн социалист их хувьсгал нь бас дорно, өрнийн бүх улс түмний тэмцэлд, түүний дотор мөн Хятадын ард түмний хувьсгалт хөдөлгөөнд үлэмж чухал ач холбогдолтой нөлөөлөв. 1919 онд Дундад Иргэн Улсад Хятадын ажилчин ангийн идэвхтэй оролцон өрнүүлсэн, империализм, феодализмыг эсэргүүцэн хувьсгалт хөдөлгөөн гарч улмаар 1921 оны 7-р сард Хятадын Коммунист Нам байгуулагдсан юм. Тус намын анхдугаар их хурал Хятад орны ард түмнүүдийг үндэстний ба нийгмийн дарлалаас чөлөөлөхийн төлөө тэмцэх явдлыг үндсэн зорилго болгож дэвшүүлэн тавьсан юм.

	Тэр үед Өвөр Монголын ард түмэн Ар Монголд ялсан ардын хувьсгалыг, бас Хятадын ард түмний хувьсгалт тэмцлийг сэтгэл хангалуун талархан дэмжиж байлаа. Тэд тулгар тогтсон хувьсгалт Монгол улсыг өөрсдийн түших гол тулгуур, үндэсний эрх чөлөөний хөдөлгөөнөө үнэн дэмжигч хүчин хэмээн үзэж байв. 1922 оноос эхлэн Өвөр Монголын Баргын залуучууд өөрсдийн сайн дураар манай оронд ирж, нам, улсын ба цэргийн сургуульд орж суралцах болсон юм. Тэд сургуулиа төгсөж нутагтаа очоод үндэсний эрх чөлөөний хувьсгалт хөдөлгөөнд идэвхтэй оролцож байв. МАХН, БНМАУ-ын засгийн газар Хятадын хувьсгал ба Өвөр Монголын ард түмний тэмцлийг бүхий л талаар дэмжин тэтгэх пролетарийн интернационалч бодлого тууштай явуулж байлаа.

	Нийт Хятад оронд 20-иод оны эхнээс империализм, феодализмыг эсэргүүцсэн хувьсгалт тэмцэл хүчтэй өрнөж үндэсний хувьсгалт нэгдсэн фронт байгуулан тэмцсэн 1924—1927 оны үед Өвөр Монголын үндэсний эрх чөлөөний хөдөлгөөн бас ихээхэн идэвхэжсэн юм. Олон улсын коммунист хөдөлгөөний шууд дэмжлэгээр Барга, Өвөр Монголын хувьсгалчдын төлөөлөгчид 1925 оны 10-р сард Чуулалт Хаалга (Жанзякоу) хотод хуралдаж Дотоод Монголын Ардын Хувьсгалт Нам (ДМАХН)-ыг байгуулж, намын мөрийн хөтөлбөр, удирдах төв байгууллагыг сонгосон билээ. Тус их хурал намын зорилтыг тодорхойлж заахдаа: 

	1. Олон ардын одоогийн зовлонт байдлыг арилгах явдалд амь биеийг хайрлахгүйгээр зүтгэх,

	2. Ардын эрхт засгийг байгуулж, олон ардын ашиг тусыг хамгаалан бадруулах,

	3. Олон Монгол үндэс угсаагаа нэгэн хэлхээгээр хөгжүүлж энэ цагийн эрдэм соёлын гэгээн боловсролд удирдах,

	4. Дундад улсын- ардын ангиудтай хүчин хавсарч харгис цэргийн эрхтэн ба эзэрхэг түрэмгийн явдлыг устгах зэрэг зүйл болно гэсэн юм. Их хурлын дараа ӨМАХН-ын хороо, үүр Өвөр Монголын чуулган хошуудад байгуулагдаж ард олонд намын үзэл суртал, зорилтыг тайлбарлан таниулж байх бүлгээ. Түүнд ӨМАХН-ын Төв Хорооноос эрхлэн гаргаж байсан «Өвөр Монголын ардын намын сэтгүүл» чухал үүрэгт гүйцэтгэж байв.

	Хятадын цэргийн эрхтэн болон бусад харгис этгээд Өвөр Монголын ард түмнийг дарлан мөлжих, хүчээр Хятадчилах бурангуй бодлого явуулж байсныг ӨМАХН зарчимч ёсоор уудлан илчлэхийн хамт түүнийг эсэргүүцэхдээ чухам ямар хүчнийг түшиглэвэл зохихыг заан сургаж байлаа. ӨМАХН-ыг үндэслэгчийн нэг болох нөхөр Мэрсээ 1925 оны эцсээр «Хөлөн буйрын ард түмэнд ятган сануулах бичиг» гаргаж, «Хятадын хамгийн харгис зэрлэг генерал Жан Золин бол японы цэргийн этгээдээс тусламж авч, 1920 оноос Хөлөн буйрын Монголчуудын бэлчээр нутгийг эзлэн, Хятадын тариачдад хагалбар газар болгож, ашиг шимтэй газруудыг булаан авчээ. 1925 оны хавар Хөлөн буйрын захиргааг устгаж.... Хар мөрөн мужийн захиргаанд захируулж, Монгол хэмээх нэрийг ийнхүү бүр мөсөн устгалаа. Хайлаар голоос зүүн тийш газрыг цөм Хятад тариачдад өгч, тэд шоргоолж мэт дүүрэн ирж, газар хагалан хашаанд орсон чонотой адил бэлчээр нутаг юуг идэх болжээ» гэснээс гадна ЗХУ БНМАУ хоёрыг дарлагдсан улс түмний эрх ашгийг жинхэнэ хамгаалагчид хэмээн үзэж байв. Үнэхээр, тэр үед Өвөр Монголын бусад чуулган хошуудын нутаг ч Хөлөн Буйрынх шиг байдалтай болж байсан юм.

	1927 оны хавар Чан Кайши олон улсын империалистуудын шууд дэмжлэгээр хувьсгалын эсэргүү эргэлт хийснээс хойш Хятад оронд гоминданы харгис дэглэм тогтож, хувьсгалт хөдөлгөөнийг харгислан дарж эхэлсэн билээ. Тийм нөхцөлд ӨМАХН-ын ажиллагаа ихээхэн хүндэрч иржээ. Гоминданы этгээд өвөр Монголчуудын үндэсний эрх чөлөөний хөдөлгөөнийг дарахын тул До Сун-Нян, Бат-Очир (Ли Юйчжи) нарын зэрэг цогтой хувьсгалчдыг цаазаар авч харгисалж эхэлмэгц нийгмийн байдал, үзэл суртлын талаар хараахан жигд байгаагүй намын удирдлагын дотор хагарал гарч цаашид нутагтаа ил ажиллах бололцоогүй болсон байна.

	Гоминданы засгийн газар Өвөр Монголын үндэсний эрх чөлөөний хувьсгалт тэмцлийг хялбар дөхөм дарж байхын тул 1928 онд Өвөр Монголын засаг захиргааны хуваарийг өөрчилж, Хятад маягаар мужийн захиргаа тогтоож цэргийн харгис эрхтний хяналтад оруулсан болой. Эл байдал Барга, Өвөр Монголын ард түмний үндэсний эрх чөлөөний хувьсгалт тэмцлийг үлэмж хохируулсан юм.

	Гэтэл Хятад орны байдал нэн эгзэгтэй болж байлаа. 20-иод оны сүүлчээс империалист Япон Азид түрэмгийллээ идэвхжүүлж гоминданы засгийн газрыг шахамдуулан 1931 оноос Манжуур, Өвөр Монгол, зүүн хойд Хятадыг онцын төвөггүй эзлэхдээ өвөр Монголчууд Хятадын эрх баригчдын үндэсний дээрэнгүй бодлогыг дургүйцэн эсэргүүцдэгийг далимдуулж ашигласан байна. Бас ч Гоминданыхан Хятад дахь хувьсгалт тэмцэл, Өвөр Монголын үндэсний чөлөөлөх хөдөлгөөнийг дэмжигч ЗХУ, БНМАУ-тай хүчирхэг империалист Японыг шууд харгалдуулж өөртөө ашиг завшаан олохыг бодож байсан ажээ.

	Хятадын дотоодын хувьсгалт дайн ялагдан Чан Кайшийн харгис дэглэм зонхилох болж, гоминданыхан Хятадын үндэсний эрх ашгаас урваж, Японы булаан эзлэгчдийн өмнө зулгуйдан буух бодлого явуулж байхад Хятадын дотор хувьсгалт хүчин бүр мөсөн дарагдаж үгүй болоогүй юм. Харгислалын давуу хүчинд цохигдсон хувьсгалт хүчний үлдэгдлээс Хятадын улаан армийн анги байгуулагдаж, тариачин олныг газар тариалангийн өөрчлөлт, партизаны дайн хийх зэрэгт зохион байгуулж оролцуулах тэмцэл явагдаж 1928—1930 онд төв ба өмнөд Хятадын нэлээд мужид зөвлөлийн засагт районууд үүсэж улмаар 1931 оны сүүлчээр бүх Хятадын ажилчин, тариачин цэргийн депутатын зөвлөлүүдийн анхдугаар их хурал хуралдаж, Хятадын Зөвлөлт Бүгд Найрамдах Улс байгуулсныг тунхаглаж, бүгд найрамдах улсын үндсэн хууль, бусад хууль тогтоомжийг баталсан юм. Тэр үндсэн хуулийн 14-р зүйлд: «Хятад дахь зөвлөлийн засаг нь Хятад орны үндэстний цөөнхийн өөртөө засан тогтнох, салан тусгаарлаж биеэ даасан-улс байгуулах эрхийг хүлээн зөвшөөрнө» гэж пролетарийн интернационализмын зарчим баримталж заасан явдал Хятад биш угсаатны үндэсний эрх чөлөөний хөдөлгөөнд нэн өндөр зоригжуулах хүчин зүйл болов.

	 

	III

	 

	Японы булаан эзлэгчид 1932 оны эхээр, Манжуурыг бүрэн эзлээд «Маньчжоуго» (Манж улс) гэгчийг байгуулж, түүний захиргаанд Өвөр Монголын зарим нутгийг захируулснаас гадна, Өвөр Монголын ард түмний үндэсний эрх чөлөөний хөдөлгөөнийг феодалын үндсэрхэх үзэлт ноён Дэмчигдонровоор дамжуулан түрэмгий бодлогодоо ашиглахыг оролдов. Япончууд Өвөр Монголын ноёдын бага хурал хийлгэж, Өвөр Монголын өөртөө засах орон байгуулах шийдвэр гаргуулан, Нанкины засгийн газраар 1934 оны 3-р сарын эхээр зөвшөөрүүлсэн билээ.

	 Ингэж Өвөр Монголын үндэсний эрх чөлөөний хувьсгалт тэмцлийг империалист Японы түрэмгий зорилгод зууш болгож байгааг ард түмэн эсэргүүцэж, харийн булаан эзлэгчид, урвагч феодалуудынхаа эсрэг зэвсэг барин босож партизаны дайн хийх, элдэв алба гувчуур залгуулахаас зайлсхийх, нүүн зайлах зэрэг тэмцлийн идэвхтэй, идэвхгүй хэлбэрийг хослон явуулж байлаа. Үүнийг ХКН дэмжиж тус ард түмний хувь заяаны талаар тухайн үедээ чухал амлалт хийж байсан юм. 1935 оны 2-р сарын 20-нд Хятадын Зөвлөлт Бүгд Найрамдах Улсын засгийн газар Өвөр Монголын ард түмэнд уриалга гаргаж; «... Өвөр Монголын ард түмэн өөртөө засан тогтнох эрхийн үндсэн дээр өөрсдийн хүсэл зорилгын дагуу аж ахуйн байгууллаа зохион байгуулж, өөрийн засгийн газрыг байгуулан бусад улсуудтай холбооны улсын харилцаа тогтоох буюу өөрийн биеэ даасан улсыг зарлаж болох эрхтэй юм...» гэж уриалсан билээ. Энэ нь тухайн үедээ Өвөр Монголын ард түмний дотор Хятадын коммунистуудын болон зөвлөлийн засагт бүгд найрамдах улсын нэр хүнд, нөлөөг ихэсгэж нийтийн дайсан Японы булаан эзлэгчдийн эсрэг хамтран тэмцэх явдалд түлхэц болсон нь эргэлзээгүй.

	Империалист Япон нь Манжуур, Өвөр Монгол, зүүн хойд Хятадад байгуулсан тоглоомын «Манж улс», «Өвөр Монголын өөртөө засах оронд» эзлэлтийн дэглэмээ бататган БНМАУ, ЗХУ хоёрын нутаг дэвсгэрт өнгөлзсөн удаа дараагийн хандлага болон төв Хятад руу хийсэн довтолгооныхоо түшиц болгож, орон нутгийн байгалийн баялаг, мал хөрөнгийг цэрэг дайны хэрэгт шавхан дайчилж, үй олон Япончуудыг авчран суурьшуулж байлаа. Япончууд Өвөр Монголыг эзлээд түүний эдийн засгийн хөгжил, нийгмийн байгуулал, ард түмний аж байдалд ахиц гаргах гавиатай тууштай юм хийгээгүй, харин үй олон залуучуудыг нийгмийн үйлдвэрлэлээс хөндийрүүлэн цэргийн албанд дайчилж, бусдын нутаг орныг эзэлж, хүн ардыг нь боолчлох гэсэн түрэмгий дайнд оруулж амь насыг нь бүрэлгэсэн билээ.

	Өрнө зүгт фашист Герман итгэлийг тэсрүүлж Зөвлөлт Холбоот Улсад халдан довтолж, зөвлөлтийн ард түмэн эх орноо хамгаалах их дайнд босож, баатарлаг тэмцэж байхад империалист Япон бол Манжуур, Өвөр Монголын нутагт колонийн дэглэмээ чангалан, хуурай замын цэргийн үлэмжхэн хүчийг хуралдуулан Зөвлөлт-Германы фронт дээр ашигтай нөхцөл бүрдэхээр Зөвлөлт Монгол хоёр руу довтлох бэлтгэлээ бүхий л талаар базааж, бактериологийн зэвсэг үлэмж ихээр үйлдвэрлэж байв. Гэтэл тэдний горьдлого биелсэнгүй, зөвлөлтийн баатарлаг арми Германы фашистуудыг бут ниргэж, 1945 оны 8-р сард БНМАУ-ын ардын цэргийн хамт Японы армийг хиартал цохиж, Өвөр Монгол, Манжуур, зүүн хойд Хятадыг чөлөөлөн, тэр нутаг орны эрх чөлөөний тэмцэлд хэзээ ч үгүйсгэгдэшгүй пролетарийн интернационалч тусламж үзүүлсэн билээ.

	 

	IV

	 

	1945 онд Японы империализмын дарлалаас чөлөөлөгдсөний дараа Өвөр Монгол даяар, үндэстнийхээ эрхийн төлөө гоминданы эсрэг хөдөлгөөн ихээхэн далайцтай өрнөсөн юм. Дэмчигдонровын захиргаанд байсан нутгийн зүүн хэсэгт ӨМАХН-ын үйл ажиллагаа сэргэж, үндэсний эрхийн төлөө тэмцлийг толгойлжээ. Тэгэхэд Шилийн гол, Цахрын чуулганы ихэнх нь Хятадын 8-р армийн хяналтад, Их зуу, Баянтал, Улаан цавын чуулганууд Гоминданы ноёрхолд байлаа. Өвөр Монголын тэр үеийн хөдөлгөөнд хоёр чиглэл гарч ирсний нэг нь Өвөр Монгол юуны урьд төрийн тусгаар тогтнолоо олж ардчилсан байгуулал тогтоогоод, цаашид харийн түрэмгийлэгчид болон тэднийг дэмжигч харгис хүчний хавчилтын уршгаар бий болсон үндэсний хуваагдмал байдлаа арилгах чиглэлийг баримталж ӨМАХН түүнийг дэмжиж байлаа. ӨМАХН-ын зүүн Төв Хорооноос (Өвөр Монголын зүүн хэсгийн) эрхлэн 1945 онд гаргасан «Ардын зам» сонинд нийтлүүлсэн намын мөрийн хөтөлбөрт дурдахдаа: «Тус нам болбоос ЗХУ, БНМАУ-ын удирдлагыг хүлээж дотоод Монголын ард олныг чөлөөлж, ардын эрх чөлөөтэй засаг төрийг байгуулахаар зорилт болгоомуй» гэсэн байдаг. Энэ чиглэл Өвөр Монголын ард түмний чухамхүү хүсэл эрмэлзлийг илэрхийлж байсан бөгөөд удалгүй Буяндалай тэргүүтэй «Бүгд Найрамдах Өвөр Монгол улсын түр засгийн газар» байгуулан ажилласан билээ. Нөгөө нь ХКН-ын гишүүн Улаанхүү, Заяатай нарын зэрэг цөөн тооны хүн Хятадын 8-р армийн хүчинд дулдуйдан Өвөр Монголыг хүчээр Хятадын харьяаны өөртөө засах орон болгох гэсэн чиглэлийг баримталж байв. Энэ хоёр чиглэлийн аль аль нь Гоминданы ноёрхлоос ангижирч, харьяат нутаг орондоо ардчилсан өөрчлөлт хийхийн төлөө тэмцэж байв. ХКН-ын удирдлага дахь Мао Зэдун тэргүүтэй их гүрний үндсэрхэх дээрэнгүй үзэлтнүүд хоёр дахь чиглэлийг тууштай дэмжиж, ӨМАХН-ын ажиллагааг эсэргүүцэхдээ Өвөр Монголын ард түмэнд хандаж хуурамч амлалт өгч байв. Хэдий тийм боловч хоёр шугамын хооронд ширүүн тэмцэл явагдаж байлаа. Өвөр Монголын баруун хэсгийн ардын төлөөлөгчдийн бага хурал гэгч 1945 оны 11 сард чуулалт Хаалга хотод Хятадын Коммунист Намын удирдлага заавраар хуралдаж, Өвөр Монголын өөртөө засах орны тухай асуудлыг үндэстний талаар явуулж байсан маогийн бодлогын ерөнхий зарчимд захируулан шийдвэрлэхийг заасан юм. Тэгээд «Бүгд Найрамдах Өвөр Монгол Улсын түр засгийн газрыг» хүчээр хөөн тараах явууллага хийсэн нь ард олны эсэргүүцэлтэй тулгарсан билээ. Хэдий тийм боловч 1946 оны 4-р сард цэргийн хүчээр сүрдүүлэн Өвөр Монголын зүүн, баруун хэсгийн төлөөлөгчдийн нэгдсэн хурал гэгчийг Чэндэ хотод зарлан хуралдуулж, Маогийн талыг баримталж байсан Улаанхүү мэтийн этгээдийг тухирч, Өвөр Монголын зүүн хэсгийн өөртөө засах засгийн газар болон ӨМАХН-ыг татан буулгах шийдвэр гаргасан юм. Тэр шийдвэр нь Өвөр Монголын ард түмний өнө эртний хүсэл мөрөөдөлтэй харшилсан тул, амьдралд түргэн хэрэгжиж чадахгүй байлаа. 1946 оны зун Өвөр Монголын өөрийгөө хамгаалах зэвсэгт хүчнийг өөрчилж өөрийгөө хамгаалах ардын арми гэж нэрлээд төдхөн Хятадын армид нэгтгэжээ.

	Энэ бүхнийг хийсний эцэст Хятадын ардын чөлөөлөх армийн шуурхай давшилтаар далайлгаж, 1947 оны 4-р сард Улаан хотод (Вангийн сүм) Өвөр Монголын баруун, зүүн хэсгийн ардын төлөөлөгчдийн бага хурал гэгчийг хуралдуулж, 1947 оны 5-р сарын 1-нд Хятадын харьяаны Өвөр Монголын өөртөө засах орныг албан ёсоор тунхаглаж Улаанхүүгээр толгойлуулсан засгийн газар байгуулсан юм. Мөн оны 7-р сард Өвөр Монголын өөртөө засах оронд ӨМАХН-ын үйл ажиллагааг хориглож хүчээр тулган ХКН-ын хороог байгуулсан билээ.

	 

	V

	 

	Өвөр Монголын өөртөө засах орон Хятадын Коммунист Намын удирдлагаар Чан Кайшигийн харгис бүлгийг бут цохиж, Хятад оронд Ардын хувьсгал мандуулах үйл хэрэгт чухал хувь нэмэр оруулсны зэрэгцээгээр, 1947 оноос газрын шинэчлэл болон бусад ардчилсан өөрчлөлт хийж эхэлсэн явдал Өвөр Монголын ард түмний амьдралд гарсан шинэ зүйл болжээ.

	ХКН анх байгуулагдсан цагаасаа эхлэн үндэстний асуудлыг марксист-ленинист зарчмаар шийдвэрлэнэ гэж нэг биш удаа зарлаж байсан билээ. Иймд Өвөр Монголын ард түмэн бүх Хятадад ардын хувьсгал ялах цагийг тэсгэлгүй хүлээж түүнийг түргэтгэхийн тулд чармайн хүчин зүтгэж байжээ.

	Гэвч 1949 онд Хятадад ардын хувьсгал ялж, БНХАУ байгуулагдсаны дараа ХКН болон Мао Зэдуны аль хэдийнээс амлаж байсан үндэстний өөртөө засан тогтнох эрх хангагдсангүй. 1954 онд батлагдсан БНХАУ-ын үндсэн хуульд: «БНХАУ бол олон үндэстний нэгдмэл улс мөн... цөөн тоот үндэстний оршин суудаг нутагт орон нутгийн өөртөө засах (автономит) засгийг тогтоож болно. Үндэстний өөртөө засах орон (район) нь БНХАУ-ын салшгүй хэсэг мөн» гэсэн заалтаар уг асуудлыг хязгаарласан байна.

	Өвөр Монголын өөртөө засах орон бол Бүгд Найрамдах Хятад Ард Улс байгуулагдахаас өмнө үүссэн анхны өөртөө засах орон билээ. Иймээс нийгэм-эдийн засаг, соёлын салбарт хийж эхэлсэн ардчилсан өөрчлөлт нь БНХАУ байгуулагдсаны дараа хэсэгхэн үед улам далайцтай болж социалист бүтээн байгуулалтын замд орсон юм. ХКН, БНХАУ-ын засгийн газар Хятад мужуудад Хятад иргэдтэй холилдон суудаг Монголчуудыг уг нутаг дэвсгэртэй нь хамт ӨМӨЗО-д нэгтгэх зэрэг зарим арга хэмжээ авсныгаа үндэстний асуудлыг Хятадын нөхцөлд бүтээлчээр шийдвэрлэсэн мэтээр үзэж байв. Гэтэл тэр нь үндэстний асуудлыг марксч-ленинч зарчмаар шийдвэрлэсэн ЗХУ болон социалист бусад орны туршлагыг огт харгалзаагүй зүйл байлаа.

	Иймд ХКН-аас сэдэж 1957 онд явуулсан «суртал цэгцлэх хөдөлгөөн» гэгчийн үед, Өвөр Монголын ард түмний төлөөлөгчид үндэснийхээ эрхийг зүй ёсоор нэхэж шаардсаныг Мао Зэдун тэргүүтэй Хятадын үндэсний дээрэнгүй үзэлтэй эрх баригчид зориуд мушгин буруутгаж «баруунтан» болгоод тэднийг ажлаас нь хөөн зайлуулж гянданд хорих, цөлөх зэргээр хэлмэгдүүлэхийн сацуу, Хятад нутгийн гүнээс үй олон Хятад иргэдийг Өвөр Монголын социалист бүтээн байгуулалтад туслалцуулах нэрийдлээр албадан шилжүүлж суурьшуулах болсон билээ.

	Хятадын удирдагчдын социалист хамтын ажиллагаагаар халхавчлан явуулсан, хүчээр уусгах энэ бодлогын дүнд 1958 онд ӨМӨЗО 1,400 мянгаад ам км нутаг дэвсгэртэй 9 сая хүн амтай болсны дотор Монголчууд нь 1 сая гаруйхан байжээ. Ингэж Өвөр Монголчууд уугуул нутагтаа үндсэн хүн ам байхаа больсноос гадна, маогийн бүлгийн томилон ирүүлсэн колоничлогчид «хойноос ирээд хот биднийх, хотонд ороод хонь биднийх» гэх болсон тул, тэдний үндэсний биеэ даасан соёл иргэншил ль нийгмийн хөгжлийн зүй тогтлоос ангид бусдын хүчинд автагдан сүйрч доройтох замд орсон юм.

	ХКН, БНХАУ-ын удирдах дээд байгууллагад Мао Зэдун тэргүүтэй жижиг хөрөнгөтний үндсэрхэх дээрэнгүй үзэлтний байр суурь бэхжихийн хирээр Өвөр Монгол мэтийн үндэсний өөртөө засах оронд их Хятадын үндэстний дээрэнгүй бодлого ингэж даамжирч байв. 50-иад оны үед ХКН-аас үндэстний өөртөө засах орны «албан байгууллагыг үндэстнийх нь боловсон хүчнээр хангах» уриа дэвшүүлэн тавьж байхад нам, төр, аж ахуй, соёлын байгууллагын янз бүрийн албан тушаалд дэвшин ажиллаж байсан Монголчууд «соёлын хувьсгал» эхэлсэн цагаас толгой дараалан огцорч, «хар хэрэгтэн» болж хэлмэгдсэний дотор Өвөр Монголын үндэстний өөртөө засан тогтнох эрхийг огоорч аль эртнээс Хятадын хувьсгал, Хятадын Коммунист Намын үйл хэргийн төлөө нэгэн үзүүрт сэтгэлээр хүчин зүтгэж, түүний хариуд ӨМӨЗО-ны нам төрийн байгууллагад удирдах эрх мэдэлтэй болсон зүтгэлтэн нар орсон билээ. БНХАУ-ын социалист байгуулалтыг эсэргүүцсэн Мао-гийнхны хувьсгалын эсэргүү эргэлт «соёлын хувьсгалын» явцад ӨМӨЗО-ны нам, захиргаа, олон нийтийн бүх байгууллага бут цохигдож Маогийн цэргийн дэглэм тогтсон юм. Үндэстнийхээ эрхийн төлөө тэмцсэн Өвөр Монголын ард түмнийг цус урсган дарж, 1967 оны II сарын эхээр «ӨМӨЗО-ны хувьсгалт хороо» гэгчийг байгуулахад түүний бүрэлдэхүүнд ганц Монгол хүн орлогч даргаар орсон. Тэр нь Маогийн үзэл санааг идэвхтэй сурталчлагч бөгөөд Өвөр Монголын цэргийн тойргийн улс төрийн комиссар, Хятадажсан Монгол У Тао гэгч юм. 1971 оны 5-р сард ХКН-ын ӨМӨЗО-ны хороог мөн л ихээхэн эсэргүүцлийн дунд байгуулахад тэр бас нэг нарийн бичгийн даргаар сонгогдсон юм. Одоо үүнээс өөр ганц ч Монгол хүн ӨМӨЗО-ны цэргийн эрхтнээс бүрдэл болон байгуулагдсан нам, захиргааны дээд байгууллагын удирдах албан тушаалд байхгүй байна. 1967 оны сүүлчийн байдлаар ӨМӨЗО-ны 13 сая хүн амтай болоод байна. Энэ бол Өвөр Монголчуудын хэвийн өсөлт биш харин Хятад колоничлолын үзүүлэлт мөн.

	Өвөр Монголын ард түмэн Маогийн бүлгийн хүчээр Хятадчилах энэ мэтийн үндэстний дээрэнгүй бодлогыг номхон хүлцэнгүй даган бишрээгүй харин эрс шийдэмгий эсэргүүцэн 1967 онд зэвсэг барин тэмцсэн, 1969 онд бүх нийтээрээ заалдан тэмцсэн явдал хэдийгээр ялалтад хүрч чадаагүй боловч үндэсний эрх чөлөөний хөдөлгөөний шинжтэй байлаа.

	Хятадын үндэсний дээрэнгүй үзэлт удирдагчид үндэсний эрх чөлөөний хөдөлгөөн, хувьсгалт тэмцлийг дарах зорилгоор Америкийн империализм болон олон улсын харгис хүчнийг түшиглэж байсан Юань Шикай, Чан Кайши нарын арга барилыг лавшруулан хэрэглэж байна.

	1958—1968 онд ӨМӨЗО-ны засаг захиргааны хуваарьт онцын өөрчлөлт гарсангүй, нэлээд тогтвортой байв. Гэтэл 1969 оны сүүлчээс сүрхий өөрчлөлт гарсан нь Маогийн бүлгийн зүгээс өвөр Монголчуудыг буталган уусгах бодлого ноцтой даамжирсныг харуулав. Үүнээс урьд ӨМӨЗО-ны хүн амын тоог дотоод мужуудаас Хятад иргэн түрэн оруулах замаар зориуд шуурхайлан нэмэгдүүлж байсан ахул өгүүлэн буй үеэс эхлэн тус орны хүн ам дэвсгэр нутгийг яаралтай хэсэглэн хувааж, зэргэлдээх Хятад мужуудад захируулаад ӨМӨЗО гэдэг нэрийг өчүүхэн хэсэг газар дээр ёс төдий үлдээжээ. ӨМӨЗО-ны Жирэм аймгийг Хятадын Гирин, Ляонин хоёр мужид, Хөлөн Буйр аймгийг Хэйлунцзян (Хар мөрөн), Гирин хоёр мужид, Зуу-уд аймгийн ихэнхийг Ляонин мужид, Баян нуур аймгийг Нинся, Ганьсу мужид тус тус шилжүүлэн захируулсан байна. Одоо ӨМӨЗО гэдэг ойлголтод Улаан цав, Шилийн гол, Их зуу, болон баян нуур, Зуу-уд хоёр аймгаас үлдсэн бага хэсэг хийгээд Хөх хот, Бугат зэрэг Хятадажсан хэдэн том хот багтаж байна.

	Ингэж ӨМӨЗО зөвхөн нэр төдий болсон явдал бол санамсаргүй хэрэг биш бөгөөд урьд Хятадын эрх баригчдаас үндэстний цөөнхийг хүчээр уусгахын тул элдэв хэлбэрээр аажим шатлан явуулсан үндэсний дээрэнгүй бодлогын төвлөрсөн илрэл мөн.

	Маогийн бүлгийн эл бодлого бол чухамдаа Монголын ард түмний эрх чөлөө, тусгаар тогтнолын заналт дайсан, Хятадын хөрөнгөтөн-газрын эздийн харгис төлөөлөгч юань шикай, чан кайши нараас тухайн үедээ явуулж байсан бурангуй бодлогын үргэлжлэл түүхэн шинэ нөхцөлд социал-шовинизмын хэлбэрээр илэрч байгаа нь болой. Мао Зэдун болон түүний бүлэг ХКН удирдах эрх мэдэлтэй болсноосоо хойш жинхэнэ интернационалч коммунистуудын хүч чармайлтаар боловсруулсан үндэстний асуудлын талаар баримтлах тус намын марксч-ленинч мөрийн хөтөлбөрийг хэрэгжүүлэх гэж хичээхийн оронд, түүнийг жижиг хөрөнгөтний үндэстний дээрэнгүй санаархлаа далдлах, олон түмнийг хуурч мэхлэх хоосон амлалтдаа бэлэн хэрэглэгдэхүүн болгож ашиглахаас хэтрээгүй болох нь өвөр Монголын ард түмний туулан өнгөрүүлж буй 26 жилийн бодит байдлаас илэрхий байна.

	Тэд ард түмний тэмцлийг удирдан маоизмыг эсэргүүцэж болохуйц хүчин-үндэсний сэхээтэн, нам захиргаа, олон нийт, соёл шинжлэх ухааны байгууллагын зүтгэлтнүүдийг өдөж замаасаа зайлуулахын тул улс төрийн элдэв хууран мэхлэх кампани зохион явуулаад цэргийн хяналтад Өвөр Монголыг бүрэн оруулж, эсэргүүцэх чадалгүй болгох зорилгоор хүн ам, дэвсгэр нутгийг нь ийнхүү хэсэглэн бутаргаж байна. Тэд 1971 оны намраас эхлэн «дөрвийг эсэргүүцэх хөдөлгөөн» гэгчийг хүчлэн явуулж байна. Тэр нь «Улсын нууцыг задлах хүн оргуулах, хил давах, гадаад оронтой сүлбээлдэхийг» хэлж байгаа хэмээх бөгөөд уг хөдөлгөөнийг эхэлснээс хойш өвөр Монголчуудыг элдэв шалтгаанаар баривчлах явдал олширч үй олон багш, эмч, зохиолч, санваартан, ажилчин, малчид зэрэг нийгмийн янз бүрийн анги давхаргын гэм буруугүй хүмүүс шорон, гяндан, цөллөгт тарчилж байна. «Соёлын хувьсгалын» үед үндэснийхээ эрхийн төлөө тэмцсэний улмаас Өвөр Монголоос бүрэн бус мэдээгээр жаран мянга гаруй хүн хэлмэгдсэний магад тэн хагас нь амь үрэгджээ.

	Өвөр Монголын бүх газар орны хүн амын дийлэнх олонх нь Хятад болсон учраас олон шатны сургууль цөм Хятад хэлээр хичээллэж, Маогийн зохиолыг үгчлэн цээжлэх явдал сургалтын гол агуулга болж байна. ӨМӨЗО-ны нутагт аж үйлдвэрийн газар нэлээд байгаа боловч тэдгээрийн олонх нь цэрэг-стратегийн зориулалттай юм. Тийм үйлдвэрт Монгол болон бусад үндэстний цөөнхийн хүмүүсийг ажиллуулдаггүй байна. Харин орон нутагт их төлөв гар ажиллагаатай жижиг үйлдвэр олширч буй. Монголчууд хөдөө аж ахуйд, тухайлбал, ихэвчлэн мал аж ахуй дээрээ голлон ажиллаж байна. Малчин ардууд хэрэг дээрээ Хятадын цэргийн хэрэгцээний малыг адуулж, түүний тэжээл, бордоог бэлтгэдэг хүчин болж байна. Дайны бэлтгэл нүргээнтэй хийгдэж байгаагийн улмаас ардуудад ноогддог мах, гурил, цагаан будаа зэрэг хүнсний зүйл өргөн хэрэгцээний бусад барааны хэмжээ жилээс жилд буурч аж байдал нь доройтож байна.

	Хятадын эрх баригчид «соёлын хувьсгал» эхэлснээс хойш Өвөр Монголын түүх дурсгалын зүйл, сүм дуганыг эвдэн бусниулж, зарим олон үнэт зүйлийг Бээжин рүү зөөж аваачжээ. Бүтэн үлдсэн зарим сүм дуганд мөргөл үйлдэх, Хятад хүний дэргэд хоорондоо эх хэлээр ярилцах, үндэсний бичиг үсэг, хувцас хунараа хэрэглэхийг чандлан хориглож, Монголчууд үндэсний дуугаа дуулах, эрийн гурван наадам хийхийг зөвшөөрөхгүй болоод байна.

	Одоо Хятадад «соёлын хувьсгалын» үед хэлмэгдсэн хүмүүсийг «цагаатгах» ажил хийж байгаа нэртэй боловч Монголчуудыг цагаатгахгүй байна. Өвөр Монголын залуучуудыг Хятад хүнтэй ураг барилдах явдлыг албан ёсоор сайшаан хөхүүлсэн суртал нэвтрүүлэг их хийж байна. Үндэстний цөөнхийнхнийг Хятад хүнтэй цус холилдуулан түргэвчилсэн журмаар хайлуулан уусгахыг «ариун үйл» гэж номлож байна.

	Энэ бүхнээс үзэхэд Маогийн бүлгээс өвөр Монголчуудыг хүчээр уусгах явууллага шургуу хийж байгаа нь хэрэг дээрээ тэднийг үндэстний нь хувьд мөхөөн сөнөөх зорилго илэрхий. Ер нь тэдний их гүрний социал-шовинист бодлого нь империализмын эсрэг улс түмний тэмцэл, үндэсний эрх чөлөөний хөдөлгөөн, социалист хамтын нөхөрлөлийн эсрэг чиглэж АНУ тэргүүтэй олон улсын империализмтэй шууд хамсаж байна.

	Иймд өвөр Монголын ард түмнээс Маогийн бүлгийн эсрэг үндэснийхээ эрхийн төлөө цөхрөлтгүй хийж байгаа тэмцэл бол шударга улс түмний анхаарлыг зүй ёсоор татах хэмжээнд хүрчээ.

	 

	1972 он


Д. АЛТАНГЭРЭЛ : ҮНДЭСНИЙ ЦӨӨНХӨД АТАР ХАГАЛБАРЛАХУЙ

	 

	Хятад дахь үндэстний цөөнхийн нутаг дэвсгэр дээр анх атар хагалбарласан явдлыг Хятад иргэд цагаачлан орж ирсэнтэй шууд холбож үзэх ёстой. Үүнтэй холбогдуулан 1620-иод оноос 1970-аад он хүртэлх сүүлийн 350 жилийн дотор газар тариалангийн талаар Өвөр Монголд болсон үйл явдлуудаас дурдвал: Өвөр Монголын ордос (их зуу) нутгийн зарим өвгөд хөгшдийн аман яриагаар бол «Чингэсээс 400 жилийн хойно (1620—40 оны үед) түмэн газрын урт цагаан хэрмэн дээр Монгол, Хятад хүмүүс харилцан худалдаа наймаа хийж байжээ. Тэр үед хэн ч дур зоригоороо цагаан хэрмийг давж үл болох цаазтай байсан» гэнэ.

	 Гэтэл 1623 онд Ордосын Зүүнгар хошуунд «Зүүнгарын зуу» хэмээх шарын шашны сүм байгуулсан байна. Тэр сүмийг барихад Хятад газраас ажилчид, урчууд олон тоогоор ирж ажиллажээ. Сүм барихад оролцсон Хятадууд уг ажлаа дуусаад нутаг буцалгүй Монгол газар сууж газар тариалангийн ажил эрхлэн амьдарцгаасан байна. Дээрх зүүнгарын зууг барихын өмнө Хятад хүн энэ газар ирж «Арван буян бүрдсэн орон» гэж үзээд энэ газрын нэгэн онцлог бол «тариа тарихад хөрс шороо сайнтай бөгөөд усаар элбэг» гэж Хятадын шинжээчид тэмдэглэж байсан удаа бий гэдэг. Бас зүүн түмэдийн Монголжин хошуунд сүм хийд, вангийн орд тайж нарын гэр байшин зэргийг барихад Хятад барилгачин, мужаан, дархнуудыг Монгол газар авчирч ажиллуулж байжээ. Жишээ нь: «Монгол гэгээн сүмийг» 1691—1704 оны үест 13 жилийн турш барихад Бээжингээс хэдэн зуун Хятад барилгачдыг авчирч ажиллуулсан нь уг барилгын ажил дууссаны дараа мөн Монгол газар үлдэж тариа тарих буюу гар үйлдвэрлэлийн ажил эрхлэн амьдрах болжээ.

	Манжийн хааны ордны «гүнжийг» Монгол ван, гүнд буулган өгөхөд, тэднийг янз бүрийн нэрээр дагаж ирсэн Хятад хүмүүс Монгол газарт атар хагалан тариа тарьж эхэлсэн ажээ. Гүнжийг Монгол газар ирсний хойно «Гүнжийн газар» гэж тусгайлан нэрлэж өгсөн газар бий болжээ. Жишээ нь 1701 онд Энх Амгалан хааны 8-р охиныг Оннигуд (Онгуд) баруун хошууны засаг жүн (ван)-д өгсний дараа Улаанхад сяний (сумны) Уст гацаа хийгээд их сүм болон түүний орчим газрыг гүнжийн газар хэмээн хагалж байжээ. Эевээр засагчийн үед (1644— 1662) «хошуу гүнж»-ийг Хорчин зүүн гарын өмнөд Бинт хошууны засаг жүн ванд буулган өгөхөд түүнийг дагаж ирсэн 6 өрх айл Монгол газар тариа тарьж он жил удаан болоход хүн ам нь өсөж үржин олон болж атар их хагалсан учрыг хошууны захиргаа мэдэж татвар авч, газрыг түрээсээр өгч байжээ. 1648 оноос эхлэн Өвөр Монголын ван гүн нар Манжийн хаанд золгох дүрэм гарч хааны нийслэл (Бээжин) ороход их хэмжээний зардал шаардагдах болж олон ван, гүний зардлыг Өвөр Монголын малчин ардууд дааж давахгүйд хүрч, хошууны эдийн засаг нь үнэхээр хүнд байдалд орсон учир зарим ван гүн эдийн засгийн тэр хүнд байдлаасаа мултран гарахын тулд Монгол газар тариа таривал эдийн засгийн асуудлыг ашигтай шийдвэрлэж юу магад хэмээн горьдож Хятадын тариачдыг Монгол газар авчирч тариа тариулахыг оролдож байсан явдал ч гарч байжээ. Жишээ нь: Хорчин, зүүн Түмэдийн ван, гүн нар хятад тариачдыг Монгол газар авчирч тариа тариулахыг манжийн хаанд хүсэж байжээ. Тэр тухай манжийн хаанаас нэгэн зарлигтаа дурдсан нь: 

	1. Тариачин иргэд засгаас тогтоосон газарт тариа тарина, тогтоосон хэмжээнээс хэтрүүлж болохгүй. Намар болгон тарианыхаа түрээсийг бүрэн тушаах хэрэгтэй.

	2. Хавар ирвэл, намар буцах хэрэгтэй. Монгол газар нутаглаж болохгүй.

	3. «Жил бүр Өвөр Монголд очигчдын тоо 800 өрхөөс хэтэрч болохгүй148» гэж тогтоожээ. Сурвалжид дурдсаныг үзвэл, «Тэнгэр тэтгэгчийн үе (1736—1795) болоход нэг ч хүнийг Өвөр Монголд оруулж болохгүй, нэг ч мү газар атрыг хагалж болохгүй гэж чанга цаазалжээ149». Гэтэл манжийн тогтоосон тэр цааз бол ихэвчлэн цаасан дээрх зүйл төдий болж байснаас биш, бүрэн биелэгдэж байгаагүй ажээ. Энх-Амгалангийн үед Өвөр Монголд нутаглаж суусан Хятад тариачдын тоо нь ганцхан Хорчин нутагт хэдэн түмэн хүн болсон байна.

	1696 онд Энх-Амгалан хааны зарлигаар Ордосын зүүнгар хошуунд өргөөшөө 300 мод, уртаашаа 50 мод газрыг Хятад хүмүүст зээлээр өгснөөс эхлэн150 1862 оныг хүртэл удаа дараалан сууж байсан бүх манж хаад нь Өвөр Монгол хошуудын газар нутгаас Хятад иргэдэд зээл өгч байлаа. Манжийн хаад Монгол газар Хятад хүн очиж болохгүй гэж хууль гаргаж байсан боловч зарим зарлигаар Монгол газрыг Хятад иргэдэд зээлээр өгч иржээ. Дотор газрын хүн ам хэт олширч, түүний дээр олон удаа ган гачиг тохиолдож байснаас болж ангийн тэмцэл хурцдан, тариачдын бослого байн байн гарахад хүрсэн учир манжийн хаан ангийн тэмцлийг намжаахын тулд үндэстний цөөнхийн газрыг Хятад-иргэдэд их хэмжээтээр зээл өгдөг болжээ. Нэг үгээр хэлбэл манжийн эсрэг боссон Хятадын үй олон өлсгөлөн тариачдын эсэргүүцлийг гагцхүү үндэстний цөөнхийн нутагт Хятад тариачдыг олноор оруулан атар газар хагалуулах аргаар намжаахыг оролдож байжээ. Нөгөө талаар Хятадын Хэбэй, Шаньдун, Шаньси зэрэг : мужийн хүн амын тоо олширч, тариалангийн талбай нь хэрэгцээг хангаж чадахгүй болсон бөгөөд Монгол орны газар шороо шим тэжээл сайтай болохоор дээрх нутгийн Хятад хүмүүс ядуу зүдүү байдлаасаа мултран гарахын төлөө элдэв зүйлийн хүнд бэрхшээлийг даван туулж, Монгол газрын зүг усны урсгал мэт шурган орж иржээ151. БНХАУ-ын Шинжлэх Ухааны Академийн газар зүйн судлалын институтийн Чжао Сунчао, Хуань Мянь, Гуо Чжан-мао нарын зэрэг эрдэмтдийн хамтарсан бүтээл «Өвөр Монголын өөртөө засах орны газар тариалан, мал аж ахуйн үйлдвэрлэлийн байршилтын асуудлын анхны судалгаа» гэдэг эрдэм шинжилгээний зохиолд бичихдээ; 1689 оны «Долнуурын зөвлөгөөн» гэгчээс хойш Өвөр Монгол нь бүхлээрээ Манж Чин улсын төрд захирагдан боолчлогдох болжээ. Чин улсын засгийн газар нь Монгол, Хятад хоёр үндэстнийг «салган захирах» бодлого явуулж, Цагаан хэрмээс хойш Хятад тариачид гарч атар хагалах явдлыг хатуу хориглосон ч гэсэн байгалийн гай гамшиг, бусад зовлонгоос болж, Хятад иргэд нутагтаа амьдарч чадахгүй болоход хэрмийг давж Өвөр Монголд ирээд хувиараа атар хагалбарлах явдал ч байжээ.

	XVIII зууны дундаас хойш манжийн засгийн газар «газрыг зээлдэн өгч, иргэдийг тэжээх» нэрийдлээр Өвөр Монголын зах хязгаарын зарим атар газрыг хагалсан явдал бий. Гэвч Хятад эмэгтэйчүүдийг цагаан хэрмийн хойд нутагт гарч болохгүй гэдэг хууль тэр үед ч хүчин төгөлдөр хэвээр байсан бөгөөд ерөөсөө Өвөр Монголд суурин суугаа Хятад хүмүүс тийм олонгүй байсан ажээ.

	Тэр үед Өвөр Монголд хагалсан атар газар нь хэмжээгээр бага, тариалсан газар нь ч бага байсан гэж түүх сударт бичсэн байдаг.

	Хятад хүмүүс Өвөр Монголын нутаг руу үндсэндээ хоёр замаар152 орж ирдэг байжээ.

	а) Хэбэй, Шаньдун, Шаньси мужуудаас Өвөр Монголын Зуу-уд аймгийн Улаан хад, Харчин, Нинцин, Хишигтэн, Аухан, Уда зэрэг газраар, Жирэм аймгийн Найман, Хүрээ, Хорчин зүүн баруун хошууд болон Цахар аймгийн Долоннуур зэрэг газраар орж ирдэг байжээ.

	б) Шэньси, Шаньси зэрэг мужаас Тал булгийн (Пин ди-чуаны) засаг захиргааны район болон их Зуу-удын чуулганы зүүн өмнө зах хязгаар, Хатан голын хойд тохойд атар хагалбарладаг байжээ. «Тэнгэр тэтгэсний 43-р (1778) онд «халуун аялал» буюу улирлын чанартай нүүдэлчин иргэдийн тоо бүр ч их болов153» гэж дээрх зохиолд тэмдэглэсэн байна. Өвөр Монголын Харчин, Аухан, Монголжин, Зүүн түмэд зэрэг нь 1796—1807 оны үед газар тариалангийн орон болжээ. Зуу-удын чуулганы Оннигуд хошуу 1862—1868 оны үед, Оннигуд зүүн хошууны Удан... зэрэг газар нь 1796—1821 оны үед газар тариалангийн орон болжээ. Бас Горлос өмнө хошуу XVIII зууны эцэс XIX зууны эхээр «Дөрвөн нутаг» гэдэг газарт хойш урагшаа 180 бээр (газар, ли) зүүн баруун тийшээ 230 бээр газар тариа тарьжээ. Чан Цун зэрэг газар XIX зууны 20—50-иад оны үед тариалангийн орон болон хувирчээ. Бэхт хошуу нь XVIII зууны хоёрдугаар хагаст, Цэнд эрхт нутаг XVIII зууны эцэс XIX зууны эхнээ хөтлийн тал Дархан хошууны Фын хуан зэрэг нутаг XIX зууны эхэн хагаст тус тус тариа тарьдаг болжээ. Бас Цахар найман хошууны Жанбай сянь XIX зууны 60-аад оны үед, Баруун түмэд 70—80- аад оны үед тус тус атар хагалан тариа тарьдаг болсон байжээ. Ордосын Зүүнгар хошууны Вангийн орд, Агуй уул хоёрыг эс оролцуулбал Ордосын нэлээд их нутаг нь үндсэндээ газар тариалангийн орон болон хувирсан байна. Өгүүлэгдэн буй үед Ордосын Жүн вангийн хошуунд 11.546 цинь154 газар, засаг хошуунд 2183 цинь, Отог хошуунд 202 цинь, Үүшин хошуунд 1980 цинь, Улаан цав аймгийн Урадын хошуунд 482 цинь, дундад хошуунд 938 цинь, зүүн хошуунд 1073 цинь газрыг тус тус хагалж байсан тухай мэдээ үлджээ.

	Газрыг хэрхэн хуваарилан эзэмшиж ирсэн байдлыг авч үзье. Өвөр Монголд Манжийн ноёрхлын үед «Өрх айлын» гэдэг нэртэй газар бий болжээ. Тэр газар бол хүн ардад хуваан хувьд нь өгсөн газар байв. Жишээ нь Харчин, Түмэдэд бас суман ардын газар гэж байжээ. Хүн нэг бүрд сайн газар бол 40 мү, дунд зэргийн газар бол 60 мү, шим тэжээл муутай газар бол 80 мү ногдож байжээ. Ордос Зүүнгар хошуунд өрх амын газар гэж байсан бөгөөд, ард нэг бүрд 1 цинь газар, Фынван хошуунд Монгол өрх айлын эргэн тойронд нь 7-газрын зай тавьж өгч байжээ. Хошууны ард амины газраа өөрөө эзэмшин тариа тарьдаг эсвэл Хятад хүмүүст түрээсээр өгдөг байжээ. Гэвч газрыг ардууд хувьдаа өмчлөн хэрэглэх эрхгүй байжээ155.

	Хошууны газар гэж бас байжээ. Энэ нь хошууны албан хаагчдыг албан үүргээ гүйцэтгэн бүхий үед тэдний хэрэгцээнд зориулсан зүйл байв. Жишээ нь: Харчин Зүүн хошуунаас жирийн албан хаагчдад сайн газар 30 мү, дунд зэргийн газар 20 мү, бүгд нийлээд 50 мү, заланд 3 цинь, зангид 2 цинь, 50 мү, бичээчид 1 цинь, хуягт 50 мү, бошгод 25 мү, сайн газрыг олгодог байжээ. Энэ нь амины газрынх нь дээр нэмж өгсөн газар болно.

	Бага сангийн газар гэдэг нь ван, гүн, тайж, тавнан нарын өмчилсөн газар юм.

	Их сангийн газар буюу вангийн ордны газар гэдэг нь засаг ноёдын өмчлөн эзэмшсэн газар.

	Сүм хийдийн эзэмшсэн газар гэдэг нь сүм хийдийн том лам нарын хувьдаа өмчилсөн газар буюу сүм хийдийн сангийн (жасын) мэдлийн газар юм.

	Шагналын газар нь хошууны засаг ноёдоос онцгой гавьяа байгуулсан хүнд шагнаж олгох газар байжээ.

	1800 онд Горлос өмнө хошууны «Дөрвөн нутагт» хагалсан атар газрын орлогыг тэгшлэх тухай гадаад Монголын төрийг засах яамны цаазын нэгэн бичигт «Горлост 265, 648 мү боловсорсон газар бий, мү бүрээс 4 шэнь156 будааны түрээс авах хэрэгтэй, түүнийг мөнгөөр бодвол нийт 5578 лан, 6 цэн мөнгийг тус хошууны засаг Хятад хүмүүсээс хураан авсны дараа хошууны бүх хүнд хуваан шагнах хэрэгтэй» гэсэн байна. Өвөр Монголд газар нь ноёд феодал зэрэг дээр дурдсан нэлээд хэсэг бүлгийн мэдэлд хуваагдаж байв. Үүний дээр олон тооны Хятад тариачин ирж, Өвөр Монголын эрх баригч хүмүүстэй хувийн гэрээ хэлэлцээр хийж, бага хэмжээний түрээс төлж байхаар уг гэрээндээ заагаад Монгол газрыг Хятадууд хэсэг хэсгээр нь аваад цааш нь огт газаргүй шинээр цагаачлан ирж буй Хятад хүмүүст их хэмжээний түрээсээр дамлан өгдөг болсноос 2-р зэргийн газрын эзэн бий болж байжээ. Бас цагаачлан ирсэн тэдгээр Хятад анхандаа ганц нэгээр ирдэг байсан бол сүүлдээ бөөн бөөнөөрөө ирж нэг дор хуарагнан суудаг болсноос олон тооны Хятад тосгон маш богинохон хугацаанд бий болж тэрхүү Хятад тосгод нь Өвөр Монгол нутгийн гүн рүү алхам алхмаар дотогшилж байрших болжээ157. Өвөр Монголд олон тооны тариачин иргэд ирж их хэмжээний атар хагалснаас уугуул нутгийн малчдын малын бэлчээр эрс хомстжээ. Үүнээс болж газар тариалан, мал аж ахуйн хооронд Хурц зөрчил үүсжээ. Үүний зэрэгцээгээр Өвөр Монголд цагаачлан ирсэн Хятад тариачдын зарим хэсэг бусдын хөрөнгөөр баяжиж том газрын эзэд болж хувираад нутгийн Монголчуудыг дарлан захирч нэг ёсны 2-р зэргийн эзэн болж байв.

	XIX зууны эцэс XX зууны эхээр гадаадын империалист гүрнүүд Манж Чин улсын нутаг дэвсгэрийг өвөр хоорондоо өрсөлдөн хуваалдах явдал хүчтэй болохын хамт Манж Чин улсын засгийн газар, Хятадын хөрөнгөтөн, газрын эзэд харьяат үндэстний цөөнхийн газар нутгийг бусдад алдалгүй урьд адил дангаар эзэмшин үүрд баттай ноёлохын тулд дотоод мужуудаас тариачин иргэн түрэн оруулж, үндэстний цөөнхийг бүрмөсөн колоничлон жирийн муж хязгаар болгож авах шинэ засгийн бодлого гэгчид шилжсэний дараа Өвөр Монголын байдал нэн хүнд болсон юм.

	Манж нар, 1902 оноос эхэлж Өвөр Монголын ван гүн нарын атар хагалахыг зөвшөөрч улмаар Монгол газар төлөөний сайд захирагчийг томилж, атар газар хагалах хороод байгуулж эхэлжээ.

	Манжийн хаан 1907 онд Монголын атар хагалалтыг сэргээсүгэй гэж зарлиг буулгаж байжээ. Урьд Монгол газар атар хагалж болохгүй гэж тогтоосон цааз цээрлэлийг 1910 онд албан ёсоор халжээ. Тэр үеэс эхлэн Өвөр Монголд Хятад хүмүүс ирж атар хагалан тариа тарих нь нэн ирмүүн болжээ.

	Тэрхүү атар хагалж тариа тарьсны орлогын хагасыг Манжийн хаан хураан авч байх дүрэм тогтоожээ. Өвөр Монгол хошуудад трестүүд гаргаж Монгол газрыг худалдан авах ажил зохиож, тэрхүү авсан газраа худалдаачдад цааш дамлан худалдаж завсраас нь үлэмж ашиг олдог байв. «Энэ нь үнэн хэрэг дээрээ ардын хөрөнгийг аваад бусдад дахин худалдаж өгсөн явдал болно158» Манж нар Өвөр Монголын нутагт атар хагалах олон зүйлийн арга хэмжээ авахдаа «Өвөр Монголын атар газрыг улсад эргүүлэн авах» тухай их эртнээс эхлэн зарлиг буулган үлэмж хэмжээний атар газрыг Чин улсын мэдэлд авч байв. Си тай хоу (Цы си, Д. А.)-гийн 70 насны ойгоор «Түмэн настын газар хэмээн зөвхөн Ордосын засаг, Үүшин хоёр хошуунаас 1 105 923 цинь газрыг тасалж өргөж байв.

	Засаг хошууны-Удай ван хаант Оросоос 190,000 лан мөнгө зээлснийг Манжийн төрөөс «атар хагалах» хороогоор төлүүлээд оронд нь Засагт хошуунд их хэмжээний атар газар хагалжээ.159

	1902—1911 он хүртэл хугацаанд Өвөр Монголын 45 засаг захиргааны нэгж газар Жирэм аймгийн муу Мянган, дөрвөд, Жалайд, Засагт, Гүн Түшээт хошууд болон Горлос, Бэхт, Би-ван, Дархан хошуу, Зуу-уд аймгийн Хишигтэн, Найман, Баарин, Ар Хорчин зарууд Хүрээ, Сүрэг Цахрын баруун дөрвөн хошуу, мөн цахрын зүүн дөрвөн хошууд, Баруун Түмэд Их Зуу аймгийн зүүнгар, Далад хоёр хошуу, Хангин, Жүн ван, Засаг, Өөшин отог, Улаанцав аймгийн дөрвөд, гурван гүн, Дархан хошууны өмнө зах, Алашаа, Эзний гол хошуу, дагуурчуудын суугаа нутаг, хуучин Хөлөн буйр аймгийн зарим хэсэг зэрэг газар атар хагалан, тариа тарьжээ. 1911—1912 онд Манж Чин улсын төр мөхөж Дундад иргэн улс байгуулагдсаны сүүлээр Өвөр Монголын нутагт атар хагалах явдал бас л үргэлжлэн явагдав. Үүнд: Дархан хошууны Шар мөрний өмнө, хойд тал, Ляо-би зэрэг газарт 392,000 өдөр газар, хязгаар хошуунд 225,000 өдөр газар, дөрвөд хошуунд 82,00 өдөр газар, Гүнгийн хошууны гуравны хоёр хувь, засагт хошуунд 85 500 өдөр газар, муу мянган хошуунд 89 500 гаруй өдөр газар, Цахрын зүүн дөрвөн хошуу, Хуа Да, Бао-цан, зэрэг газар бүхлээрээ, Улаанцав их зуу зэрэг газарт 126640 цинь газрыг тус тус шинээр хагалж тариа тарьсан байна.160

	Өвөр Монголд Хятад тариачин ийнхүү олноор орж ирсэнд Монголчуудын дургүйцэх явдал газар сайгүй улам улмаар эрчимжиж байжээ. Цахрын Хөвөөт хөх хошууны бүгдийн дарга Цамбаагаас Богдын засгийн газарт 1912 оны зуны дунд сард ирүүлсэн нэгэн бичигт өгүүлэхдээ: «Бадаргуулт төрийн 29-р оноос (1903) эхлэн манай угаас нутаглан суусан газар орныг нэлэнхийд нь иргэдээр эзлүүлэн шинэ өргөсөн Да жун-тун (ерөнхийлөгч) Юань Ши-кайн газраас цэргийн туг хиурыг (далбаа) халж Луу (Дундад Иргэн улс) улсын таван өнгийн хиур болгож ардын гэзэг үсийг огтлон тушаалын дээд малгайг өөрчилснөөс болоод олон иргэнүүдтэй хольцолдон сууснаас цахар Монголчуудын мөн чанар балартагдаж ийм хэцүү байдал хавчлагад орсон учир бид нар нэг хошуу бүгд 496 өрх 2248 амыг авч дагаар оръё гэжээ161.

	Дундад иргэн улсын засгийн газраас Өвөр Монголын нутагт Хятад цэрэг суулган атар хагалуулахдаа: «Атар хагалах цэргийн 1-р хороог хязгаар хошууны Солонд, 2-р хороог Вангийн сүм Гэгээн сүмд, 3-р хороог Гүнгийн хошуунд тус тус суулган цэргийн ангиар атар хагалуулж байснаас гадна Хянганы районд цэргийн тусгай атар хагалах анги суулгажээ162. Эдгээр газар дахь атар хагалах цэргийн хороод нь их хэмжээний газар хагалсны дээр хагалж болох газрын хагалаагүй үлдээсэн хэсгийг хагалах үүрэгтэй байсан ажээ.

	Чан Кайшигийн засаг, Өвөр Монголыг колоничилсныг гадаад улс орны хөрөнгөтний харгис чиглэл баримтлагч эрдэмтэд ч үгүйсгэж чадаагүй юм. Тухайлбал Америкийн А. Рупен тэр тухай өгүүлэхдээ: «Гоминданыхан аль 1949 оноос урьд Монголчуудын үйл ажиллагааг хянаж хэмжээ хязгаартай болгосон билээ. Өвөр Монголын уламжлалт Монгол амьдралыг Хятадууд үндсээр нь өөрчилжээ»163 гэж бичжээ. Гоминданы үед монголчуудын суугаа нутагт атар хагалах явдлыг туйлын их хэмжээтэй явуулсны улмаас нутгийн Монголчууд дүрвэн зайлдаг байсан байна. Жишээ нь, Түмэд хошууны Хөх байшин хэмээх нутагт анхандаа 120 гаруй айл нутаглан сууж байжээ. Гэтэл 1928 он болоход тэнд сууж байсан Монгол айл нь дөнгөж 17-хон болж, 1930 оны өвөл хүрэхэд тэнд хоёрхон Монгол айл үлдсэн байжээ164. Өвөр Монголын нутагт атар хагалах нэрээр олон тооны Хятад иргэдийг ирүүлэх нь улам ихэсжээ. Жишээ нь Ордос Жүн вангийн хошуунд (1928 онд бүх хошууны нутгийн аравны нэг хувийг хагалсан) 1929 он хүрэхэд аравны 6—7 хувийг хагалах болсон байна.

	Үүний улмаас Монголчуудын аж төрөх газар нутаг, малын бэлчээр багасахын хамт, ерөөс амьдрахад бэрх болж, Монголчуудын дургүйцэл эрс хүчтэй болж эсэргүүцэл тэмцэл гаргах нь ерийн үзэгдэл болжээ. Японы эзэрхэг түрэмгий нар үүнийг овжин ашиглаж, Монгол, Хятадын зөрчлийг улам хурцатгах, Монголчуудыг талдаа татаж Хятадын эсрэг турхирах зорилгоор (1931— 1945 он) 14 жилийн турш Манжуур, Зүүн хойд Хятад, Өвөр Монголыг колоничлон дарлаж байх үедээ Өвөр Монголд Хятадуудын нэвтрэхийг түр хориглох бодлого явуулсан байна.

	Хятадын эрх баригчдын зүгээс өвөр Монголчуудын үндэсний эрх чөлөөний хөдөлгөөнийг 1947 онд Өвөр Монголын өөртөө засах орон байгуулах явдлаар хязгаарласны дараа Хятад иргэдийг дотоод мужуудаас бөөн бөөнөөр зохион байгуулалттайгаар Өвөр Монголд ирүүлж суурьшуулах нь асар их нэмэгдэв.

	Маогийн бүлгийнхний их гүрний үндсэрхэг дээрэнгүй бодлогын уршгаар, тухайлбал Монголчуудыг яаравчлан уусгах гэсэн арга хэмжээний үр дүнд 1947 оноос 1972, он хүртэл 25 жилийн дотор Өвөр Монголд нүүдэллэн ирсэн Хятадын тоо нь сүүлийн 300 гаруй жилийн туршид Манж Чин улс, Хятадын Иргэн Улс, гоминданы үед ирсэн Хятадын тооноос олон дахин давжээ. 1971 оны байдлаар БНХАУ-д Өвөр Монгол хүмүүс Хятад иргэдийн тоо нь: 1: 14-ийн харьцаатай болжээ165. Энэ бол олон сая Хятад хүмүүсийг дээрээс нь зохион байгуулалттай оруулснаас болжээ. Бүр сүүлийн үед Өвөр Монголчуудын язгуурын уугуул үндсэн нутаг дэвсгэрийг таслан хэсэглэж, газар тариалан эрхэлсэн Хятад мужуудад хуваарилан өгчээ. Үүнд: Жирмийн чуулганы Хорчин 6 хошууг Гирин Мужид, Зуу-Удын чуулганы ихэнхийг Ляо-нин мужид, Хөлөн буйр аймаг Жирмийн чуулганы зарим хошуудыг Хар мөрөн мужид Алашаа хошууг Нинсягийн Хотон үндэстний өөртөө засах орны харьяанд, Эзний голын хошууг Ганьсу мужид тус тус шилжүүлэн өгсөн байна. Иймд «Одоо өвөр Монголын өөртөө засах орны нутаг дэвсгэр нь 450 000 х.д. км болжээ166» Ингэснээр нутаг дэвсгэрийн багахан хувь нь Өвөр Монголчуудын «мэдэлд» үлдсэн байна.

	 Маогийнхан Хятад биш үндэстнүүдийн оршин суугаа нутгийн үндэсний онцлогийг арилгахын тулд дээр дурдсанчлан Хятад иргэдийг зохион байгуулалттай оруулж, тэрхүү уугуул нутгийн үндэстнээс хэд дахин давуу олон тооны Хятадаар дүүргэж байгаад хүний олноор тэднийг бүр мөсөн уусгах, арга хэрэглэж байна. Нөгөө талаар тэд өссөн төрсөн уугуул газар нутагтаа үндэснийхээ хэв заншил, соёлын өв уламжлалаа хадгалж оршин суугаа Хятад биш үндэстнийг засаг захиргааны нэгжүүдэд хуваарилан бутаргах арга хэмжээг зориуд авсаар иржээ. Маогийн бүлгийнхэн ӨМӨЗО-ны нутаг дэвсгэрийг хувааж таслахдаа ч Хятад үндэстний үндсэрхэх дээрэнгүй үзэлтний эрх ашгийг бодсоноос биш, Хятад биш ард түмний санаа сэтгэл, ашиг сонирхлыг огтхон ч үл хайхарчээ.

	Хятадын үндэсний үзэлтэн нар хэзээнээс нааш Хятад биш үндэстний цөөнхийн нийтийн болон тус тусын дотоод нэгдмэл хүчийг сулруулж, Хятадын дарангуйллыг эсэргүүцэх чадалгүй болгох зорилго агуулж байна. «Соёлын хувьсгалын» үед Хятадын удирдагчдын үндэсний асуудлаар баримталж байсан бодлого ч улам тодорхой болсон юм. 1968 онд Хятадын удирдагчид «Хятад оронд нутгийн үндэсний өөртөө засах захиргаа нь цаг зуурын систем бөгөөд хойшид үүнийг устгах болно»167 хэмээн нийтэд зарлажээ. Одоогийн Бээжингийн удирдагчдын их гүрний үндсэрхэг дээрэнгүй үзэл нь Хятад биш ард түмний газар нутаг, эдийн засаг, хэл соёлд ямаршуу байдлаар хүйтэн хандаж байгаагаар нь аваад үзсэн ч бүх юмны учир ойлгомжтой байна. Маогийнхан Хятад биш үндэстний хэл, соёл, бүх онцлогийг нэн даруй хүчээр устгах бодлого явуулж байна. «Хоцрогдсон» үндэстний хэлийг хөгжүүлэх нэрийн дор тэдэнд Хятад үгийг албадан нэвтрүүлж, төрөлх хэлээ сурах явдлыг Хятад хэл сурахаас татгалзсан хэрэг, дарга Маогийн зохиол унших хүсэлгүй байгаа хэрэг гэж буруушаан ял тулгаж байна. Үндэстний цөөнхийн эх нутагт Хятад биш ард түмний хэлээр ном зохиол хэвлэх явдлыг шууд хоригложээ. Маогийнхан «Хятадын бага үндэстнүүд Хятад үндэстэнд уусан нэгдэж байгаа учир Хятадын бичиг, хэл яриа соёл нь бүх бага үндэстний нэгдсэн нэг хэл соёл болж байгааг ямар ч үед мартаж үл болно168» гэж илэн далангүй мэдэгджээ.

	Энэ бүхэн бол маогийн бүлгээс үндэстний цөөнхийн эсрэг чухам ямар янзын хорт үйл ажиллагаа явуулж байгааг нотлон харуулж байна.

	 


М. МЯГМАР : «УЛААНХҮҮГ БУТ ЦОХЬЁ» ГЭСЭН ТОВХИМОЛ ЮУГ НОТОЛЖ БАЙНА!

	 

	Өвөр Монголын өөртөө засах орны тэргүүн байсан Улаанхүү бол 1903 онд төрсөн Баруун (Хөх хотын Түмэд хошууны Монгол хүн бөгөөд 1925 онд ХКН-ын гишүүн болжээ. Тэр 30-аад онд Москвагийн Сунь Ятсений нэрэмжит их сургуулийг төгсжээ. 1956 онд ХКН-ын VIII их хурлаар ХКН-ын Төв Хорооны Улс Төрийн Товчооны орлогч гишүүнээр сонгогдож 1947 оноос эхлэн ӨМӨЗО-ны намын Хорооны нэгдүгээр нарийн бичгийн дарга, өөртөө засах орны дарга, Өвөр Монголын Цэргийн тойргийн командлагч, мөн улс төрийн комиссараар 1966 он хүртэл тасралтгүй ажиллаж байлаа. Мөн 1966 он хүртэл БНХАУ-ын Төрийн Зөвлөлийн ерөнхий сайдын орлогч, Бүх Хятадын үндэстний хэрэг эрхлэх хорооны дарга зэрэг олон давхар ажил хийж иржээ. Улаанхүү МАХН-ын XII XIII, XIV их хуралд ХКН-ын төлөөлөгчдийг тэргүүлэн оролцжээ.

	Гэтэл 1966 онд Хятадын «соёлын хувьсгалын» эхээр маогийнхан Улаанхүүг шүүмжлэн хэлэлцэж бүх үүрэгт ажлаас нь гэнэт зайлуулав. «Соёлын хувьсгалын» үеэр Улаанхүүг зэмлэн буруушааж «100 ял» гэгчийг тулгасан сонин, сэтгүүл, ухуулах хуудас Хятад даяар, ялангуяа Өвөр Монголын өөртөө засах оронд өдий төдий мянган хувиар тараажээ. Тэр бүхний дотроос «Улаанхүүг бут цохьё169» хэмээх нэгэн жижиг товхимлын агуулгыг энд авч өгүүлье. Уг товхимлыг 1967 оны 7-р сард Өвөр Монголын ойн аж ахуйн дээд сургуулийн «улаан хамгаалагчдын байгууллага» эмхэтгэн хэвлэжээ. Улаанхүүд зүсэн зүйлийн «ял» тулгасан тэр товхимлоос үзэхэд маогийн талынхан, тэдний гар хөл улаан хамгаалагчдын ер бусаар авирласан явдал, бусдыг шүүмжлэх гээд өөрсдийнхөө өдүүлсэн эмгэнэлт хэргийг илчилсэн байдал, тэдний ямар ч ул үндэсгүй гүжир гүтгэлэг зэргийг мэдэж болох билээ.

	Тэр товхимлын оршил хэсэгт: «Улаанхүү бол нам, социализмын эсрэг, үндэстнийг хагалан бутраагч, намын Өвөр Монгол дахь хөрөнгөтний замаар замнагч хамгийн том эрх тушаалтан этгээд байв. Тэр нь Лю Шаоцигийн Өвөр Монгол дахь гар хөл, төлөөний хүн байсан бөгөөд Лю Шаоцигийн хань хамсаатантай хуйвалдаж намын эсрэг социализмын эсрэг, Мао Зэдуны үзэл санааны эсрэг зальтай ажил явууллага хийж байна. Бас эх орноо задраан бутрааж, тусгаар тогтносон вант улс байгуулах гэсэн юм» гэх зэргээр бичжээ.

	Одоогоос 30 гаруй жилийн өмнө 1935 онд «Хятадын зөвлөлт засгийн газраас» Өвөр Монголын ард түмэнд хандаж гаргасан тунхаг бичиг хэвлэгдсэн билээ. Уул тунхгийн 2-р зүйлд: «Өвөр Монголын уг байсан зургаан чуулган, 24 аймаг, 49 хошуу, Цахар Түмэд хоёр аймаг болон Нинсягийн гурван тусгай хошууны (Алашаа зүүн баруун хоёр хошуу, Эзний голын хошуу) бүх нутгийг... Өвөр Монгол үндэстний харьяа, нутаг болгоно» гэсэн бөгөөд, 3-р зүйлд: «Өвөр Монголын ард түмэн өөрсдийнхөө дотоодын бүх асуудлыг шийдэх эрхтэйн дээр харгис хүч хэрэглэн Өвөр Монгол үндэстний аж амьдрал, зан суртахуун, шашин шүтлэг бусад зүйлд хөндлөнгөөс оролцох эрх хэнд ч байхгүй. Үүний зэрэгцээгээр Өвөр Монгол үндэстэн нь өөрийн дураар зохион байгуулагдаж, замнах гэсэн замаараа замнаж, аж амьдралаа өөрсдөө зохион байгуулж засгийн газраа хүртэл байгуулах эрхтэй. Бусад үндэстэнтэй нэгэн холбооны улсын харилцаа тогтоох ч эрхтэй бөгөөд хэрэгцээтэй бол бүрэн тусгаарлах ч болно» гэж заасан байдаг. Гэтэл Хятадын зөвлөлт засгийн тунхаг бичгийн энэ зүйлийг дээр дурдсан 1967 оны товхимолд иш татаж бичээд, түүнийг «хар хэрэгтэн» Улаанхүү Мао даргын үндэсний бодлогыг эсэргүүцэн тэмцэхэд хэрэглүүр болгон ашигласан хэмээн шүүмжилжээ. Мөн тунхгийг «ревизионист Чжан Вэньтянь» зохиосон юм гэдэг тайлбар бичжээ. Уул тунхгийг үнэхээр ч коммунист Чжан Вэньтянь удирдан зохиосон юм. Ер нь Маогийнхан одоо хүртэл тэр тунхгийг ихэд нуун далдалсаар байдаг юм. Гэтэл цадиггүй улаан хамгаалагчид Улаанхүүг шүүмжлэх гээд нөгөө Маогийнхаа хав даран нуудаг тунхгийн зарим зүйлийн нууцыг задруулжээ.

	Товхимолд цааш өгүүлэхдээ Улаанхүү «тунхгийг сэргээх гэсэн» «1965 оны 12-р сараас 1966 оны 1-р сарын хооронд тунхгийг Өвөр Монголд дахин хэвлэн тараасан» гэх мэтээр шүүмжлэн бичжээ. Үнэн хэрэг дээрээ тэр тунхгийн үзэл санааг Өвөр Монголчууд нийтээр сайн мэддэг бөгөөд тэр нь ХКН-аас тухай үед авч явуулсан интернационалч үндэстний бодлогын нэг илрэл байв.

	«1946 онд Намын Төв Хорооноос 8-р арми, шинэ 4-р арми, орон нутгийн бусад зэвсэгт хүчнийг нэгтгэж Хятадын ардын чөлөөлөх арми болгон өөрчлөн байгуулах шийдвэр гаргасан үед «дээгүүр санаатан» Улаанхүү Өвөр Монголын зэвсэгт хүчний нэрийг «Өвөр Монголын ардын чөлөөлөх Арми» гэдэг нэртэйгээр байгуулж тусгай биеэ даасан зэвсэгт хүч хэвээр үлдээсэн юм» гэж товхимолд шүүмжлэн бичсэн байна. Энэ байдлаас үзэхэд маогийнхан ӨМӨЗО-д үндэсний зэвсэгт хүчин байсныг зүй бус хэрэг хэмээн үзэж байсан нь илт байна. Гэтэл Зөвлөлт-Монголын чөлөөлөгч армийн ачаар хамгийн түрүүнд эрх чөлөөгөө олсон Өвөр Монгол, түүний морьт цэрэг нийт Хятадыг чөлөөлөхөд чухал үүрэг гүйцэтгэснийг үгүйсгэж үл болно. Товхимолд бас «1946 онд Өвөр Монголын өөртөө засах хөдөлгөөнийг бэлтгэх хороог Жанчхүүд байгуулах үеэр Улаанхүү Өвөр Монгол тусгаар тогтнох юм бол Хятад үндэстний өчүүхэн газартай буюу огт газаргүй гар хоосон тариачид яах юм бэ» хэмээн ярьсан нь Улаанхүүгийн үргэлжид мартахгүй санаж явдаг зүйлийн нэг болох Өвөр Монголын тусгаар тогтнолын асуудал юм170» гэж зэмлэжээ. Эндээс, нэгдүгээрт, Улаанхүү чухамдаа Өвөр Монголын тусгаар тогтнолын асуудлыг гагцхүү хан үндэстний эрх ашигтай холбож байсан нь харагдаж байна. Хоёрдугаарт, Хятад биш үндэстний тусгаар тогтнолын асуудал маогийнхны занал хорслыг хэрхэн төрүүлдгийг илтгэн үзүүлж байна.

	Товхимлын дотор «Өвөр Монголд сангийн (тарианы М. М) аж ахуй байгуулах асуудлыг төвд ярилцаж байх үед Улаанхүү их л уурлаж «Өвөр Монгол бол Монголчуудын нутаг юм. Монголчууд дургүйцэх юм бол яах юм бэ, яах ч аргагүй болно шүү дээ». Манж Чин улс атар хагалах нэрийдлээр Монголчуудыг нутгаас нь хөөн зайлуулж байсан. Дараа нь Чжан Цзолин, У Цзуншэнь нар бас л бэлчээрийн газрыг хагалуулж Монголчуудыг хөөн зайлуулж эхэлсэн тэр үед Монголчууд эсэргүүцэн босож тэмцэвч, дийлэгдээд арга буюу нутгаа орхин зайлж оддог байлаа. Гэтэл одоо та нар бас давааны араар очиж газар сэндлэн эвдэх гэж байна!171» гэж хэлж байсан хэмээн шүүмжилжээ. Үүнээс үзэхэд Хятадад их гүрний үндсэрхэх дээрэнгүй үзэл улам улам гарч үндэстний цөөнхийг шууд уусган үгүй хийх маогийнхны арга явууллага нь ширүүсэж ирмэгц урьд нь Маог итгэн дагалдаж явсан хүмүүсийн дотор ялангуяа үндэсний цөөнхийн төлөөлөгчдийн дотор эргэлзэх тээнэгэлзэх явдал байсан нь илт байна.

	Товхимолд: «Та нар (Хятад хүмүүс) Монголчуудад туслахаар ирсэн байна. Монголчуудад хэрэг болох цагт хүрч ирээд, хэрэгцээгүй цагт буцаад явах хэрэгтэй, Хаана очсон ч адилхан хувьсгал хийх юм чинь, мал аж ахуйн районд тийм олон хүнийг багтаах боломжгүй. Хүн ам олон болж хэдэн малаа идээд дуусчихвал юугаар амьдрах юм?» гэж хэлсэн хэмээн их л занаж зүхэж бичээд, Монгол нутагт Хятад иргэд олноор нүүж ирснээс болж Монголчуудын аж амьдрал доройтсон тухай Улаанхүү нэг биш удаа заан дурдаж байсныг шүүмжилжээ. Үнэхээр ч тэр үед Өвөр Монголын ард түмний бэлчээрийн газар нутгаар үй олон Хятад хүн ирж, дураараа аашилж бэлчээрийн газрыг хүчээр булаан авч тариа ногоо тарьж байсан бөгөөд тэр нь малчдын эсэргүүцэлтэй тулгарч байв.

	Мөн товхимолд Улаанхүү Баруун түмэдийн зүүн баруун хошууны Монголчуудтай уулзалт хийхдээ: «газар шорооны реформ хийж хоршоожуулаад Монголчуудын газраас Хятадуудад 400—500 мянган му172 шилжүүлж өгснөөс Монголчуудын амьдрал доройтов. Монгол хүмүүс алтан аягаа барьж хоол гуйж идэж байна»173, «1965 онд Улаанхүү Өвөр Монголын их сургуульд илтгэл хийхдээ, Хятад Монгол хүний хүн амын харьцаа бол 7: 1 болж долоон Хятад хүн байхад нэг Монгол хүн байх жишээтэй байна. Ийм байж яаж болох юм бэ!»174, «Улаанхүү, 1965 онд Өвөр Монголын намын хорооны өргөтгөсөн хурал дээр, үр тариа сайн ургадаг Ордос Түмэд нутагт өнгөрсөн үед малын хүч тарга сайтай, мал сүрэг их олон байв. Гэтэл одоо тариаланд зүтгэх мал ч үгүй болоод байна»175 гэсэн, «1966 оны 2-р сард Улаанхүү Түмэд хошууны боловсон хүчнүүдтэй ярилцахдаа «эдүгээ ганц бие олон эрэгтэйчүүд эхнэртэй болж чадахгүй байна. Тэдний амьдрал сайжирч чадахгүй байна. Хоол хувцас олж чадахгүй хүнтэй хэн суух билээ?» гэж чалчиж байсан гэх мэтээр бичжээ. Товхимолд цааш өгүүлсэн нь: Улаанхүү «Намын өргөтгөсөн 3-р хуралд үг хэлэхдээ: 1958 оны үсрэнгүй давшилтын үеэр аж үйлдвэр гэнэт дээшээ сүрхий ахисан байлаа. Гэтэл эцэстээ тэр нь дахиад доошоо буурсан юм. Тэгээд идэх хүнсний (Зүйл байхгүй болов»176 гэсэн, «Улаанхүү бол өөрийн үндсээ боддог, Монгол үндэснийхээ хэл бичгийг махран сурахыг урамшуулан тэтгэж байсан. Бас Монгол шинэ үсгийг авч хэрэглэж байсан», «Улаанхүү 1965 онд Өвөр Монголын их сургуульд үг хэлэхдээ та нар (Монгол багш, оюутан) Чингис хааны үр ач гэдгийгээ хүлээнэ биз дээ? Нэг үндэстний цэцэглэн хөгжих гол зангилгаа нь үндэсний боловсон хүчинтэй байх явдал юм. Иймд та бүхэн ажиллахдаа өөрийн үндэстэнд халуун элэгтэй байх ёстой»177 гэж байлаа хэмээн шүүмжилсэн байна. Өвөр Монголын бичиг үсгийг өөрчлөх асуудлын талаар дээрх товхимолд дурдсаныг үзвэл, «Улаанхүү, бичиг үсгийг «гадаад» Монголынхтой адил болгон нэгтгэхийн тулд бүх нэр томьёог хэрэглэхдээ Монголын ревизионистуудын хэрэглэж байгааг тэр чигээр нь хуулан хэрэглэж, орос нэр томьёог Өвөр Монгол даяар дэлгэрүүлж байв. 1957 онд ерөнхий сайд Жоу Эньлайгаас Циндаогийн хурал дээр латин үсгийг хэрэглэх санал гаргасны дараа сая шинэ үсэг хэрэглэхээ больсон боловч латин үсэг хэрэглэхийг татгалзсан юм» гэж бичжээ. Маогийн бүлгийнхэн анх Өвөр Монголд шинэ үсгийг хэрэглүүлэх гэсэн нь тийм нэрийдлээр Монгол үндэсний уйгуржин бичгийг нь халуулж орхиод төдхөн Хятад бичиг л авхуулах гэсэн түр зуурын ов мэх байжээ. Тэд Өвөр Монголоор дамжуулан БНМАУ-ыг биедээ татах, улмаар манай улсын тусгаар тогтнолд өнгөлзөх гэсэн бодлогын ил, далд хэлбэр хэрэглэсээр байжээ.

	Дээрх зүйлүүд Маогийн бүлгийнхний үндсэрхэх дээрэнгүй бодлогын эсрэг чиглэсэн ганц Улаанхүүгийн үзэл баримтлал мэтээр товхимолд гарч буй боловч, үнэн хэрэг дээрээ тэр нь нэлээд олон зүйлийн талаар нийт өвөр монголчуудын дургүйцлийг тусгасан баримт мэт болжээ.

	Маогийн бүлгийнхэн их гүрний үндсэрхэг дээрэнгүй үзэл гаргаж, үндэстний цөөнхийн зүгээс өөрийн үндэсний хэлээ сурах, үндэсний боловсон хүчинтэй болох үндсээ бодох зэрэг явдлыг цөм социализмын эсрэг гэмт хэрэг гэж үзэж байна. Өвөр Монголын ард түмэн өвөг дээдсийнхээ өвлөж уламжилсан газар нутгаа эзэгнэн сууж чадахаа больсон, үндэсний хэл, соёл, заншлаа орхиход хүрч байгаа явдалд яаж дуртай байх билээ.

	Өвөр Монголын нутагт 50-иад оны үеэс хөдөлмөрлөх хүчнээр туслах нэрийдлээр, зохион байгуулалттайгаар маш олон Хятад хүмүүсийг нүүлгэн суурьшуулжээ. «Соёлын хувьсгалын» үеэр 1969 онд "Мао Зэдуны «ядуу доод, дунд тариачдаас дахин суралцах хэрэгтэй» гэсэн заавар ёсоор өдий төдий сэхээтэн залуучуудыг Өвөр Монголын хөдөө нутагт гаргаж ядуу, доод, дунд малчдаас суралцах нэрийдлээр суурьшуулсан байна.

	«Улаанхүүг бут цохьё» гэсэн товхимол бол маогийн их гүрний үндсэрхэх дээрэнгүй үзлийн хор нөлөө Өвөр Монголд хэрхэн тусч, үндэстний цөөнхийг хүчээр Хятадчилж байгааг судалж мэдэхэд дөхөм үзүүлэх нэгэн чухал баримт юм.

	Маогийнхнаас үндэстний цөөнхийн талаар явуулж байгаа бодлого нь Өвөр Монголын ард түмний ширүүн эсэргүүцэлтэй олон удаа тулгарсаар, арга буюу ХКН-ын X их хурал гэгчээр «Соёлын хувьсгал»-ын үед хэлмэгдсэн Улаанхүүг ХКН-ын Төв Хорооны бүрэлдэхүүнд дахин оруулж, Хятад биш үндэстний зүтгэлтнүүдийг цагаатгасан дүр үзүүлж байгаа нь өвөр Монголчуудын санал сэтгэл ихэд алдагдсаныг засах гэсэн зальт оролдлогынх нь нэг юм.


Ж. ДАМДИНЖАВ : МАЛЧИН ТҮМЭНД «СОЁЛЫН ХУВЬСГАЛ» ТУЛГАСАН НЬ

	Маогийн бүлгийнхний зохион явуулсан «пролетарийн соёлын их хувьсгал» гэгч балмад үйл ажиллагааны тухай шүүмжлэн бичээгүй хэвлэл, эсэргүүцэн яриагүй радио, жигшин сонсоогүй хүн манай гариг дээр бараг үгүй. «Соёлын хувьсгал» үйлдэгчдийн улс төрийн заль мэх, үнэн бодол эрмэлзэл, уг «хувьсгалын» мөн чанарын талаар янз бүрийн улс оронд олон зүйл бичиж бүхэл бүтэн ном зохиол гарсаар эдүгээ хүрчээ.

	Учир иймд бид элдэв онолын томьёолол дүгнэлт хийхийг зорилго эс болгосон энэ бяцхан тэмдэглэлдээ Хөлөн буйрын Баргад «соёлын хувьсгал» хэрхэн явагдсан тухай товч хүүрнэн өгүүлнэм.

	1965 оны 1-р сарын 14-ний өдөр ХКН-ын улс төрийн товчооны хуралдаанаар «дөрвийг цэвэрлэх хөдөлгөөнийг» орон даяар өрнүүлэх шийдвэр гаргасны дараахан Барга нутагт «соёлын хувьсгалын бэлтгэл» гэгчийг хийж эхэлжээ. «Дөрвийг цэвэрлэх хөдөлгөөн» гэдэг нь «улс төр, үзэл санаа, зохион байгуулалт, аж ахуй» эл дөрвөн салбарт ажиллах хүмүүсийг цэвэрлэж, бохиртсон «чөтгөрүүдийг» зайлуулан ор суурийг нь «маогийнхнаар» эзлүүлэхэд оршиж байлаа.

	Аль 1963 оны намар Хөлөн буйр аймгийн төв Хайлаар хот болон аймгийн олон хошуу, сум, коммуна бригадын олон шатны удирдах ажилтан, нам, эвлэлийн гишүүн, идэвхтэн зэрэг 3000 гаруй хүнийг хураан цуглуулж, «Мао даргын үзэл сурталд» үнэнч болгон хүмүүжүүлэхийн учир олон хоногоор хорьж Маогийн улаан номыг цээжлүүлжээ.

	Ер газар болгон үг, эшлэл цээжлэн дүнгэнэлдэх хүнээр дүүрч хурлын танхим, гудамж талбай цөм шашны хурал номын газар мэт санагдах болж байв.

	Дараа нь намын гишүүд, идэвхтэнд «соёлын их хувьсгалын» угтвар болсон «дөрвийг цэвэрлэх хөдөлгөөн» явуулах маогийн заалтыг хэрхэн хэрэгжүүлэх тухай заавар семинар өгсөн билээ.

	Тэр семинарын дагуу Шинэ Баргын зүүн хошуунд «дөрвийг цэвэрлэх хөдөлгөөн» явуулж эхэлсэн байдлаас үзвэл, хөдөлгөөнийг зохион байгуулагчид коммун, бригад, эмнэлэг, сургууль, хоршоо намын үүр хороодын эрх мэдлийг булаан авч, албан удирдлагад өөрсдийн хүмүүсийг томилж, анхны «цэвэрлэлт», «цэгцлэлт» хийжээ. Хуучин хүмүүсийн хөтөлж байсан бичиг хэргийг цөмийг хурааж, лавлах болгосны хойно «мөргөлдүүлэн цэгцлэх» ажилдаа орсон бөлгөө. Энэ нь бригадуудад «цэгцлэгч» элч мордуулан хүн бүрийг чандлан байцааж, хов живийг нэгд нэгэнгүй тэмдэглэн бичсэний дараа долоо хоног бүрийн нэг гаригт коммуны төвд цугларан хов жив, матаас маргааныг дор бүрд нь өөр хооронд нь мөргөлдүүлэн эмхэтгэж, «дөрвийг цэвэрлэх» хөдөлгөөн явуулах үндсэн баримт хэрэглэгдэхүүн болгосон билээ. «Урьдаар олон түмний дотроос авч, олон түмний дотор хэрэгжүүлэх, урьдаар олон түмнийг сургаж байж, дараа нь олон түмний багш болох хэрэгтэй» гэсэн Мао Зэдуны номлолыг хэрэгжүүлэхийн тул тийнхүү хов маргааны данс хөтлөх хэрэгтэй болж байсан бөгөөд «дөрвийг цэвэрлэх хөдөлгөөнийг» зохион явуулагчдын олон түмнээс сурч байгаа байдал нь тэр ажээ. Хөрөнгө, чинээ, анги давхраа ялгалгүй «харилцан заалдах хөдөлгөөн» гэгч хэмжээ хязгааргүй дэвэрч ямар хүн ямар хүнтэй нөхөр, ямар хүнтэй өштэй муу хийгээд айл аймаг, өрх гэрийг ямар хүн тэргүүлдэг, эхнэр нөхрийн хэн нь мөнгөө барьдаг болон хэнийд мөнгөн аяга, бурхан тахил бий, хэд хэдийд ямар асуудлаар юу ярьж байсан зэргийг чихтэй болгоноос асууж амтай хэлтэй бүхнээр хэлүүлж бичиж авдаг байжээ. Хов живийг бүрэн «эмхэлж» дууссаны эцэст «нөхөр», «дайсныг» ялган тогтоож, хүн нэг бүрийн «анги, давхрааг хуваарилж гаргасан» бөлгөө. Ингэхдээ заалдлагын мэдээг зориуд дэвэргэн хөөргөж, хүмүүсийн амин хувийн болон албаны, эдүгээгийн хийгээд хуучны өшөө хорслыг уудалж, хагарал гарган дэвэргэх аргыг өргөнөөр хэрэглээд, түүнийгээ «ангийн тэмцэл хурцдаж байна, бид энэ ангийн тэмцлийн дундаас бурууг тэмцэн устгаж, зөвийг ялгаж авах юм» гэж ухуулж байв.

	Тэгж «анги давхраа» зохион ялгаснаар «соёлын хувьсгалын» бэлтгэл ажил ерөнхийдөө шувтарч маогийнхны үзэж байснаар анги давхаргуудыг байр байранд нь тавих асуудлыг «соёлын хувьсгал», түүний «баатрууд» «улаан хамгаалагчид», «самуун дэгдээгчид» шийдэх ёстой байжээ.

	Мао Зэдуны тавьсан дээрх үүрэг заалтыг «соёлын хувьсгалын жанжид» барга ардын дунд хэрхэн гүйцэтгэснийг эл тэмдэглэлд товч боловч өгүүлэхийг бид зоримуй.

	ХКН-ын 1966 оны 8-р сарын XI бүгд хурал «соёлын хувьсгал» явуулах шийдвэр гаргаж, удирдамжийг баталсан бөгөөд нэн даруй тэр удирдамжийн 16 зүйлийг хэрэгжүүлэх ажил орон даяар өрнөсний дотор баргын нутагт ч эхэлсэн билээ. «Соёлын хувьсгал» бол «дөрвийг цэвэрлэх хөдөлгөөний» шууд үргэлжлэл байсан юм.

	Бага насны олон хүүхдийг «жанжин», «хувьсгалыг гардан бүтээгчид» болгон зарлаж «Та нарын хийсэн болгон зөв! Хүссэнээ бүтээж, дуртайгаа устгагтун! Та нар л залуурчаа түшиглэн (Мао Зэдуныг хэлж байна Ж. Д) далайг гэтэлж чадна» гэх зэргээр турхиран босгожээ.

	Улаан хамгаалагчид Маогийн зургийг барьж, «Мао дарга манай улаан наран мөн!» гэсэн дуу дуулан хэнгэрэг Цан дэлдэж Хөлөн буйрын хот тосгон, аймаг, хошуу сум, коммуны төв, айл өрхийг хүртэл түйвээн хоёр эгнэн жагсаж явдаг болов. Тэд дайралдсан сүм хийд, хуучин хийцийн байшин болгоныг эвдлэн, бурхан шүтээн, ном судар, бичиг баримтыг цөмийг устган явлаа. Гэвч Хөлөн буйр нутагт «соёлын хувьсгалын» нэрийдлээр эвдлэн сүйтгэх бүх балмад ажиллагаанд «улаан хамгаалагчдыг» хүч зориг, тэсвэр хатуужил, дадлага туршлага хүрэхгүй хэмээн хаширлаж, ажилгүй танхай, тэнүүлч, архичин, зодоонч, хэрүүлч гэгддэг хүмүүсийг зориуд эрэн цуглуулж «самуун дэгдээгчдийн» бүлэг гэгчийг эмхлэн байгуулсан билээ. Тэдний дотор хүнийг дээд зэргийн фашист аргаар тарчилган зовоож, амь насыг нь хороож чаддаг яргачид ч цөөнгүй байсан юм. Болсон явдлын баримтаас цөөнийг дурдвал: Замын Тарган нуур коммуны төвд «X» гэдэг хүнийг «амьд чөтгөр178» болгон зарлаж эрүү шүүлт тулган байцаасны эцэст «Чи Мао даргадаа үнэнч бол улайссан ширмэн дээр хөл нүцгэн зогс» гэж зогсоогоод хоёр хөлийн улны арьсыг улаан нялга болгон түлж байжээ. Улаан хамгаалагчид зугаацаж цэнгэх гэхдээ нэг нэртэй сайн бөхийг Балдан хэмээх нэг лам «чөтгөртэй» барилдуулж Балданг зөөлөн унагаасанд цаад бөхийг «чөтгөрийн халдвар авч чөтгөрөө өрөвдөв.» хэмээн зодож, дахин барилдуулсан бөгөөд бөх нь ламыг дээр гэгч нь өргөж чулуудсанд цаадах нь дороо амь тавьж байжээ. Мөн коммун дээр Буянгийн Дамба гэвгүйн чих, нүд, хамар, амыг улайссан төмрөөр хайрч шатаан үхүүлсэн бөгөөд «чөтгөрүүдийг» төмөр морь унуулан, дотор нь гал түлж хярвас болгох «шинэ санаачилга ч» дэлгэрч байв. Бадрах занги зэрэг олон хүнийг тэгж үгүй хийжээ. Мөн дунд сургуулийн залуу багш Түмэнгэрэлийг толгой түрүүгүй зодож алжээ. Аманд нь оймс, ороолт чихэх, хөлөөр нь дүүжлэх, олон цагаар мөлхүүлэх зэргээр «улаан хамгаалагч», «самуун дэгдээгчдэд» тамлуулсан хүмүүс тоо тоймгүй билээ. Үүний дээр «соёлын хувьсгалын» хүнд байдлыг санаа сэтгэлээр тэвчин дааж чадахгүй амиа хорлон олон хүн нас барсныг дурдах ёстой. Ширээг лам Хайдав, Дотоодыг хамгаалахын Бавуу, Даш нарын зэрэг хүн гэрийн тооно, тэрэгний дугуйнаас дүүжлэн үхсэн, Бавуугийн охин Өрөвтний голд орж, өвгөн Шарав худагт унаж үхэх зэргээр амь насаа бүрэлгэн сүйтгэсэн нь нэн олныг хэлбээс тоолж эс бармуй.

	Үүний сацуу «үзэл суртлын» хэдэн анги бүлэг үүсэж бие биеийн гишүүдийг хөнөөн хороох өөр нэгэн аюул дэлгэрчээ. Тухайлан үзвээс Хөлөн буйрын Баргын хошуунд «Улаан холбоо штаб», «улаан хамгаалагчдын штаб» «төмөр үхрийн штаб» гэсэн гурван бүлэг гарч «танай үзэл буруу», «манай үзэл - маогийн үзэл зөв» гэх мэтээр маргалдан хутга жаданд хүрч, зодоон цохион хийж байв. Энэ нь хэрэг дээрээ нутгийн засаг захиргааг эзлэн авах тэмцэл байсан хийгээд эцсийн эцэст «Тэ Нюбу» буюу «Төмөр үхэр» хэмээх Хятад ажилчин Цэргийн бүлэг дийлж «хувьсгалт хороо» гэгчийг байгуулсан байна.

	Хоршоо, сургууль, бригадын төвийн байшин барилга хоригдлоор дүүрч, алах талах, албадан хийлгэх, эрүүдэн шүүх зэрэг нь «Төмөр үхрийн» санаа зоригийн хэрэг болж хувирав.

	Хов жив, хонзон өшөөг үндэслэн явагдсан «дөрвийг цэвэрлэх хөдөлгөөн», «соёлын хувьсгал» хийгээд гурван бүлгийн ширүүн харгислал Баргын үндэстний сэхээтэн, боловсон хүчин устан дуусаж, нутаг орны хагас нь Хятад цэрэг ажилчны мэдэлд орж, нутгийн засаг захиргааг Хятадууд бүрнээ эзэмдэн авснаар төгсгөл болсон ажээ.

	Энэ бүхнээс үзэхэд Маогийнхан «соёлын хувьсгалын» нэр барьж чухамдаа бага ястнуудынхаа амьдрал хөгжлийн алив бүх авьяас чадвар, ухамсар мэдлэг бүхий сорыг хуйхлан барах хорон санаат зорилт санаа тавьсан нь илэрхий.

	«Пролетарийн соёлын их хувьсгал» гэгч нь үнэн хэрэг дээрээ пролетари, тариачин олон түмэн, үндэстний цөөнхийн эсрэг явуулсан ёстой л нэг соёлгүйн «хувьсгал», мунхгийн туйл, балмад дээрэнгүй адал явдал болсон юм гэдгийг дахин давтан тэмдэглэмүй. Тэр нь тэгээд бас хэчнээн зэрлэг бүдүүлэг, үзэшгүй хоцрогдмол арга хэлбэрээр явагдаж байсныг орчин цагийн хөгжсөн улс орны чөлөөт иргэд, соёлч боловсон хүний өмнө цухас төдий ч дурдахын аргагүй ой гутам байлаа! Хэрэв ийм муу муухай юмыг бид тэр үед нүдээрээ үзэж биеэр туулж өнгөрөөгөөгүй сэн бол ер нь тийм юм энэ ертөнцөд байж гэж огт итгэхгүй байх сан билээ.

	Гэвч барга, өвөр Монгол, Хятадын ард түмэн энэ байдалтай хэзээ ч эвлэрэлгүй маогийн дайсагнасан балмад явууллагыг зүйл бүрээр эсэргүүцэн хөдөлж Харбин, Мүгдэн, Хөх хот, Ухань зэрэгт зэвсэгт мөргөлдөөн гарч, танк оролцсон байлдаан хүртэл болсон юм. Тэр тэмцэл түр дарагдсан мэт боловч үүрд ялагдашгүй гэдэгт эргэлзэхгүй байж бүрэн болно.

III xэсэг : АЗИ ДАХИНЫГ ТҮРЭМГИЙЛЭХ ГЭСЭН ХЯТАДЫН ЭРХ БАРИГЧДЫН ХЭНЭЭРХЭЛ



	



	Ч. ЗҮМБЭ : МАОГИЙНХНЫ ИХ ГҮРНИЙ ДЭЭРЭНГҮЙЛЭЛ БА АЗИ ТИВ

	Манай эрин үед дэлхийн социалист систем бүх талаар бадрангуй хөгжиж, коммунист, ажилчны ба үндэсний эрх чөлөөний хөдөлгөөн империализм, харгислалын эсрэг энх тайван, үндэсний тусгаар тогтнол, ардчилал, нийгмийн дэвшлийн төлөө тэмцэлдээ шинэ шинэ амжилт олж байна. Колоничлолын систем сүйрлээ.

	Гэсэн ч империализм, харгислал нь капитализм, алив мөлжлөгийн мөхөх өдрийг хойшлуулахыг хичээн социалист систем, коммунист ажилчны ба үндэсний эрх чөлөөний хөдөлгөөний эсрэг улайрсан тэмцэл-явуулсаар байна. Тэд дэлхийн хувьсгалын үндсэн түшиг тулгуур зөвлөлүүдийн орны эсрэг гол цохилтоо чиглүүлж байна.

	Нөхөр Ю. Цэдэнбалын хэлснээр «Олон улсын империализм хүн төрөлхтний урагш давшин хөгжихийг саатуулах гэж оролдохдоо үндсэрхэг үзэл, түүний үндсэн дээр дэлгэрүүлж байгаа зөвлөлтийн эсрэг үзлийг улам хөхүүлэн дэвэргэн ашиглах явдлыг одоо гол зорилтоо болгож байна179».

	Түүнээс гадна одоо Хятадын удирдлага, маогийн бүлгийнхний их гүрний үндсэрхэг дээрэнгүй үзэл, жанжлан манлайлах эрмэлзэл империализм, харгислалд дэмжлэг өгч маогийнхан тэдний хань хамсаатан болсоор байна. Империализм, харгислал, социал-шовинизм нь зөвлөлтийн эсрэг үзэл дээр нийлж, социализм, хувьсгал, эрх чөлөөний эсрэг эвсэн дайрах гэмт хэргийн замд орлоо.

	Өнөөгийн Хятадын удирдлагын зүгээс Ази, Африк, Латин Америкийн орнуудын талаар баримталж байгаа түрэмгий бодлого нь мөн чанар, уг үндсэндээ тухайн үед ХКН-ын болон БНХАУ-ын удирдлагыг булаан авсан их гүрний дээрэнгүй үзэлт Мао Зэдун, түүний бүлгийнхний дэлхий даяар жанжлан ноёлох бодлогын илрэл болж байна. Иймээс маогийнхны Ази дахь төрийн бодлогыг тэднээс дэлхийн бусад өнцөг буланд явуулж буй бодлогын хүрээнд авч үзэх нь зүйтэй. Бээжингийн удирдагчдын гадаад бодлого нь биеэ даасан байдалтай мэт боловч, дотоод улс төрийн бодлоготойгоо салшгүй холбоотой бөгөөд, түүний нэгэн ёсны үргэлжлэл хэмээн үзвэл зохино. Гэвч маогийн бүлгийн гадаад бодлогыг Хятад улсын дотоод хөгжлийн бодит шаардлагын дагуу зүй ёсоор гарч ирсэн зайлшгүй үр дүн хэмээн үзэж хэрхэвч болохгүй. Харин ч БНХАУ-ын хөгжлийн бодит шаардлага бол социалист бусад орнууд дахин нэгэн адилаар их гүрний үндсэрхэг дээрэнгүй үзлийн аливаа илрэлтэй харш юм.

	Хэргийн учир, бидний бодоход, маогийнхан цаг ямагт их гүрний дээрэнгүй, жанжлах үзэл баримталж, өөрсдийн улс төрийн дотоод бодлогыг үнэндээ гадаад улс төрийн түрэмгий бодлогодоо захируулан явуулдагт оршино.

	Дэлхийн бусад тив, орон дахийн нэгэн адил Азид ч маогийнхны их гүрний үндсэрхэг дээрэнгүй үзэл, жанжлах эрмэлзэлд, социалист хамтын нөхөрлөл, нэн түрүүнд аливаа үндсэрхэх үзэл, түрэмгийлэл харгислалыг хаа ч цаг ямагт шийдвэртэй эсэргүүцдэг ЗХУ дааж давшгүй саад хориг болж байгаа юм. Чухам үүний улмаас бээжингийн эрх баригчид Азийн улс төрийн бодлогодоо ЗХУ-д гойд анхаарал тавьж түүнийг Хятадын тэргүүн зэргийн дайсан гэж зарлаад, зөвлөлтийн эсрэг үзэл маогийн бодлогын гол цөм болжээ. Маоизм бусад социалист орнуудыг ЗХУ-тай муутгах, коммунист ба үндэсний эрх чөлөөний хөдөлгөөнд хагарал гаргах гэж махран оролдож байна. Маогийнхан хагалан бутраах үйл ажиллагааныхаа бүтэмжгүй болсонд хорсож, пролетарийн интернационалч зарчмыг огоорон дэлхийн харгислалыг түшин, Америкийн империализмтай илэрхий түншлэх замд оржээ. Энэ нь чухамхүү марксизм-ленинизм, социалист хувьсгалын нэрээр гарч ирсэн оппортунист урсгал-маоизмын дампуурлыг илтгэн харуулж байгаа хэрэг. Эцсийн бүлэгт маоизм өөрөө өөрийгөө илчиллээ. 

	Хятадын социал-шовинистууд өөрсдийгөө марксч-ленинч тууштай хувьсгалчид, Ази, Африк, Латин Америкийн улс түмний анд найз нөхөд мөн хэмээн итгүүлэхийг зорьж байна. Тэд өөрсдийн бүдүүлэг балмад үйл ажиллагаанаас болж зожгирон ганцаардаад тэрхүү мухардлаас гарахын тулд урьдын хүч түрэх, дайрч давшлах, танхайрах аргаа өөрчилж дипломат инээмсэглэл үзүүлэх болжээ. Тэдний шаардлага өнгөн талдаа нэлээд татарч, арга маяг нь уян хатан, онц овжин бөгөөд бас ч эелдэг ялдам байдалтай болсон боловч туйлын хуурамч, зальхай зусарч хэвээр бүлгээ. Тэмцлийн хэлбэр, арга барилаа өөрчлөхдөө маогийнхан нэн түрүү олон улсын дундах тусгаарлагдмал байдлаасаа гарах, гадаад харилцаагаа өргөтгөн алдар хүндээ сэргээх нөлөөгөө нэмэгдүүлэх зорилго тавьжээ. Гэвч маогийн улс төрийн бодлогын гол зорилго, чиглэлд ямар ч хувирал гараагүйгээр үл барам, тэр нь бусад улс оронд, ялангуяа Азийн улс түмний хувьд улам ч балмад түрэмгий, аюултай болж заналхийлэн байна. 

	Бүр 1963 онд Хятадын удирдагчид Ази, Африк, Латин Америкийн улс орнуудыг «империализмд шууд цохилт өгөх» «дэлхийн хувьсгалын шуурганы гол бүс» хэмээн зарлаж байв. Тэр үеэс эхлэн маогийнхан үндэсний эрх чөлөөний хөдөлгөөнд үзэл суртлаар ноёлж, улмаар түүнийг ЗХУ, социалист хамтын нөхөрлөл, олон улсын пролетари ангийн эсрэг тавих зорилгоор «гурав дахь ертөнцийн» орнуудын тусгай нэгдлийг Хятадын ивээл дор байгуулахад хүчин чармайлтаа тавьж ирсэн юм.

	Зөвлөлтийг үзэн ядах нь «гурав дахь ертөнцөд» маогийнхны явуулж байгаа үйл ажиллагааны салшгүй шинж ажээ. Азийн улс орнуудыг «дэлхийн хувьсгалын шуурганы төвүүдийн нэг» гэж Бээжин үздэг. Социалист хамтын нөхөрлөлийг их гүрний үндсэрхэг дээрэнгүй зорилгодоо ашиглах гэсэн оролдлого нь балран унасанд, Мао Зэдун юуны өмнө түүний дотор хагарал гаргах, мөн Хятадтай хил залгаа оршиж буй социалист орнуудыг өөртөө татах чиг барьсан юм. Тэгээд БНМАУ, БНАСУ, БНАВУ-д үндсэрхэг дээрэнгүйлэл, гадаад улс төрийн бодлогоо тулган хүлээлгэхийг оролдож байв. Гэвч БНМАУ пролетарийн интернационализмын үзэл, социалист орнуудын ард түмний нэгдэл, нягтрал, найрамдалд чин үнэнч хэвээр үлдлээ.

	Маогийнхан Азийн зарим орнуудад (Малайз, Тайланд, Бирм, Индонез, Филиппинд) сарнимал тархай зэвсэгт хөдөлгөөний маягтай үймээн зохиож, түүнийгээ Азид Вьетнамын дараа «хувьсгалт зэвсэгт тэмцэл явуулж буй» «гол хүч» хэмээн тунхаглажээ.

	Сүүлийн жилүүдэд Азид маогийн улс төрийн бодлогын нүүр царай улам ч тод болж тар нь танигдлаа. Тэр бодлого нь, Энэтхэгийн Коммунист Намын Үндэсний Зөвлөлийн дарга Н. К. Кришнаны бичсэнчлэн, юуны өмнө ЗХУ Энэтхэг хоёрыг ганцаардуулах зорилготой бөгөөд маогийнхан Японыг эс оролцуулбал, энэ хоёр улс л Азид Хятадын их гүрний жанжлан ноёрхоход учирч буй гол саад тотгор хэмээн үзэж байгаа юм. Хятадын удирдагчид Энэтхэгийн дотоод улс төрийн ярвигтай байдлыг ашиглан хөдөөгийн районуудад нь хорлон сүйтгэх ажиллагаа явуулсаар байв. Тэд Энэтхэгийн ард түмнийг тариачдын зэвсэгт тэмцэлд, тухайлбал, «тосгоноор хотыг бүслэх» хэмээгч. Маогийн томьёололд тохирсон «тулгуур баазууд» хөдөө районд байгуулбал зохино гэж уриалж байлаа.

	Бангладешийн ард түмний эрх чөлөөний хөдөлгөөнд ичгүүр сонжуургүйгээр хөндөлсөн зогсож, НҮБ-д Бангладешийг элсүүлэхийг эрс татгалзаж байсан Хятадын удирдагчид одоо Энэтхэг-Хятадын хойг дээр Энэтхэг, Бангладеш, Пакистаны харилцааг хэвийн болгох асуудлыг саатуулахыг бүх хүчээр чармайж байна.

	Пакистанд улс төр, эдийн засаг, цэрэг дайны байр сууриа бататгахыг оролдон маогийнхан түүний засгийн газар, ард түмнийг «үүрдийн нөхөрлөл» гэгчээрээ халхавчлан мунхруулж, тус улсын дотоодод, жич бас зэргэлдээх орнуудтай нь үндэсний болон шашны зөрчлийг дэвэргэж, хууль ёсны засгийн газрынх нь эсрэг хорлон сүйтгэх ажиллагаа явуулсаар байна. Түүнчлэн Пакистаныг «дасган», Зөвлөлт Энэтхэг хоёрын эсрэг үзлээ хэрэгжүүлэх зэвсэг болгон хувиргаж, үндсэрхэг дээрэнгүй зорилгодоо ашиглах гэж мэрийж байна.

	Пакистан зэрэг Азийн зарим орныг Хятадын удирдлага одоогоор «дэлхийн хувьсгалын шуурганы бүсэд» оруулаагүй байгаа билээ. Учир нь гэвэл: 1-рт, Пакистаныг Энэтхэгийн эсрэг сөргүүлэн тавих (Кашмирын орчим дахь энэтхэг-пакистаны зөрчлийг дэвэргэх замаар), 2-рт Пакистаныг Ойр Дорнод, Дундад Азид Хятадын «гол түшиц бааз» болгох санаатай ажээ.

	ХКН-ын IX их хурал дээр «олон улсын тэмцлийн төвүүдийн нэг» гэж зарлагдсан Ойр Дорнодод араб-израилын цэрэг дайны тулааныг илэрхий сунжруулж, улам хурцатгахаар санаархаж байна. Маогийнхан арабын орнууд, палестины ард түмнийг энх тайвнаар зохицохын эсрэг уриалж, «хувьсгалыг ялалтад хүргэгтүн», «гагцхүү зэвсэгт тэмцлийн замаар яв», «ялалтыг буу зэвсгээр байгуулна» гэх мэтчилэн хашхирцгааж байна. Түүнчлэн Бээжин палестины хөдөлгөөнд хагарал гаргагч үйл ажиллагаагаа идэвхжүүлж байна. Тэд «Аль фатх» байгууллагын дотор маогийн талынхны бүлэглэл байгуулж Хятадын маягаар «ардын дайн» хийлгэх гэж зорьж байна.

	Тэр зорилгоор маогийнхан ойр дорнодын хямралыг зохицуулах арга замын асуудлаар арабын орнуудын дунд хагарал гаргаж Сири, Алжир, Арабын Йемен, Судан, Ирак, өмнөд Иемений БНУ зэрэг оронд байр сууриа бэхжүүлэн уг районы түгшүүртэй байдлыг нэн хурцатгахыг хичээж байна.

	Нийт социалист хамтын нөхөрлөл, нэн түрүүн Зөвлөлтийг туйлаас үзэн ядах үзлийнхээ үүднээс тэд Египет болон арабын бусад орнуудын Израильтай хэлэлцээ хийхийг буруушаан зэмлэж, палестины ба арабын бүх ард түмний энх тайвнаар зохицох төлөвлөгөөг «ойр дорнодын Мюнхен», «урвалт» гэж нэрлэж байна. 

	Тийнхүү Ойрх Дорнод дахь Хятадын улс төрийн бодлого нь бүх зүйлд үндсэрхэг явцуу үзлээр хандаж, мөргөлдөөнийг улс төрийн аргаар зохицуулах, израилын түрэмгийллийн хор уршгийг арилгахын эсрэг чиглэж байна. Мөн түүнчлэн Ойрх Дорнод дахь зэвсэгт мөргөлдөөнийг ширүүсгэх гэж оролдож буй этгээдүүдийг сэм өөгшүүлж байгаа юм. Хятадын энэ байдал НҮБ-ын Ерөнхий Ассамблейн XXVII чуулганы хэлэлцэх асуудалд Ойр Дорнодын асуудлыг оруулахад илт харагдсан билээ.

	Хэдийгээр Бээжин өөрийн улс төр, үзэл суртал, ухуулга таниулгын хүрээнд гадаад улс төрийн бодлогынхоо гол чиглэл болгож зөвлөлтийн эсрэг үзлээс гадна мөн Америкийн эсрэг үзэл баримталж буй хэмээх боловч Мао Зэдун, түүний талынхан үнэн хэрэг дээрээ Америкийн империализмтай өрсөлдөж дэлхийн бөмбөрцөг дээр нөлөөнийхөө хүрээг өргөтгөн, ялангуяа Зүүн, Зүүн-өмнөд Азид их гүрний үндсэрхэг дээрэнгүй ноёрхлоо тогтоох зорилтоо биелүүлэх панз наймаанд АНУ-ын засгийн газарт шахалт үзүүлэх төдий зорилготой юм. Америкийн империализмд шахалт үзүүлж, түүнтэй үгсэн хуйвалдах аятай нөхцөл бүрдүүлэхийн тулд маогийнхан Вьетнам дахь дайныг сунжруулахыг эрмэлзэж, хэлэлцээрийн замыг эсэргүүцэж байв. Вьетнамын дайныг зогсоох талаар АНУ-тай хийсэн бүх хэлэлцээрийг тэд «нууц хуйвалдаан», «урвалт», Америкийн империализмын өмнө «бууж өгч буй хэрэг» мөн ревизионистуудын «хүлцэнгүй арга» гэж мушгин гуйвуулж байв. Бээжингийнхний үзэл нь Зүүн-өмнөд Азид зонхилох байрыг эзлэх гэсэн Маогийн их гүрний дээрэнгүй санаархалд тулгуурлаж байгаа юм. Зүүн өмнөд Азид нэлэнхий нөлөө бүхий хүчирхэг, нэгдмэл социалист Вьетнам оршин тогтнох нь маогийнхны жанжлан ноёлох төлөвлөгөөнд харштай гэж тэд үзэж байна. Энэхүү шалтгааны учир маогийнхан социалист Вьетнамын байр суурийг сулруулахын тулд Вьетнамын эсрэг Америкийн империализмын түрэмгий дайныг үргэлжлүүлэхийг сонирхсон юм.

	Зүүн өмнөд Ази (Тайланд, Малайз, Бирм, Вьетнам, Индонез) болон мөн бусад тивд орших Хятад хүний тоо цөөнгүй бөгөөд тэднийг Бээжингийн гадаад бодлогын зэвсэг болгон ашиглахад маогийнхан цагаачлагсдын талаарх бодлогоо чиглүүлж байна. БНХАУ-ын орчин үеийн цагаачлагсдын хууль дүрэмд хилийн чанад дахь Хятадуудыг Хятадын харьяат мэтээр үздэг гоминданы болон түүнээс ч өмнөх үеийн хууль дүрмийн үндсэн агуулгыг тусгажээ. Тухайлбал, БНХАУ-ын гадна байгаа Хятад иргэдийн үндэсний хамаадал, харьяаллыг тодорхойлохдоо хэдэн арван жилийн өмнө, магад ч үгүй зуугаад жилийн өмнө Хятадаас Зүүн-өмнөд Азийн орнуудад шилжин суурьшиж, тэнд хоёр дахь эх оронтой болсон Хятадуудын үр сад, хойч үеийг албан хүчээр БНХАУ-ын болгох зорилт бүхий урьдын «цусан төрлийн зарчмыг» мөрдөж байна. Гадаад дахь Хятад иргэдийн дунд өөрийн нөлөөг бэхжүүлж гүнзгийрүүлэхийн тулд бээжингийн удирдагчид зарим улсын орон нутгийн намын байгууллагад үндэсний шинжээр дэглэсэн ХКН-ын намын байгууллага байгуулж байна. Хятадын удирдлагын цагаачлагсдын талаарх улс төрийн бодлогын хөрөнгөтний-үндсэрхэг шинж нь хилийн чанад дахь Хятад хөрөнгөтнүүдтэй улс төрийн холбоо тогтоон, дотоод гадаад балмад үйл ажиллагаандаа тэдний санхүүгийн бололцоог дайчлан ашиглах зорилт тавьж байгаагаар бас илрэн буй. Мөн түүнчлэн бээжингийн үндсэрхэг дээрэнгүйллийн ашиг сонирхолд нийцсэн Хятадын капиталын улс төр, эдийн засгийн байр суурийг гурав дахь орнуудад бэхжүүлж ашиглах нь их ач холбогдолтой гэж маогийнхан үзэж байгаа болой. Зүүн өмнөд Азид Хятадын хөрөнгөтнүүд, тэдний капиталыг дайчилж ашиглах нь «шинэ ардчиллын» тухай маогийн онолын үндсэн зарчмуудын нэг болох үндэсний хөрөнгөтнүүдтэй урт удаан хугацааны зузаан холбоо тогтоох чиглэлтэй яв цав нийцэж, түүнээс урган гарч байна.

	Маогийн цагаачлагсдын талаарх бодлого нь олон улсын хоорондын ээдрээтэй байдал, эн түрүүнд Ази тив дэх хурцадмал байдлын нөхцөлд ноцтой будилаан хямрал гаргах шалтаг болохгүй гэж батлах үндэс алга.

	Одоо гурав дахь ертөнцийн олон орон НҮБ-дахь Хятадын үйл ажиллагаанаас маогийн бодлого нь мөн чанараараа их гүрний ноёрхол, улс төрийн хүчирхийллээ хамгийн бүдүүлэг хэлбэрээр явуулах зорилготойг олж харсан байна. Маогийн бодлогын бодит баримтуудаас үзэхэд үндсэрхэг явцуу үзэл, их гүрний дээрэнгүй хэнээрхэл нь Хятадын удирдагчдыг империализмын эсрэг тэмцлээс татгалзаж, олон улсын чанартай бүх үйл ажиллагаандаа социалист орнуудын эсрэг империализм болон хөрөнгөт ертөнцийн хамгийн харгис бүлгүүдтэй холбоо байгуулахад хүргэжээ.

	ЗХУ-ын эсрэг империалист гүрнүүдтэй эвсэх бодлого нь Мао Зэдуны зохиосон «завсрын бүс» гэгч онолын халхавч дор явагдаж байна. Үүний мөн чанар гэвэл, Америкийн империализмтай тэмцэх зорилгоор Хятадын удирдлагын дор дэлхийн нэгдмэл фронт байгуулах агаад, түүнд «жинхэнэ марксч-ленинч», өөрөөр хэлбэл маоизм баримтлагч намуудаар удирдуулсан социалист орнууд хийгээд «гурав дахь ертөнцийн» орнууд, мөн АНУ-ын талаас хавчигдагч империалист (зөвхөн хөрөнгөтөн орон гэж Мао Зэдуны нэрлэж байгаа) орнууд орох ажээ. Аль ч империалист гүрэнтэй хийж буй ямар ч хуйвалдаанаа «завсрын бүс» гэдэг томьёоллоор цагаатгах гэж маогийн бүлэг мэрийж байна.

	Тэд эн түрүүнд «гурав дахь ертөнцийн» орнуудаар гол түшиг хийж, тэдгээрийг зөвлөлт, Америкийн эсрэг Хятадаар манлайлуулсан дэлхий дахины фронтын суурь болгох гэж эрмэлзэж байна. Үндэсний эрх чөлөөний хөдөлгөөний талаар баримталж байгаа Маогийн бүлгийнхний байр суурь нь «гурав дахь ертөнцөд» улс төр, үзэл суртлын жанжлал тогтоох гэсэн тэдний их гүрний дээрэнгүй үндсэрхэг үзэл болон арьсны үзлээр тодорхойлогдож байна. Хятад дахь хөрөнгөтний ба жижиг хөрөнгөтний этгээдийн баримталдаг феодалын үеийн «их хан» (Хятад) үндэстний дээрэнгүй үзлийн үлдэгдэл, тухайлбал, Азийн орнуудын олонх нь Хятадын хараат байх ёстой бөгөөд эргэн тойрны бүдүүлэг аймаг үндэстнийг бодвол Хятад үндэстэн ихээхэн давуутай мэтээр үздэг ойлголт Мао Зэдуны бүлгийн үндсэрхэг дээрэнгүй үзлийн тэтгэн тэнхрүүлэх шижим болж байна. Хятад үндэстний давуутайн тухай арьсны үзлийн ийм ойлголтоос хувьсгалд хошуучлах болон «Хятадын зам», Мао Зэдуны «үзлийг» бүхнээ тулган хүлээлгэх санаархал эцсийн эцэст урган гарсан юм.

	Овог, аймаг, хэл, үндэстэн, шашны холбогдолтой зөрчил, газар дэвсгэрийн маргаан, өнгөлзлөг зэргийг Мао Зэдуны бүлэг санаатайгаар дэврээж байна. Эдгээр зөрчлийг далимдуулан нэгэн хэсэг үндэстэн буюу орныг нөгөөтэй нь харшилдуулан өөр хооронд нь дайсагнуулж улмаар эдийн засаг, улс төрийн элдэв аргаар тэднийг өөрийн нөлөөнд татан оруулахыг маогийнхан хичээж байна, Хөгжиж байгаа орнуудын дотоод хэрэгт Мао Зэдуны бүлэг хөндлөнгөөс бүдүүлгээр оролцож байгаа жишээ олон бий.

	Сүүлийн үед АНУ-тай түүнчлэн мөн өөрсдөө Танакийн засгийн газрыг зэмлэсээр атлаа Японтой ч гэсэн ойртох болсон «уян хатан» чиг шугам нь Хятадын өнөөгийн удирдлагын гадаад улс төрийн чиг шугамын онцлог болж байна. Ази дахь империалист өнгөлзлөг, түүний Хятадын эсрэг чиглэлийг илтгэн харуулсан Япон-Америкийн 1969 оны 11-р сарын хэлэлцээнээс хойш Японы милитаризмын эсрэг тэмцлийн сэдэв Хятадын суртал нэвтрүүлэгт чухал байр эзлэх болсон юм. Гэвч хэрэг дээрээ Японтой Хятадын эрх баригчид бүх талаар сүлбэлдэж, Японы засгийн эрх барих либерал ардчилсан намтай харилцаагаа улам бүр идэвхжүүлсээр байна. Зөвлөлтийн эсрэг үзэл, «хойд талын дэвсгэр нутаг» гэгчийн тухай асуудлаар санал бодол нийлдгээ Японы эрх баригчдад Мао Зэдуны бүлэг бүр илэн далангүй илэрхийлээд, энэ талаар ЗХУ-д Япон зохих даралт үзүүлэх ёстой мэтээр ятгаж байна. Нутаг дэвсгэрийн асуудалд үндсэрхэх үзлийн үүднээс хандах хандлагынхаа дагуу маогийнхан улс төрийн балмад зорилго баримталж хил хязгаар, дайны дараах дэвсгэр нутгийн зохицуулалтыг дахин хянах, социалист орнуудад газар дэвсгэрийн шаардлага тавих талаар Япон болон ХБНГУ дахь хонзогногч этгээдийг байн байн өдөөн хатгаж байна. Юуны өмнө зөвлөлтийн дархан хил хязгаарт өнгөлзөж байгаа ямар ч ул үндэсгүй хэнээрхэлдээ хариу дэмжлэг олох зорилгоор маогийнхан социалист орнуудын эсрэг чиглэсэн империалист гүрнүүдийн нутаг дэвсгэрийн өнгөлзлөгийг урамшуулан дэмжиж байна. ЗХУ-ын дэвсгэр нутгийн 1,5 сая, тэр ч байтугай 2,3 сая хавтгай дөрвөлжин км газарт өнгөлзсөн зүй бус санаархлыг БНХАУ-ын албаны хүмүүс, түүний дотор мөн Мао Зэдун өөрөө нэг бус удаа цухалзуулж ирлээ. Хятадын удирдагчид айл зэргэлдээ орших улс оронд дарамт үзүүлэх зорилгоор нутаг дэвсгэрийн асуудлыг нэг бус удаа санаанаас зохиож байсан бөгөөд тухайлбал, Энэтхэгийн нутаг дэвсгэрээс таслан авах гэж хэнээрхэж байв.

	Хятадын хөрш орны нутаг дэвсгэрийн ихэнх буюу заримдаа бүхэл бүтэн орныг (Камбож, Лаос, Бирм, Балба зэрэг) Хятадын нутаг дэвсгэрт багтаасан газрын зургийг маш олон хувиар нийтэлж, эдгээр нутаг дэвсгэрийг империалист гүрнүүд янз бүрийн хугацаанд Хятадаас «таслан» авсан гэсэн тайлбар өгч байдаг байна. Аль 1939 онд Мао Зэдуны удирдлагаар, түүний шууд оролцоотойгоор Яньань хотын намын ажилтны гарын авлага болгож хэвлэсэн «Хятадын хувьсгал ба Хятадын Коммунист Нам» гэдэг зохиолд дурдсан нь «Империалист гүрнүүд Хятадыг цэргийн хүчээр цохиж, Хятадын эрхшээл дор байсан олон улс орон болон нутаг дэвсгэрийн хэсгийг таслан авсан юм. Япон нь Солонгос, Тайвань, Рюкю, Порт-Артур болон Пескадорын арлууд, Англи нь Бирм, Бутан, Балба, Гонконг, Франц нь Аннам, түүнчлэн өчүүхэн жижиг Португали хүртэл манай Аомынийг булаан авсан юм» гэжээ. Зөвхөн энэ эшлэлээс үзсэн ч Мао Зэдун Хятадаас империалист гүрнүүдийн булаасан дэвсгэр нутагт зөвхөн Гонконг буюу Макаог оруулаад зогсоогүй, харин түүхийн өнгөрсөн аль нэг үед Бээжин дэх эзэн хааны ордонтой ямар нэг холбоотой байсан боловч Хятадын бүрэлдэхүүнд хэзээ ч орж байгаагүй бусад биеэ даасан улс орныг хүртэл хамарч багтаажээ.

	Мао Зэдун ба түүний аялдан дагалдагчдаас газар нутгийн талаар баримталж байгаа хөрөнгөтний үндсэрхэг бодлого, үзэл санаа нь нэн хол улирч өнгөрсөн түүхэн үед Хятадын эзэн хаад, заримдаа харь орны булаан эзлэгчдийн, тухайлбал, Манж Чин улс (1644—1912), эсхүл бүр Монголын Юань (1260—1368) гүрний эзэмшиж байсан нутгийн цар хэмжээгээр бодож, түүнд багтаж байсан бусад улс орны газар нутгаас таслан авах эрх БНХАУ-д бий гэж үзэж байх бололтой. Ингэхдээ маогийнхан Манж Чин улсын үед хүчээр нэгтгэн барьж байсан Вьетнам, Солонгос, Монгол зэрэг орныг Хятадын эзэгнэл дор байсан улс гэж ямар боловч «буцааж» авахыг бодож онцгой анхаарч буй ажээ.

	Мао Зэдун тэргүүтэй Бээжингийн зарим удирдагчид өөрсдийн албан ёсоор хүлээн зөвшөөрч тогтоосон дипломат харилцаагаа харгалзахгүйгээр БНХАУ байгуулагдахаас нэлээд өмнө, 1921 оны ардын хувьсгалын ялалтын үр дүнд тусгаар тогтнон капиталист бус хөгжлийн замаар дэвшсэн БНМАУ-ыг шууд өөрийн улсад нэгтгэн нийлүүлэх тухай асуудлыг ичгүүр сонжуургүй тавьсаар ирсэн байна. Монголчууд бол манай он тооллын өмнө III зууны үед анхны төр улсаа байгуулж байсан Төв Азийн эртний түүхэн уламжлалт улс үндэстний нэг мөн бөгөөд аль ч үед биеэ дааж, тусгаар тогтнон орших бүрэн эрхтэй, мятаршгүй чин зориг бүхий ард түмэн мөн.

	Хэрэв Бээжингийн удирдагчдын энэ санаархал хэзээ нэгэн цагт биелсэн сэн бол БНМАУ-ын иргэдийн хувь заяа ямар золгүй байх байсан билээ. Энэ нь БНХАУ дахь үндэсний цөөнхийн талаар явуулж байгаа маогийн бодлогоос харахад тодорхой. Тэнд Төвөд, уйгур, Монгол зэрэг «бага ястан» хүчээр Хятадчилах бодлогын гол бай болж, уусан арилах замд ороод байна. Тэдгээр үндэстэнд тусгаар тогтнох байтугай хүний наад захын жирийн эрх ч эдлүүлэхгүй байна. Өвөр Монголын автономит районыг хэдэн хэсэг болгон хуваасныхаа өчүүхэн хэсгээс бусдыг Хятад мужуудад нэгтгэж, БНХАУ-д амьдарч буй Монголчуудыг маогийнхан өөртөө засах эрх мэдэлгүй болсон дээрх ястан угсаатнуудын нэгэн адил үрэн таран хийж дуусган байна. Зэргэлдээх улсуудын дэвсгэр нутагт-өнгөлзөн, тэдгээр орны ард түмнийг БНХАУ дахь үндэстний цөөнхийн оршиж буй гашуун зовлон амсуулахыг маогийнхан хүсэцгээж байна.

	Маогийн дэглэм нь БНХАУ дахь үндэстний цөөнхийг урьд гоминданы үед ямаршуухан байсан тэр хэмжээний ч эрх мэдэлгүй, хүнд бэрх талхидалд оруулжээ. Энэ нь бодоход гайхмаар ч гэлээ гэсэн социалист нэртэй БНХАУ-д үндэсний эрх чөлөөний шинж бүхий тэмцэл өрнөх нөхцөлийг бий болгов. Төвөд, уйгур, Монгол зэрэг БНХАУ-ын бусад бүх бага үндэстний зүгээс маогийн дэглэмийг эсэргүүцсэн тэмцэл нь мөн чанар, утга учир, чиглэл байдлаараа үндэсний эрх чөлөөний хөдөлгөөний шинж төлөвийг олжээ. Энэ бүхний үр дагавар нэн түрүү Хятадад өөрт нь сайнгүйгээр үл барам, хожим нь хэрхэн юугаар заналхийлж болохыг маогийнхан муугүй ойлгож, эрх биш эмээн болгоомжлохоос өөр аргагүй болж байгаа юм.

	Дэлхийн улс түмэн марксизм-ленинизмийн үүднээс, ЗХУ болон бусад социалист хамтын нөхөрлөлийн орнуудын туршлагаар үндэстний асуудлыг пролетарийн интернационализмын үндсэн дээр, хамгийн энэрэнгүй бөгөөд ухаалаг шийдвэрлэх онолын бат бааз, практикийн арвин туршлага, шилдэг үлгэр дуурайлтай болсон билээ. Марксизм-ленинизм бол үндэстний дархан эрх-төрийн талаар тусгаарлан салах хүртэл өөртөө засан тогтнох эрхийг ямар ч маргаангүйгээр хүлээн зөвшөөрдөг. Энэхүү үндэстний асуудлыг социалист ёсоор шийдвэрлэх марксизмын онол, практикийн зарчим, түүхэн баялаг туршлагыг маогийнхан санаатайгаар үл хэрэгсэн үгүйсгэж байгаа нь олон улсын тавцан дээр Яхья-Ханы харгислалын эсрэг Бангладешийн ард түмнийг дэмжихээс эрс татгалзсанаар хурц тодорхой илрэн гарч ирсэн юм. Маогийнхан Бангладешийг БНХАУ дахь үндэсний цөөнхийн тэмцэлд нөлөөлж, Бангладешчуудын тэмцлийн нэгэн адил үндэсний чөлөөлөх хөдөлгөөн Хятадад өрнөж юунд ч хүргэж болзошгүй гэж үзэж буй бололтой.

	«Хоёр хэт их гүрний эсрэг тэмцэл» хэмээн өдөөн хатгалгын сэдэв зохиож, пуужин-цөмийн зэвсэглэл, цэрэг стратегийн үйлдвэрлэлийн чиглэлээр улс орноо цэрэгжүүлэн, «хуваан захир!» гэсэн ноёлогч ангиудын балмад зарчмыг хэрэгжүүлэх замаар бүх дэлхийд дагнаж ноёлох хүслэн, эчнээ мөрөөдлөө далдлан нуухыг маогийнхан оролдож байна. Хэвийн нөхцөлд аль нэг социалист орны үйлдвэржүүлэлт, батлан хамгаалах хүчээ бэхжүүлэн хүчирхэгжүүлэх явдалд бусад улс орон өчүүхэн төдий эргэлзэж дургүйцэхгүй харилцан бүрнээ ойлголцох нь эргэлзээгүй. Гэтэл бүх дэлхийд ноёрхох зорилго бүхий балмад-түрэмгий, хорон санаат, их гүрний дээрэнгүй үзлийн үүднээс засгийн эрхийг хортойгоор ашиглаж байгаа маогийнхны удирдан буй Хятадад стратегийн зэвсэглэл, цэргийн үйлдвэрлэлээр өрөөсгөл улайран хөөцөлдөх нь бусдыг яахин сэрэмж алдаж амарлингуй суухад хүргэх билээ.

	Энэ орны социалист нэрд нь болж, бээжингийн суртал нэвтрүүлгийн хуурамч коммунист, хэт хувьсгалч үг ярианд эс хууртвал маогийн Хятадад империализмын зэрэгцээ дайны шинэ голомт бий болж байна хэмээн үзэх үндэсгүй хэмээвээс эс болъюу.

	Иймээс маоизмын мөн чанар, үнэн нүүр царайг аль болохоор ул үндэстэй танин мэдэж маогийнхны зүгээс социалист систем, хувьсгалт үйл явцад хор нөлөөгөө нэвтрүүлэхийн эсрэг зарчмын тэмцэл хийх явдал шаардагдаж байна.

О. ЧУЛУУН : БНМАУ БА БНХАУ-ЫН ХАРИЛЦААНЫ АСУУДАЛ

	Монгол, Хятадын ард түмний урт удаан хугацааны уламжлалт харилцаа сүүлийн жилүүдэд ихээхэн саад бэрхшээлтэй тулгарсны гол шалтгаан бол Мао Зэдун, түүний явцуу бүлгээс олон улсын харилцаанд онцгой чиг шугамыг баримталж жанжлах гэсэн их гүрний үндсэрхэг дээрэнгүй бодлого явуулахын зэрэгцээгээр БНМАУ-ын бүрэн эрхт тусгаар тогтнолын талаар эчнээ санаа агуулж улс төр, эдийн засгийн даралт шахалт үзүүлэх гэсэн элдэв явууллагаас шалтгаалсан юм. Гэвч БНМАУ ба БНХАУ-ын харилцаа үүрд ингэж хэвийн биш байдалтай байгаагүй бөгөөд байх ч ёсгүй юм.

	Октябрийн социалист их хувьсгалын ялалтаар зоригжсон Монголын ард түмэн МАХН-ын удирдлагаар империализм, феодализмыг эсэргүүцсэн хувьсгалт тэмцэлд босож, Зөвлөлт Орос Улсын тусламжтайгаар шийдвэрлэх ялалт хийж, 1921 онд үндэсний тусгаар тогтнолоо байлдан олсон билээ.

	Ийнхүү дорно дахины дарлагдсан улс түмний дотроос шинэ нийгмийн дэвшил хөгжлийн замд эн түрүүнд орж, ардчилсан төр улсаа байгуулсан Монголын ард түмэн МАХН-ынхаа жолоодлогоор капиталист бус хөгжлийн замыг сонгон авч хэрэгжүүлэхдээ социализмын ууган орон ЗХУ-тай тогтоосон ах дүүгийн найрамдлаа бататган бэхжүүлэхийн хамтад нийгмийн дэвшил, эрх чөлөө, тусгаар тогтнолынхоо төлөө тэмцэж буй улс түмэн, түүний дотор айл хөрш Хятадын ард түмний шударга тэмцлийг ямагт дэмжин тусалж байлаа.

	«Октябрийн хувьсгал ялж Монголд ардын засаг тогтсон нь Монгол Хятадын ард түмний хооронд ах дүүгийн үнэнч найрамдал тогтоох замыг нээн өгсөн юм»180 гэж Ю. Цэдэнбал хэлсэн билээ.

	Хувьсгалын жилүүдэд БНМАУ улс төр, эдийн засгийн тусгаар тогтнолоо бүхий л талаар бэхжүүлэх, үндэсний соёл боловсролоо хөгжүүлэх талаар үлэмжхэн амжилт олсноос гадна дэлхийн II дайны үед фашизмын эсрэг шударга хүн төрөлхтний эгнээнд бат зогсож, нийтийн дайсныг бут цохих хэрэгт хувь нэмрээ оруулж, олон улсын дунд нэр хүндээ ихээхэн бэхжүүлсэн юм. Иймээс Америк, Англи, зэрэг империалист том гүрнүүд хүртэл Монголын тусгаар тогтнолыг хүлээн зөвшөөрөхөд хүрсэн бөгөөд түүний дараа Хятадын Гоминданы засгийн газар нэгэн адил зөвшөөрөн хүлээхээс өөр аргагүй болж 1946 оны 1-р сард БНМАУ-тай дипломат харилцаа тогтоосон билээ.

	Гэвч гоминданы харгис бүлэг нь олон улсын тайзан дээр БНМАУ-ын нэр хүнд өсөн бэхжих явдалд ямагт саад тотгор хийж байсан төдийгүй, тус улсын баруун өмнөд хил рүү цэрэглэн халдаж, түрэмгийлсэн удаа бий. Ер нь Чан Кайшигийн засгийн газар нь Монгол, Хятадын ард түмний найрамдлыг бэхжүүлэн хөгжүүлэх байтугай, БНМАУ-ын тусгаар тогтнолын үнэн дайсан болохоо нэг бус удаа харуулсан юм.

	Харин Хятадын ард түмэн, нэрт коммунистууд, хувьсгалчид манай ард түмний байлдан олсон эрх чөлөө, тусгаар тогтнолыг талархан дэмжиж байсан. 1921 онд Хятадын ардчилсан хувьсгалч Сун Ятсен «оросын (зөвлөлтийн) цэрэг «гадаад» Монголын нутгаас одоохондоо яасан ч гарч үл болно» гэж хэлж байсан бөгөөд 1924 оны 1-р сарын 20-ны өдөр Сун Ятсен, Монгол улсын төлөөлөгчдийг хүлээн авч уулзахдаа «Монгол одоо ёстой л тусгаар тогтносон улс болсон байна»181 гэж хэлжээ. Мөн 1922 онд Хятадын Коммунист Намын төв хэвлэл «Сян-дао» сонинд бичсэн нь: «Цэргийн милитаристууд ба империалистын хөлсний зарц хүмүүс «Монголыг эргүүлж ав» гэж хашхирч байна. Ядуу зүдүү ард түмэн бид Монголын тусгаар тогтнолыг зөвшөөрч, дэмжиж байна»182 гэжээ.

	Хятадын Коммунист намыг үндэслэгчийн нэг, цогтой интернационалч Ли Дачжао 1924—1925 онд МАХН-ын төлөөлөгчдийг хэд хэдэн удаа хүлээн авч найрсаг уулзаж ярилцсан бөгөөд нэг уулзалт дээр «Монгол угсаатны тусгаар тогтнож, өөртөө засах гэсэн бүрэн эрхийг зөвшөөрөх хэрэгтэй»183 гэж тусгайлан мэдэгдэж байсан байна.

	Монгол Ардын Хувьсгалт Нам, БНМАУ-ын засгийн газар, Монголын ард-түмэн Хятадын эв хамт нам байгуулагдаж, Хятадын хувьсгалыг удирдсан үеэс эхлэн, Хятадын ард түмний хувьсгалын ирээдүйн их ялалтыг талархан дэмжиж, хэрэгцээ гарсан цагт тусламж үзүүлэхэд бэлэн байгаагаа тухай бүрд илэрхийлж байлаа. БНМАУ нь 1930-аад оны эхнээс Японы түрэмгийлэгчдийн өдөөн хатгалгыг бут цохиж, алс дорнодод энх тайвныг бэхжүүлэхийн төлөө идэвхтэй тэмцэж байсан явдал Японы империалистуудыг эсэргүүцсэн Хятадын ард түмний тэмцлийг хөнгөвчилжээ. 1945 онд Японы империалистуудыг Хятадын нутгаас хөөж гаргахад манай ард түмэн зохих хувь нэмрээ оруулж Хятадын хувьсгалын ялалтад дөхөм үзүүлсэн билээ.

	Хятадын ардын хувьсгал ялж БНХАУ байгуулагдахад БНМАУ-ын засгийн газар ах дүүгийн ёсны халуун баяр хүргэж түүний халдашгүй бүрэн эрх, тусгаар тогтносон байдлыг гүнээ хүндэтгэн Гоминданы засгийн газартай дипломат харилцаагаа тасалж БНХАУ-ыг зөвшөөрөн хүлээж дипломат харилцаа тогтоосон184.

	Ингэж Монгол, Хятадын урт удаан хугацааны ээдрээтэй харилцааны түүхэнд цоо шинэ үе эхэлсэн бөгөөд эрх чөлөө, тусгаар тогтнол, энх тайвныг эрхэмлэгч Монголын ард түмэн, БНМАУ-ын засгийн газар дөрвөн мянга гаруй километрээр хил залгасан эртний хөрш Хятад оронд хувьсгал ялж ардчилсан засаг төр тогтоосонд гүнээ талархан ЗХУ, социалист бусад орны хамтаар бүхий л ололт амжилтыг нь дэмжсэн юм.

	БНМАУ тулгар байгуулагдсан БНХАУ-тай харилцахдаа Октябрийн хувьсгалын дараа эн түрүүнд үүсэн бэхэжсэн Монгол, зөвлөлтийн ард түмний хоорондын шинэ маягийн харилцааны зарчмыг баримталсан юм. Энэхүү зарчим бол пролетарийн интернационализмын шаардлагыг хатуу сахиж, жинхэнэ эрх тэгш, тусгаар тогтнолыг хүндэтгэн харилцан ашигтай, нөхөрсгөөр харилцан туслалцах, үндэсний явцуу байдал хийгээд их гүрний дээрэнгүй үзлийн илрэлийг гаргахгүй, империализмын эсрэг энх тайван, социализмын төлөө тэмцэлд нэгдэл нягтралтай байх явдал юм.

	БНХАУ байгуулагдаж социалист хамтын нөхөрлөлийн ариун гэр бүлд багтан шинэ маягийн харилцаа тогтоосон нь Монгол, Хятадын ард түмний эрх ашгаар барахгүй нийт социализмын үйл хэрэгт Ази болон даян дэлхийн энх тайвны үйл хэрэгт яв цав нийцэж байлаа.

	Тус хоёр улсын хооронд эрх тэгш найрамдалт харилцаа тогтсон тэр цагаас хойш 20 гаруй жил өнгөрч байна. Энэ нь хугацааны хувьд хэдийгээр урт биш мэт боловч, хоёр улсын хоорондын харилцаанд гарсан бүх талын түүхэн үйл явдлаас авч үзвэл үнэн хэрэг дээрээ нэгэн бүхэл бүтэн үеийн түүх мэт болжээ.

	БНМАУ, БНХАУ-ын хоорондын харилцааны түүхэн үйл явдлыг ерөнхийд нь 1949—1961 он; 1961-ээс одоо хүртэл гэж хоёр үндсэн шат болгон хувааж болох бөгөөд уг асуудлын явц, агуулга, улс төрийн чиглэл зэргийг бүх талаас нь нарийвчлан судалж үзвэл 1949—53, 1953—1961, 1961—1966, 1966—1969, 1969 оноос хойш гэж хэд хэдэн үе болгож үзэж болно.

	 

	Нэг. 1949—1953 он

	 

	Энэ үед хоёр улсын ард түмний айл хөршийн найрамдалт харилцааны эхлэлт тавигджээ. Тэр тухай «Үнэн» сонинд бичсэн нь: «БНХАУ-ыг тунхаглаж, ардын төв, засгийн газрыг байгуулсан энэ цагаас эхлээд манай хоёр улсын ард түмний хоорондын айл хөршийн сайн харилцаанд шинэ үе нээгдэж байна»185 гэжээ.

	Хоёр улс дипломат харилцаа тогтоосныхоо дараа юуны өмнө харилцан дипломат төлөөлөгчөө солилцох ажлыг хийжээ.

	БНМАУ-аас БНХАУ-д суух бүрэн эрхт элчин сайд Б. Жаргалсайхан 1950 оны 7-р сарын 3-нд Хятад Ард Улсын даргад, БНХАУ-аас БНМАУ-д суух онц бүрэн эрхт элчин сайд Заяат (Зы Я-тай) 1950 оны 7-р сарын 10-нд БНМАУ-ын бага хурлын тэргүүлэгчдийн даргад итгэмжлэх жуух бичгээ барьж тус тусынхаа үүрэгт ажилд орсноос эхлэн хоёр улсын хооронд албан ёсны улс төрийн харилцаа бодитойгоор тогтжээ.

	1950 оны 7-р сарын 10-нд Мао Зэдун, Лю Шаоци Ху-Дэ, Жоу Эньлай нар БНМАУ-ын элчин сайд Б. Жаргалсайханыг бүх дипломатын хамт хүлээн авч ярилцахдаа тус хоёр улсын ард түмний найрамдлын талаар олон дахин хөндөн ярьж байжээ. Энэ үеэс эхлэн Хятадын нам, төрийн удирдах хүмүүс хоёр улсын найрамдлыг хөгжүүлэхдээ БНМАУ-ыг юуны өмнө Өвөр Монголтой хамтран ажиллахын чухлыг ихэд дурсан ярьдаг байв. Энэ нь Хятадын удирдагчдаас БНМАУ-ын талаар явуулсан бодлогын эчнээ оролдлогын нэг хэлбэр байсан болох нь хожим мэдэгдсэн билээ.

	1950 оны үеэс тус хоёр улс нь гадаадын тагнуул төлөөлөгчид болон зэвсэгт дээрэмчдийг хамтын хүчээр устгах талаар харилцан зөвлөлдөж хамтран ажиллаж байжээ. Хоёр улсын хил хязгаараар үргэлж үймээн самуун дэгдээж байсан Османы 400 гаруй зэвсэгт дээрэмчдийг хүч хамтран устгажээ.

	1950 онд хоёр улсын банк, шуудан холбоо, 1951 онд худалдааны зэрэг байгууллагын хооронд гэрээ хэлэлцээр байгуулагдаж, энэ хугацаанд олон нийтийн төлөөлөгч, мэргэжилтэн, багш, оюутан солилцох зэрэг ажлыг хийж эхэлжээ.

	Эдгээр эхлэлтийг цаашид бэхжүүлэх, БНМАУ, БНХАУ-ын хооронд эдийн засаг, соёлын харилцаа тогтоосон анхны албан ёсны баримт бичиг нь Монгол, Хятадын эдийн засаг, соёлын талаар хамтран ажиллах хэлэлцээр186 болно. Энэ хэлэлцээрийн заалтыг үндэслэн хоёр улсын зохих албан газрын хооронд худалдаа, соёл гэгээрлийн зэрэг хэлэлцээр байгуулагджээ. Зөвхөн 1953 онд шуудан харилцааны талаар хамтран ажиллах, худалдааны бус зээллэгийн хэлэлцээр зэрэг хэд хэдэн хэлэлцээрт гарын үсэг зуржээ.

	БНМАУ чухамхүү эл зарчмаар БНХАУ-тай эдийн засаг, гэгээрэл, шинжлэх ухаан, урлаг, утга зохиол, эрүүлийг хамгаалах, хэвлэл зэрэг олон талыг хамарсан хамтын ажиллагааг өрнүүлж эхэлсэн юм.

	1952 оноос эхлэн Монгол, Хятадын ард түмний найрамдлын арав хоногийн ажлыг манай оронд зохион явуулж, Улаанбаатарт БНХАУ-ын аж үйлдвэрийн үзэсгэлэнг нээж ажиллуулсан нь тулгар байгуулагдсан БНХАУ-ыг Монголын ард түмэнд сурталчлахад чухал үүрэг гүйцэтгэжээ.

	Хятадын ард түмний хувьсгалт тэмцлийг харуулсан жүжиг, киноны шилдэг бүтээлүүдийг манай орны театруудын тайз дэлгэцнээ тавьж, уран зохиолын ном орчуулан хэвлэх ажлыг хийж байжээ.

	Улс ардын аж ахуйгаа сэргээн босгож байсан 1951 онд БНХАУ-ын засгийн газрын хүсэлтээр манай улс 15 мянган агт морьдыг Хятадад нийлүүлсэн байна. Мөн дараа нь Хятадын хөдөө аж ахуйд зориулан бас 15 мянган морьдыг нийлүүлсэн юм. Энэ тухай Хятадын элчин сайд Се Фушэн хэлсэн нь: «Монголын ард түмэн манай улсад 15 мянган адуу бэлэглэсэн нь манай хөдөө аж ахуйн үсрэнгүй давшилтад асар сайхан тус дэмжлэг боллоо»187 гэжээ.

	БНМАУ-ын засгийн газар БНХАУ-ын хууль ёсны эрхийг олон улсын хэмжээнд сурталчилж, Тайванийн асуудлаар БНХАУ-ын засгийн газрын бодлогыг цаг ямагт дэмжиж байсан билээ.

	Хятадын тал ч гэсэн тэр үед БНМАУ-ын социалист бүтээн байгуулалтын ололт амжилтыг зөвөөр үнэлэн, сурталчлан бичих ажлыг хийж эхэлсэн байна188. Мөн Монгол-зөвлөлтийн ард түмний бат зузаан найрамдлын түүхэн ач холбогдлыг ч хүртэл Хятадын хэвлэл эхэн үедээ зөвөөр үнэлэн бичдэг байлаа. Жишээлбэл, тэр үеийн Хятадын хэвлэлд «Монголын ард түмний ололт амжилт нь зөвлөлтийн байнгын, сэтгэл харамгүй ах дүүгийн тусламжтай салшгүй холбоотой. Энэ ололт амжилт нь дарлагдсан ард түмний чөлөөлөх тэмцлийг зоригжуулж байна»189 гэх мэтээр бичиж байжээ. Энэ нь нэг талаар Монголын бодит байдлыг үнэн зөвөөр ойлгосны гэрч мэт байсан хэдий боловч, нөгөө талаар Монголыг найр тавин биедээ татах хэмээсэн Маогийн бүлгийн эчнээ бодлогын эхлэл цухалзаж байсан нь тэр ажээ.

	 

	Хоёр. 1953—1961 он

	 

	Нөхөр Ю. Цэдэнбал тэргүүтэй БНМАУ-ын засгийн газрын төлөөлөгчид БНХАУ-д зочилж Монгол, Хятадын эдийн засаг, соёлын хамтын ажиллагааны хэлэлцээрт гарын үсэг зурснаас хойш тус хоёр улсын харилцаа улам бүрий өргөжин хөгжиж байсан байна.

	Энэ үед БНМАУ, БНХАУ-ын хооронд худалдаа, эдийн засгийн харилцаа нэлээд хөгжив. БНМАУ ба БНХАУ-ын хооронд 1951 оноос эхлэн худалдааны харилцаатай болж анхны жилд шинэ рублийн ханшинд оруулснаар 1 сая орчим рублийн гүйлгээгээр эхэлжээ. Үүнээс хойш манай улсаас Хятадтай хийх худалдааны хэмжээ жилээс жилд өсөж, 1961 онд тус хоёр орны хооронд харилцан солилцох барааны нэр төрөл, хэмжээ нэмэгдэж гадаад-худалдааны нийт гүйлгээ 1951 оныхоос 24 дахин өсжээ. 1951—1961 оны хоорондох монгол, Хятадын худалдааны байдлыг хоёр талын нийт гүйлгээний дүнгээр авч үзвэл: 

	1952 онд 0,5 сая, 

	1953 онд 1,7 сая 

	1954 онд 2,4 сая, 

	1955 онд 3,6 сая, 

	1956 онд 9,5 сая, 

	1957 онд 14,3 сая, 

	1958 онд 16,6 сая, 

	1959 онд 20,5 сая, 

	1960 онд 22,9 сая, 

	1961 онд 24,6 сая (шинэ рублийн ханшаар) болжээ. Чухам ингэж. 1961 он хүртэл тус хоёр орны хоорондын худалдааны харилцаа нь үндсэндээ хэвийн байдалд явагдаж байжээ.

	Зөвлөлт Холбоот Улсын хүч хөрөнгийн тусламжтайгаар БНМАУ-ын нутагт 1000 гаруй километр урт төмөр зам тавьсан явдал манай улсаас гадаад орнуудтай харилцах зам харилцаанд болон улс ардын аж ахуй, соёлыг хөгжүүлэх хэрэгт асар их ач холбогдолтой болсон билээ.

	Энэ тухай Ю. Цэдэнбалын өгүүлсэн нь: «Зөвлөлт Холбоот Улсын хүчээр барьж байгуулагдсан төмөр зам нь БНМАУ-д онцгой их ач холбогдолтой. Шинэ төмөр замын шугам нь БНМАУ-д үзүүлэх тусламжаа өдөр ирэх тутам нэмэгдүүлж байгаа манай агуу их хоёр хөрш ЗХУ ба БНХАУ-тай манай орны нөхөрсөг харилцаа, эдийн засаг, соёлын холбоог цааш хөгжүүлэхэд сайхан бололцоо буй болгож байна»190 хэмээжээ.

	ЗХУ—БНМАУ—БНХАУ-ын хооронд төмөр замын шууд харилцаа нээсэн тухай ёслолыг Улаанбаатарт 1955 оны 12-р сарын 31-ний өдөр хийсэн юм. Дараа нь Бээжинд хийсэн ёслолд БНМАУ-ын засгийн газрын төлөөлөгчид очиж оролцсон бөгөөд 1956 оны 1-р сарын 5-ны өдөр БНХАУ-ын Төрийн Зөвлөлийн ерөнхий сайд Жоу Эньлай зөвлөлт, Монголын төлөөлөгчдийг хүлээн авч уулзахдаа гурван улсыг холбосон төмөр замын ач холбогдлыг өндрөөр үнэлж байсан билээ.

	1956 оны 1-р сарын 1-нээс эхлэн Москва, Улаанбаатар, Бээжингийн хооронд суудлын ба ачааны галт тэрэг тасралтгүй явж 1960 он хүртэл манай улсын төмөр замын транзитын орлого тасралтгүй нэмэгдсээр байв. Үүнд: 

	1956 онд 3 сая, 

	1957 онд 6,1 сая, 

	1958 онд 11,2 сая, 

	1959 онд 17,2 сая, 

	1960 онд 18,3 сая рубль (шинэ ханшаар) болж жилээс жилд нэмэгдэж байлаа.

	1956—1960 онд Монгол, Хятадын засгийн газруудын хооронд байгуулсан хэлэлцээр ёсоор БНХАУ-аас манай улсад 160 сая рублийн буцалтгүй тусламж үзүүлж, 300 сая рублийн урт хугацаат зээллэг олгох болсон юм. Буцалтгүй тусламжийн 160 сая рублийн хөрөнгөөр барих барилгуудаас 40 гаруй сая рублийн барилгыг хугацаанаас нь өмнө барьж ашиглалтад оруулжээ. Энэ баримт нь Монгол, Хятадын гэрээ хэлэлцээр харилцан ашигтайгаар цаг хугацаандаа биелэгдэж болохыг харуулжээ.

	Хоёр улсын засгийн газрын 1952 онд байгуулсан эдийн засаг, соёлын талаар хамтран ажиллах хэлэлцээр болон 1956, 1958 онуудад байгуулсан Бүгд Найрамдах Хятад Ард Улсаас БНМАУ-д буцалтгүй тусламж үзүүлэх, удаан хугацааны зээллэг олгох тухай хэлэлцээрүүд нь хоёр улсын ард түмний найрамдал, харилцан туслалцах харилцааг цаашид бэхжүүлэх, эдийн засаг соёлын хөгжилтийг өрнүүлэхэд чухал ач холбогдолтой зүйл болох ёстой байсан юм191.

	1955 оны хэлэлцээрийн үндсэн дээр мөн оноос эхлэн БНХАУ-аас 70 гаруй төрлийн мэргэжлийн 8000 гаруй ажилчныг 3 жилийн хугацаагаар БНМАУ-д ирүүлж төв хөдөөгийн 300 шахам барилга байгууламж дээр ажиллуулжээ. 1958—1960 оны хооронд 2000 гаруй Хятад ажилчид дахин шинээр нэмж ирсэн бөгөөд 1955 онд ирсэн бүх ажилчдын 76% нь БНМАУ-д дахин 3 жил ажиллах санал илэрхийлсэн юм.

	Хятад ажилчдын соёл, аж амьдралыг Манай засгийн газар онцгой анхаарч тэднийг юуны өмнө үндэсний хүн эмнэлэг, сургууль уран сайхнаар нь хангаж байлаа. Гэрээ хэлэлцээрээс гадуур саалийн үнээ, ажлын мал, тариа ногооны газар эзэмшиж, гахай, тахиатай болох, хувийн орон сууц барихад нь хөрөнгө, материалын тусламж үзүүлэх, орон байр, гэрэл түлшний үнэ төлбөрийг хөнгөтгөх, татвараас чөлөөлөх зэрэг арга хэмжээ авчээ.

	Хятад ажилчид гэр бүлээ авчрахад нь хувь тогтоохгүйгээр хүссэн бүгдийг гэр бүлтэй нь ирүүлж байжээ192. Хятад ажилчид хугацаа дуусаад буцахдаа бараг хүн бүр оёдлын машин, унадаг дугуй, бугуйн цаг, радио хүлээн авагчтай болж буцаж байсан ба түүнийг нь манай засгийн газар гаалийн ямар ч татваргүй гаргаж байлаа. Энэ бүхэн бол Хятадын ард түмний тус дэмжлэгийг Монголын ард түмэн, БНМАУ-ын засгийн газар, өндрөөр үнэлж, бүх талын бололцоо олгож, хүндэтгэл үзүүлж байсны тод илрэл мөн193.

	БНМАУ-ын засгийн газар идэвхтэй ажилласан Хятад ажилчдын зүтгэлийг өндрөөр үнэлж олон зуун хүнийг засгийн дээд шагналаар шагнажээ.

	Монголын ард түмэн дан ганц авахаа мэдээд өгөхөө мартдаг байсангүй. БНМАУ-ын зүгээс гэрээний үүргээр буюу тусламжийн журмаар БНХАУ-д Мал, мах, эд барааны зүйл нийлүүлэн чин сэтгэлийн үүднээс чадал чинээний хирээр тусалж байсныг Хятадын ард түмэн андахгүй биз ээ. Хятадад ган гачигт нэрвэгдсэн жил бид 20 мянгаад адуу, арваад мянган тонн будаа үнэ төлбөргүй өгч байсан. Хятадын коммуны тариачид манай агт морьдыг тракторын үүрэг гүйцэтгэж байна гэж өндөр үнэлдэг байв. Монголын ард түмэн шилдэг сайн агт морьдоо Хятадын батлан хамгаалах хэрэгт зориулж худалдааны журмаар удаа дараа нийлүүлж байсан. Ийм байдлаар тус хоёр улсын хооронд худалдаа, эдийн засгийн харилцаа өргөжин хөгжиж байв.

	Тухайн үед хоёр улсын нам, төрийн удирдах хүмүүс харилцан хэд хэдэн удаа нөхөрсөг айлчлалт хийсэн нь тус хоёр улсын харилцааг өргөтгөн хөгжүүлэхэд тус дөхөм болсоор байв.

	1954 онд БНХАУ байгуулагдсаны 5 жилийн ойн баяраар ардын их хурлын тэргүүлэгчдийн дарга Ж. Самбуу тэргүүтэй БНМАУ-ын нам, засгийн төлөөлөгчид Хятадад зочилсон явдал Монгол, Хятадын ард түмний найрамдалт харилцааг хөгжүүлэн бэхжүүлэхэд чухал хувь нэмэр болжээ. Манай нам, засгийн төлөөлөгчид зочилж байсан яг тэр үед хэдийгээр Мао Зэдун Монголын тусгаар тогтнолд өнгөлзсөн үг яриа гаргасан боловч МАХН, БНМАУ-ын засгийн газар нь хоёр улсын ард түмний найрамдал, социалист орнуудын эв нэгдлийг бодож асуудлыг хурцатгаагүй билээ. 1956 онд БНХАУ-ын ардын их хурлын байнгын хорооны дарга Жу Дэ тэргүүтэй төлөөлөгчид БНМАУ-д зочилсноос эхлэн 1960 он хүртэл Хятадын нам, төрийн удирдах хүмүүс Улаанхүү, Ли Сяннянь, Пэн Дэхуай, Ли Зычэн нар тэргүүтэй төлөөлөгчид манай улсад зочилж Монголын ард түмний социалист бүтээн байгуулалтын ололт амжилттай танилцсан юм.

	1959 онд БНХАУ-ын 10 жилийн ойн баяраар МАХН-ын Төв Хорооны 1-р нарийн бичгийн дарга, БНМАУ-ын Сайд нарын Зөвлөлийн дарга Ю. Цэдэнбал тэргүүтэй БНМАУ-ын нам, засгийн төлөөлөгчид Хятадад зочилсон нь хоёр нам, хоёр улсын харилцааг өргөжүүлэхэд чухал ач холбогдолтой болох ёстой байлаа. Ю. Цэдэнбал, Хятадад байх хугацаандаа Хятадын нам, төрийн удирдах хүмүүстэй уулзаж тус хоёр нам, улсын харилцааг өргөжүүлэн хөгжүүлэхийн ач холбогдлыг дурдан ярьж байснаас гадна коммунист хөдөлгөөн, социалист орнуудын нэгдэл нягтралыг бэхжүүлэхийн чухлыг заан тэмдэглэж байжээ. Мөн Хятадын нам, засгийн төлөөлөгчдийг БНМАУ-д зочлохыг урьсан билээ. 1960 онд БНХАУ-ын төрийн зөвлөлийн ерөнхий сайд Жоу Эньлай манай улсад төрийн айлчлалт хийж, БНМАУ, БНХАУ-ын хоорондын найрамдал, харилцан туслалцах тухай гэрээнд гарын үсэг зурж, хамтарсан мэдэгдэл гаргасан юм. Хамтарсан мэдэгдэлд: «Тус хоёр улсын хоорондын ах дүүгийн найрамдал бүх талын хамтын ажиллагааг цаашид хөгжүүлэх, аугаа их ЗХУ тэргүүтэй социалист лагерийн улс түмний бат зузаан нэгдэл нягтралыг бэхжүүлэх, дэлхийн энх тайван, улс түмний аюулгүй байдлыг сахин хамгаалахад цаашдаа бүх чармайлтаа тавих зориг шийдвэр төгс байгаагаа хоёр тал илэрхийлэв»194 гэж заажээ. 1959 оноос эхлэн БНХАУ-д их гүрний үндсэрхэх дээрэнгүй үзэл ихээхэн даамжрах тийшээ хандсан юм.

	1960 оны 4-р сард В. И. Лениний мэндэлсний 90 жилийн ойгоор Хятадын Коммунист намын удирдагчид «Ленинизм мандтугай» хэмээх өгүүлэл нийтэлж, ах дүү коммунист намуудыг «ревизионист» «ленинизмээс ухарсан» гэх мэтээр дайран давшилж коммунист хөдөлгөөнд шууд хагарал гаргахаар оролдолхийлж, өөрийн чиг шугамыг дэмжих хань хамсаатан эрж эхэлсэн юм.

	МАХН, Хятадын удирдагчдын энэхүү бодлогыг маш нарийн ойлгож байсан бөгөөд, гэвч уг асуудалд болгоомжтой хандаж, Хятадын коммунист намын удирдагчдын алдаатай бодлогыг цааш даамжруулахгүйгээр засан залруулахад зохих хувь нэмрээ оруулахын төлөө тэмцэн ажиллаж байв. Тийм ч учраас Жоу Эньлай тэргүүтэй Хятадын нам, төрийн төлөөлөгчдийг хүлээн авч зочилсноос гадна манай нам өөрийн зарчимч бодлогыг Хятадын талд илэрхийлэн тавьсан юм. Жоу Эньлай БНМАУ-д зочлох хугацаандаа манайд ажлын хүч, эдийн засгийн тусламжийг үргэлжлүүлэн үзүүлэх хүсэл илэрхийлж, нэлээд уян хатан байдалтай байсан юм. Энэ нь ч ойлгомжтой байлаа.

	Ер нь Хятадын удирдагчид БНМАУ-ыг биедээ татах зорилгоор 1960 он хүртэл манай улсыг их л магтан ярьж, сайхан үгээр цатгахыг оролдсоор байсан юм. Жишээлбэл, 1955 оны 7-р сарын 11-нд Бээжинд хийсэн Монгол Ардын Хувьсгалын 34 жилийн ойн баярын хүлээн авалт дээр Жоу Эньлай хэлсэн нь: «...Хятад, монголын ард түмэн эртнээс нааш нөхөрлөж ирсэн билээ. 10 жилийн өмнө Монгол ардын хувьсгалт арми нь Зөвлөлт болон Хятадын армийн хамтаар Японы эзлэн түрэмгийлэгчдийг бут цохиход тусалж, дэлхий дахины энх тайвныг хамгаалах үйлсэд үнэт хувь нэмрээ оруулсныг хятадын ард түмэн хэзээ ч мартахгүй...195» гэжээ. Гэтэл 60 оноос хойш иймэрхүү үгээ таг мартсан мэт болж, тийм үгийг ер нь үнэн санаанаасаа ярьж байгаагүй гэдэг нь ойлгогдсон юм.

	БНХАУ-ын зүгээс БНМАУ-ыг Өвөр Монголтой ойртуулж, сайн хөршийн харилцаатай болгох бодлогыг 1958 он хүртэл баримталж ирэв. Бүр 1950 оны 7-р сарын 31-нд БНХАУ-ын дарга агсан Лю Шаоци манай улсын элчин сайд Б. Жаргалсайханыг хүлээн авч уулзахдаа «...Улаанхүүтэй уулзах нь зүйтэй, танай хоёр харилцан туслалцах хэрэгтэй байна. Өвөр монгол нь «гадаад монгол»-оос196 нэлээд тусламж авсан. Эндэхийн монголчууд одоо 1—2 сая хүн амтай, автономит засагтай, соёл эдийн засгийн талаар хөгжиж байгаа боловч аж байдал нь хүнд байна...197» гэж байжээ.

	БНМАУ-ын засгийн газар нь Тэр үед Өвөр Монголтой ойртуулах гэсэн хятадын талын эл бодлогыг жинхэнэ Марксист-ленинист сургаалын үүднээс үндэслэн тавигдсан интернационалч бодлого хэмээн үзэж, ах дүү өвөр монголын ард түмэнтэй харилцах харилцааг зүй ёсоор хөгжүүлэхийг чухалчилсан билээ. Тэр үед Өвөр Монголын дээд сургуульд БНМАУ-аас зоотехникч, малын эмч, монгол хэл бичгийн багш, монгол үндэсний бүжгийн багш нар уригдан очиж ажиллаж байв. Мөн 1959 онд Өвөр Монголын өөртөө засах орны 40 гаруй жүжигчид манай улсад ирж тогложээ. Өвөр монголд БНМАУ-ын ном хэвлэл орчуулж хэвлэх, ший жүжиг тоглох ажлыг өргөнөөр хийж байлаа. Монгол иргэдийн нааш цааш харилцан явалцах нь их болж, ган зудтай цагт бэлчээр нутгаа хүртэл харилцан солилцож эзэмшин байв. 1967 онд Хөх хотод БНМАУ-ын ерөнхий консулын газрыг байгуулжээ.

	БНХАУ-ын засгийн газрын урилгаар Өвөр Монголын өөртөө засах орны 10 жилийн ойн баярт оролцохоор БНМАУ-ын засгийн газрын төлөөлөгчид Өвөр Монголд зочилжээ. Энэ бүхэн нь БНМАУ, Өвөр Монголын өөртөө засах орны харилцааг улам бүр өргөжүүлэн хөгжүүлж байлаа. Гэтэл 1958 оноос эхлэн уг байдал эрс өөр болж, Өвөр Монголыг БНМАУ-аас хөндийрүүлэх тэдгээрийн хоорондын харилцааг таслан хаах ажлыг хийж эхэлснээс үзвэл БНМАУ-ыг Өвөр Монголоор дамжуулан өөртөө татах хэмээсэн Маогийн бүлгийн бодлого бүтэхгүй болохоор уул бодлогоо өөрчилж эхэлсэн болох нь илэрхий.

	Энэ үед Хятадын зүгээс БНМАУ-д улс төр, эдийн засгийн даралт шахалт илэрхийгээр үзүүлж эхэлсэн. Мөн БНМАУ-ын тусгаар тогтнолд шууд өнгөлзөх бодлогоо ичгүүр сонжуургүй явуулсан юм. Өөрөөр хэлбэл энэ нь олон улсын талбар дээр социалист улсуудын эсрэг чиглүүлэн явуулж агсан Бээжингийн балмад бодлогын бүрдэл хэсэг болох Монголын эсрэг бодлого байсан юм.

	Мао Зэдун БНМАУ-ын бүрэн эрхт тусгаар тогтнолд өнгөлзөх бодлогыг ХКН-ын эрхийг авсан үеэс эхлэн явуулжээ. Мао Зэдун 1936 онд америкийн сурвалжлагч Эдгар Сноутай ярилцахдаа: Хятадад ардын хувьсгал ялахын хамт БНМАУ хятадын хэсэг «шууд болох юм198» гэж байсан билээ.

	Гэвч тэр үедээ БНМАУ-ын интернационалист гадаад бодлогын гол зорилтын нэг нь хятадын ард түмний үндэсний эрх чөлөөний хувьсгалт хөдөлгөөнийг дэмжихэд оршиж байсан учир тухайн үеийн хүнд нөхцөлд уул асуудлыг сөхөн тавиагүй юм.

	Хөрөнгөтөн-газрын эздийн Хятадын Дундад Иргэн Улс 1912 онд байгуулагдсаны дараа Хятадын эзлэн түрэмгийлэгчид Монголын тусгаар тогтнолын хувь заяаг урьд адил ар хударгаар нь шийдэж, Монголыг хятадын харьяанд оруулах гэж удаа дараа оролдож ирснийг социализмын үед Мао Зэдун ийнхүү уламжлан сэргээх гэж оролдсон байна. Тэгэхдээ Мао Зэдун Манжийн колоничлогчдын дарлалд монгол, хятадын ард түмэн 200 гаруй жил нухлагдан дарлагдаж байсан түүхийг бас гуйвуулж ашиглах санаатай ажээ. Тэр үеийн үнэн түүхийг яривал 1911 онд монголчууд Манжийн 200 гаруй жилийн ноёрхлыг түлхэн унагаж, Богд Хаант Монгол Улсыг байгуулаад улс төрийнхөө тусгаар тогтнолыг сэргээжээ. Мөн 1911 оны эцсээр хятадын хөрөнгөтний хувьсгалын үр дүнд манжийн колоничлолын дэглэм Хятадад нурж Бүгд Найрамдах Дундад Иргэн Улс тогтсон юм. Ийнхүү Манжид эзлэгдсэн монгол, хятад хоёр угсаатан 1911—1912 онд Манжийн ноёрхлыг түлхэн унагаж тус тусдаа төр улсаа сэргээн байгуулж зүй ёсоор тусгаар тогтносон хоёр улс болон тогтносон билээ.

	1954 онд ЗХУ-ын нам-засгийн төлөөлөгчид БНХАУ-д айлчилж хэлэлцээ хийж байхад Маогийнхан БНМАУ-ыг Хятадад нэгтгэх гэсэн аль хэдийний санаархлаа ичгүүр сонжуургүй илээр илэрхийлэн «хэлэлцэн тохиролцохыг» санал болгосон байна. Тэгэхэд ЗХУ-ын нам-засгийн төлөөлөгчид, «Монголын ард түмний хувь заяаг Бээжин буюу Москвад бус харин Улаанбаатарт шийдвэрлэх ёстой бөгөөд Монголын төр улсын тухай асуудлыг гагцхүү тус орны хөдөлмөрчдөөс өөр хэн ч шийдвэрлэж чадахгүй199» гэдгийг Хятадын удирдагчдад мэдэгдээд энэ асуудлыг хэлэлцэхээс татгалзсан байна.

	Тэр тухай «Правда» сонинд бичсэн нь: «Бүгд Найрамдах Монгол Ард Улс дөч гаруй жил бүрэн эрхт социалист улс болон тогтнож байгаа бөгөөд тусгаар тогтносон улс орны бүхий л эрхийг эдэлж байгаа нь хэн бүхэнд илэрхий: Мао Зэдун тийм илэрхий солиорсон тэнэг мэдэгдэл яагаад хийх хэрэгтэй болов оо гэвэл ЗСБНХУ болон социализмын бусад оронтой найрамдалт харилцаатай тусгаар тогтносон Монгол улс оршин тогтнож байгаа нь тэдний санаанд нийцэхгүйд хамаг учир оршиж байна200» гэжээ. 1961 оноос Хятадын тал БНМАУ-ын хил хязгаараар хилийн маргаан үүсгэж, зарим үед үймээн дэгдээж, газар нутаг булаалдах явдал ихэд гаргадаг болсон. Иймээс БНМАУ нь Хятадтай хилийн хэлэлцээр хийж гэрээ байгуулах нь зүйтэй гэж үзэн 1962 онд хилийн гэрээ байгуулж, тус хоёр улсын засгийн газрын тэргүүн нар гарын үсэг зурснаар монгол, хятадын хилийн асуудал шийдвэрлэгдсэн билээ201. Хоёр улсын хилийн асуудлыг шийдвэрлэсэн явдал тус хоёр орны ард түмний эрх ашигт нийцсэн зүйл болсон бөгөөд тухайн үед манай улс Хятадын талд түүхэн хилийн асуудлыг сөхөн тавихыг хүсээгүй юм.

	Гэтэл Маогийн бүлгийнхэн хоёр улсын хооронд хилийн гэрээ албан ёсоор байгуулсны дараа ч гэсэн БНМАУ-ын тусгаар тогтнолд өнгөлзөх бодлогоо аанай үргэлжлүүлж, түүхэн хилийн асуудлыг үе үе сөхсөөр ирэв.

	Жишээлбэл; Мао Зэдун 1964 оны 7-р сарын 10-нд японы социалистуудтай, мөн онд ХКН-ын Төв Хорооны улс төрийн товчооны гишүүн агсан Пэн Жэн Польшийн төлөөлөгчидтэй тус тус ярилцахдаа, БНМАУ-ыг хятадын хэсэг гэсэн санааг илэрхийлэн Монгол, Зөвлөлтийн хооронд яс хаяхын хамт зэргэлдээ оршиж буй социалист бусад орнуудын газар нутагт өнгөлзөн хомхойрч байгаагаа дахин илчилсэн билээ. Энэ тухай МОНЦАМЭ тусгай мэдэгдэл гаргаж эсэргүүцэл илэрхийлсэн юм202.

	Хятадын удирдагчдаас БНМАУ-ын төрийн тусгаар тогтнолд ийнхүү өнгөлзөж монгол, зөвлөлтийн ард түмний ган бат найрамдлыг салган хөндийрүүлэх гэсэн ажил явууллагыг манай орны хөдөлмөрчид тухай бүрд маш зэвүүцэж байсан байна.

	Түүнээс хойш нэг жил гаруйн дараа, 1965 онд БНХАУ-ын Төрийн Зөвлөлийн орлогч дарга Чэнь И гадаадын сонин сурвалжлагчаас БНМАУ-ын тухай асуусан асуултад хариулахдаа: «Хувьсгалын үр дүнд БНМАУ өөрийн тусгаар тогтнолыг 1924 онд тунхагласан юм» гэсний дотор бас л Маогийн бүлгийнхний зүгээс БНМАУ-ын тусгаар тогтнолын талаар баримталсан далд хорон санааны сэжүүр амьсгал цухалзжээ. Монголын ард түмэн чухамхүү 1921 оны ардын хувьсгалын ялалтаар үндэсний тусгаар тогтнолоо байлдан олж тэр даруй гадаад улсуудад зарлан тунхагласан нь хэн бүхэнд илэрхий билээ.

	БНХАУ-ын удирдагчид БНМАУ-ын нутаг дэвсгэрийн бүрэн бүтэн байдлыг хүндэтгэх тухай удаа дараа албан ёсоор зарлаж байсан боловч БНМАУ-ын газрын зургийг зурахдаа ихээхэн хэмжээний газрыг өөрийн хилд тастан оруулдаг байснаар барахгүй зарим сурах бичигт БНМАУ-ыг бүхлээр нь хятадын хэсэг болгон зурсан явдал үзэгдэж билээ203.

	Иймд тэд өнгөн дээрээ БНМАУ-ын тусгаар тогтнолыг гүнээ хүндэтгэх дүр үзүүлж байвч, хэрэг дээрээ Чан Кайши тэргүүтэй гоминданы бүлэгтэй дуу хоолойгоо яв цав нийлүүлж байдаг нь илэрхий байна.

	Чан Кайшигийн бүлэг дэлхийн II дайны дараахан БНМАУ-ын тусгаар тогтнолыг албан ёсоор хүлээн зөвшөөрсөн атал, манай улсыг НҮБ-д гишүүнээр элсэн ороход хятадын хэсэг гэж олон жил саад хориг тавьсаар байлаа. Мао Зэдуны бүлэг ч бас олон улсын тайзан дээр БНМАУ-ын бэхжих явдлыг эсэргүүцэж байгаа нь бүр 1950-иад оны үеэс илэрсэн юм. Жишээ нь: 1957 онд Каирт болсон Ази, Африкийн ард түмний эв санааны нэгдлийн анхдугаар хурлаас манай улсыг Нэгдсэн Үндэстний Байгууллагад элсэн орох асуудлыг дэмжих тогтоол гаргахад хятадын төлөөлөгчид саад хийж байсан204 байна.

	БНМАУ үнэн бодитой оршин тогтнож түүний олон улсын дунд эзлэх байр суурь нь хэн бүхэнд илэрхий учир НҮБ-ын гишүүн орнуудын олонхын саналаар 1961 онд НҮБ-ын гишүүн болоход, Чан Кайшигийн төлөөлөгч хурал хаян гарч байв. Ингэж манай улс, олон улсын нэр хүндтэй байгууллагад хууль ёсныхоо эрхийг эдлэх болсонд БНХАУ-аас бусад бүх социалист орон чин сэтгэлийн баяр хүргэсэн билээ.

	Маогийн бүлэг БНМАУ-ын бүрэн эрх, тусгаар тогтнол, нутаг дэвсгэрт өнгөлзөх эрмэлзэл нь хэрхэвч бүтэх шинжгүйг мэдэхтэйгээ зэрэг монгол-зөвлөлтийн ган бат найрамдлыг муутган гутаах, БНМАУ-д эдийн засгийн талаар даралт хавчилт үзүүлэх, гэрээ хэлэлцээрээр авсан үүргийнхээ ёсоор манайд үзүүлэх тусламжаа өөрсдийн алдаатай бодлого шугамтай холбож, манай оронд элдэв болзол тулгах замд шилжин орсон юм.

	1961 оноос Хятадын тал хоёр улсын хооронд хийх худалдааг аль болохоор хорогдуулахын тулд элдэв өө сэв эрж эхэлсэн юм. Хятадын удирдагчид улс төр, үзэл суртлын талаар явуулж буй хагалан бутаргах алдаатай, дээрэнгүй бодлого худалдаа эдийн засгийн харилцаанд хүртэл шургуулан оруулснаас худалдаа хийж байх үед худалдааны ажил ярихгүй, гаж буруу үзэл суртлын асуудал ярьж улмаар БНМАУ, Октябрийн хувьсгалын гал голомт ЗХУ, бусад социалист орны эсрэг ухуулга хийдэг болжээ. Энэ нь манай улсыг эдийн засгийн талаар хавчих бодлогын эхлэлт байсан бөгөөд маочууд уг бодлогоо юуны өмнө Монгол, Хятадын худалдаа, тээвэр зэрэг чухал салбарт хэрэгжүүлж эхэлжээ. Чухам ийм байдлаас тус хоёр орны худалдаа 1962 оноос эхлэн жилээс жилд эрс хорогдож ирсэн байна. Хоёр улсын худалдааны нийт гүйлгээг шинэ рублийн ханшинд оруулан авч үзвэл; 1952 онд 0,5 сая рубль, 1961 онд 24,6, 1962 онд 17,2, 1963 онд 14,3, 1964 онд 3,9, 1966 онд 2,6, 1967 онд 0,3 сая рубль болж хорогджээ. Тус хоёр улсын худалдаа тийнхүү ихээхэн хэмжээгээр хорогдсон явдал төмөр замын ачаа тээвэрлэлтийн хэмжээ багассантай шууд холбоотой юм.

	Олон улсын гэрээ хэлэлцээрийг чанд биелүүлэх нийтлэг зарчим Маогийн бүлгийн гадаад, дотоод бодлогоо явуулах, тухайлбал их гүрний дээрэнгүй төлөвлөгөөгөө биелүүлэхэд нь саад болсон учир тэд бусад орон, түүний дотор БНМАУ-тай байгуулсан гэрээ хэлэлцээрээс шууд ухарч, тэдгээрийн заалтыг бүдүүлгээр зөрчих явдлыг ердийн хэрэг болгожээ.

	Тэд манай барааг БНАСАУ, БНАВУ болон Япон зэрэг улсуудад Хятадын нутгаар дамжуулан тээвэрлэхэд элдэв саад учруулж тэр орнууд ба манай улсын хоорондын транзит худалдаа, гэрээ хэлэлцээрийн биелэлтийг саатуулж байснаас гадна Улаанбаатарын төмөр замаар тээвэрлэх ачаагаа эрс хорогдуулж манай улсын эдийн засагт ихээхэн хохирол учруулж байна.

	Социалист орнуудын төмөр замын тээвэр нь тэдний хооронд байгуулсан олон этгээдийн хэлэлцээрүүд, тухайлбал, олон улсын төмөр замын ачаа тээвэрлэлтийн тухай хэлэлцээрүүд, транзитын нэгдсэн тарифын тухай болон хоёр талын хэлэлцээрийн үндсэн дээр явагдаж байгаа юм. Эдгээр хэлэлцээрт багтсан орнууд нэг нэгэндээ гуравдагч оронд эдлүүлж буйгаас дутуугүй дотночлох горим эдлүүлэх ёстой билээ. Гэтэл Хятадын тал манай улсын транзит худалдааг саатуулж байгаагаараа зөвхөн дээрх хэлэлцээрүүдийг хөсөрдүүлж буй төдий биш бас далайд гарцгүй орнуудын транзит тээврийн бололцоог аль болохоор хангахыг бүх улст уриалсан НҮБ-ын Ерөнхий Ассамблейн тогтоолыг бүдүүлгээр хөсөрдүүлсэн хэрэг болжээ.

	1960 оноос 1968 он хүртэлх төмөр замын ачаа тээвэрлэлтийн байдлыг орлогоор зэрэгцүүлэн үзүүлбэл: 

	 

	1960 онд: 18,3 сая рубль (шинэ ханшаар)

	1961 онд: 9,9 сая 

	1962 онд: 9,8 сая 

	1963 онд: 4,2 сая 

	1964 онд: 1,5 сая 

	1965 онд: 0,4 сая 

	1966 онд: 1,5 сая 

	1967 онд: 0,7 сая 

	1968 онд: 0,4 сая болжээ.

	 

	1961—1968 оны хоорондох 8 жилийн дотор төмөр замын тээвэр буураагүй нэг хэвийн хэмжээнд явагдаж байсан сан бол манай улсад орох орлогыг жинхэнэ гүйлгээний хэмжээтэй зэрэгцүүлэн тооцоолбол 140 гаруй сая рубль болж байсан нь жинхэнэ байдлаараа 28 сая рубль хүртэл буурч 100 гаруй сая рублиэр бага болж манай гадаад худалдааны гүйлгээг боогдуулсан байна. Хэрэв энэ хөрөнгийг дотоодын жижиглэн худалдаалах барааны үнэд оруулж тооцоолбол хэдэн миллиард төгрөг болох тул манай социалист бүтээн байгуулалтын үйл ажиллагааг мөн тийм хэмжээгээр тасалдуулсан гэхэд хилсдэхгүй юм.

	Маогийн бүлгийн хэлдэг жинхэнэ ах дүү ёсны интернационалч тусламж гэдгийн мөн чанар ямархуу байдгийн нэгэн жишээ үүгээр харагдаж байна.

	Хятад ажилчдын БНМАУ-д ирж барьж ашиглалтад оруулсан үйлдвэрийн барилга ихэнх нь 1—2 жилийн дараа хаагдсан бөгөөд үүний шалтгаан нь тэдгээр барилга байгууламжийн чанар сул, сэлбэг материалгүй зэрэг хятадын талын хариуцлагагүй хандлагаас болж «Маогийн тусламжийн» гууль нь цухуйж эхэлсэн зэрэг явдал болно.

	Сүүлийн үед хятадын тал гүйцээж баривал зохих барилга байгууламжийн үнийг жил бүр нэмсээр ирсэн бөгөөд энэ нь эдийн засгийн талаар хавчих боох гэсэн Маогийн бүлгийн ээлжит бодлогын бас нэг хэлбэр байв. Тэд барилгын хугацааг зохиомлоор хойшлуулснаараа зээлийн хөрөнгөний үргүй зардлыг улам нэмэгдүүлжээ. Түүнчлэн манай улс-ардын аж ахуйд чухал ач холбогдолтой зарим барилга байгууламж барьж өгөхөөс хятадын тал шууд татгалзжээ. Энэ нь хэрэв зээлийн ашиглагдаагүй үлдэгдэл гарвал монголын тал үндсэн хөрөнгөний хэмжээний дотор багтаан шинэ барилга байгууламжийг нэмэн бариулахаар санал тавьж болно гэсэн эдийн засаг техникийн тусламж үзүүлэх тухай 1960 оны хэлэлцээрийн заалтыг аанай л хятадын тал хөсөрдүүлсэн зэрэг бодит шалтгаанаас болж манай улс хятадаас авах 300 сая рублийн хөрөнгөөр барих барилга байгууламжаас хасахад хүрсэн бөгөөд шаардлагатай барилга байгууламжаа ах дүү бусад орны тусламжтайгаар барихад хүрсэн юм. Хятадын тал өөрийн энэ мэт эрээ цээргүй алхмаараа манай улсын улс-ардын аж ахуйн төлөвлөгөөний биелэлтэд ноцтой бэрхшээл учруулсан нь хоёр орны хооронд байгуулсан гэрээ хэлэлцээрүүдийн агуулгад шууд харшилжээ.

	Суугаа орны хууль дүрэм, зан заншлыг хүндэтгэх ёс гадаад аль ч орны иргэдийн үүрэг байдаг. БНМАУ-д оршин суугаа хятадын иргэдийн хувьд гэвэл «хятад ажилчин, ажилтан нар ба тэдний гэр бүлийнхэн Монголд сууж байх хугацаандаа БНМАУ-ын хууль дүрмийг дагаж сахих, монголын ард түмний хэв заншлыг хүндэтгэх үүрэгтэй» гэж хоёр улсын хооронд байгуулсан хэлэлцээрт тусгайлан заасан зүйл ч буй ажээ205. Гэтэл хятад иргэд манай улсын дэвсгэр нутаг дээр 1964 оны дунд үеийг хүртэл 500 шахам удаа өдөөн хатгах үйл ажиллагааг зохиож, гаалийн дүрмийг 360 гаруй удаа, олон нийтийн хэв журмыг 40 шахам удаа тус тус зөрчсөнөөс гадна ямар ч үндэсгүй шалтаг заан олон удаа ажил хаяжээ.

	Засгийн газруудын хоорондох гэрээ хэлэлцээр, олон улсын практик ажиллагааны хэв журмыг бүдүүлгээр зөрчсөн хятад иргэдийн энэхүү болчимгүй авир, цадиггүй явдлын үнэн шалтгааныг мэдсэн манай засгийн газар нэлээд хугацаагаар тэвчээр гаргаж үзсэн юм. Ахуй үйлчилгээ, цалин хөлс аль нэгэн талаараа зохих ёсоор хангагдаж олз орлого сайтай байсан тэд тийнхүү авирлах болсон шалтгаан нь гагцхүү маогийн бүлгийн заавар заалтаар тайлбарлагдах ёстой.

	1958 оны 2-р сарын 21-нд гарын үсэг зурсан монгол, хятадын соёлын хамтын ажиллагааны тухай хэлэлцээр эхний үед бусад хэлэлцээрийн нэгэн адил урагштай биелэгдэж байсан боловч 1961 оноос эхлэн соёлын харилцаа бүхэлдээ буурсаар 1966 онд бүрмөсөн тасарчээ.

	Эдгээр баримт нь харилцан гарын үсэг зурсан хоёр талын гэрээ хэлэлцээрийн заалтыг хятадын тал дангаар буюу нэг талаас зөрчин хөсөрдүүлсээр байсныг харуулж буйн зэрэгцээгээр тийнхүү зөрчиж буй баримт нь орчин үед маогийн бүлгийн дипломатуудын гэрээ хэлэлцээрийн шинэ арга барил юу болсныг харуулж байна.

	Ер нь империализмын үед эзэрхэг түрэмгий гүрнүүд л гэрээ хэлэлцээрийг хоосон цаас мэт үзэх нь ёс мэт байдаг. Маогийн бүлгийн ажиллагаа энэ талаараа империалистуудын арга башраас ялгагдахаа байсныг БНМАУ, БНХАУ-ын хооронд байгуулсан гэрээ хэлэлцээрийн биелэлт гэрчилнэ.

	ХКН-ын удирдагчид өөрийн алдаатай үзэл бодлогыг МАХН-д тулган хүлээлгэх дэлхийн коммунист хөдөлгөөнөөс хөндийрүүлэх, БНМАУ-ыг социалист хамтын нөхөрлөлөөс салгахыг элдвээр оролдож ирсэн юм. Хятадын удирдагчдын олон улсын коммунист хөдөлгөөний ерөнхий чиг шугамд илт харшилсан онцгой бодлого гэгч нь 1960 онд хэлбэршин тогтож, 1962—1963 онд улам даамжирсаар 1963 онд илээр зарлагдан тунхаглагдсан билээ.

	Иймд МАХН олон улсын хөдөлгөөнд хятадын удирдагчдын жанжлах гэсэн үндсэрхэх дээрэнгүй бодлогын уршгаар гарсан зөрөлдөөн, хагарлын талаар өөрийн бодлогыг тодорхойлон, дэс дараатай арга хэмжээ авч ирэв.

	МАХН-ын Төв Хорооны 1-р нарийн бичгийн дарга, БНМАУ-ын Сайд нарын Зөвлөлийн дарга Ю. Цэдэнбал 1962 онд Бээжинд очиж хоёр улсын хилийн хэлэлцээрт гарын үсэг зурах үедээ хятадын удирдагчдын алдаатай бодлогыг нөхөр ёсоор илэн далангүй шүүмжлэн, засахыг зөвлөсөн билээ. 1963 оны 12-р сард МАХН-ын Төв Хорооны 5-р бүгд хурал хуралдаж «Хятадын Коммунист Намын удирдагчдаас дэлхийн коммунист хөдөлгөөнд гаргаж байгаа зөрөлдөөн ба МАХН-ын бодлогын тухай» гэсэн асуудлыг тусгайлан авч хэлэлцээд МАХН нь аугаа их хятадын ард түмэнтэй найрамдал хамтын ажиллагаагаа бэхжүүлэх бодлогоо туйлбартай явуулсаар байгаагаа тэмдэглэсний хамт хятадын удирдагчдын алдаатай бодлогын хор холбогдлыг зарчмын ёсоор тодорхойлсон юм.

	МАХН-ын V бүгд хурлын шийдвэрт тэмдэглэхдээ: Хятадын удирдагчдаас марксизмд харш шугамаа манай намд тулган хүлээлгэх, манай намыг дэлхийн коммунист хөдөлгөөнөөс ба түүний шилдэг манлай ЗХУКН-аас таслах, түүнчлэн манай ард түмнийг аугаа их зөвлөлтийн ард түмэн болон социалист бусад орны ард түмэнтэй мөнхийн холбоо найрамдалтай байх ганц зөв замаас нь гаргах гэсэн үл бүтэх арчаагүй оролдлогыг эрс шийдвэртэй няцаан буруушааж байна гэж мэдэгдэхийн хамт «ХКН-ын удирдагчид дэлхийн коммунист хөдөлгөөнд гаргасан зөрөлдөөний үндэс нь хятадын удирдагчийн догматизм, явцуурал, жижиг хөрөнгөтний зүүн оппортунизм, их гүрний үндсэрхэг дээрэнгүй үзлээс үүссэн байна206» гэж заажээ.

	МАХН-ын Төв Хорооноос 1964 оны 6-р сарын 12-нд ХКН-ын Төв Хороонд илгээсэн захидалдаа207, ХКН-ын удирдагчдаас дэлхийн коммунист хөдөлгөөнд гаргасан зөрөлдөөн, марксизмд харш тэдний ажил явууллага болон манай нам, манай оронд элдвийн шахалт даралт үзүүлэх гэсэн оролдлогыг буруушааж байгаагаа мэдэгдсэний гадна монголын ард түмэн марксизм-ленинизм, пролетарийн интернационализмын бат зарчмын үндсэн дээр хятадын ард түмэнтэй ах дүүгийн найрамдал, хамтын ажиллагааг цаашид байнга бэхжүүлэх хэрэгт үнэнч байсан бөгөөд одоо ч үнэнч хэвээр байгаагаа илэрхийлсэн юм. МАХН энэхүү захидалдаа бүх марксч-ленинч намын адилаар ХКН-ын удирдлагын зүгээс марксизмын эсрэг хандсан адал балмад ажиллагаа бол дэлхийн коммунист хөдөлгөөний эгнээнд гарч буй гол аюул болсныг нөхөрсөг анхааруулаад алдаагаа засаж зөв замд эргэж орохыг уриалсан боловч Хятадын коммунист намын удирдагчид уг захидлыг үтээрхэж хариу өгөөгүйгээр үл барам манай улсын талаар баримталдаг бодлогоо удаа дараа ямар ч халхавчгүйгээр дэлгэн тавих болов.

	МАХН-ын Төв Хорооны захидлыг монголын бүх ард түмэн сайшаан дэмжиж, өөрсдийн сэтгэгдлийг тасралтгүй илэрхийлсээр байсан байна208.

	ЗХУКН, ах дүү коммунист ажилчны намуудаас ХКН-ын удирдагчдаас гаргасан ноцтой алдааны үндэс, түүний хор холбогдлыг илрүүлэн засаж залруулах талаар ихээхэн чармайлт гарган санаа тавьж буйг тэд хүлээн авч коммунист ёсоор алдаа завхарлаа засахын оронд харин ах дүү намуудыг элдвээр гүтгэн дайрсны дотор БНМАУ, МАХН-ыг гүтгэсэн материал сэлтийг 1963 оны 2-р сараас эхлэн албан ёсны хэвлэлүүддээ нийтэлсэн209. ХКН-ын удирдагчид өөрийн алдаатай бодлогыг хамгаалан ах дүү социалист орны нам, түүний дотор МАХН-аас өгсөн удаа дараагийн захидал санамжийг үл хайхран, тэдгээрийн агуулгыг шууд мушгин гуйвуулж байлаа210.

	Ингэж ХКН-ын удирдагчдаас МАХН-ын эсрэг шууд илээр дайралт хийж, албан хэвлэлдээ нийтэлж, радиогоор сурталчилж эхэлсэн юм211.

	Энэ үеэс эхлэн дэлхийн коммунист хөдөлгөөний нэгдэл нягтралын төлөө цуцалтгүй тэмцэхийн хамт коммунист хөдөлгөөнд гарсан зүүн оппортунизмын эсрэг212 нэгэн адил тууштай тэмцэл хийсэн юм. 1964 оны 6-р сарын 18-ны үнэн сонинд МАХН-ын 5-р бүгд хурлын тогтоолыг «ХКН-ын удирдагчдаас дэлхийн коммунист хөдөлгөөнд гаргаж байгаа зөрөлдөөн ба МАХН-ын бодлогын тухай» гэдэг нэртэйгээр нийтэлж, хоёр намын хооронд гарсан зөрөлдөөний учир холбогдлыг тодорхой тайлбарласан байна.

	МАХН-ын Төв Хорооны бүгд хурлын тогтоолыг монголын коммунистууд, нийт ард түмэн халуун дотноор хүлээн авч, намынхаа бодлогыг санал нэгтэй дэмжсэн билээ213.

	МАХН-ын марксч-ленинч бодлого хэзээ ч тууштай байсан бөгөөд пролетарийн интернационализмын ялалтад бүрэн итгэл төгс байв214.

	Манай нам Хятадын Коммунист Намын удирдагчдын алдааг зарчимтай шүүмжлэхийн зэрэгцээгээр, ХКН-тай нэгдэл нягтралтай байхаа цаг ямагт илэрхийлж байсан нь дээрх баримтуудаас маш тодорхой байна.

	1966 онд МАХН ах дүү намуудын хооронд тогтсон уламжлалын дагуу ХКН-ын төлөөлөгчдийг өөрийн намын XV Их хурлын ажиллагаанд оролцохыг урихад, ХКН-ын Төв Хорооноос ирүүлсэн хариу цахилгаан утсанд «Танай нам зөвлөлтийн ревизионистуудын зарц болж байгаа учраас бид оролцохгүй» гэж дурджээ. Чухам ингэж тус хоёр улс, хоёр орны ард түмэн, хоёр намын харилцааг сайжруулахын төлөө тэмцсэн МАХН, БНМАУ-ын засгийн газар, Монголын ард түмний хүчин чармайлт маогийнхны адал балмад бодлогоос болж ямар ч үр дүн өгөхгүй байсаар 1966 оноос эхэлсэн «соёлын хувьсгалын» үед хүрч ирээд нэн их бэрхшээлтэй тулгарсан юм.

	Маогийнхан ийм замаар олон улсын ардчилсан байгууллагыг бутраан сарниулах, социалист орнууд ба коммунист, ажилчны намуудын эсрэг хорлон сүйтгэх үйл ажиллагаагаа нэн идэвхжүүлж, тэдгээрийн дотоод хэрэгт хөндлөнгөөс оролцох зэргээр империализмыг эсэргүүцсэн улс түмний шударга тэмцэл болон олон улсын коммунист хөдөлгөөнд илэрхий аюул учруулж зарим коммунист, ажилчны намын удирдлагын хэсэгт хагарал гаргасан билээ.

	 

	Дөрөв. 1966-1969 он

	 

	Маогийн бүлгийнхний «пролетарийн соёлын их хувьсгал» гэгчийн үед хоёр улсын харилцаа хэвийн байдалтайгаар явагдах ямар ч бололцоогүй болсон юм.

	ХКН-ын 1961 оны 1-р сарын 9-р бүгд хурал, 1962 оны 9-р сарын 10-р бүгд хурлаас «улс ардын аж ахуйн гол үндэс нь хөдөө аж ахуй» хэмээн зарлан тунхагласнаас хойш, хятадын эдийн засаг улам тэнцвэрээ алдаж, энэ талаар хятадын удирдагчдын дотор санал зөрөх тэмцэл маш хурцаджээ. Иймээс «соёлын хувьсгал» гэдэг нь Маогийн бүлгийн дотоод улс төр, эдийн засгийн бодлогын дампуурал, тэдний дотоодын түмэн зөрчлөөс үндэслэн гарсан элдэв эргэлт, нугалаа завхрал байлаа. «Соёлын хувьсгалын» нугалаа завхралын үед Маочууд БНМАУ-ыг хүчээр айлган сүрдүүлэх журмаар эрхэндээ оруулж болно гэж бодсон нь том эндүүрэл болсон билээ. Хуучин Хятадын эзэрхэг төрийн хаад ч гэсэн монголын талаар үе үе ийм бодлого явуулж, тэр нь хэзээний балран унаж байсан түүхтэй билээ. «Соёлын хувьсгалын» үед Маогийнхан БНМАУ-ын эсрэг зүсэн зүйлийн гүтгэлгийг дэгдээж улмаар монгол, зөвлөлтийн ган бат найрамдлыг гутаах гэж байдаг бүх чадлаараа махран оролдсон юм.

	Маогийн улаан хамгаалагчид 1967 оноос эхлэн БНМАУ-аас БНХАУ-д суугаа элчин сайдын яам руу дайрч, эд материалын хохирол учруулснаас гадна дипломат ажилтнуудын биед халдах, ажиллах бололцоог нь алдагдуулах явдал удаа дараа гаргаж, олон улсын харилцааны эрх хэмжээг асар бүдүүлгээр зөрчсөн юм.

	БНМАУ-ын засгийн газраас 1967 оны 8-р сарын 10-нд гаргасан мэдэгдэлдээ: «Монголын эсрэг үйлдэж байгаа эрээ цээргүй өдөөн хатгалга нь монгол хятадын ард түмний найрамдалт харилцааг эвдэн бусниулахад чиглэсэн бөгөөд ЗХУ, социалист бусад орны эсрэг, марксист-ленинист ах дүү намуудын эсрэг Бээжингээс хагарал гаргагч бүлгийн явуулж байгаа гүжир гүтгэлгийн кампани, дайсагнагч үйл ажиллагаатай салшгүй холбоотой юм. Монголын ард түмэн ямар ч заналхийлэл сүрдүүлэгт автахгүй бөгөөд эрх чөлөөт эх орныхоо нэр төр, сүр сүлдэд халдахад хүргүүлэхгүй гэдгийг Бээжингийн өдөөн хатгагчид хатуу ойлговол зохино. Бээжинд суугаа БНМАУ-ын элчин сайдын яамыг дахин дайран өдөөн хатгасан явдлыг БНМАУ-ын засгийн газар эрс шийдвэртэй эсэргүүцэж байтаагаа хятадын засгийн газарт мэдэгдэж байна215» гэж эсэргүүцэл илэрхийлсэн юм.

	Маогийн бүлэг 1966 оноос Бүгд Найрамдах Монгол Ард Улсын эсрэг чиглэсэн гүжир гүтгэлэг, худал хуурмаг хов жив, ичгүүр сонжуургүй хараал зүхлээ улам улам нэмэгдүүлж БНМАУ, ЗХУ-ын чиглэлд 50 гаруй радио станц, 120 шахам янз бүрийн долгион ашиглан, монгол, орос, хятад хэлээр гүтгэлгийн нэвтрүүлгээ явуулж байв. Улаан хамгаалагчдын сонин хэвлэлийг оролцуулбал энэ үед хятадын хэвлэлд БНМАУ-ын эсрэг хэдэн мянган гүжир гүтгэлэг, хараалын зүйл нийтлэгдсэн байна. 1966, 1967 онд зөвхөн «Жэньминь жибаод» БНМАУ-ын эсрэг хэдэн арван статья, материал нийтлэгдсэний зарим нэгийг дурдвал, «Зөвлөлтийн ревизионизм Монголыг яаж өөрийнхөө колонийн орон болгосон бэ?216», «Ази, Африк, Латин Америкийн ард түмний эсрэг талын сургагч217», «Эзэн ба зарц218» зэрэг өгүүллийг нэрлэж болно. Эдгээр өгүүлэл статьяаны дотор «Монголын эдийн засаг нь унаж өрөнд баригдсан, БНМАУ-д үйлдвэр бараг байхгүй, мал аж ахуй нь жилээс жилд хорогдож байгаа, БНМАУ-ын капиталист биш хөгжлийн замын туршлага гэдэг нь колони орны туршлага мөн» гэх мэтээр бичсэн байдаг. Энэ бүхэн нь цөм манай социалист орны үнэн байдал, улс түмний интернационалч найрамдал, ах дүүгийн ёсны зарчмыг үзэн ядах хорон санааны үүднээс гүтгэн бичсэн зүйлс юм. Маогийнхны гүтгэлэг нь Бүгд Найрамдах Монгол Ард Улсын бүрэн эрхт тусгаар тогтносон байдалд эргэлзээ төрүүлж, манай социалист бүх ололт амжилтыг баллан үгүйсгэх, монголын хөдөлмөрчдөөс энхрий хайрт МАХН, социалист байгуулалтдаа итгэх итгэлийг эвдэх зорилготой байсан юм. Зөвхөн 1969 оны 1-р сарын 1-нээс 12-р сарын 5 хүртэл жил хүрэхгүй хугацааны дотор «Жэньминь жибао» сонинд БНМАУ-ыг гүтгэсэн 30 гаруй мэдээ өгүүлэл нийтэлсэн байна. Эдгээр өгүүлэл, мэдээ дотор «монгол нь зөвлөлтийн колони болж хувирав. Монголын ард түмэн ядуурахын туйлд хүрч ангийн мах, зэрлэг ногооноос өөр идэх юмгүй болов. Монголын ард түмэн Хятадын соёлын хувьсгалыг сайшааж Монголд гарах хоёр дахь хувьсгалд амь биеэ зориулахад бэлэн байна» гэх мэтээр бичжээ.

	Тэр ч байтугай Маогийн гүтгэгчид монгол, зөвлөлт нөхдийг Америк, Япон, Гоминданы тагнуултай зүйрлүүлэн хэлдэг болов219.

	Маогийн худал хуурмаг гүтгэлгийн хариу болгож тэдэнд хэн бүхний мэдэх БНМАУ-ын үнэн байдлын түүхэн баримтаас сануулах нь зүйтэй юм.

	Зөвхөн аж үйлдвэр гэж яривал өнөөдөр БНМАУ-ын аж үйлдвэр дөчөөд оны үед бүтэн нэгэн жилд үйлдвэрлэж байсан үйлдэхүүнээ ганцхан өдөрт багтаан хийдэг болсон юм.

	Бүр 1968 оны 12-р сард манай эдийн засгийг цаашид хөгжүүлэх асуудлыг авч хэлэлцсэн МАХН-ын Төв Хорооны 5-р бүгд хурлын тогтоолд «Сүүлийн арван жилд томоохон бүх үйлдвэрийг шинэ техникийн бааз дээр бүрэн шинэчилж, орчин үеийн өндөр бүтээмж бүхий техникээр тоноглосон олон арван шинэ үйлдвэр байгууллаа. Аж үйлдвэрийн үйлдвэрлэлийн үндсэн фонд сүүлийн долоон жилд 2,2 дахин, нийт бүтээгдэхүүн нь бараг хоёр дахин нэмэгджээ. Нийгмийн нийт бүтээгдэхүүний бүрэлдэхүүнд аж үйлдвэрийн эзлэх байр 30% хүртэл нэмэгдэж, аж үйлдвэр хөдөө аж ахуйн бүтээгдэхүүнд аж үйлдвэрийн эзлэх хувийн жин 50 гаруй хувь болжээ220» гэж заасан бий.

	Жил болгон дэлхийн олон ард түмний төлөөлөгчид манай сайхан эх оронд зочилдог заншилтай. Тэдний зүрхний гүнд төрсөн сэтгэгдлийг илэрхийлсэн үг үсэг болгон Маогийнхны худал хуурамч болхи гүтгэлгээс энгийн хэр нь, төгс үнэн хариулт болно. Монголын ард түмний тухай АНУ-ын дээд шүүхийн гишүүн Улъям Дуглас бичсэн нь: «Монголчууд онц нөхөрсөг хийгээд гадаад ертөнцийг ихэд сонирхдог ард түмэн ажээ. Энэ бол надад төрсөн анхны сэтгэгдэл. Монголын ард түмэн бүтээн байгуулах хүч, сэтгэлийн өрнөлтөөр дүүрэн байна. Энэ бол өөрийн амжилтыг ухамсартайгаар мэдэрч байгаагийн гадна, хүчиндээ бүрэн найдлагатайгаар өмнөх маргаашаа итгэл дүүрэн харж, нэгдсэн хүчин чармайлтаар өөрийн аугаа их хэргийг бүтээж байгаа зориг бардам ард түмэн юм. Надад төрсөн хоёр дахь сэтгэгдэл энэ221» гэжээ.

	Японы «Асахи» сонины сурвалжлагч Танио Мацуоно БНМАУ-д айлчлаад бичсэн нь: «Монголд амьдралын хэмжээ гайхалтай өндөр ажээ. Зарим зүйл дээр Японы хөдөлмөрчдийн амьдралын хэмжээнээс хамаагүй давуу байх юм. Монголын хүн ардын хэрхэн аз жаргалтай амьдарч байгааг болон эдийн засагтаа ямархан их амжилт олсныг үзээд, энэ ард түмэн чин үнэнхүү сэтгэлээс энх тайвныг хүсэн мөрөөдөж байна гэдэг дүгнэлтэд миний бие хүрлээ» гэжээ.

	Канадын христиан оюутнуудын хөдөлгөөний нарийн бичгийн дарга Винс Торинг БНМАУ-ын хүн амтай ойр учран танилцсан аяллынхаа төгсгөлд «Монголчууд аа, та нар сохроор дуурайх биш, шинэ амьдралыг амьд бодитойгоор бүтээн байгуулахын гайхамшигт жишээг дэлхий дахинд нэгэнт үзүүлжээ222» хэмээн бичжээ.

	«Хотынх нь соёлт боловсон байдал, хүмүүсийнх нь сайн сайхан хувцасласан болон энх тунх, амьдралын баяр баясгалантай харагдах нь надад тун их сэтгэгдэл төрүүллээ223» гэж Боливын нийгмийн зүтгэлтэн Герман Кирота Гальдо тэмдэглэсэн байна.

	Монголын үнэн байдал гаднын хүний нүдэнд хэрхэн тусаж ямар сэтгэгдэл төрүүлсэн талаар бид тиймэрхүү жишээг хэдэн зуугаар нь татаж чадах билээ.

	Манай ард түмний амьдралын хэмжээ жилээс жилд дээшилж байдаг бөгөөд маогийн гүтгэлэг тэр үнэн байдлыг өчүүхэн ч үгүйсгэж үл чадна. Зөвхөн 1966 оныг аваад үзэхэд манай улсын нэг иргэн дунджаар мах 93 кг, сүү 114 литр, гурил 75 кг, чихэр 15 кг, янз бүрийн нэхмэл болон ноосон даавуу 40 метр, гутал хоёр ээлжийнхийг худалдан авчээ. Гэтэл сүүлийн гурван жилд хүн амын нийт мөнгөн орлого 9,3% цалингийн фонд 19,6% нэмэгдсэн байна224.

	Дээр эш татсан зарим нэгхэн баримт бол Маогийн бүлгийнхний манай ард түмний эсрэг явуулж байгаа гүтгэлэгтэй огт нийцэлдэхгүй социалист Монголын өнөөгийн бодит амьдралын үнэн юм.

	Сүүлийн жилүүдэд, ялангуяа 1966 оноос Маогийн бүлгийнхэн монгол, зөвлөлтийн ах дүүгийн эвдэршгүй ган бат найрамдлыг үзэн ядаж, хараан зүхэж, элдвээр гүтгэх болсон.

	БНМАУ бол Манж Хятадын колонийн дарлалыг225 таягдан хаяж ЗХУ-ын шууд тусламжтайгаар капитализмыг алгасан хөгжсөн тусгаар тогтносон Азийн анхны улс юм. Иймд Монгол, Зөвлөлтийн найрамдал хамтын ажиллагаа бол аливаа улс хоорондын эрх тэгш шинэ харилцааны үлгэр дуурайлал болж байгаа бөгөөд БНМАУ феодализмаас шууд социализмд дэвшсэн түүхэн туршлага нь колонийн систем задарч үндэсний шинэ залуу улсууд үүсэж, дэвшилт хөгжлийнхөө замыг сонгон авч байгаа одоо үед улам бүр олон улсын ач холбогдолтой юм.

	Марксизм-ленинизмийн бүхнийг ялагч сургаалд үнэнч МАХН, БНМАУ-ын засгийн газар олон улсын коммунист хөдөлгөөн, социалист хамтын нөхөрлөлийг бүхий л талаар бэхжүүлэх, нийтийн дайсан империализмыг эсэргүүцэх улс түмний шударга үйл хэрэгт хувь нэмрээ оруулахын тул ямагт тууштай тэмцэж байгаа явдал Маогийн бүлгийн дургүйцлийг цаг ямагт хүргэж ирсэн юм.

	Зөвлөлт, Монголын найрамдал хамтын ажиллагаа нь их бага улсуудын хооронд пролетарийн интернационализм, бие биеийн дотоод хэрэгт хөндлөнгөөс үл оролцох, төрийн бүрэн эрх, үндэсний тусгаар тогтнолоо харилцан хүндэтгэх, бүрэн тэгш эрхтэй зарчмуудыг анх удаа хэрэг дээр нь хангаж биелүүлсний илрэл болсон юм. МАХН-ын программд бичсэн нь: «БНМАУ, ЗСБНХУ хоёр үнэхээр тэгш эрхтэй байж, бие биеэ хүндэтгэх зарчим, социалист интернационализмын зарчимд тулгуурласан улс хоорондын шинэ харилцааг эн тэргүүн тогтоон хэрэгжүүлсэн юм» гэжээ.

	Зөвлөлтийн ард түмний ах дүү ёсны чин сэтгэлийн тусламж нь монголын ард түмэнд эрх чөлөө тусгаар тогтнолоо байлдан олж бэхжүүлэх, олон зуун жилийн хоцрогдмол байдлыг арилган орчин үеийн эдийн засаг, соёлтой болж феодализмаас социалист нийгмийн байгуулалд шилжих дүүрэн бололцоо олгосон юм.

	Зөвлөлт Холбоот Улстай ах дүүгийн найрамдал тогтоож, зүйл бүрээр хамтран ажиллаж ирсэн нь монголын ард түмний хувь заяа, шинэ амьдрал байгуулах тэмцэлд маш их үүрэг гүйцэтгэсэн, гүйцэтгэсээр ч байна.

	Монгол, зөвлөлтийн ард түмний ах дүүгийн барилдлагат найрамдлын тухай н. Ю. Цэдэнбал хэлсэн нь: «Монгол орон ямар байснаа ямар болоод байгаа нь аугаа их Зөвлөлт Холбоот Улстай чин үнэнч найрамдалтай байж, хамтран ажилласны үр дүн мөн. Монголын ард түмэнд Монгол, Зөвлөлтийн найрамдал гэдэг бол амьдралын асуудал юм. Энэ найрамдал Бүгд Найрамдах Монгол Ард Улсын хөгжлийн туршид хэзээ ямагт онцгой их ач холбогдолтой байсан билээ. Энэ найрамдал биднийг даарах цагт дулаацуулж халууцах цагт сэрүүцүүлж, ундаасах цагт цангаа тайлж, ядрах цагт хүч сэлбэж, гутрах цагт сэтгэл сэргээдэг юм.

	Энэ найрамдал бол бидний хүчийг чангалан зовлонгоос гэтэлгэж, зол жаргал авчирдаг юм. Монголчууд бид энэ найрамдалгүйгээр амьдарч чадахгүй, шинэ нийгэм, шинэ амьдрал байгуулж чадахгүй гэж шууд хэлж болно. Ийм учраас бид манай хоёр орны чин сэтгэлийн найрамдлыг эрхэмлэн үнэлж, үлэмжийн их ач холбогдолтой гэж үздэг юм226» гэжээ.

	Их Ленин өөрөө жанжин Сүхбаатарын хамт суурийн чулууг тавьсан монгол, зөвлөлтийн, ард түмний ах дүүгийн найрамдал нь 1921, 1939, 1945 онуудад нийтийн дайсны эсрэг хамтран тэмцсэн баатар хөвгүүдийн цусаар гагнагдсан юм. Энх тайван байгуулалтын үед ч ажилч хичээнгүй хүмүүсийн ариун хөдөлмөрөөр бэхжин батажсаар байна.

	Монгол, Зөвлөлтийн ард түмний ах дүүгийн найрамдал, дайчин нөхөрлөл хэчнээн эвдэршгүй бат бэх байдгийг 1939 онд Халх голын районд японы булаан эзлэгчдийн эсрэг явуулсан тулалдаан яруу тод харуулсан юм227.

	Монгол-зөвлөлтийн найрамдлын тухай дүгнэн ЗХУКН-ын тэргүүн н. Л. И. Брежнев хэлсэн нь: «Монгол-зөвлөлтийн найрамдалд зориулж, монголын ажилчин, малчин ардын олсон амжилт бол энэ найрамдлыг хөгжүүлэхэд оруулсан хамгийн шилдэг хувь нэмэр мөн. Энэ бол, ах дүү социалист орнуудын ард түмний найрамдал хэчнээн их хүчтэй байдгийн яруу тод жишээ мөн гэж хэлэхэд болох юм. Та бидний найрамдал онцгой учир утгатай найрамдал мөн. 45 жилийн турш бид энэ найрамдлаа нандигнан сахиж, хүндэтгэн, түүнийг сахин хамгаалах төдийгүй цаашид зузаатгахыг эрмэлзэж ирсэнд үүний утга учир оршдог билээ. Энэ найрамдал манай харилцааг зузаатгахад ашиг тусаа өгдөг юм. Энэ найрамдал дэлхийн коммунист хөдөлгөөний амжилтад тус дөхөм үзүүлдэг юм228» гэжээ.

	Маогийн бүлэг монгол, зөвлөлтийн ах дүүгийн найрамдлыг «Эзэн ба боол229» «Монгол нь Зөвлөлтийн колони орон230», «Монгол бол зөвлөлтийн ревизионистуудын түүхий эд, хөдөө аж ахуйн бааз газар231», «Зөвлөлтийн ревизионистуудын дуулгавартай зарц232», «Зөвлөлтийн ревизионистууд БНМАУ-д өөрийн эрхшээл мөлжлөгийг чангаруулж байна233» гэх мэт зүсэн зүйлийн гүтгэлэг дэгдээж байна. Энэ талаар уншигч эл номын өөр нэгэн өгүүлэлд тодорхой үзэх болно. (редактор)

	Маогийн бүлэг манай орны эрх чөлөөтэй тусгаар тогтносон 50 шахам жилийн дотор олсон гайхамшигт ололт амжилтад хорсохдоо, монгол, зөвлөлтийн ард түмний ах дүүгийн бат найрамдалд атаархахдаа, манайхыг өөртөө нэгтгэх гэсэн их гүрний уламжлалт дээрэнгүй бодлогоо биелүүлж чадахгүй болохоороо ингэж дэмийрч байна гэдгийг ойлгож чадахгүй хүн манайд байхгүй.

	Хятадын удирдагчдын адал балмад бодлого улс орныхоо дотоодод ч, олон улсын харилцааны тайзан дээр эрүүл саруул хүчний хатуу эсэргүүцэлтэй тулгаран улам бүр явцгүй болж байгаа нөхцөлд өдрийг шөнө, шөнийг өдөр гэж үзэх жишээтэй хийж буй суртал нэвтрүүлэг нь зөвхөн түр зуур Мао Зэдунг «тайтгаруулах» учир утгатай л юм эс бол, түүнд итгэх хүн хорвоод ховор болжээ. Ямар ч гэсэн Хятадын гүтгэлгийн мөн чанарыг БНМАУ-ын дотоод хөгжил түүний олон улсын дунд эзэлж байгаа байр суурь, монгол зөвлөлтийн найрамдал хамтын ажиллагааны хөгжил батжилт аяндаа илчилж байгаа тул тусгайлан баримт баталгаа гаргахын шаардлага алга.

	МАХН-ын Төв Хорооны 1969 оны VII бүгд хурлаас «Зөвлөлт Холбоот Улс, түүний ленинч намтай эв санааны халуун дотно нэгдэлтэй байх нь пролетарийн интернационализмын салшгүй бүрэлдэхүүн хэсэг болж манай нийтийн тэмцлийн эрхэм дээд эрмэлзэл зорилгод үнэнч байхын нэн чухал шалгуур болж байна. БНМАУ-ын коммунистууд, хөдөлмөрчид монгол, зөвлөлтийн ах дүүгийн найрамдлыг бүх талаар улам бэхжүүлэн хөгжүүлж, энэ найрамдлыг эвдэх гэсэн аливаа оролдлогын эсрэг хойшид ч туйлбартай тэмцэнэ... МАХН Хятадын өнөөгийн удирдагчдын марксизмд харш их гүрний дээрэнгүй бодлого дайсагнасан үйл явууллагын эсрэг зарчимт тэмцэл явуулахын хамт монгол хятадын ард түмний найрамдлыг бэхжүүлэхийн төлөө тус хоёр орны харилцааг хэвийн байдалтай байлгахын төлөө тэмцэх болно234» гэж заасан билээ.

	 

	Тав. 1969 оноос одоо хүртэл 

	 

	Маогийн бүлгийн соёлын хувьсгалын» үеэр авч явуулсан бүх талын адал балмад ажил явууллага нь дотоод, гадаад бүхий л талаар нурж унахтай зэрэг тэд явцгүй балмад бодлогынхоо арга барилыг өөрчлөх хэрэгтэй болсон байна. Ялангуяа 1969 онд хуралдсан ХКН-ын IX их хурлын дараа Хятадын удирдагчид олон улсын хэмжээнд унаж алдарсан нэр хүндээ дээшлүүлж, улс төрийн шинэ байр суурь, өөрийн талынхантай болж авахад чиглэсэн арай уян хатан байдалтай чиг шугам баримталсан юм. Гэвч тэдний марксизм-ленинизм, пролетарийн интернационализмын зарчмаас урвасан их гүрний үндсэрхэх дээрэнгүй үзлийн мөн чанар агуулга огт өөрчлөгдөөгүй билээ. Тэр үеэс тэд гадаад улс орон, ялангуяа социалист УлсУУДтай харилцахдаа тэдгээр улс ЗХУ-тай ямаршуу харилцаатай байгаагаар нь улс бүртэй ялгавартай харилцах арга хэрэглэл болжээ. Энэ нь тэдний одоогоор баримталж буй учир ялгавартай бодлого гэгч юм. Өөрөөр хэлбэл тэд олон улсын коммунист, ажилчны хөдөлгөөнд хэзээнээсээ үлэмж нэр хүндтэй бат түшиг болсоор байгаа ЗХУ-ын эсрэг тэмцэх явдлыг тэргүүн зэргийн зорилго болгосон. Энэ нь Хятадын Коммунист Намын IX их хурал, ялангуяа X их хурлын дараа явуулсан тэдний гадаад бодлогын гол тактик юм. Иймээс Маогийнхан 1969 оноос ЗХУ-тай харилцаагаа туйлд нь хүртэл хурцатган, хилийн зэвсэгт мөргөлдөөн хэд хэдэн удаа өдүүлсэн билээ. Ер нь ЗХУ-ын эсрэг л ажил хийвэл тэдний зорилго биелж бах нь ханаж байх мэт байна. Маогийнхан ийнхүү туйлын зарчимгүй хортой бодлого баримталж байна. Тэд ЗХУ-ыг АНУ-тай адилтган «хоёр хэт их гүрний эсрэг» тэмцэл зарлаж байгаа нь дунд, бага жижиг улсуудаар өөрийгөө хүрээлүүлэн хятад орныг дэлхийн улс төрийн төв болгох гэсэн санаархал юм235. Түүхэнд хэзээ ч биелэгдэшгүй ийм балмад хэнээрхлийн бодлогыг хятадын эзэрхэг төрийн хаад, гоминданы харгисууд баримталж байсныг хөрш монголын ард түмэн сайн мэднэ.

	Ер нь 1968 оны эцсээс маогийнхан социалист орнуудтай харилцахдаа БНАГУ, Польш, Унгар, Болгар, БНМАУ, Чехословакийг ЗХУ-ын нэгэн адил дайснаа хэмээн хэвээр үзэж байв236. Гэвч тэд эдгээр улстай арай «нааштай» зөөлөн хандах дүр үзүүлж байна. Бээжингийн удирдагчдын учир ялгаатай бодлого гэгчийн ойрын зорилт бол аль болохоор олон социалист орныг төвийг сахих бодлогод оруулах явдал юм. Социалист орнуудтай учир ялгаатай харилцах маогийнхны бодлогын цаана социалист ертөнцөд дайсагнасан их гүрний эрмэлзэл, жанжлах бодлого нуугдсан хэвээр байгаа юм. 1969 оны 6-р сард Москва хотноо болсон коммунист-ажилчны намуудын олон улсын Зөвлөгөөн дээр ах дүү намуудын төлөөлөгчид бээжингийн удирдагчдын учир ялгаатай бодлогын мөн чанарыг уудлан илрүүлж, маогийнхны явууллага социалист хамтын нөхөрлөлд дэлхийн империализмын явууллагаас дутуугүй аюултай болохыг заан тэмдэглэсэн юм.

	МАХН, БНМАУ нь ЗХУ, дэлхийн коммунист хөдөлгөөнд социализмд туйлын үнэнч бөгөөд гуйвалтгүй, тууштай дотоод, гадаад бодлогын чиг шугам баримталдаг болохыг маогийнхан хэдэн удаагийнхаа сорилт шалгалтаар сайн ойлгож мэдсэн юм.

	Иймээс тэд БНМАУ-тай үнэн сайн санаанаас харьцах гэж огт бодоогүй нь мэдээж байна. БНМАУ-ыг ЗХУ-ын цэргийн бааз газар болсон гэдэг гүтгэлгээ улам даамжруулж, мөн «умардаас дайрах аюул» гэж ярьж БНМАУ-ын хилээр цэргийн хүчийг нэмэгдүүлэх явдлыг улам хүчтэй болгосоор байна. Энэ бол цөм ЗХУ, БНМАУ-ын эсрэг чиглэсэн ажил явууллага юм. Гэтэл маогийнхан өөрсдөө БНМАУ, ЗХУ-ын хилийн ойр орчимд атом, цөмийн туршилт хэд дахин хийв. Үүнээс болж хөрш зэргэлдээ монгол, зөвлөлтийн ард түмний аюулгүй байдалд ноцтой бэрхшээл учирч байна.

	Одоо үед БНХАУ-ын гадаад бодлого нь олон улсын нэлээд асуудлаар америкийн империализмын түрэмгий чиг шугамтай яв цав нийлэх болоод байна. Америкийн империалистууд монгол-зөвлөлтийн ард түмний ах дүүгийн түүхэн найрамдалд цаг ямагт хорсон занаж худал гүтгэлгийг тараасаар ирсэн билээ. Гэтэл одоо маогийнхан бас Америктай сүлбэлдэн хуйвалдаж, энэ тэр элдэв асуудлаар нууц далд зөвлөгөөн хийх нь их болсон юм.

	Сүүлийн үед маогийнхны БНМАУ-ын талаар явуулж байгаа их гүрний үндсэрхэх дээрэнгүй үзлийн нэг тод илрэл бол 1972 онд Бээжинд хэвлэгдсэн «дэлхийн газрын зургийн цоморлог» юм. Тэрхүү цоморлогоос үзэхэд маогийнхан одоо хүртэл монголын ард түмний төрийн тусгаар тогтнолын хувьд яг л хуучин хятадын угсаатны төрүүдийн эзэн хаад, гоминданы харгисуудын бодлогыг урьд адил ягширтал баримталж байгаа байдал ил харагдаж байна. Юу гэвэл уул газрын зургийг зохиогч маогийн гар хөл бологчид Монгол улсыг хэзээнээс нааш Хятадын нэгэн хэсэг байсан мэтээр тайлбарлан бичсэн байна. Түүхийн үнэнийг энэ дашрамд товчоор өгүүлбэл, монгол хятад хоёр улс бол Азид хэзээнээс тус тусдаа биеэ даасан хоёр улс байсаар ирсэн юм. Түүхийн урт удаан хугацаанд тус хоёр орны ноёлогч ангиуд өвөр хоорондоо дайсагнаж байсан удаа олон бий боловч хоёр орны ард түмэн найрсаг харилцаатай байхыг эрхэмлэсээр ирсэн юм.

	Монголын феодалын байлдан дагуулагчид XIII зууны үед Хятадыг эзэлж, зуу гаруй жил ноёрхож байсныг эдүгээ монголын ард түмэн бах хөөр болгон хэзээ ч сайшаадаггүй.

	XVIII зууны үед Монгол Хятад хоёр улс манжийн байлдан дагуулагчдын эсрэг тус тусын биеэ даасан байдал, тусгаар тогтнолыг хамгаалан тэмцсэн боловч ялагдаж эзлэгдсэн билээ.

	Тус хоёр орны ард түмэн хоёр зуу гаруй жил манжийн дарлагдалд нухлагдахдаа үндэснийхээ тусгаар тогтнолыг сэргээхийн тулд удаа дараа босон тэмцэж байсан юм237.

	Гагцхүү XIX зууны эцэс XX зууны эхээр айл хөрш Орос оронд дэлхийн хувьсгалын төв шилжиж улмаар 1905 онд хөрөнгөтний ардчилсан хувьсгал гарч, ялангуяа Агуу их Октябрийн хувьсгал 1917 онд ялж мандсан нь дорно дахины дарлагдсан ард түмэн тухайлбал Монгол, Хятад зэрэг орны ард түмний тэмцэлд чухал нөлөө үзүүлсэн юм. 1911 оны үед Хятадад манжийн ноёрхлын эсрэг хөрөнгөтний хувьсгал, монголд үндэсний эрх чөлөөний хөдөлгөөн нэгэн зэрэг өрнөж монголын ард түмэн тусгаар тогтнолоо шашин төрийг хослон барьсан Богд хаант засгийн хэлбэрээр сэргээж хятад нь 1912 онд Хөрөнгөтний Бүгд Найрамдах Улс болсон билээ. Гэтэл энэхүү түүхэн хөдөлбөргүй баримтыг маогийнхан гуйвуулж дээрх газрын зургийн цоморлогтоо 1911 онд Монгол улс тусгаар тогтнолоо тунхагласныг хаант оросын түлхээс явууллага байсан мэтээр гүтгэжээ.

	Монголын талаар Хятадын удирдагчдын баримтлах санаа бодол нь энэ талаар Юань Шикайн засгийн газрын явуулж байсан түрэмгий харгис бодлоготой яв цав нийлж байна.

	Империализм, феодализмыг эсэргүүцсэн ардын хувьсгал 1921 онд ялсны ачаар монгол орон үндэсний тусгаар тогтнолоо сэргээн мандуулж, монголын ард түмэн үндэсний болон нийгмийн дарлал мөлжлөгөөс эгнэгт ангижирч ашдын жаргалант шинэ амьдралаа цогцлон байгуулах замд орсон юм238. Чухам энэ учраас маогийнхан уг цоморлогт монголын ард түмний амьдралд түүхэн эргэлт-ардын хувьсгалын ялалтыг дурсахаасаа ч татгалзсан байна.

	Иймээс газрын зургийн цоморлог зохиогчид манай орны ололт амжилт болсон социалист орнуудын хамтын ажиллагааг муучлан гутаах гэж оролдохдоо ЭЗХТЗ-ийг элдвээр гүжирджээ. Гэтэл өрнөд европын капиталист нэлээд орны эдийн засгийн интеграц-нийтийн зах зээлийг мэдэгдэхүйц талархан сайшаасан байна. Ер нь энэ «газрын зургийн цоморлог» бол чухам л «Мао Зэдуны үзэл санаагаар» зохиогдсон хятадын их гүрний үндсэрхэг дээрэнгүй бодлогын тод илрэл бөгөөд монгол, хятадын ард түмний найрамдалт харилцаа өргөжин хөгжихөд шууд саад тотгор болж болох зүйлийн нэг мөн.

	Дээрх бүх байдлаас үндэслэж хойшид БНХАУ-тай харилцах харилцаанд учирсан бэрхшээл нэг хэсэгтээ хэвээр үргэлжлэх төлөвтэй байна. Гэвч монголын ард түмэн айл хөрш хятадын ард түмэнтэй ах дүүгийн найрамдалт харилцаагаа сайжруулахыг цаг ямагт хичээж байна. «Монгол, Хятадын харилцааны асуудлаар БНМАУ-ын баримталж байгаа байр суурийн тухайд гэвэл тэр нь улс түмний найрамдлыг бэхжүүлэхэд чиглэсэн манай улс төрийн зарчимт чиг шугамаар тодорхойлогдож байна. Манай нам, БНМАУ-ын засгийн газар, Монгол, хятадын ард түмний найрамдалт харилцааг бэхжүүлэх, БНХАУ-тай хамтын ажиллагаагаа хөгжүүлэх чиг бодлогыг хатуу баримталж ирсэн, баримталсаар ч байна» гэж МАХН-ын XVI их хурал дээр нөхөр Ю. Цэдэнбал хэлсэн билээ.

	 

	1973 он


Д. ХҮРЭЛТОГОО : ХЯТАД, ЯПОНЫ ТҮНШИЛСЭН ТҮҮХЭЭС

	Японы ерөнхий сайд Какуэй Танака 1972 оны 9-р сарын хуучдаар Бээжингийн засгийн газрын урилгаар БНХАУ-д айлчилсан билээ. Танакагийн хийсэн айлчлал дэлхийн хоёрдугаар дайнаас хойших хугацаанд Японы гадаад харилцааны эмзэг бөгөөд эгзэгтэй хэсэг болох хятад-японы харилцааны зарим асуудлыг шийдэж, хоёр орны хооронд дипломат харилцаа тогтоосон юм. 23 жилийн өмнө нийгмийн өөр өөр хөгжлийн замаар замнаж эхэлсэн энэ хоёр орны хоорондын харилцаанд ийм өөрчлөлт гарч байгаа нь бас санамсаргүй хэрэг биш юм.

	Нийгэм-эдийн засгийн өөр өөр тогтолцоотой улс орон энх тайвнаар зэрэгцэн оршихын чухлыг харгалзан хөрөнгөтөн орнуудтай ч улс төр, эдийн засгийн харилцаагаа сайжруулж, шинжлэх ухаан-техникийн талаар хамтын ажиллагааг өргөтгөхөд чиглэсэн ЗХУ болон социалист хамтын нөхөрлөлийн бусад орны мэрийлт чармайлтыг Хятадын удирдагчид элдвээр гүтгэн гуйвуулж, дээрх орнуудыг харилцаагаа сайжруулахад аль болохоор саад хийхийг оролддог мөртөө АНУ болон бусад гүрэнтэй харилцаагаа сайжруулж, Японтой ойртон түншилж байгаа нь үнэндээ улс түмний хоорондын найрамдал, хамтын ажиллагааг бэхжүүлж, аюулгүй байдал, энх тайвны үйл хэргийн төлөө зориулагдсан зүйл бус, түүнээс харин нэлээд өөр зорилго чиглэлтэй гарч ирж байгаа үзэгдэл юм.

	Иймд 1931 оноос эхлэн дэлхийн II дайн дуустал Хятад орны ихэнх газар нутгийг түрэмгийлэн эзэгнэж, олон сая хүн ардыг нь хайр найргүй хядан устгаж239, эд агуурсыг нь тонон цөлбөж байсан Япон улс, нөгөө талаас 50 шахам миллиард доллартой тэнцэх240 дайны төлбөрийг Японоос авахаасаа найр тавин татгалзсан БНХАУ хоёрын харилцаа ямаршуухан замаар хөгжиж өргөжсөөр дипломат харилцаа тогтооход хүрснийг авч үзье.

	БНХАУ, Япон хоёрын харилцааг бүхэлд нь 1949— 1962 он хүртэл, 1962 оноос хойших гэсэн хоёр үе шатанд хувааж болох юм.

	 

	1949—1962 онуудад хятад-японы харилцааны ерөнхий байдал

	 

	Хятад оронд ардын хувьсгал ялж, БНХАУ байгуулагдсан нь дайны дараах олон улсын түүхэнд гарсан томоохон үйл явдлуудын нэг байлаа. БНХАУ байгуулагдсан явдалд ЗХУ, Монгол болон бусад ардын ардчилсан орнууд, дэлхийн дэвшилт олон нийт халуун баяр хүргэсэн билээ.

	Хагас колони, хагас феодалын орон байсан Хятад улсад засгийн эрхийг ард түмэн гартаа авч коммунист намын удирдлагын дор улс орноо социализмын замаар хөгжүүлэх болсон нь Хятадын түүхэнд гарсан үндсэн өөрчлөлт төдийгүй дарлагдаж байгаа улс түмэнд, ялангуяа Ази, Африк, Латин Америкийн орнуудын ард түмний үндэсний эрх чөлөөний тэмцэлд асар их нөлөө бүхий хүчин зүйл болсон юм.

	Энэ тухай Коммунист ба ажилчны намуудын төлөөлөгчдийн 1960 оны Москвагийн зөвлөгөөний баримт бичигт тодорхой дурдсан билээ241.

	Ардын засаг тогтсоны дараагаар БНХАУ нь ЗХУ болон бусад социалист орнуудтай найрамдалт харилцаа тогтоон, эдийн засаг, соёл, шинжлэх ухааны талаар хамтран ажиллах болсон нь Хятадын хувьд улс төр, эдийн засгийн чухал ач холбогдолтой байсан төдийгүй, тус орон энх тайван нөхцөлд улс ардын аж ахуй, соёлоо хөгжүүлэх боломжийг олж авсан юм. Зөвлөлт Холбоот Улсын техник-эдийн засаг, мэргэжилтний тусламжаар Хятад улс дайнд сүйдсэн улс ардын аж ахуйгаа сэргээж, анхдугаар таван жилийн төлөвлөгөөний хугацаанд (1953—1957) 695 үйлдвэр аж ахуйн газрууд байгуулснаас 156 нь ЗХУ-ын тусламжаар байгуулжээ. 1950—1957 онуудад хятадын гадаад худалдааны нийт хэмжээ нь 2,5 дахин өсөж, 10,45 миллиард юань болжээ.

	1953 оны зун Солонгосын дайн зогсож, 1954 оны 6-р сард Женевийн бага хурал болж ЗХУ, БНХАУ, Англи, Франц болон бусад сонирхогч улсууд оролцож, Вьетнам, Лаос, Камбожид дайны гал зогсоох хэлэлцээр байгуулжээ. «Таван зарчмын» үндсэн дээр Азийн улс түмний энх тайвны фронтыг бэхжүүлэхэд зохих үүрэг гүйцэтгэсэн 1955 оны Бандунгийн бага хуралд Хятад улс идэвхтэй оролцжээ. Ийнхүү БНХАУ-ын энх тайванч гадаад бодлого нь даян дэлхийн ард түмэн, ялангуяа Азийн ард түмний талархал дэмжлэгийг хүлээсэн юм.

	Нөгөө талаар дэлхийн II дайнд империалист Япон ялагдаж, тус орны амьдралд түүхэн өөрчлөлт гарч, ажилчин анги, ардчилсан хүчний хөдөлгөөн урьд үзэгдээгүйгээр өрнөжээ. Энэ бүхэн нь Японы улс төр, эдийн засгийн амьдралыг ардчилсан замаар өөрчлөхөд аятай нөхцөл бүрдүүлж өгсөн билээ. Гэвч Японы хөрөнгөтний засаг төрийн аппарат хэвээр үлдсэний дээр Японыг Алс Дорнод дахь цэргийн бааз болгож, ЗХУ, Азийн социалист орнууд болон Зүүн өмнөд Азийн улс түмний эрх чөлөө, ардчилсан хөдөлгөөний эсрэг тавих гэсэн АНУ-ын бодлогын уршгаар Япон-Америкийн харгис хүчний эсрэг хийх японы ард түмний тэмцэл хүнд бэрхшээлд тулгарсан юм.

	Дайны дараах жилүүдэд Японы аж үйлдвэр түргэн хөгжиж, жилийн дундаж өсөлтийн хурдцаараа зонхилох хөрөнгөтөн орнуудаас түрүүлж, үндэсний орлогын хувьд хөрөнгөтөн ертөнцөд II байранд орсон байна.

	Дээрх бодит байдал БНХАУ байгуулагдсаны дараахан үе дэх Хятад, Японы харилцаанд ямар нэг хэмжээгээр нөлөөлж Япон, АНУ-ын харгис хүчин нь дэлхийн тайзнаа шинэ дэвшилт үүрэг гүйцэтгэн гарч ирсэн Хятадын ард түмнийг өшин занах болсон нь мэдээж хэрэг билээ.

	 

	 

	Засгийн эрхийг ард түмэн гартаа авч БНХАУ-ыг тунхагласан явдал Япон-америкийн эрх баригчид, харгис хүчний сэтгэлийг түгшүүлэв. Учир иймд коммунизмын үзэл санаа улам түгэн дэлгэрэхээс эмээсэн АНУ-ын эрх баригчид Японыг Ази дахь коммунист хөдөлгөөнийг саатуулах гол зэвсэг болгож ашиглахыг шууд зорьсон байна. Америкийн төрийн нарийн бичгийн дарга Дин Ачесон АНУ-ын Сенатын гадаад хэргийн Комиссын хуралдаан дээр «Японыг Ази дахь коммунизмын эсрэг гол зэвсэг болгож сэргээхийг АНУ зорих ёстой» гэж мэдэгдсэн билээ242. Японы эрх баригчид Ачесоны энэ мэдэгдлийг дуртайяа хүлээн авч Япон улсыг Ази ба Алс Дорнод дахь америкийн цэрэг, улс төрийн түшиц газар болгоход бэлэн байгаагаа илэрхийлсэн байна.

	Тавиад оны эхэн үед Алс Дорнодод хэд хэдэн ноцтой үйл явдал гарлаа. Юуны өмнө, урьд Японы колони байсан Хятадын Тайвань арлыг АНУ цэргийн бааз болгон эзэгнэв. Солонгост дайн болж хятад-америкийн цэрэг халз тулав. АНУ-ын дарамтаар БНХАУ-ыг гадаад худалдааны талаар хавчих бодлогод Япон улс 1950 оны эцсээр нэгдэв. 1951 оны 11-р сард Тайвань арал дээр Япон дипломат төлөөлөгчийнхөө газрыг байгуулжээ. Ингэж Сан-Францискогийн өрөөсгөл талтай гэрээг АНУ Японтой байгуулсны хариу барьц болгож, Япон Тайваньтай дипломат харилцаа тогтоосон юм. Гэтэл 1951 оны 9-р сарын 8-нд гарын үсэг зурсан Сан-Францискогийн «найрамдлын» өрөөсгөл гэрээ нь чухам дээрээ Японы эрх ашигт шууд харш бөгөөд тус орны газар нутгийг АНУ-ын цэргийн бааз болгох гэсэн америкийн санаархалд хууль зүйн үндэс бий болгож өгсөн билээ.

	1951 оны 12-р сард Даллес Японд айлчилж, хэлэлцээ хийсний дүнд Японы засгийн газар нь Чан Кайшийн бүлэгтэй энх тайвны гэрээ байгуулах тухай албан ёсны амлалт авсан юм. Үүнээс өмнөхөн 1951 оны 12-р сарын 4-нд Японы ерөнхий сайд Иосида, Даллест илгээсэн захидалдаа Японы засгийн газар Чан Кайшитэй гэрээ байгуулахад бэлэн байна гэж илэрхийлээд БНХАУ-ын эсрэг явуулж байгаа НҮБ-ын зарим арга хэмжээг Японы засгийн газар дэмжиж байгаа бөгөөд Японы засгийн газар нь Коммунист Хятадтай хоёр талын гэрээ байгуулахыг хүсэхгүй байна гэж мэдэгдсэн билээ.

	Сан-Францискогийн гэрээнд гарын үсэг зурмагц Тайваньтай энх тайвны гэрээ нэн даруй байгуулахыг АНУ-ын засгийн газраас Японы засгийн газарт тулган шаардсан хийгээд уул гэрээ эс байгуулагдвал Сан-францискогийн гэрээг АНУ-ын засгийн газар батлахад бэрхшээлтэй байна гэдгийг Даллес ойлгуулсан юм.

	АНУ-ын засгийн газрын дарамт шахалт талаар хоосон болсонгүй. 1952 оны 2-р сарын 20-нд Япон-Тайваний хэлэлцээ эхэлж мөн оны 4-р сарын 22-нд дуусаж Япон-Тайваний хооронд «энх тайвны» гэрээ байгуулсан бөгөөд 1952 оны 6-р сард Японы парламент уг гэрээг баталсан билээ.

	Энэ бүхэн нь Япон-америкийн харгис хүчнээс нэг талаар БНХАУ-д дайсагнасан ажил явууллага мөн бөгөөд нөгөө талаар Алс Дорнодод Чан Кайшийн бүлгийнхний байр суурийг бэхжүүлэх гэсэн хүчтэй оролдлого байлаа.

	Дээрх хугацаанд (1949—1952) БНХАУ-ын засгийн газар нь дэлхийн улс түмэнтэй, түүний дотор Японы ард түмэнтэй найрсаг харилцаа тогтоон хөгжүүлэх гэсэн бодлого баримталж байсан агаад ардчилсан Хятадын энэ эрмэлзлийг Японы ард түмэн, тус орны ардчилсан дэвшилт хүчин баяртай хүлээн авч, Хятад улстай хэвийн найрсаг харилцаа тогтоохын төлөө шийдвэртэй тэмцэж эхэлсэн юм. Гэвч энэ тэмцэл нь дээрх хугацаанд тодорхой үр дүнд хүрээгүй билээ.

	 

	1953—1961 онуудад хятад-японы харилцаанд гарсан зарим өөрчлөлт

	 

	1953 оны 10-р сарын 5-нд Япон-америкийн хэлэлцээ Вашингтонд эхэлж, олон талын асуудал авч хэлэлцсэний дотор БНХАУ-тай хийх худалдааны тухай асуудал оржээ. Хэлэлцээний үеэр Хятадтай хийх худалдааг хэт хатуу хязгаарлах явдлыг өөрчлөхийг Японы засгийн газар шаардаж, жич болзолтойгоор худалдаа хийх төлөвлөгөөтэй байгаагаа Япон улс мэдэгдсэн юм243.

	Мөн 1954 онд ЗХУ, БНХАУ хоёр хамтарсан тунхаглал нийтэлж нийгмийн өөр өөр байгуулалттай орнууд энх тайвнаар зэрэгцэн орших зарчмын үндсэн дээр Японтой хэвийн харилцаа тогтооход бэлэн байгаагаа хоёр тал илэрхийлсэн билээ244. Энэхүү Тунхаглал нийтлэгдсэний дараа ЗХУ, Хятадтай хэвийн харилцаа тогтооХЫН ТӨЛӨӨ японы олон нийтийн тэмцэл хүчтэй өрнөж шинэ шатанд гарсан юм.

	Хатаямагийн засгийн газар (1954—1956) ЗХУ, Хятадтай хэвийн харилцаа тогтоох тухай лоозон дэвшүүлсэн нь түүний гадаад бодлого ардын ардчилсан орнуудын талаар Иосидагийн засгийн газрын баримталж байсан бодлогоос ямар нэг хэмжээний ялгаатай гэдгийг харуулсан боловч Хятадтай харилцаагаа сайжруулах талаар тодорхой алхам хийгээгүй юм. Гэвч Хятад-Японы засгийн газрын бус худалдаа-эдийн засгийн төлөөлөгчдийг харилцан солилцохыг Японы засгийн газар зөвшөөрсөн нь тус хоёр орны харилцаа аажмаар өргөжихөд бололцоо олгосон билээ. Дээрх хугацаанд Хятад-японы хооронд эдийн засгийн хэд хэдэн хэлэлцээр байгуулагджээ. Жишээ нь 1955 оны 4-р сарын 15-нд Бээжин хотноо Хятад Япон хоёр нь загас агнуурын тухай хэлэлцээр байгуулж, Хятадын гадаад худалдааны Яамны орлогч сайд Лэй Жинь-минь тэргүүтэй Хятадын худалдааны төлөөлөгчид 1955 оны 5-р сард Токиод очиж нэг жилийн хугацаатай Хятад-Японы албаны бус худалдааны хэлэлцээр байгуулсан юм245. Энэ үед Хятадын засгийн газар нь «ардын дипломат» гэсэн чиглэл баримтлан Хятад-Японы харилцааг сайжруулахын төлөө Японы ард түмэн, дэвшилт хүчний хийж байсан тэмцлийг хүчтэй дэмжиж байлаа.

	Дээрх баримтаас үзэхэд гадаад худалдааны талаар Хятадыг хавчиж хяхах гэсэн Японы бодлого ямар нэг хэмжээгээр суларсан ба түүний дүнд Хятад-Японы худалдааны хэлхээ холбоо өргөжиж, харилцан төлөөлөгчид солилцох явдал нэлээд их боллоо.

	1954 онд ЗХУ, БНХАУ-тай харилцааг хэвийн болгохын төлөө тэмцэх Японы Үндэсний зөвлөл байгуулагдан энэ талаар Японы ардчилсан хүчний тэмцэл улам хүчтэй болж ЗХУ ба БНХАУ-тай дипломат харилцаа тогтоох талаар нааштай алхам хийхийг Хатаямагийн засгийн газарт хүчтэй шаардсан байна.

	1955 оны 4-р сарын 11-нд Хатаяма Японы парламентын дээд танхимын гадаад асуудал эрхэлсэн комисст үг хэлэхдээ, ЗХУ, БНХАУ-тай харилцах харилцааг хэвийн болгохын эсрэг байсан Иосидагийн засгийн газрын бодлого бол буруу байсан гэж тэмдэглэсэн байна246. Мөн оны 8-р сард Хатаяма дээрх санаагаа улам тодруулж хэлэхдээ «Хэрэв Хятад ба ЗХУ-тай дипломат харилцаа сэргээх явдлыг боломжгүй буюу аюултай зүйл гэж үзвэл бид дэлхий дахины бодлогын гадаа хаягдахад хүрнэ. ЗХУ-тай дайны байдлыг эцэс болгож, Коммунист Хятадтай худалдаа хийе. Юуны өмнө Японы хийх зүйл чухам энэ л байна247» гэжээ. Хатаямагийн энэхүү чиг шугам Хятад-Японы харилцааг сайжруулахад төдий л газар аваагүй боловч Япон Зөвлөлтийн харилцааг хэвийн болгоход зохих үр дүнгээ өгсөн юм.

	1956 оны 11-р сард Зөвлөлт-Японы хоорондох дайны байдлыг зогсоож, дипломат харилцаа тогтоох тухай Зөвлөлт-Японы хамтарсан тунхаглалд гарын үсэг зурсан билээ248.

	Хатаяма ба түүний дараагийн ерөнхий сайд Исибасийн (1956 оны 12-р сараас 1957 оны 2-р сар) үед Хятад Японы харилцаанд бага ч болов нааштай ахиц гарсан боловч Киси (1957 оны 2-р сараас 1960 он) засгийн эрхэнд гармагц хоёр орны харилцаа эрс муудав. Киси Японы засгийн газрыг толгойлохоос өмнө түүний талын төлөөлөгчид 1956 онд Тайваньд очиж, дараа нь «Япон Тайваний хамтын ажиллагааны хороо» гэгчийг байгуулан, Фудзияма уг хороог толгойлох болсон юм. Хожим тэр хүн Кисигийн засгийн үед Японы Гадаад явдлын яамны сайдын үүрэгт албанд томилогдсон билээ. 1957 оны зун Киси Тайваньд албан ёсны айлчлалт хийсэн ба уг айлчлалын тухай албан мэдээ гаргав. Уул албан мэдээнд Япон-Тайваний нэгдэл нягтралыг бэхжүүлж, эдийн засаг соёлын хамтын ажиллагааг хүчтэй болгохыг цохон тэмдэглэсэн төдийгүй, Японы засгийн газар «үндэсний Хятадын» (Тайвань -Д. X.) талаар явуулж байгаа бодлогоо өөрчлөх бодолгүй байна гэж Киси, Чан Кайшид мэдэгдсэн байна249.

	Киси нь БНХАУ-ын эсрэг илэрхий дайсагнасан бодлого явуулж байсан төдийгүй Хятад-Японы харилцаанд янз бүрийн саад хийж байв. Япон-Хятадын гурав дахь удаагийн худалдааны хэлэлцээрт худалдааны төлөөлөгчдийг харилцан суулгах тухай тохиролцсон юм. Гэтэл Японы Гадаад явдлын яам нь Хятадаас Японд суух төлөөлөгчдийн хурууны хээг даруулж авах гэсэн билээ. БНХАУ-ын засгийн газар нь энэхүү доромжлонгуй шаардлагыг хүлээж авахгүй бөгөөд тус хоёр орны хооронд худалдааны төлөөлөгч солилцох асуудал шийдвэрлэгдээгүй ажээ.

	Кисигийн засгийн газрын улс төрийн бодлого Хятад-Японы харилцааны хөгжилтийг саатуулсан боловч түүнийг засгийн эрхэнд байх хугацаанд Хятад-Японы худалдааны харилцаа алхам алхмаар өргөжих хандлага бүхий байв. Энэ нь нэг талаас Японы ардчилсан өргөн олон нийт Хятадтай найрсаг харилцаатай болохын төлөө тууштай тэмцэж байсан, нөгөө талаас Хятадын засгийн газар нь Японы ардчилсан хүчний тэмцлийг дэмжих бодлого баримталсантай шууд холбоотой юм.

	1955—1956 онуудад БНХАУ нь ихэвчлэн Японы жижиг, дунд пүүсүүдтэй худалдаа хийдэг байсан боловч мөн энэ үеэс эхлэн Японы томоохон кампаниуд ч Хятадтай худалдааны харилцаа тогтоохыг сонирхож байсан билээ. Жишээ нь Японы төмөрлөгийн аж үйлдвэрийн төлөөлөгчид Хятадад очиж, 1958 оны 2-р сарын 26-нд Хятадын холбогдох байгууллагатай удаан хугацааны (1958—1962) хэлэлцээр байгуулав. Энэ хэлэлцээрийн хэмжээ далайц төдий л их биш боловч Японы хувьд нэлээд чухал ач холбогдолтой зүйл байлаа. Учир нь Японы хар төмөрлөгийн аж үйлдвэр нь түүхий эдээр маш гачигдан жилийн хэрэгцээт түүхий эдийн 91 хувийг гадаадаас авдаг байсан юм250 Иймд эл хэлэлцээр түрүүчийн хэлэлцээрүүдийг бодвол засгийн газрын шугамаар Японтой ойртоход нь Хятадад нэлээд шулуун зам нээж өгсөн билээ.

	Хятад-Японы худалдааны харилцаанд улс төрийн учир нөлөө өндөр байсныг 1958 оны 3-р сарын 5-нд гарын үсэг зурсан Япон-Хятадын дөрөв дэх удаагийн худалдааны хэлэлцээр гэрчилж байна. Түүгээр төрийнхөө далбааг мандуулах эрх бүхий албаны бус худалдааны төлөөлөгчдийн газрыг харилцан байгуулахаар хэлэлцээрт заасан билээ251. Уг хэлэлцээр нь Чан ши болон АНУ-ын эрх баригчдын дургүйцлийг төрүүлсэн бөгөөд 1958 оны 3-р сарын дундуур Япон-Тайваний худалдааны хэлэлцээг зогсоох тухай Чан Кайшийн бүлгийнхэн мэдэгдсэн хийгээд АНУ-ын худалдаа-эдийн засгийн эзэд ч мэдэгдэл гаргаж Япон-Хятадын худалдааны асуудалд болгоомжтой хандахыг япончуудад анхааруулсан байна252.

	Кисигийн засгийн газар хятадын худалдааны төлөөлөгчийн газарт төрийнхөө далбааг мандуулахыг татгалзаад зогсоогүй, Нагасаки хотод нээсэн хятадын үзэсгэлэнгийн байшин дээр өлгөөстэй байсан хятадын төрийн далбааг урж хаяхыг (1958 оны 5-р сарын 2) зөвшөөрсөн байна. Үүний улмаас хятадын засгийн газар худалдааны хэлэлцээрт авсан үүргээсээ шууд татгалзаж худалдаа, соёлын харилцаагаа хүйтрүүлэх зэрэг хариу алхмуудыг хийсэн боловч төдий л үр дүнгүй өнгөрчээ.

	Киси Японы засгийн газрыг толгойлмогц Зүүн Өмнөд Азийн орнуудад Японы байр суурь, юуны өмнө эдийн засгийн байр суурийг бэхжүүлэхийг гол зорилго болгожээ. Энэ зорилгодоо хүрэхийн тулд 1957 онд бараг Азийн бүх орнуудаар хэсүүчилж, тэдгээр орнууд «коммунист Хятадын» эсрэг нэгэн жагсаалд нэгдэх нь чухал болохыг онцлон тэмдэглэж байлаа.

	БНХАУ байгуулагдсаны дараахан Хятадын засгийн газар нь «Ардын дипломат» гэдэг чиг шугамыг зарлан баримталсан ба Хятад-Японы харилцааг сайжруулахын төлөө тэмцэж байсан Японы ардчилсан олон нийт тэрхүү чиг шугамыг талархан дэмжсэн юм. Чухам энэ учраас Кисигийн засгийн газар БНХАУ-д дайсагнасан бодлого явуулж байсан юм.

	Хятад-Японы худалдааны харилцаа тасарснаас хойших нэг жилийн (1958 оны 5-р сараас 1959 оны 6-р сар хүртэл) хугацаанд Хятад-Англи, Хятад-баруун Германы худалдааны харилцаа эрс өргөжив. Жишээ нь Хятад-Английн төмөрлөгийн зүйлээр хийсэн худалдааны хэмжээ 7 дахин, хятад-баруун Германы мөн төрлийн худалдааны хэмжээ 13 дахин тус тус нэмэгдэв253. Энэ явдал Японы худалдаа, аж үйлдвэрийн эздийн дургүйцлийг төрүүлж сэтгэлийг нь түгшүүлэв.

	БНХАУ Японтой худалдаа, соёлын харилцаагаа тасалсан нь Хятадтай худалдаа хийхийг сонирхож байсан японы жижиг ба дунд зэргийн пүүсүүдийн ашиг хонжоог хохироосноос хэтрээгүй ба хятадын талаар баримталж байсан Кисигийн бодлого ч Япон улсад ямар нэгэн ашиг тустай зүйл болж чадаагүй билээ. Иймд хоёр орны харилцааг аль болохоор нааштай болгох санаачилгыг Японы эрх баригч бүлгийн зарим хэсэг гаргахаас өөр аргагүй болжээ.

	1959 оны 9-р сард Либерал-ардчилсан намын толгойлогчдын нэг, ерөнхий сайд асан Исибаси Хятадад айлчилж, Жоу Эньлай, Чэнь И нарын зэрэг хятадын удирдагчидтай хэлэлцээ хийж, мэдэгдэл гаргасан байлаа. Хоёр орны хоорондох сайн хөршийн харилцааг бэхжүүлэхийн төдөө хүчин чармайлт гаргаж, хэвийн харилцааг аль болохоор түргэн тогтоох эрмэлзлэлтэй байгааг уг мэдэгдэлд дурдсан байна. Дээр дурдсан эрмэлзлийг биелүүлэхийн тул Япон нь Хятадад дайсагнасан бодлого, «хоёр хятадын» тухай онолыг дэмжих явдлаас татгалзах хэрэгтэй гэж Хятадын тал тэмдэглэсэн. Эрүүл саруул ухаантай Япон хүн тэрхүү онолыг («хоёр Хятадын» тухай -Д. X.) хэзээд дэмжихгүй, тус хоёр орон улс төр, эдийн засаг, соёлын харилцаагаа хөгжүүлэх ёстой гэж Исибаси мэдэгдсэн байна254.

	Исибаси нутагтаа буцаж очоод Хятадын талаар явуулж байгаа бодлогоо өөрчлөхийг Кисид шаардав. Исибасигийн дараа Японы эрх баригч намын томоохон зүтгэлтэн болох Кэндзо Мацумура Хятадад айлчлав. 1960 оны 1-р сард Япон-Америкийн «Аюулгүйн гэрээ» байгуулагджээ. Гэрээнд гарын үсэг зурсны дараа үг хэлэхдээ Хятадын тухай асуудал «Энэ оны дипломат үйл ажиллагааны программд орохгүй255» гэж Киси мэдэгдсэн билээ. Үүнээс үзэхэд Исибаси, Мацумура хоёрын айлчлал нь Хятад-Японы харилцааг сайжруулахад газар авсангүй, Киси Хятадад дайсагнасан бодлого баримталсан хэвээр байсныг харуулж байна.

	Японы засгийн эрх баригч Либерал-ардчилсан намаас Хятадын талаар явуулж байгаа бодлогод дүн шинжилгээ хийж үзэхэд тус намын удирдах бүлэг нь дээрх асуудлаар хоёр бүлэгт хуваагдаж байв. Үүнд: 

	Нэгд, Иосида-Кисигийн бүлэг. Энэ бүлэгт ЛАН-ын томоохон зүтгэлтэн Исии, Мики, Фудзияма нар орж байсан бөгөөд тэд БНХАУ-ыг хүлээн зөвшөөрөхгүй бодлого баримталж байлаа.

	Хоёрт, Исибасигийн бүлэг. Энэ бүлэгт Японы засгийн газрын бүрэлдэхүүнд удаа дараа орж байсан Такасаки, Мацумура нарын зэрэг нөлөө бүхий хүмүүс оржээ. Тэд юуны өмнө Хятадтай худалдааны харилцаа хөгжүүлэхийг хичээдэг байжээ.

	Хятадын асуудлаар Либерал-ардчилсан намын удирдах бүлгийн дотор байсан зөрөлдөөнийг нэг мөр болгохын тулд 1960 оны эцсээр тус намын гадаад улс төрийн асуудал эрхэлсэн комиссын дэргэд Хятадын асуудал эрхэлсэн тусгай хороо байгуулсан юм. Тус хороо байгуулагдаад хагас жил болсныхоо дараа Япон улс Тайванийг хүлээн зөвшөөрч байгаа нь хууль ёсны хэрэг бөгөөд БНХАУ-ыг хүлээн зөвшөөрөх үндэс муутай байна гэсэн дүгнэлт хийжээ. Мөн засгийн газрын шугамаар Хятадтай худалдаа хийх нь БНХАУ-ыг ямар нэг хэмжээгээр хүлээн зөвшөөрсөнд тооцогдох тул зөвхөн албан бус байдлаар Хятадтай худалдааны харилцаатай байхыг засгийн газартаа зөвлөж байлаа256.

	1953—1961 онуудад Хятад-Японы улс төрийн харилцаанд тодорхой өөрчлөлт гараагүй гэдгийг дээрх баримтууд харуулж байна.

	 

	Хятад японы улс төрийн харилцаа 1962—1972 онуудад

	 

	1960-аад оны эхнээс дэлхийн коммунист, ажилчны хөдөлгөөнд хагарал гаргах гэсэн ХКН-ын удирдагчдын бузар үйл ажиллагаа улам улангасаж онол, үзэл суртлын зөрөлдөөнийг ЗХУ ба бусад социалист оронтой харилцах төрийн харилцаанд хүчээр тулган тохож, энх тайван, социализмын эсрэг, юуны өмнө түүний бат цайз болсон ЗСБНХУ-ын эсрэг тэмцээн дэгдээж эхэлсэн нь империалист гүрнүүд, түүний дотор Японы эрх баригчид хятадын талаар баримтлах бодлогоо хянан үзэхэд хүрсэн юм.

	ЗХУ ба бусад социалист орны энх тайванч гадаад бодлого, түүнийг хэрэгжүүлэхийн төлөө тэдгээр орны тавьж ирсэн бүхий л чармайлтыг маогийнхан санаатайгаар мушгин гуйвуулж, социалист орнууд ба Ази, Африк Латин Америкийн шинэ тулгар улс орны хооронд яс хаян, энх тайвны төлөө. тэмцэл, үндэсний эрх чөлөөний ХӨДӨЛГӨӨНИЙГ задлан бусниулах зорилгоор зүсэн зүйлийн хорт явууллага хийж эхэлсэн билээ. Энэ зорилгодоо хүрэхийн тулд Бээжингийн_ эрх баригчид элдвийн муухай арга мэх хэрэглэн Мао Зэдуны их гүрний үндсэрхэг дээрэнгүй үзлийг дэвэргэн хөөргөж, Хятад-Монголын харилцаа болон бусад социалист орнуудтай харилцаагаа зориуд муутгахын зэрэгцээгээр империалист гүрнүүдтэй харилцаагаа сайжруулж ирсэн байна. Тэгэхдээ Бээжин нийгмийн өөр өөр байгуулалтай орнууд энх тайвнаар зэрэгцэн орших зарчим баримталсан бус, дэлхийн коммунист ба ажилчны хөдөлгөөний эсрэг, социалист хамтын нөхөрлөлийн орнуудын эсрэг чиглэсэн үндсэрхэг үзэлд тулгуурлан хөрөнгөтөн орнуудтай харилцаагаа идэвхжүүлсэн билээ. Чухам тэр учраас томоохон хөрөнгөтөн орнууд, түүний дотор Японы дипломат албаныхан, улс төрийн бүлэг нь БНХАУ-ыг социалист лагериас хөндийрүүлж, түүнтэй ойртох боломжийг эрж хайхыг эрмэлзэх болжээ.

	1962 оноос эхлэн Японы эрх баригч Либерал-ардчилсан намын нэр нөлөө бүхий зүтгэлтнүүд, парламентын гишүүдээр толгойлуулсан засгийн газрын бус олон тооны төлөөлөгчид хятадад айлчилж, Мао Зэдун болон Хятадын бусад удирдагчидтай санал бодлоо солилцсоны дүнд БНХАУ-ын гадаад, дотоод бодлогод үндсэрхэг үзэл газар авч, арьсны өнгөнд тулгуурлан Японтой хамтран ажиллах зорилтыг Мао өмнөө тавьж байна гэсэн дүгнэлт хийсэн байна. Либерал-ардчилсан намын нөлөө бүхий зүтгэлтэн Хаято Икэда Бээжинд айлчилсныхаа дараахан хятадын удирдагчдын «үндсэрхэг үзэл, үзэл суртлаас нь давжээ. Хятад-Зөвлөлтийн зөрөлдөөн үүний илрэл бус уу?257» гэж мэдэгдсэн билээ. Хятад-Японы удирдах бүлгийнхний харилцан ойлголцож ойртох үзэл суртлын үндэс нь арьсны үзэл болсон талтай гэдгийг зориуд тэмдэглэх хэрэгтэй.

	Жоу Эньлай 1962 онд Японы эрх баригч Либерал-ардчилсан намын төлөөлөгчдийн тэргүүн Кэндзо Мацумурад хэлэхдээ «Дорно дахин бол Дорно дахин, Өрнө дахин бол Өрнө дахин байх ёстой гэж дэлхий дахинаа ярьцгаадаг. Азийн хоёр ард түмэн зэрэгцэн оршиж, цэцэглэн мандахын төлөө бид үеийн үед гар гараасаа барилцан явах ёстой258» гэжээ.

	Мацумурад хэлсэн Жоу Эньлайн үг утга агуулга, мөн чанарын хувьд Японы харгис этгээдүүдийн «арьсны өнгөний нэгдэл» гэгч онолтой тун төстэй байна. Хятадыг япончууд бусад орноос илүү ойлгодог. Япон, Хятад хоёр хамтран ажиллах явдал түүхэн шаардлага юм гэсэн нэрийдлээр тэд энэ «онолоо» дэвшүүлэн гаргасан юм.

	Хятадын Ази-Африкийн эв санааны нэгдлийн хорооны дарга Ляо Чэнжигийн урилгаар Мацумура 1962 оны 9-р сард БНХАУ-д айлчилжээ. Мацумурад илгээсэн Ляо Чэнжигийн захидалд «Танай саналыг бид нарийвчлан судалсан бөгөөд түүнийг үндэс болгон бодол саналаа тантай илэн далангүй солилцохыг хүсэж байна» гэжээ. Чухам ямар учраас Мацумуратай дотно харилцаа тогтоохыг бээжингийнхэн эрмэлздэг байсан бэ? гэвэл тэр нь «Азийн үзэл санаа» гэгчийг тууштай мөрдлөг болгогчдын нэг байсан учраас юм259.

	Мацумура Токиогоос мордохынхоо өмнө Гадаад явдлын Яамны сайд Охиратай260 уулзаж ярилцсаны дээр 1962 оны 9-р сарын 7-нд ерөнхий сайд Икэдатай уулзаж Хятадад айлчлах үеэр хийх ажлынхаа төлөвлөгөөг танилцуулан улмаар засгийн газраараа батлуулсан байна261.

	Мацумурагийн айлчлалын гол зорилт гэвэл Хятадтай худалдаа-эдийн засгийн харилцааг цаашид хөгжүүлэх боломжийг хайж олох, хоёр орны улс төрийн харилцааг засаж сайжруулах талаар японы баримталж байгаа бодлогыг хятадын удирдагчдад тайлбарлах явдал байжээ262. Хамгийн гол нь Икэдагийн засгийн газрын хятадын талаар баримталж байгаа чиг шугам Кисигийн баримталж байсан байр сууриас ялгаатай263 юм гэдгийг Хятадын удирдагчдад үнэмшүүлэх гэсэнд оршиж байсныг хэвлэлийн олон тооны мэдээ сэлт гэрчиллээ. Икэдагийн засгийн газар БНХАУ-ын талаар нааштайхан бодлого баримтлах болсон нь улс төр, эдийн засгийн тодорхой шалтгаантай юм.

	Гадаадын зах зээл дээр японы таваарыг борлуулахад тохиолдох бэрхшээл улам нэмэгдэж байсан учир өрнөд Европын монопол хөрөнгөтнүүдтэй хятадын зах зээл дээр хийх өрсөлдөөн хурцадсаны улмаас ерөнхий сайд Икэда «коммунист Хятадтай» худалдааны харилцааг өргөжүүлэхээр шийдэж сонгуулийн өмнөх кампанит ажлын үеэр 1962 оны 6-р сард энэ тухай мэдэгдсэн билээ.

	Икэдагийн энэ шийдвэр хятадын удирдагчдаас зохих үнэлгээг авсан байна. 1962 оны 9-р сард Мацумураг Хятадад айлчилж байх үеэр түүнтэй хийсэн яриандаа Икэдагийн засгийн газрын хятадын эсрэг үйл ажиллагаа нь тооны хувьд Кисигийн засгийн газрынхнаас үлэмж ялгаатай264 гэж Жоу Эньлай хүлээн зөвшөөрсөн нь «Икэда нь Иосида, Киси нартай нэгэн хөг аяар бүждэггүй юм265 гэсэн Мацумурагийн үнэлэлтийг БНХАУ-ын төрийн зөвлөлийн ерөнхий сайд ямар нэгэн хэмжээгээр хүлээн зөвшөөрснийг нотолж байна. Мацумураг Хятадад айлчлах үеэр түүнийг дагалдан явсан «Киодо цусин» агентлагийн сурвалжлагчийн бичсэнээр «Икэда төдийгүй, эрх баригч намын дийлэнх олонх нь хятадын талаарх чиг шугамын хувьд Мацумура, Такасаки нартай санал бүрэн нийлж байна266» гэжээ. Үүнээс үзэхэд Мацумура нь Японы монопол хөрөнгөтнүүдэд итгэмжлэгдсэн төдийгүй бас тус орны эрх баригч намын нэр нөлөөтэй төлөөлөгч юм гэдэг нь харагдаж байна. Өөртэй нь адил Хятадад «дотно байдаг» хэн нэгэн хүний зуучилсан аль нэгэн «найрамдалт» пүүсүүдтэй худалдаа хийхэд бэлэн байгаа тухай Жоу Эньлай Мацумурад мэдэгдсэн юм. Иймд 1962 он гэхэд БНХАУ-ын засгийн газар нь «Либерал-ардчилсан намтай холбоо бүхий» компаниудтай тухайлбал том компаниудтай худалдаа хийхгүй гэсэн урьдын чиг шугамаас нэгэнт ухарсан байна гэж хэлэх бүрэн үндэстэй ажээ.

	Тайваний асуудал БНХАУ ба Японы хоорондох харилцаанд нэлээд чухал суурь эзэлж байсан нь мэдээж юм. Японы эрх баригчид «хоёр Хятадын» тухай үзлийг дэмждэг, энэ талаар АНУ-аас нэг их дутахгүй гэдгийг ХКН-ын удирдлага сайн мэдэж байсан билээ. Гэвч Мацумуратай «улс төрийн гурван зарчим267»-ын тухай хэлэлцэх үед Япон Тайваньтай харилцаагаа нэн даруй таслах боломжгүй гэдгийг БНХАУ-ын засгийн газар ойлгож байгаа боловч иймэрхүү (Тайваньтай харилцаатай байх -Д. X) явдлыг Зөвшөөрч чадахгүй гэж Жоу Эньлай мэдэгдсэн байна268. 1962 оны 9-р сард Чэнь И Японы сурвалжлагчидтай (Мацумураг дагалдан явсан) ярилцахдаа «хоёр Хятадыг» бий болгох гэсэн бодлогыг баримталж байгаа эзэн нь АНУ болохоос биш Япон бишээ. Одоогийн нөхцөлд Японы засгийн газар АНУ-ын дарамтын дор энэ бодлогыг баримталж байна. Үүнийг бид ойлгож байна. Харин («хоёр Хятадын» тухай онолыг Д. X.) зөвшөөрч чадашгүй269» гэжээ.

	Бээжингийн удирдах зүтгэлтнүүдийн хийсэн мэдэгдэл, Хятадын хэвлэл, ялангуяа Японы хэвлэлд нийтлэгдсэн мэдээ сэлт зэргээс үзэхэд БНХАУ-ын засгийн газраас Тайваний талаар баримталж байсан бодлогод аль хэдийний өөрчлөлт гарч, Японтой харилцаагаа сайжруулах сан гэхээс Японы талд ая тал засаж, «хоёр Хятадын» тухайд Японы баримтлалыг цагаатгахыг оролдохоос ч буцахгүй болжээ. Энэ нь хэрэг дээрээ БНХАУ-ыг хүлээн зөвшөөрөх асуудлыг тодорхойгүй хугацаагаар хойш тавьж өөртөө аль л ашигтай үед уг асуудлыг шийдэх боломжийг Японд олгосон хэрэг билээ. Японы эрх баригчид үүнийг л аль эртнээс хүсэн хүлээж байсан юм. Бүр 1958 онд Либерал-ардчилсан намын нэр нөлөө бүхий зүтгэлтэн Мики (одоо төрийн сайд бөгөөд дэд ерөнхий сайд) хэлэхдээ «хэрэв Япон улс Хятадыг одоо заавал хүлээн зөвшөөрнө гэвэл Үндэсний Хятадыг (Тайвань) хүлээн зөвшөөрч буй явдлыг хэрхэх тухай зайлшгүй асуудал босож ирнэ... Харин бид хүлээзнэвэл, олон улсын бүхий л байдалд өөрчлөлт гардагтай адил Хятадын байр суурьт өөрчлөлт гарна гэж би итгэж байна. Ингэвэл асуудлыг амархан шийдэж болох юм270» гэжээ.

	Микигийн найдвар талаар болоогүй гэдгийг үйл явдлын явц гэрчилж байна. Мацумура нутагтаа буцаж очмогц Япон, Хятад хоёулаа Азийн орон юм гэсэн үзэл хоёр орны улс төрийн харилцааны үндэс байх ёстой271 гэж мэдэгдсэнээс үзэхэд түүнтэй хийсэн Бээжингийнхний хэлэлцээ зарим үр дүнд хүрсэн гэдгийг харуулж байна.

	Чэнь И, Мацумура хоёрын ярианы үзэл санаа нь Мацумурагийн дээрх мэдэгдэлтэй утга агуулгаараа бараг бүрэн нийцэж байна272.

	«Орчин үеийн дэлхий дахинаа Азийн гүйцэтгэх онцгой роль», «Азийнхан дэлхий дахины түүхийг өөрчлөх ёстой» гэх мэт томьёолол болон Дорнод, Өрнөдийн тухай Жоу Эньлайн яриа зэрэг нь «Дорнодын салхи өрнөдийн салхийг даран салхилж байна» гэсэн Мао Зэдуны арьсны үзэлт лоозонтой салшгүй холбоотой юм. Японы «Тюо корон» сэтгүүлийн 1962 оны 11 дэх дугаарт нийтлүүлсэн өгүүлэлд: «Дан ганц «коммунизмын» тухай ойлголтын байр сууриас Хятадад хандвал алдаа болох сон билээ» гэж Мацумура бичсэн нь утга учиргүй зүйл хэрхэвч биш ээ.

	Мацумура мэтийн нөлөө бүхий хүмүүсээр дамжуулан төрийн шугамаар Японтой ойртох гэсэн Хятадын мэрийлт нь Япон-Хятадын харилцааг хэвийн болгохын төлөө Японы ардчилсан хүчний хийж байсан тэмцлийг эмх замбараагүй байдалд хүргэж уул хөдөлгөөнийг Японы засгийн газрын хяналтад оруулахад хүргэсэн юм. Учир иймд Японы дэвшилт олон нийт Мацумурагийн айлчлалын «үр дүнд» ихэд санаа түгших болсон юм.

	Хятадын талаар АНУ-ын баримталж байсан бодлого нь Хятад-Японы харилцааг сайжруулахад ихээхэн саад болж байсныг Японы засгийн газар сайн мэдэж байсан боловч АНУ-аас Японд үзүүлж байгаа эдийн засаг, цэргийн тусламжаа таслан зогсоолоо ч гэсэн хятадын талаар баримталж байгаа одоогийн шугамаасаа Япон улс ухрахгүй гэж ерөнхий сайд Икэда 1963 оны 4-р сард мэдэгдсэн байна273. Үүнээс үзэхэд Японы эрх баригчид Хятадын талаар баримталж байсан бодлогоо бэхжүүлэхийн төлөө бүхий л чармайлтыг тавьж байсан нь илэрхий байна. Энэ нь юуны өмнө дэлхийн коммунист хөдөлгөөний нэгдэл нягтралын эсрэг, ЗХУ, бусад социалист орны эсрэг Маогийнхны бүлгийн явуулж байгаа хорлон сүйтгэх үйл ажиллагаа нь Японы харгис хүчний «хайр талархлыг» хүлээсний баримт юм.

	Хятад-Японы хагас албаны улс төрийн харилцаа ил далд замаар ойртсоор 1964 он гэхэд хоёр орны харилцаанд зарим нэгэн үзэгдэхүйц өөрчлөлт гарч, бээжингийнхэн япончуудад ихээхэн ёсорхог ханддаг болжээ. 1964 оны 4-р сард Токиод нээгдсэн БНХАУ-ын үзэсгэлэнгийн байрны хананд өлгөөстэй байсан хятад зургийг япончууд бэхээр эрээчиж байхад хятадууд инээмсэглэсэн хэвээр л байсан274 хийгээд 1964 оны 3-р сарын 6-нд Хятадад хоригдож байсан хамгийн сүүлчийн цэргийн гэмт хэрэгтнийг суллаж японд буцаасан юм275. Ингэж тэвчээр гаргаж, найр тавьсан байдал нь 50-иад оны сүүл үеийн хятадын төлөөлөгчдийн зан авираас эрс ялгаатай бөгөөд тэгэхэд Япончуудаас өчүүхэн ч атугай Хятадын эсрэг хэрэг үйлдвэл Японтой эдийн засгийн харилцаагаа тасална гэдэг байсан билээ.

	Бээжин, Токио хоёр ингэж ойртохын зэрэгцээ хятадын удирдагчид Монгол, Зөвлөлтийн эсрэг балмадаар дайрч давшилж эхэлсэн юм. 1964 оны 6-р сард Мао Зэдун Японы Социалист намын төлөөлөгчидтэй ярилцахдаа БНМАУ-ын газар нутаг руу өнгөлзөж, «Умардын нутгаа» эгүүлэн авах талаар Японы тавьж байгаа шаардлагыг дэмжиж байгаагаа, мэдэгдсэн билээ276.

	Хятадын удирдагчид ба Японы эрх баригч бүлэг хэл амаа ойлголцож эхэлсэн боловч 1964 оны 9-р сард Эйсаку Сато Японы засгийн газрыг толгойлох болсноос хойш Япон улс Хятадын эсрэг бодлого баримталсан нь Бээжингийнхний урмыг хугалж, уур хилэнг нь хүргэсэн байна.

	Хятадын байдал ямар байх нь олон улсын улс төрийн байдалд, ялангуяа түүх ба газар зүйн хувьд Хятадтай ойр холбоотой Японд онцгой нөлөөтэй байх нь мэдээж болохоор хятадтай харилцах асуудалд болгоомжтой хандаж, энэ асуудлыг бусдын оролцоогүйгээр Япон улс биеэ даан шийдэх ёстой гэж Сато үзсэн билээ277. Нэг талаас Сатогийн засгийн газар БНХАУ-ын талаар яггүй «ширүүн» байр суурь эзэлж, нөгөө талаас хариуд нь хятадын удирдагчид японы засгийн газрыг элдвээр дайран зүхэж байсан боловч Хятад-Японы улс төрийн харилцаа идэвхжин өрнөх хандлагатай хэвээр байлаа. 1965 оны 4-р сард Ази, Африкийн орнуудын анхдугаар бага хурал хуралдсаны 10 жилийн ойг Жакартад ёслон тэмдэглэх үеэр Жоу Эньлай Японы эрх баригч намын орлогч дарга Сёдзиро Кавасиматай уулзаж ярилцсан нь Хятад-Японы харилцаа өөрчлөгдөж байгааг гэрчилсэн юм.

	1965 онд тус хоёр орны худалдааны нийт хэмжээ 470 сая долларт хүрч 1964 оныхоос 100 сая доллароор нэмэгдсэнээс үзэх нь ээ ч улс төрийн харилцаа нь муугүй болсны баримт юм.

	Хятад, Япон хоёр түүх, газар зүй, эдийн засаг, улс төр болон соёлын талаар нягт холбоотой байдаг гэж тус хоёр орны улс төрийн зүтгэлтнүүд олонтоо зарласныг хэн бүхэн мэдэх билээ. Чухам тэр учраас энэ хоёр улсын аль нэгэнд нь болсон алив нэгэн хэрэг явдал нөгөөдөө чухлаар нөлөөлдөг байна. Иймд Хятад оронд болсон «Соёлын хувьсгал» гэгч адал балмад хэрэг явдал Японы хувьд ч улс төрийн нөлөө бүхий чухал зүйл мөн гэж Японы эрх баригчид үзсэн байна. «Соёлын хувьсгал» эхэлмэгц Хятад улс бусад орнуудтай харилцаагаа эрс муутгасан хэдий боловч «Соёлын хувьсгал» нь Хятад-Японы харилцаанд төдий л нөлөөлөөгүй гэж хэлж болох юм.

	Бээжингийн албаны зарим хүмүүс Сатог элдвээр хараан зүхэж байсан боловч «Соёлын хувьсгалын» үеэр туйлдаа хүртэл ширүүссэн маогийнхны ЗХУ, бусад социалист орны эсрэг шившигт чиг шугам, олон улсын коммунист хөдөлгөөнийг хагалан бутаргах хорт ажил явууллагад Японы харгис бүлэг талархалтай хандаж байсан юм. «Соёлын хувьсгал» гэгч цуст явууллага ид бужигнаж байсан үеэр Японы Либерал-ардчилсан намын олон тооны төлөөлөгчид, парламентын нөлөө бүхий гишүүд Бээжинд айлчлан, маогийнхны удирдлагатай хэлэлцээ хийснийхээ дараа БНХАУ бол «Коммунист» улс биш, Ази дахиныг «нэгтгэхэд» Японы хамт шийдвэрлэгч үүрэг гүйцэтгэж чадах юм гэдэг ойлголтыг Японы эрх баригчдад өгөхийг оролдож байв. Мөн энэ үеэр Хятадад айлчилсан, Кэндзо Мацумура хятадын удирдагчдын үндсэрхэг үзэл, коммунизмын эсрэг үзэлд тодорхой дүн шинжилгээ хийсний үндсэн дээр «сургууль гэгээрлийн байдлыг нь ч аваад үзсэн эх оронч үзэл, эцсийн эцэст-үндсэрхэг үзэл, их хан үндэсний үзлийг дэвэргэхэд ихээхэн хүчин чармайлт тавьж байна... Ер нь Хятадад коммунизмын гол шинж чанараас юу байна278 гэсэн дүгнэлт хийсэн байна.

	Мацумура болон Хятадтай харилцаа бүхий ЛАН-ын бусад төлөөлөгчид нь Японы монопольт хөрөнгөтний хамгийн нөлөөтэй бүлгийн эрх ашгийн төлөөний этгээдүүд болох нь илэрхий юм.

	Дашрамд хэлэхэд 1967 оны 2-р сард болсон японы парламентын сонгуулийн үед «Соёлын хувьсгал» консерваторуудад тус болсон ч явдал бий. Энэ сонгуулиар хятадын талыг баримтлагч социалистууд парламент дахь суудлаасаа дөрвийг алдсан байхад консерваторууд (ЛАН-ынхан) дийлэнх олон хэвээр хоцорчээ. Үүний учир шалтгааныг гаргаж Засгийн эрх баригч Намын ерөнхий нарийн бичгийн дарга нь францын сэтгүүлч Ж. Ф. Конд хариулсан зүйлдээ: «Айл зэргэлдээ оронд юу болж байгааг япончууд нүдээрээ харсаар байхад бидний өрсөлдөгчид социалист нийгмийн тухай ярьж байснаас болжээ279» гэв. Дараа нь Ж. Ф. Конд сонгуулийн дүнгийн талаар юу бодож байгаа тухай социалист намынхнаас асуувал тус намын удирдах зүтгэлтэн Фусао Ямагути «хэрэв «соёлын хувьсгалаас» гайтаагүй сэн бол бид шинээр 10 суудал олж авах байсан юм. Хятадад өдөр бүр болж байсан хэрэг явдал бидний сонгогчдод цохилт өгч, сэтгэлийг нь зовоож байсан. Хятадад улс төрийн найрамдалтай байхын төлөө тэмцсэн маань бидэнд хор болов280» гэж хариулжээ. Ер нь хятадын «соёлын хувьсгал» гэгч нь соёлыг хайрлан нандигнадаг хүн бүрийн сэтгэлийг түгшүүлж байсан билээ.

	Хятадын албан ёсны суртал нэвтрүүлэг Сатогийн засгийн газрыг элдвээр дайран зүхдэг байсан боловч үүнийг Японы эрх баригчид төдий л ойшоодоггүй байв. Учир нь тэд Мао Зэдуны бүлгийнхний бодлогын гол зорилгыг сайн мэдэх төдийгүй, түүнийг өөрсдийнхөө ашиг сонирхолд ямагт л ашиглаж байв.

	Маогийнхан Вашингтонтой ойртохдоо зөвлөлтийн эсрэг бодлогыг үндэс болгоно гэдэгт итгэх үүднээс Япон улс өөрийн бодлогод хандах ёстой гэж Ясухира Никасонэ мэдэгдсэн байна281. Энэ нь үнэн хэрэг дээрээ хөрөнгөтөн ертөнцийн нийт эрх ашгийн тулд Мао Зэдуны бүлгийн зөвлөлтийн эсрэг бодлогыг ашиглахаа Японы монопольт хөрөнгөтнүүд шууд мэдэгдсэн хэрэг байсан юм. Маогийн бүлгийн байр суурийг нарийвчлан судалсны үндсэн дээр «Хятад улс империализмаас коммунист ревизионизмыг илүү үзэн ядаж байна. Иймд ЗХУ-ыг тогтоон барьж байх сонирхлын үүднээс АНУ-тай эвээ ололцох нь илэрхий байна282» гэсэн дүгнэлтийг Ясухиро Накасонэ хийжээ. Үүнээс үзэхэд Маогийнхан, Японы эрх баригч бүлэг хоёр зөвхөн эдийн засгийн хувьд бие биесээ дэмждэг биш, гадаад улс төрийн бодлогын талаар ч харилцан дэмжилцдэг нь хараажийн ил байна.

	БНХАУ нь Японтой харилцаагаа ийнхүү өргөжүүлж ирсний зэрэгцээгээр өрнөдийн гүрнүүдэд ая тал засаж харилцаагаа янзалсаар байсан юм.

	Энэ нь Японы улс төрийн зүтгэлтнүүдийн сэтгэлийг түгшүүлж Хятадтай харилцаагаа улам хүчтэй болгохыг эрмэлзэхэд хүргэсэн юм. Жишээ нь, Кэндзо Мацумура ба түүний талынхан «хэрэв Азид явуулж байгаа АНУ-ын бодлоготой хэт зууралдвал алсдаа Япон хүнд байдалд орж болох юм... АНУ хэзээ Хятадтай ойртохыг одоо хэлэхэд бэрх байна. Ийм явдал гарахад хүрвэл Япон улс нь айл зэргэлдээ орны хувьд, Азид өнчирч хоцрохгүйн тулд Хятадтай аль болохоор түргэн ойртох хэрэгтэй283» гэж мэдэгдэж байжээ. Хятадтай харилцах харилцаан дээр давуутай байр сууриа хадгалж байхын тулд Сийнаа, гадаад худалдаа ба аж үйлдвэрийн яамны сайд Ясухиро Накасонэ зэрэг нөлөө бүхий хүмүүс Японы экспортын банкнаас Хятадад зээл олгох санаачилга гаргаж байсан юм284.

	Хятад-Японы харилцааны асуудал нь Японы засгийн газрын хувьд нэн нарийн төвөгтэй асуудал болох учир Жоу Эньлай болон Хятадын бусад удирдах зүтгэлтнүүд Сатогийн засгийн газрыг нэг бус удаа дайран зүхэж байсан боловч Сато нь хятадын удирдагчдын талаар ганц ч ширүүн давилуун үг хэлээгүй. Хятад-Японы харилцааны асуудлыг Мики «Усан доорх хад285» гэж нэрлэжээ. Энэ нь олон улсын байдалд гарч байгаа өөрчлөлтийн дагуу уг асуудал нэг ил гарч ирээд, нэг далд ороод их осолтой байна гэсэн утгатай юм.

	Хятадтай ойртохын тулд Япончууд бүхий л бололцоог эрж хайж байв. Японы хэвлэлийн мэдээнээс үзвэл 1968 оны 4-р сараас эхлэн гурав дахь оронд суугаа Хятад, Японы дипломатууд «албан бус» харилцаа тогтоосон байна. Францын «Комба» сонины тоймч Жорж Андерсоны 1968 оны 4-р сарын 27-нд бичсэн мэдээнээс үзвэл Хятадын төлөөлөгчид харилцаа холбоогоо хүчтэй болгохыг Японы гадаад яам, Берна, Гаага, Парист суугаа элчин сайдын яамнууддаа үүрэг болгожээ. Японы гадаад явдлын яамны орлогч сайд Кураути 1968 оны 6-р сард Араб, Европын орнуудаар аялах үедээ тухайн орнууд дахь хятадын элчин сайдуудтай уулзаж, харилцаа холбоогоо сайжруулахыг хятадуудад уриалжээ. 1968 онд Хятад-Японы харилцаа шинэ шатанд орсон гэдгийг дээрх баримтууд гэрчлэх юм.

	1969 онд Хятад-Японы харилцаанд зарим тодорхой өөрчлөлт гарсан. Өрнөдийн орнуудад БНХАУ-ыг хүлээн зөвшөөрөх талаар гарч ирсэн хандлага, Хятадын Коммунист Намын IX их хурлаас хойш хятадын удирдлагын гадаад улс төрийн бодлогод гарсан өөрчлөлт зэрэг нь Японы эрх баригч Либерал-ардчилсан нам ба Японы засгийн газар Хятадтай харилцах асуудалд улам ч уян хатан хөдөлдөг болжээ.

	«Ази тивийн түүхэнд эх газрын Хятад манай хоёр орон эрт дээр үеэс эхлэн харилцан ойлголцож байсан бөгөөд улс төр, эдийн засгийн талаар санаа бодлоо үр ашигтайгаар солилцож ирсэн юм. Хоёр орны харилцааг хөгжүүлэхэд манай засгийн газар бэлэн байна286» гэж 1969 оны 1-р сарын 27-нд Сато мэдэгдсэн байна.

	Японы ерөнхий сайдын энэхүү мэдэгдэл ямар ч эш үндэсгүй гарч ирсэн зүйл огт бишээ. Итали улс БНХАУ-ыг хүлээн зөвшөөрөх тухай шийдвэр гаргаж, Италийн араас дагах бодолтой байгаагаа Канад улс Тайваньд мэдэгдсэн зэрэг БНХАУ-ыг хүлээн зөвшөөрөх талаар өрнөдийн орнуудын хийсэн алхмууд нь Японыг Хятадтай харилцах харилцаагаа хянан үзэхэд хүргэсэн юм. Ялангуяа Тайваний талаар өрнөдийн орнуудын баримталж байгаа бодлого Японы хувьд зайлшгүй анхаарч үзэх чухал зүйл болов. Энэ талаар Японы засгийн газар хоёр чиглэлд анхаарлаа төвлөрүүлжээ. Үүнд: 

	1. Итали Канад хоёр БНХАУ-ыг хүлээн зөвшөөрөхөөсөө өмнө Тайваньтай харилцаагаа таслах эсэх, 

	2. Канад Итали хоёрын зүгээс БНХАУ-ыг хүлээн зөвшөөрсний дараа Чан Кайшийнхэн дээрх хоёр улстай дипломат харилцаагаа таслах эсэх;

	Итали, Канад болон тэдний араас дагагчид нь БНХАУ-тай дипломат харилцаа тогтоогоод, Тайваньтай харилцаатай хэвээр байхыг зорьж байна гэдгийг дээрх орнуудад суугаа элчин сайдын яамдаараа дамжуулан Японы засгийн газар олж мэдсэн билээ287. 1964 онд Франц улс БНХАУ-ыг хүлээн зөвшөөрсний хариу алхам болгож Чан Кайшийхэн түдэлгүй Францтай бүх харилцаагаа тасалсныг Японы засгийн газар сайн мэдэж байгаа бөгөөд энэ бол Тайваний гаргасан том алдаа гэж үзсэн учраас хэрэв Итали, Канад болон бусад орон БНХАУ-ыг хүлээн зөвшөөрвөл «Олон улсын тавцан дээр өнчирч хоцрохгүйн тулд» тэдгээр оронтой харилцаагаа таслахгүй байхыг Японы засгийн газар 1969 оны 1-р сард Тайваньд уриалсан байна288. Үүнээс үзэхэд Японы засгийн газар нь Тайвань Бээжин хоёрын аль алинтай учраа ололцохын тулд бололцоотой арга зам бүхнийг хайж байсан нь илэрхий.

	Сатогийн засгийн газрын ам ажил хоёр зөрж байна гэж Хятадын удирдагчид үргэлж гомдол мэдүүлж байсан боловч үнэн хэрэг дээрээ Японы ерөнхий сайдын ам ажил хоёрын хоорондох зай алхам алхмаар багасаж байсныг харсаар байлаа. Жишээ нь парламентын хоёр танхимын бүгд хуралдаан дээр 1969 оны 1-р сарын 27-нд Сато үг хэлэхдээ Японы засгийн газар нь «Коммунист Хятадын өргөн оролцоотойгоор бий болсон хэрэг явдлын бүхий л өөрчлөлтөд баяр хүргэх сэн билээ289» гэж мэдэгдсэн байна. Мөн парламентын төсвийн комиссын хурал дээр үг хэлэхдээ Япон улс өөрийн гадаад бодлогыг хэрэгжүүлэхдээ, «Хүчирхэг хятадын тухай ямагт санаж явах ёстой» гээд тийнхүү их хүч чадалтай Хятад улс чухам ямар учраас олон улсын бүлэглэлд эргэж орохоо боддоггүй юм бол гэж гайхаж байгаа тухайгаа мэдэгджээ290. Сато Маогийнхны гадаад бодлогын чиг зорилгыг сайн мэдэж байсан учраас «Олон улсын бүлэглэлд» эргэж орохыг Хятадад удаа дараалан уриалж байсан. Өөрөөр хэлбэл Японы эрх баригчид нь олон улсын тавцан дээр Зөвлөлт болон бусад социалист орны эсрэг, энх тайван, дэвшлийн эсрэг Маогийн бүлэгтэй хамтран ажиллах эрмэлзлээ байнга илэрхийлж байдаг билээ.

	Хятадын Коммунист Намын IX их хурлын шийдвэр Японы харгис хүчинд ийм эрмэлзлийг төрүүлсэн юм. Учир нь хятадууд цаашид ч гэсэн дайралт давшилтынхаа гол хүчийг ЗХУ-ын эсрэг чиглүүлнэ гэдгийг тус их хурлаас гаргасан их хан үндэстний дээрэнгүй үзлээр дүүрэн, дарийн үнэр ханхлуулсан бичиг баримт нотолж өгсөн байна. Хятадын Коммунист Намын IX их хурал нь Мао Зэдуны «үзэл санааг» орчин үеийн «үзэл санааны» охь манлай гэж зарлаад, «ялалтад» хүрэхийн тулд ямар ч хохирол үзэхээс буцахгүй, ямар ч бэрхшээлээс айхгүй байхыг хятадын ард түмэнд уриалсан байна.

	БНХАУ эдийн засгийн хөгжлөөр дорой, хүчин чадлын хувьд сул учраас «Маогийн үзэл санааг» энх тайвны замаар «хэрэгжүүлж» чадахгүй гэсэн дүгнэлтийг Маогийнхан хийсэн байна. Иймд тэд дайн дажинд бэлдэж, дайн дэгдээх нь «дэлхийн хувьсгалыг ялалтад» хүргэх үндсэн арга зам мөн гэж зарлаад, түүнийг Мао Зэдуны гадаад улс төрийн бодлогын гол хэрэглүүр болгосон байна.

	Бээжингийн удирдагчдын удаа дараагийн дайнч мэдэгдэл нь Японы харгис хүчин толгойгоо дахин өндийлгөж, цэрэг дайны бэлтгэлээ зузаатгахад дөхөм боллоо.

	Мао Зэдун, түүний бүлгээс гадаад харилцааныхаа үндэс болгож дэвшүүлэн тавьсан үндсэрхэг, арьсны үзэл нь японы монопол хөрөнгөтнүүдэд таалагддагийн учир юу вэ? Японы ард түмэн, тус орны ажилчин анги ЯКН-ын удирдлагын дор америкийн империализм, японы монополууд хоёрын аль алинтай шийдвэртэй тэмцэж байна. Гэтэл Маогийн бүлэг японы хөдөлмөрчдөөс японы монопол  хөрөнгөтнүүдийн эсрэг хийх тэмцлийг аль болохоор булзааруулж байгаа нь Японы харгис хүчний ашиг сонирхолд нийцэж буйн учир тэд Мао Зэдуны бодлогыг дуртайяа шүүрэн авч байна. Нэг үгээр хэлэхэд эсрэг тэсрэг тэмцэл нь өөр өөр арьстан үндэстний хооронд явагдахаас биш, хоёр ангийн хооронд явагдахгүй гэсэн Мао Зэдуны номлол, хөдөлмөрчдийн ширүүн тэмцэлд тулгарахаас Японы монопол хөрөнгөтнийг хаацайлж байгаа юм. Нөгөө талаар Маогийнхны арьсны үзэл дэлхийн II дайны дүнг хянан үзэхийг эрмэлзэж буй Японы хонзогногчдоос газар нутгийн талаар ЗХУ-д тавьж байгаа зүй бус шаардлагад халхавч, түлхээс болж байна291.

	ХКН-ын IX их хурлын баримт бичиг нь тус намын VIII их хурлаас дэвшүүлэн тавьсан марксист-ленинист бодлогоос Мао Зэдун бүрмөсөн урвасныг бүрэн нотолжээ. Японы эрх баригчид энэ бүхний хажуугаар зүгээр өнгөрсөнгүй. Японы засгийн газар БНХАУ-тай (үүний урьд «коммунист хятад» гэдэг байв) засгийн газрын хэмжээнд албан ёсны хэлэлцээ хийхэд бэлэн байгаагаа 1969 оны 12-р сард мэдэгдсэн билээ.

	Маогийнхан Японы монопол хөрөнгөтөн хоёрын аль алин нь Азид ноёрхлоо тогтоох зорилготой байгаа бөгөөд Бээжин нэн түрүү улс төрийн ноёрхол тогтоохын төлөө, Токио одоохондоо эдийн засгаар эзэгнэхийн төлөө тэмцэн өрсөлдөж байна. Тэмцэгч хоёр этгээдийн харилцааны одоогийн байдал нь хэтийн төлөвийн тухай ярихад хөндлөнгөөс нөлөөлж байгаа гурав дахь шалтгааныг орхигдуулж болохгүй нь мэдээж юм. Үүнд юуны өмнө Хятад-америкийн харилцааг авч үзэх хэрэгтэй.

	Хятад-Америкийн харилцааны төлөв байдлаас үзэхэд цаашид улам өргөжих чиглэлтэй байна. БНХАУ байгуулагдсанаас нь хойших хорь гаруй жилийн хугацаанд АНУ нь БНХАУ-ын эсрэг дайсагнасан бодлого явуулж байжээ. Америкийн түрэмгийлэгчид БНХАУ-ын уугуул газар нутаг болох Тайванийг хууль бусаар эзлэн, БНХАУ-ыг хүлээн зөвшөөрөхөөс татгалзаж байсны зэрэгцээгээр эдийн засаг ба бусад талаар түүнийг хавчиж хяхах ажил явуулж ирсэн нь тус хоёр орны харилцааг эрс муутгасан юм.

	Гэтэл Маогийнхнаас сүүлийн жилүүдэд Зөвлөлтийн эсрэг, дэлхийн социализмын эсрэг үйлдэж байгаа бузар булай үйл ажиллагаа нь Америкийн харгис хүчний ашиг сонирхолд нийцэж, улмаар Бээжин Вашингтон хоёр албан ба албан бус харилцаа холбоо тогтоож болох бүхий л арга замыг хоёр талаасаа сүвэгчлэх болжээ. Үүний үр дүнд АНУ-ын ерөнхийлөгчийн тусгай элч Г. Киссинжер 1971 оны зун Бээжинд очиж, Р. Никсон Бээжинд айлчлах замыг нээж өгсөн юм. Г. Киссинжер хоёр дахь удаагаа Бээжинд айлчлаад буцаж харьсны дараахан 1971 оны 10-р сард БНХАУ-ын тавьсан болзлын дагуу НҮБ-д түүний эзлэх хууль ёсны эрхийг сэргээсэн билээ.

	Бээжинтэй ойртохын тулд Америкийн засгийн газар хорь гаруй жилийн турш баримталж байсан БНХАУ-ын эсрэг дайсагнасан бодлогоосоо шууд татгалзан НҮБ-д ороход нь «найр» тавьсан нь учиртай юм. НҮБ дахь хятадын хууль ёсны эрхийг сэргээхийн төлөө тэмцэж байсан орнууд БНХАУ олон улсын энэ байгууллагад орох нь империализмын эсрэг хийх тэмцэлд тус нэмэр болно гэж найдаж байсан. Гэтэл Хятад НҮБ-д оронгуутаа зэвсэг хураах асуудлаар дэлхий дахины бага хурал зарлан хуралдуулах тухай зөвлөлтийн саналыг америкийн төлөөлөгчидтэй хүч нэгтгэн эсэргүүцсэн билээ.

	Азид явуулж байгаа бодлогоосоо ганц ч алхам ухрахгүй, Энэтхэг-Хятадад хийж байгаа түрэмгий дайнаа шатлан өргөжүүлсэн хэвээр байж Бээжинтэй ойртоно гэдэг саналаа Вашингтон аль хэдийний Хятадын удирдагчдад хэлсэн юм. 1970 оны 12-р сард америкийн түрэмгийлэгчид Вьетнам болон Энэтхэг-Хятадын бусад орны эсрэг хийж байгаа бузар дайнаа хүчтэй шатлан өргөжүүлж байсан үед Жоу Эньлай Э. Сноутай ярилцахдаа, Хятад-Америкийн харилцаа хэтийн сайхан төлөвтэй байгааг дурдсан байна292. Тэр «сайхан төлөв» нь Маогийнхан америкийн эрх баригчидтай хэл амаа ололцоход тусалж, ерөнхийлөгч Никсоныг 1972 оны 2-р сард Бээжинд айлчлахад хүргэсэн билээ. Никсон Хятадад айлчилснаас хойш сар хагасын дараа Жоу Эньлай америкийн хэсэг эрдэмтэдтэй ярилцахдаа, саяхан Вьетнамын дайн ширүүсэж, америкийн онгоц хойд Вьетнамыг хүчтэй бөмбөгдсөн боловч Хятад улс АНУ-тай харилцаагаа сайжруулах гэсэн бодлогоо хянаж үзэхгүй293 гэж мэдэгдсэн нь Бээжин чухам ямар бодлого баримталж байгааг илчилсэн юм. Хятад-америкийн харилцаанд орсон эдгээр өөрчлөлт Хятад-Японы харилцаанд нөлөөлсөн нь мэдээж хэрэг. Ерөнхийлөгч Никсоныг Хятадад очихоос өмнөхөн 1972 оны 1-р сард Японы ерөнхий сайд Сато Никсонтой уулзаж санал бодлоо солилцсоны дараа Хятадтай албан ёсны харилцаагаа сэргээх хүсэлтэй байгаагаа илэрхийлсэн билээ. Гэхдээ Хятадтай харилцаа сайжруулах асуудлаар Япон АНУ хоёрын хооронд зөрөөтэй байгааг Сан-Клементэд хийсэн хэвлэлийн бага хурал дээр Сато мэдэгдсэн байна. АНУ Тайваний өмнө гэрээгээр хүлээсэн үүрэгтэй бөгөөд «Япон бол тийм үүрэг хүлээгээгүй» учраас тийнхүү зөрөө гарч ирж байна гэдгийг Сато тайлбарлаад Японы засгийн газар «Хятадын талаар НҮБ-ын гаргасан шийдвэрийг хүндэтгэх болно294». Тухайлбал БНХАУ-ын засгийн газар бол хятадын хууль ёсны засгийн газар мөн болохыг хүлээн зөвшөөрнө гэсэн хэрэг юм.

	Ер нь Хятадтай харилцах харилцааны талаар бусад хөрөнгөтөн орноос, тухайлбал АНУ-аас хоцрохгүй сэн гэсэн бодол Японы эрх баригч бүлгийн нөлөө бүхий хүмүүст аль 1969 онд төрсөн билээ. Жишээ нь засгийн эрх баригч намын ерөнхий нарийн бичгийн дарга Танака (одоо ерөнхий сайд) олон нийтийн өмнө үг хэлэхдээ «Японыг хажуу тийш түлхэж орхиод АНУ, Коммунист Хятад хоёр гар барилцаж295» магадгүй гэж санаа зовж байгаагаа илэрхийлсэн билээ. Мөн Иосими Фуруи 1969 оны 3-р сард Японы худалдааны төлөөлөгчдийг даргалж Бээжинд хэлэлцээ хийснийхээ дараа иймэрхүү дүгнэлт хийжээ296.

	Энэ бүхэн нь Маогийнхан ЗХУ, бусад социалист оронд дайсагнасан бодлогоо лавшруулах тутам Япон, АНУ хоёрын Хятадтай ойртох бодлого нь тэр хэмжээгээр идэвхэжсэнийг харуулж байна. Тэр ч байтугай бээжингийнхэн Япон, АНУ хоёртой харилцах талаар улам нааштай хандаж, хамтран ажиллах болно гэдэгт итгэж байгаагаа Сато, Никсон нар нууж хаалгүй мэдэгддэг байв297.

	Албанийн чөлөөлөгдсөний 25 жилийн ойд зориулж Бээжинд хийсэн хүлээн авалт дээр Жоу Эньлай Сатог генерал Хидэки Тодзиотой зүйрлэн «милитаризмыг сэргээн, Дорнод Азийн бадралын агуу их хүрээ байгуулах гэсэн Японы хуучин эрмэлзлийг хэрэгжүүлэхийг эрмэлзэж байна» гэж зэмлэсэн байна298. Гэвч энэ бол ердийн үзэгдэл юм даа гэсэн шиг япончууд ер нь тоосон шинжгүй өнгөрсөн байна. Энэ нь Японы монополууд Бээжингийн зэвүүг хүргэхгүй гэсэндээ ч биш, харин хятадын эдийн засгийн хүнд байдал болон БНХАУ өөрөө социалист орнуудаас бүрэн тусгаарласан байдлыг олж харснаас тэр билээ.

	Хятад-Японы харилцааны асуудал хэдийгээр бүрэн шийдвэрлэгдээгүй боловч 1970 оноос тус хоёр орны харилцаанд нэлээд өөрчлөлт гарсан байна. 1970 оны 4-р сарын 19-нд Бээжинд нийтэлсэн Хятад-Японы худалдааны хэлэлцээний тухай албан мэдээнээс үзвэл Хятадын удирдагчид Хятад-Японы харилцааны хөгжилт удаашралтайн бүх бурууг гагцхүү «америкийн талыг баримтлагч Сатогийн засгийн газарт» тохож орхив. Энэ нь хэрэв Япон улс АНУ-аас харилцаагаа тасалбал түүнтэй (Японтой) өвөр түрийндээ ч ороход Хятад бэлэн байгаа мэт үзэгдэхийг хичээсэн хэрэг даруй мөн болой.

	1971 оны 10-р сард БНХАУ-ыг НҮБ-д орсны дараа Японы засгийн газар Хятадын талаар баримталж байсан улс төр, эдийн засгийн бодлогоо алхам алхмаар өөрчилж эхэлсэн юм. Жишээ нь «Иосидагийн захидлыг299» хүчингүй болгож, Япон-Тайваний хоорондох энх тайвны гэрээг цуцалж болохоо (тэгэхдээ Токио Бээжин хоёр хэлэлцээ хийхийн урьдчилсан болзол болгох биш) Японы засгийн газрын албаны хүмүүс мэдэгдсэн байна300. БНХАУ нь НҮБ-д Хятадыг төлөөлөх болсон нь түүнийг хүлээн зөвшөөрвөл зохих баримт болж байна гэж Японы засгийн газар үздэг болсон нь илт байна.

	1972 оны 6-р сард ерөнхий сайд Сато албан тушаалаасаа огцрох бодолтойгоо мэдэгдсэн нь Хятадын удирдагчдын чихэнд чимэгтэй үг байжээ. Учир нь Сато огцорсон цагт л Хятад-Японы харилцаа сайжрах учиртай юм гэж Бээжингийнхэн үзэж байв. Гэтэл Японоос Хятадын талаар явуулж байгаа бодлогыг Сато хувиасаа шийдэж байгаа биш, Сатогийн цаана монопол хөрөнгөтнүүд, харгис хүчин байгаа бөгөөд барууны орнууд болон Японоос Хятадын талаар явуулж байгаа бодлогод гарч байгаа өөрчлөлт бүр нь империализмын мөн чанараас урган гардаг гэдгийг ХКН-ын удирдагчид олж харахыг огтхон ч хүсдэггүй байна.

	1972 оны 7-р сарын шинэдээр Эйсаку Сато тушаалаас огцорч, оронд нь Какуэй Танака Японы засгийн газрыг толгойлон улмаар Хятадын засгийн газрын урилгаар 1972 оны 9-р сарын сүүлчээр Бээжинд айлчлав. Дайны дараах жилүүдэд Японы гадаад улс төрийн бодлогод чухал суурь эзэлж байсан Япон-Хятадын хооронд дипломат харилцаа тогтоох асуудлыг шийдэж, Тайванийг БНХАУ-ын салшгүй хэсэг гэдгийг хүлээн зөвшөөрөв. Энэ бүхэн нь Хятадын удирдагчдын олон жилийн турш хүсэн хүлээж байсан зүйл сэтгэлчлэн бүтсэн байна гэдгийг харуулж байна. Танака Тайванийг «түлхэж» орхиод БНХАУ-ын засгийн газрыг Хятадын хууль ёсны засгийн газар гэж хүлээн зөвшөөрсөн явдал олон улсын эрх зүйд нийцэж байгаа хэдий боловч цэрэг дайны талаар Япон-америкийн харилцааны үндэс болсон Япон-америкийн «аюулгүйн гэрээг» огт хөндөлгүй Хятадын удирдагчидтай хэл амаа «олсон» явдал бол Японы засгийн газрын гадаад улс төрийн чиг шугамд үндсэн өөрчлөлт гарсан хэрэг огт биш бөгөөд Танакийн засгийн газар нь Японы түрүү түрүүчийн засгийн газар, тухайлбал Сатогийн засгийн газраас ялгаагаар тун бага гэдгийг гэрчилж байна. Тэр ч байтугай Танака бол Гадаад харилцаа, үндэсний батлан хамгаалах зэрэг асуудлаар Либерал-ардчилсан намын бодлогыг ягштал баримталдаг хүн юм301. Дашрамд дурдахад Бээжинд айлчилж байхдаа Танака, Японы гадаад явдлын Яамны сайд Масаёси Охира нар нь Жоу Эньлай болон Хятадын бусад удирдагчид Япон-америкийн «Аюулгүйн гэрээг» хэвээр байлгаж, Японы батлан хамгаалах хүчийг аажмаар нэмэгдүүлэх асуудлаар санал нийлсэн байна.

	Жоу Эньлай нь Танакатай хийсэн уулзалт дээр хэлэхдээ, «НАТО, Варшавын гэрээ хоёр амьдралгүй хэлхээтэй араг яс болж орхилоо» гэсэн атлаа Япон-америкийн «Аюулгүй гэрээг» хэвээр байлгахыг зөвшөөрчээ302. Японы батлан хамгаалах хүчний талаар Жоу Эньлай хэлэхдээ «Япон шиг том улс батлан хамгаалах хүчингүй байж яаж болох вэ?» гээд зэвсэггүйгээр төвийг сахих гэсэн Японы социалист намын бодлогыг ойлгохгүй байна гэсэн байна303. Японы үндсэн хуулийн IX зүйлд зааснаар Япон нь армигүй, зэвсэггүй улс байх ёстой юм. Үндсэн хуулийн энэ заалтыг өөрчлөхийн тулд Японы харгис хүчин элдвээр оролдож байгааг Японы ард түмэн эрс буруушааж, өөрийн эрх ашигт нийцсэн тэр заалтыг хамгаалахын төлөө цуцалтгүй тэмцэж байна. Гэтэл Хятадын удирдагчид Японы милитарист сэргэж байна гэж ам мэдэн хашхирч байдаг атлаа Японы харгис хүчнээс зэвсэглэлийн хойноос хөөцөлдөхийг өөгшүүлэн дэмжиж буй нь Японы ард түмнийг доромжилсон төдийгүй Азийн энх тайван, аюулгүй байдалд ноцтой уршиг тарьж болох түрэмгий бодлого болж байна.

	1972 оны 12-р сарын 14-нд «Нью-Йорк Таймс» сонинд нийтэлсэн материалаас үзвэл «хэрэв ЗХУ Япон руу довтолбол Хятад улс Японд цэргийн тусламж үзүүлэх болно» гэж Жоу Эньлай 1972 оны 9-р сард Какуэй Танакатай хэлэлцээ хийх үед мэдэгдсэн байна.

	ЗХУКН-ын Төв Хорооны ерөнхий нарийн бичгийн дарга Л. И. Брежнев ЗСБНХУ байгуулагдсаны 50 жилийн ойн баярын хуралд тавьсан илтгэлдээ «ЗСБНХУ-д аль болохоор их хохирол учруулах, социалист хамтын нөхөрлөлийн эрх ашгийг хөсөрдүүлэхийг эрмэлзэх явдал үнэн чанартаа хятадын удирдагчдаас олон улсын алив том үйл явдалд хандах хандлагыг тодорхойлогч цорын ганц шалгуур мөн304» гэсэн билээ.

	«Асахи» сонинд «ард түмний төлсөн дайны зардлыг бусад гүрний эрх ашигт ашиглуулахыг бид хүсэхгүй байна. Японы цэргийн зардал нэмэгдэж байгаад Хятад улс баяр хүргэж, энэ асуудлыг ойлгож байлаа гэхэд батлан хамгаалах 4-р төлөвлөгөөний талаар Японы ард түмний дунд төрсөн эргэлзээ түгшүүрийг арилгах нөхцөлгүй юм» гэж бичив.

	Зөвлөлт-Японы талаар ЗХУ-ын баримталж байгаа чиг шугам гэвэл Японтой сайн хөршийн харилцаа тогтооход оршиж байгаа юм305.

	Хятадын удирдагчдын зөвлөлтийн эсрэг үзэл, үйл ажиллагаа нь энх тайвныг эрхэмлэгч улс түмний эрх ашигт, түүний дотор хятадын ард түмний эрх ашигт шууд харшилж байна.

	«Үндсэрхэг үзэл, их гүрний дээрэнгүй үзлийн улс төрийн бодлого, үзэл санаа нь улс түмнийг бутарган салгаж, үндэсний эрх ашгийг хохируулан, улмаар тэр эрх ашгаас урван тэрслэхэд хүргэдгийг амьдрал нотолж байна. Хятадын Коммунист Намыг олон улсын коммунист хөдөлгөөнөөс үнэн хэрэг дээрээ салгаж, БНХАУ-ыг социалист хамтын нөхөрлөлөөс өөрөө салж хөндийрөхөд хүргэсэн Маогийнхны баримталж байгаа их гүрний дээрэнгүй харгис чиг шугам юуны өмнө хятадын ард түмний эрх ашигт асар их хохирол учруулж байгаа явдал хятадын жишээнээс харагдаж байна.306»

	ЗХУКН-ын XXIV их хурлаас дэвшүүлэн тавьсан энх тайвны программыг хэрэгжүүлэх зорилгоор Ази тивд хамтын аюулгүйн систем байгуулах саналыг ЗХУ-ын засгийн газар гаргасан юм. Зөвлөлт засгийн энэхүү санаачилга нь манай дэлхийн хүн амын зонхилох хэсгийн оршин суудаг энэ тивийн эрх ашигт шууд холбоотой юм. Чухам энэ учраас Азийн олон орны засгийн газар, түүний дотор БНМАУ-ын засгийн газар ЗХУ-ын санаачилгыг талархан дэмжиж байгаа юм. Алс Дорнодын улс түмний үндэсний эрх чөлөөний хөдөлгөөнийг дарах зорилготой цэргийн эвсэл бүлгүүдийн хүч нөлөөг сулруулж, Ази дахины энх тайвныг хамгаалахад энэхүү систем чухал үүрэг гүйцэтгэх юм. Гэтэл маогийнхан ийм систем байгуулахыг империалистуудын нэгэн адил улайран эсэргүүцэж байна. Тухайн үедээ БНХАУ-ын засгийн газар нь Азийн хамтын аюулгүйн байдлыг хангах талаар зөвлөлтийн гаргасан санаачилгыг дэмжиж байсан юм. Жишээ нь 1957 оны 1-р сарын 18-нд гарын үсэг зурсан Зөвлөлт-Хятадын хамтарсан албан мэдээнд «Хаалттай цэргийн бүх бүлэглэл нь хамтын энх тайван ба хамтын аюулгүй системээр солигдох ёстой хэмээн хоёр тал үзэж байна307» гэж заасан билээ.

	Хятадын удирдагчид энэ мэдэгдлийн үзэл санааг ор тас мартсан төдийгүй, бас Азийн улс түмний сэтгэл санаанаас уг мэдэгдлийн үзэл санааг арилгахын тулд «ЗХУ-ын зүгээс ирэх» ямар нэг аюул заналд Хятад улс нэрвэгдээд байгаа мэтээр гүтгэлэг, цуурхал тарааж байна. Гэтэл ЗХУ бол нэг нь нөгөөд үл довтлох талаар тодорхой хатуу, байнгын үүрэг авах тухай саналыг 1969 оноос хойш нэг биш удаа Хятадад тавьж, хүч үл хэрэглэх тухай гэрээний төслийг 1971 оны 1-р сарын 15-нд Хятадын талд гардуулсан байна. Гэвч Бээжингийн удирдагчид одоо хүртэл хариу өгөөгүй юм308.

	Маогийнхан Ази дахины энх амгалан байдлыг хангах тэмцлийн эсрэг зогсож, зөвлөлт засгийн газраас дэвшүүлсэн дээрх тодорхой саналыг хүлээж аваагүй атлаа, Японы харгис хүчинд цэргийн тусламж үзүүлэх тухай улайм цайм мэдэгдэж байгаа нь түүний үнэн нүүр царайг улам илчилж байна.

	Японы империализмын шинж чанарын талаар В. И. Лениний хийсэн дүгнэлт орчин үед Японы гадаад бодлогын мөн чанар, зорилгыг зөв үнэлэхэд онцгой ач холбогдолтой юм.

	«Япон... улс цэргийн хүч, уудам газар нутгийн талаар монопольт байдалтай байгаа буюу хятад мэтийн харь орныг дээрэмдэх тун аятайхан боломжтой байгаа энэ монопольт байдал нь орчин үеийн санхүүгийн шинэ капиталист монопольт байдлыг зарим талаар нөхөж, зарим талаар орлож байна309».

	Империалист үзэл, зөвлөлтийн эсрэг үзэл хоёр хэзээ ямагт бие биедээ дэмжлэг үзүүлж байдгийг орчин үеийн олон улсын харилцааны түүх харуулж байна.

	Маогийнхан өөрийн орны дотоод болон олон улсын харилцааны ашиг сонирхлыг гаргуунд нь гаргаж империалистуудтай сүлбэлдэх замд орсон байна. Чухам энэ учраас Хятадын удирдагчид Японы эрх баригчидтай бусад асуудлаар ямар ч зөрөлдөөн байлаа гэсэн ойр дотно харилцаа тогтоох явдлыг өөртөө ашигтай гэж үзэж байна. Японы эрх баригчид ч гэсэн Хятад-Японы харилцаанд гарсан ахицыг бага гэж чамлалтгүй өндрөөр үнэлж байдаг билээ. 

	Үүнийг ойлгож ядах юм алга. Энэ нь Хятад-Японы ойртох олон нөхцөл шалтгааны дотроос орчин үед Япон Хятад хоёрын гүйцэтгэх «онцгой роль» гэсэн арьс өнгөөр ялгаварлах номлол чухал байр суурь эзэлж байгаад оршино.

	Хятад-Японы энэхүү уламжлалт үзэл бодол тэдний харилцаанд улс төр, эдийн засаг, сэтгэл санааны талаар байр сууриа бэхжүүлсээр байна. Японы эрх баригчид коммунизмын эсрэг үйл ажиллагаагаа хүчтэй болгохын тулд ХКН-ын удирдлагын их гүрний үндсэрхэг дээрэнгүй үзэл, зөвлөлтийн эсрэг үзлийг олзуурхан ашиглаж байна.

	Мао Зэдун, хятадын бусад удирдагчид Японыг «агуу их орон» гэж үргэлж нэрлэдэг хийгээд Хятад-Японы хамтран ажиллах явдал бол «түүхэн шаардлага» гэж нэг бус удаа тэмдэглэж байлаа. Гэвч Японы ард АНУ байгаа цагт Япон нь Ази тивд Хятадын хүчтэй өрсөлдөгч мөн гэдгийг Бээжин ойлгож байна.

	Хятад-Японы харилцааны сүүлийн жилүүдийн байдалд дүн шинжилгээ хийж үзэхэд Бээжингийн гол зорилго бол өөрийн их гүрний үндсэрхэг дээрэнгүй үзлийг Японд улам газар авхуулж АНУ-ын нөлөөг тэндээс шахан зайлуулах буюу хязгаарлах явдал юм. Энэ учраас Хятадын удирдагчид нь Японтой харилцахдаа хатуу, зөөлөн янз бүрийн арга хэрэглэж иржээ. Урьд нь элдэв дарамт үзүүлээд ч хүрч чадаагүй зорилгодоо хүрэхийн тулд 1962 оноос эхлэн Японтой харилцах харилцаагаа нэлээд зөөлрүүлэн Мацумура, Такасаки мэтийн Либерал-ардчилсан намын нөлөө бүхий зүтгэлтнүүдэд Хятадад айлчлах бололцоо олгосон байна. Японы эрх баригч бүлэг нь Хятадтай ойртохдоо ХКН-ын удирдлагын марксизм-ленинизмийн эсрэг үйл ажиллагаанд гол найдлагаа тавьж иржээ. Харилцан зулгуйдаж байгаа Маогийн бүлэг, Японы харгис хүчин хоёр нь «Азийн үзэл санааны» нэрийн дор нэгдэж байна, ХКН-ын удирдагчдын гадаад улс төрийн чиг шугамын гол агуулга болж байгаа их гүрний үндсэрхэг дээрэнгүй үзэл, жанжлах санаархлыг Япон болон бусад империалист улсууд, ялангуяа АНУ овжин ашиглаж байгаа юм.

	АНУ-ын ерөнхийлөгч Никсон 1972 оны II сард Бээжинд айлчилж Хятадын удирдагчидтай хэлэлцээ хийсэн явдал үүнийг гэрчилнэ. Маогийнхан «хазахаасаа хуцах нь их байдаг» гэдгийг АНУ-ын эрх баригчид амьдрал дээр дахин олж мэдэв. Урьд Тайванийн асуудал нь Хятад-Америкийн харилцааны хамгийн ноцтой асуудал байсан бол одоо Тайвань нь Хятад-Америкийн харилцан ойртоход саад тотгор болохоо больжээ. Үүнийг Никсон Хятадад айлчилсан тухай Хятад-америкийн албан мэдээ нотолмуй.

	Бээжингийн ийнхүү найр тавих байдал нь АНУ-аас хятадын эсрэг явуулж буй бодлого дампуурсан хэрэг огт биш, харин БНХАУ-тай зөвлөлтийн эсрэг үзэл дээр түншлэн нэгдэхийг юу юунаас илүү эрхэмлэн чухалчилсан АНУ-ын харгис хүчин Хятадын талаарх бодлогоо хянан үзсэнийг гэрчилж байна.

	Үүнээс гадна эдийн засгийн асуудал империалист улсууд Хятадын талаар баримтлах бодлогоо боловсруулж төлөвлөхөд чухал зүйл болж байна. БНХАУ социалист орнуудтай худалдааны харилцаагаа багасгасан тэр хэмжээгээр Япон болон бусад хөрөнгөтөн оронтой худалдааны харилцаагаа өргөжүүлж ирэв. Сүүлийн жилүүдэд Япон нь хятадын гадаад худалдааны хамгийн том түнш болсон байна. 1971 онд Хятад-Японы худалдааны нийт хэмжээ 900 сая долларт хүрч, түрүүчийн оныхоосоо 74 сая доллароор нэмэгдсэн байна310. Хятад-Японы хооронд дипломат харилцаа тогтож, Хятад Америктай ойртож байгаа нь империализм, зөвлөлтийн эсрэг үзлийн диалектикийн нэгдэл мөн болохыг дээрх бүх баримт харуулмуй.

	Хятад-Японы хоорондох хэвийн харилцаа сэргэж сайжрах төлөвтэй байх мэт боловч өөрийгөө «гуравдугаар ертөнцийн орон» гэж зарлаж байгаа БНХАУ, тэргүүний хөгжилтэй Япон хоёрын тийм харилцаа чухамдаа зөвхөн эхлэлтийн төдий байдалтай байна. Ази дахины олон улсын байдал Хятад-Японы харилцааны хөгжилтөөс шалтгаалах мэтээр Хятадын удирдагчид үзэж байдаг нь олон улсын хүчний харьцааны тухай марксист-ленинист сургаалаас тас зөрж байна.

	Дэлхий дахины улс төрийн тайзнаа хүчний харилцааг шийдвэрлэх хүчин зүйл бол өдрөөс өдөрт өсөн бэхжиж буй социализм, энх тайван, ардчиллын төлөө тэмцэж байгаа бүх хүчин юм.

	 

	Хятад-японы худалдааны харилцаа

	 

	Хятад-Япон хоёр эртнээс худалдааны өргөн харилцаатай байсаар ирсэн бөгөөд Хятад нь Японы гадаад худалдаанд нэлээд дээр үеэс эхлэн чухал байр эзэлдэг болсон юм311. Тэгэхдээ худалдааны халхавчийн дор Японы империалистууд Хятад орны газрын баялгийг олон жилийн турш тонон цөлбөж байжээ. Хятадыг эгнэгт түүхий эдийн бааз, бараа таваараа борлуулах зах зээл хэвээр байлгахын тул Японы монополууд одоо ч гэсэн тэр орон руу улам гүнзгий нэвтрэн орохыг эрмэлзэж байна. Хятадтай худалдааны харилцааг хөгжүүлснээр бараа таваарыг алс хол тээвэрлэх болон түүнээс үүсэн гарах үлэмж хэмжээний үргүй зардлыг хэмнэж, цаг хожих боломжтой тул энэ асуудлыг Япон улс хайхрахгүй байж чадахгүй.

	БНХАУ-ын засгийн газар ч гэсэн Хятад-Японы худалдааны харилцааг хөгжүүлэхэд ихээхэн анхаарал тавьж иржээ. БНХАУ-ын төрийн зөвлөлийн ерөнхий сайд Жоу Эньлай аль 1953 оны 9-р сард Хятад орныг аж үйлдвэржүүлэх зорилтыг хэрэгжүүлэх тухай ярихдаа «Хятад-Японы худалдаа, эдийн засгийн харилцаа хөгжих хэтийн сайхан төлөв байна...312» гэжээ. Хятад-Японы энэхүү хоёр талын сонирхол нь тус орнуудын худалдааны харилцааг хөгжүүлэх аятай нөхцөл бий болгожээ.

	Япон улсын зүгээс Хятад, ЗХУ болон бусад социалист оронтой худалдааны хэвийн харилцаа тогтоон бэхжүүлэх нь Алс Дорнодын олон улсын харилцаан дахь хурцадмал байдлыг намжаахад тус нэмэр болж, улс төр, эдийн засгийн талаар биеэ бүрэн даах нөхцөлийг Японд бүрэлдүүлж өгөхөд зохих хандив болж болох талтай байсан юм. Нэг үгээр хэлэхэд социалист орнуудтай байгуулах худалдааны хэлхээ холбоо нь эдийн засгийн ач холбогдолтой төдийгүй, улс төрийн чухал ач холбогдолтой учраас Японы ард түмэн, тус орны бүх ардчилсан хүчин нь ЗХУ, Хятад зэрэг социалист оронтой худалдаа-эдийн засгийн хэвийн харилцаа тогтоохын төлөө тууштай тэмцэж иржээ.

	Гэтэл Хятадын удирдагчид болон Японы эрх баригчид нь хоёр орны хоорондох худалдааны харилцааг дан ганц өөр өөрийн улс төрийн явцуу зорилгод ашиглахыг оролдож байна. Чухам энэ үүднээс БНХАУ-ын засгийн газар нь 1960 онд зөвхөн улс төрийн талаар Хятадыг талархагч пүүсүүдтэй тухайлбал «найрамдалт пүүстэй» худалдаа хийнэ гэж мэдэгдсэн билээ. Тэр мэдэгдэл нь үнэн хэрэг дээрээ Япон-Хятадын харилцааг хэвийн болгохын төлөө санаа тавигч ардчилсан хүчний тэмцлийг үрэн таран болгож, Бээжин Токио хоёрын хооронд улс төрийн панзны ойр дотно харилцаа тогтоох замыг нээсэн хэрэг юм.

	Хятадуудын шилж сонгож авсан 50 орчим «найрамдалт пүүсүүдийн» дийлэнх олонх нь монопол концернүүдийн гар хөл ажээ313. Жишээ нь «Мэйва санге» компанийн ар талд «Мицубиси» концерн, «Дайнити цусё» пүүсийн цаана нь «Мицуи» концерн, «Тохо бусан» пүүсийн ар талд «Сумимото» концерн тус тус ажиллаж байна314.

	«Найрамдалт пүүсээр» дамжуулан Японтой худалдаа хийх тухай хятадын засгийн газар мэдэгдсэний дараахан Кэндзо Мацумура 1962 оны 9-р сард «хувийн шугамаар» Хятадад дахин айлчилж Жоу Эньлай зэрэг хятадын удирдагчидтай хэлэлцээ хийжээ.

	Мацумура Японы сэтгүүл «Гайко дзиохо»-гийн сурвалжлагчид өгсөн интервьюдээ «Энэ талаар (хятадын талаар, -Д. X.) засгийн газрын баримталж байгаа үндсэн чиг шугамд өгөх үнэлэлтийн хувьд Икэда бидний хооронд ямар ч зөрөө алга315» гэжээ.

	Японы эрх баригч намын удирдлага, тухайлбал Иосида, Сато нараар толгойлуулсан Либерал-ардчилсан намын барууны жигүүрийнхэн хүртэл Хятадтай худалдааны шугамаар ойртох бодлого баримталж байв. Либерал-ардчилсан намын барууны толгойлогчдын энэхүү тактик нь нэг талаар Хятадтай худалдааны харилцаагаа өргөжүүлэх лоозонг дэвшүүлж, АНУ-аар эдийн засгийн буулт хийлгүүлэх, нөгөө талаар Икэдагийн засгийн газраас хятадын талаар баримталж байгаа чиг шугам нь Японы түрүү түрүүчийн засгийн газрынхаас арай өөр гэж Хятадын удирдагчдад итгүүлэх улс төрийн суртал нэвтрүүлгийн зорилготой байжээ.

	Японы эрх баригчдын зүгээс хятадын удирдагчидтай хийсэн хэлэлцээ юуны өмнө Япон-Хятадын худалдааны харилцааг өргөжүүлэхэд чиглэгдсэн боловч улс төрийн тодорхой зорилготой нь хэлэлцээний дүнгээс удал түдэлгүй харагдсан юм.

	Хэлэлцээний дүнд Хятад-Японы харилцааны зарчмын асуудлыг хөндсөн хамтарсан баримт бичигт 1962 оны 9-р сарын 19-нд гарын үсэг зуржээ. Уг баримт бичгийн гол санаа гэвэл: 

	— Хятадын тал нь улс төрийн гурван зарчим, эдийн засгийн гурван зарчим, улс төр, эдийн засаг салшгүй гэсэн урьдын зарчмуудыг хэвээр баримтлах,

	— Хоёр тал нь худалдааны харилцааг өргөжүүлэх, мөн улс төр, эдийн засгийн харилцааг хамарсан хоёр орны хоорондох харилцааг аажмаар хэвийн байдалд оруулахыг эрмэлзэх, зэрэг байв.

	Мацумурагийн дараа Такасаки тэргүүтэй Японы худалдааны төлөөлөгчид БНХАУ-д айлчлав. Төлөөлөгчдийн бүрэлдэхүүн төмөрлөгийн үйлдвэр, машины аж үйлдвэрийн төлөөлөгчид оржээ. Жоу Эньлай, Чэнь И, Ляо Чэнжи нар оролцсон Хятадын талын төлөөлөгчидтэй хийсэн хэлэлцээний дүнд 1962 оны 11-р сарын 4-нд ач холбогдлоороо удаан хугацааны худалдааны хэлэлцээртэй тэнцэх меморандум буюу «Ляо Чэнжи-Такасаки хэлэлцээ» гэгчид гарын үсэг зуржээ. Энэ нь хэрэг дээрээ Хятадын удирдагчид, Японы эрх баригчдын хооронд эдийн засгийн шууд харилцаа тогтоосон баримт бичиг юм. 5 жилийн хугацаатай (1963—1967) энэ хэлэлцээр ёсоор Токиод БНХАУ-ын худалдааны төлөөлөгчийн газар, Бээжинд Японы томоохон кампаниудын төлөөлөгчийн газар байгуулахаар тогтжээ.

	Дээрх хэлэлцээрийн үндсэн дээр Хятад-Японы худалдааны харилцаа түргэн өргөжив. 1962 онд Хятад Японы худалдааны эргэлт 84,5 сая америк доллар байсан бол 1965 онд 469 сая доллар болж316, 1964 оныхоос 51% нэмэгдсэн юм317. Ялангуяа 1965 онд Японоос Хятадад нийлүүлсэн барааны хэмжээ эрс нэмэгдэж түрүүчийн оныхоос 60%-иар давж 245 сая доллар хүрчээ318.

	1962 онд Японы экспортын худалдаанд Хятад 25-р байрыг эзэлж байсан бол 1965 онд 5-р байрыг эзлэх болж319 нэгэн ёсны «их үсрэлт» хийсэн байна.

	Хятад-Японы худалдааны нийт хэмжээ ийнхүү түргэн өссөн нь нэг талаар Японы худалдаачид Хятадтай харилцаагаа өргөжүүлэхийн тул бүх арга замыг ашигласан, нөгөө талаар БНХАУ социалист орнуудтай худалдааны хэмжээгээ эрс багасгасантай шууд холбоотой юм.

	1961 оны сүүлчээс эхлэн Бээжингийн эрх баригчид ЗХУ-аас иж бүрэн төхөөрөмж худалдан авах явдлаас бүрэн татгалзаж, 1962—1963 онд Хятадын захиалгат зүйлийг үйлдвэрлэж байсан Зөвлөлтийн үйлдвэрүүдэд үлэмж хохирол учруулсан билээ320. Хятад ЗХУ-аас машин төхөөрөмж авах явдал эрс багассаны зэрэгцээгээр Японоос машин техник авах хэмжээ нь үлэмж нэмэгдсэн юм. Жишээлбэл, 1965 онд Японоос худалдан авсан машин техникийн тоо хэмжээ 1964 оныхоос 3,4 дахин, 1963 оныхоос 12 дахин өсжээ321.

	Хятадын удирдагчид социалист бусад орнуудтай байгуулсан гэрээ хэлэлцээрээ цуцалж, Монгол, Герман, Польш, Унгар, Болгар, Чехословактай эдийн засгийн харилцаагаа тасалсан билээ.

	Социалист орнуудтай хийж байсан хятадын гадаад худалдааны хэмжээ 1961—1967 онуудад 2 дахин буурав. 1960 онд социалист орнууд хятадын гадаад худалдаанд 64% эзэлж байсан бол 1967 онд дөнгөж 22%-ийг эзлэх болжээ322. Хятадын удирдагчдын буруугаас болж хятадын гадаад худалдаанд капиталист ертөнц, социалист хамтын нөхөрлөл хоёрын эзлэх байр ийнхүү солигджээ.

	1966 онд Хятад-Японы худалдааны нийт хэмжээ 620 сая долларт хүрсэн нь 1963 оныхоос (137 сая доллар) 4 дахин, 1964 оныхоос (310 сая доллар) 2 дахин өссөн байна323. Харин 1967 онд Хятад, Японы худалдааны нийт хэмжээ 10%-иар буурч, 575 сая доллар болжээ. Энэ нь тус хоёр орны улс төрийн харилцаа муудсантай холбоотой юм. Уг чанартаа хятад, японы хоорондох худалдааны харилцаа нь улс төрийн холбоо хэлхээний хөгжилтөөс ихээхэн шалтгаалдгийг дээрх баримт харуулж байна.

	«Ляо-Такасакийн худалдааны хэлэлцээрийн» хугацааг сунгах асуудлаар Мацумура 1966 оны 5-р сард Бээжинд очиж, Жоу Эньлайтай хэлэлцээ хийсэн бөгөөд уг асуудлын талаар зарчмын хувьд хэлэлцэн тохиролцжээ. Гэтэл Ляо-Такасакийн хэлэлцээрийн хугацаа дуусахын даваан дээр «хатуу» байр суурин дээр зогсохыг хятадын удирдагчдаас шаардсан улс төрийн хэд хэдэн шалтаг гарч ирсэн юм. Тухайлбал ерөнхий сайд Сато 1967 оны 9-р сард Тайваньд очсон, Японы засгийн газар нь «Тайваний батлан хамгаалах яамны сайд» Цзян цзингог Токиод хүлээн авсан, мөн Далай лам Японд очсон зэрэг явдал болно.

	Энэ бүхнээс болж Бээжингийн засгийн газар 1967 оны 9—10-р саруудад Японы дөрвөн сурвалжлагчийг хөөж, урьд нь хүлээн авахаар хэлэлцэн тохирсон ЛАН-ын хэдэн гишүүнийг хүлээж авахаас татгалзжээ. Гэтэл үүний хариуд Японы засгийн газар ямар нэгэн сөрөх алхам хийгээгүйгээр үл барам, гадаад явдлын Яамны сайд Такэо Мики нь БНХАУ-тай «зэрэгцэн орших болно324» гэж мэдэгдсэн байна.

	Ямар учраас Такэо Мики ингэж мэдэгдэх бол оо вэ? Учир нь Ляо-Такасакийн хэлэлцээр нь эдийн засгийн төдийгүй, улс төрийн талаар Японы эрх баригчид, маогийн бүлгийг холбож байсан цорын ганц шижим байсны учир тийн болой.

	Ляо-Такасакийн хэлэлцээрт гарын үсэг зурсны дараах хоёр жилд уг хэлэлцээр болоод «найрамдалт пүүсүүдийн» шугамаар хийх худалдаа нь Хятад-Японы худалдаанд бараг тэнцүүхэн жинтэй байжээ. Гэтэл Иосидагийн захидлаас325 болж 1965 оноос эхлэн Ляо-Такасакийн хэлэлцээрийн шугамаар хийх худалдааны хэмжээ аажмаар багаслаа. Жишээ нь 1964 онд Хятад-Японы худалдааны нийт хэмжээний 45,3% Ляо-Такасакийн хэлэлцээрийн худалдаа эзэлж байсан бол 1965 онд 36,2%326, 1966 онд 28% болтол буурчээ327. Энэ байдал Японы худалдааны эзэд ба эрх баригчдын сэтгэлийг түгшүүлэхэд хүргэсэн юм.

	Түүнээс хойш нэлээд хугацаанд дуугүй байснаа Жоу Эньлай Японы зарим пүүсийн төлөөлөгчидтэй худалдааны асуудлыг авч хэлэлцэхэд бэлэн байгаа тухай 1968 оны 1-р сард мэдэгдсэн байна328. Жоу Эньлай Японы парламентын доод танхимын депутат Исинотой ярилцах үеэр хийсэн энэ мэдэгдэлд нь Японы худалдаачдын сэтгэлийг баясгаж, Японы засгийн газрын талархлыг хүлээсэн билээ.

	Японы сайд нарын танхимын ерөнхий нарийн бичгийн дарга Кимура 1968 оны 1-р сарын 20-нд хийсэн хэвлэлийн бага хурал дээр үг хэлэхдээ Жоу Эньлайн мэдэгдэлд Японы засгийн газар баяр хүргэж байна гэж тэмдэглэв.

	Хятадын талын энэхүү санаачилгыг ойлгоход төдий л бэрх бишээ. Ляо-Такасакийн хэлэлцээрийн дагуу хийж байгаа худалдаагаар дамжуулан Хятад улс өөртөө хэрэгтэй чухал чухал таваарыг Японоос авдаг бөгөөд гэрээний хугацааг сунгах тухай хэлэлцээ нь хоёр талын сонирхож байгаа улс төрийн асуудлуудын талаар санал солилцох боломж олгож байв.

	Жоу Эньлайн мэдэгдлийн дараахан Ляо-Такасакийн хэлэлцээрийн хугацааг сунгах тухай хэлэлцээ Бээжинд эхэлжээ. Ляо-Такасакийн хэлэлцээрийн дагуу хийж байсан худалдаа нь хоёр орны «ард түмнийг холбох шижим» мөн атал уг хэлэлцээр эвгүй байдалд орчоод байгаа боловч хүчин төгөлдөр хэвээр байх ёстой гэж Фуруи тэмдэглэсэн байна329.

	Хятадын засгийн газрын төлөөлөгчид Японы үйлдвэр худалдааны пүүсүүдийн төлөөлөгчдийн хооронд сар шахам (1968 оны 2-р сарын 8-наас 3-р сарын 6) үргэлжилсэн хэлэлцээний дүнд шинэ хэлэлцээрт гарын үсэг зурж, Ляо-Такасакийн гэрээг нэгэн жилээр сунгажээ.

	Фуруи Токиод буцаж очмогц Сатотой уулзсан бөгөөд удалгүй Япон-Хятадын харилцааг цаашид хөгжүүлэх шаардлагатай гэдэг өөрийн саналыг засгийн газарт илтгэсэн байна330.

	Ерөнхий сайд Сатотой хийсэн хоёр цаг шахам ярианы үеэр Япон-Хятадын харилцааны улс төрийн уур амьсгалыг сайжруулах шаардлага байгаа тухай Фуруи онцлон тэмдэглэжээ331.

	Японы худалдаачид хятадтай худалдааны өргөн харилцаатай байхыг эрмэлздэг нь учир шалтгаантай юм. Япон бол Азийн цорын ганц аж үйлдвэр хөгжсөн орон. Иймд бараагаа борлуулах зах зээл нээж олох нь юу юунаас илүү чухал байдаг. Нөгөө талаар Хятадын зах зээл дээр баруун Европын орнуудтай хийх өрсөлдөөн өдрөөс өдөрт хурцдаж байна. Итали, баруун Герман зэрэг орнууд үйлдвэрийн тоног төхөөрөмжийг үлэмж хэмжээгээр Хятадад экспортлохыг оролдож байна. Үүний зэрэгцээгээр Бээжингийн удирдлага баруун Германтай худалдааны харилцаагаа өргөжүүлэн, цэргийн аж үйлдвэрт зориулагдсан таваар олж авахын төлөө үлэмжхэн хүч чармайлт гаргаж байна. Хариуд нь вольфрам, марганцын хүдэр, тугалга, мөнгөн ус зэрэг стратегийн ач холбогдолтой түүхий эдийг баруун Германд хямд үнээр нийлүүлж байна. 1971 оны байдлаар Хятад-баруун Германы худалдааны нийт хэмжээ 253 сая долларт хүрч, баруун Герман нь Хятадын гадаад худалдаанд 3-р байр эзлэх болж332 баруун Германаас Азийн орнуудтай хийж байгаа худалдаанд Хятад 4-р байранд орох болжээ333.

	Франц, Канад, Норвеги, Швед, Дани, Финлянд зэрэг орнуудтай Хятадын хийж байгаа худалдааны хэмжээ нь тасралтгүй нэмэгдэж байна. 1970 онд дээрх орнуудтай хийсэн худалдааны нийт хэмжээ 1969 оныхоос 25, 11, 67, 34, 38, 43 хувиар тус тус нэмэгджээ334.

	Хөрөнгөтөн орнуудтай хийж байгаа худалдааг зөвхөн үгүйсгэх талаас нь авч үзэж болохгүй нь мэдээж хэрэг билээ. Гэвч БНХАУ-ын хувьд гэвэл социалист орнуудтай хийж байгаа худалдаагаа доод хэмжээнд хүртэл багасгаж, хөрөнгөтөн орнуудтай, ялангуяа эзэрхэг түрэмгий улс гүрнүүдтэй худалдаа-эдийн засгийн харилцаагаа бүх талаар хөгжүүлж байгааг талархаж болох учир үгүй сэн билээ.

	1968 онд Хятад-Японы худалдааны нийт хэмжээ 550 сая доллар болсон нь 1967 оныхоос 14% хорогдсон боловч Японоос Хятадад нийлүүлэх барааны хэмжээ 12% өсөж 326 сая доллар болжээ.

	 

	(сая доллароор)

	Хятад-Японы худалдааны харилцаа энэ мэтчилэн өргөжсөөр 1972 онд бараа гүйлгээ нь 1,050 сая доллар болжээ335.

	Хятад-Японы худалдааны нийт хэмжээ 1973 онд 2 миллиард долларт хүрч магадгүй гэж Японы худалдаа эдийн засгийн олон мэргэжилтэн үзэж байна. 1972 оны 9-р сард Японы ерөнхий сайд Танака Хятадад айлчилснаас хойш мөн оны 12-р сарыг дуустал Хятадын эдийн засгийн хэсэг төлөөлөгч Японд очиж Японоос төмөр, гангаар хийсэн бүтээгдэхүүн (1,400,00 тонн), хиймэл мяндсан даавуу, химийн үйлдвэрийн төхөөрөмж авах зэрэг асуудлаар хэлэлцээ хийж, гэрээ бичиг байгуулсан билээ.

	Одоо хүртэл Хятад, Япон нь худалдаагаа хоёр шугамаар тухайлбал Ляо-Такасакийн хэлэлцээр «найрамдал пүүсүүдийн» шугамаар хийж ирсэн байна. Ляо-Такасакийн хэлэлцээрийн хугацаа 1973 онд дуусах бөгөөд үүгээр уг хэлэлцээр Хятад-Японыг улс төр, эдийн засгийн талаар холбож байсан үүрэг хангагдах болно.

	Чухам ямар учраас Хятад-Японы худалдаа ийнхүү түргэн хөгжиж байна вэ? гэвэл чулуун нүүрс, төмрийн хүдэр, өнгөт, ховор металл, хүнсний бараа зэрэг баруун орнууд төдий л сонирхдоггүй зүйлийг Хятад үлэмж хэмжээгээр Японд гаргадаг юм. Энэ нь Японоос үйлдвэрийн тоног төхөөрөмжийг худалдан авах боломжийг олж авах төдийгүй, авсан барааны үнийг чөлөөт валютаар төлөх явдлаас Хятад чөлөөлөгдөх ашигтай юм. Хятад улсыг аж үйлдвэржүүлэх зорилтод Японы аж үйлдвэрийн хүчин чадлыг аль болохоор ашиглахыг хятадын удирдагчид эрмэлзэж байна. Үүний хариуд Япон нь Хятадын хэрэгцээ шаардлагыг зохих хэмжээгээр хангаж өөртөө ашигтай худалдаа хийхийн төлөө мэрийж байгаа нь мэдээж юм. Гэвч одоогийн байдлаар Японоос Хятадад гол төлөв химийн бордоо, ердийн металл, автомашин, хөнгөн үйлдвэрийн бараа, жирийн тоног төхөөрөмж зэрэг зүйлүүдийг нийлүүлж байна336. Үүнээс үзэхэд Японы эрх баригчид бусад оронд нийлүүлдэг аж үйлдвэрийн тоног төхөөрөмжөө борлуулахад Хятадын зах зээлийг өргөнөөр ашиглахыг төдий л хүсэхгүй, Хятадад эдийн засаг, цэрэг дайны талаар хүчирхэг болох боломж олгох тэргүүн зэргийн чухал тоног төхөөрөмж ихээр олгохыг татгалзаж болгоомжлон байгаа нь илт. 

	Иймд Хятадын удирдагчид өөрийн орныг аж үйлдвэржүүлэхэд шаардлагатай зүйлийг хүссэн ёсоороо Японоос авч чадах уу, үгүй юу гэдэг бол Бээжингийн өмнө тулгарч байгаа ноцтой асуудлын нэг юм.

	Энх тайван, найрамдал, харилцан ашигтай хамтран ажиллах эрмэлзэл ба олон улсын хурцадмал байдлыг намжаах эрх ашгийн үүднээс нийгмийн өөр өөр байгуулалтай орны хооронд хэвийн найрсаг харилцаа тогтоох нь худалдаа эдийн засгийн өргөн харилцаатай байхын төлөө БНМАУ, ЗХУ болон социалист хамтын нөхөрлөлийн бусад орнууд тэмцсээр ирсэн ба одоо ч тэмцэж байгаа бөгөөд ленинч гадаад бодлогынхоо зарчимд тулгуурлан тийм харилцаанд дээр дурдсанчлан ямагт баяр хүргэж байдаг билээ.

	Гэтэл Хятадын удирдагчдаас хөрөнгөтөн ертөнцийн орнуудтай, түүний дотор империалист улсуудтай өргөжүүлж байгаа харилцаа нь шал өөр зорилготой байна. Социализмын нэр хүнд эрх ашгийг хохироож, сүр хүчийг нь өчүүхэн ч атугай бууруулахыг империалистууд бүхий л аргаар оролдож байна. Мао Зэдун, түүний бүлгийн үйл ажиллагаа, Бээжингийн удирдлагын гадаад улс төрийн чиг шугам, түүнээс урган гарах эдийн засгийн бодлого нь империализмын тэрхүү эрмэлзэлд нийцэж байгаад хамаг учир оршино.

	 

	1972 он


Ү. ГАНГА : ЗҮҮН ӨМНӨД, ӨМНӨД АЗИЙН ОРНУУДЫН ТАЛААР БЭЭЖИНГИЙН УДИРДАГЧДЫН БАРИМТАЛЖ БАЙГАА БОДЛОГО

	Олон улсын аюулгүй байдлыг бэхжүүлж, зэвсгийг бүх нийтээр хураах, ялангуяа цөмийн зэвсгийг хориглох явдал орон бүрийн улс түмний амьдралд нэн чухал зорилт болоод байна. Энэхүү зорилтын мөн чанарыг дэлхийн бүх улс гүрэн сайтар ойлгож түүнийг жинхэнэ ажил хэрэгчээр биелүүлэхийн төлөө тэмцэх явдал бол дэлхий дахинд бүх нийтийн энх тайван, аюулгүй байдал тогтоох, нийгмийн амьдралаас дайны аюулыг бүрмөсөн таягдан зайлуулахад материалын болон сэтгэл санааны шийдвэрлэгч угтвар нөхцөлийг бүрдүүлэх эх үүсвэр нь болох ёстой юм. Одоо үед бүх нийтийн энх тайван, аюулгүй байдалд улам их заналхийлж байгаа, олон улсын чанартай түгшүүр төрүүлэгч нэг гол голомт нь Зүүн өмнөд Азид оршиж байна.

	АНУ-ын эрх баригчид аман дээрээ Зүүн өмнөд Ази дахь мөргөлдөөнд «цэргийн хүчээр оролцох явдлаа хязгаарлаж, Вьетнамын асуудлыг хэлэлцээний замаар, улс төрийн аргаар зохицуулахыг эрмэлзэж байна337» гэж мэдэгдээд үнэн хэрэг дээрээ Энэтхэг-хятадын хойгийн асуудлыг зэвсгийн хүчээр шийдэх гэж санаархсаар байна. Зүүн өмнөд Азид Энэтхэг-хятадын хойгийн улс түмний тусгаар тогтнол, бүрэн эрхт байдлын эсрэг америкийн империалистуудын үйлдэж байгаа түрэмгий дайн нь Азийн энх тайван, аюулгүй байдалд төдийгүй даян дэлхийн бүх улс түмний энх амгалан байдалд ноцтой аюул занал учруулж байгаа юм.

	Тийм ч учраас ЗХУ, социалист хамтын нөхөрлөлийн орнууд, даян дэлхийн дэвшилт олон нийт Зүүн өмнөд Азийн ууган социалист орон Бүгд Найрамдах Ардчилсан Вьетнам Улсын эсрэг америкийн дайнчдын өдүүлсэн түрэмгийллийг бүх нийтийн энх тайван, аюулгүй байдлын эсрэг чиглэсэн хамгийн хүнд гэмт хэрэг гэж үздэг юм.

	Зөвлөлт Холбоот Улс, социалист хамтын нөхөрлөлийн бусад орнууд вьетнамын ард түмний тэмцэлд тал бүрийн тусламж дэмжлэг үзүүлсээр ирсэн нь түүний ялалтыг нэн түргэтгэсэн билээ. Социалист эх орон, хувь заяагаа хамгаалан баатарлаг тэмцсэн Вьетнамын нөхдөдөө шаардлагатай бүх тусламж дэмжлэгийг үзүүлэх явдал бол нэг ёсондоо коммунист хөдөлгөөний алив отряд пролетарийн интернационализмын зарчим, империализмын эсрэг нийтийн тэмцэлд үнэнч байгаа эсэхийн шалгуур болох ёстой байсан юм.

	Социалист хамтын нөхөрлөлийн орнуудын эв нэгдлийг бутарган, тэдний олон улсын байр суурийг сулруулж, империалист хүчний зүгээс ах дүү орнуудын эсрэг явуулж байгаа дайсагнасан үйл ажиллагааг дэвэргэн гааруулах явдлыг өөрийн гол зорилго болгосон маогийн бүлгийнхэн вьетнамын ард түмний гүн гүнзгий интернационалч ариун шударга тэмцэлд хүнд хохирол учруулсан юм.

	Социалист орнуудаас вьетнамын ард түмэнд үзүүлсэн цэрэг-эдийн засгийн тусламжийн ачаа хөсгийг Хятадын нутгаар тээвэрлэхэд Бээжингийн эрх баригчид элдвээр саад хийж, удаан хугацаагаар саатуулж байсан ноцтой баримтыг338 дурдахад л хангалттай юм.

	Дэлхийн социалист систем, энх тайвныг эрхэмлэгч бүх хүчний зүгээс Вьетнамын мөргөлдөөнийг улс төрийн аргаар зохицуулах талаар авч явуулсан арга хэмжээ бүхнийг маогийнхан жадлан эсэргүүцэж Вьетнамтай холбоотой цаг үеийн амин чухал асуудлаар ч социалист орнуудтай хамтран ажиллахаас эрс татгалзаж байлаа. Тухайлбал маогийнхан Вьетнамын асуудлаарх Парисын хэлэлцээрийг Зөвлөлт Холбоот Улс АНУ-тай «сүлбэлдэж339» байгаа мэтээр дайрч Зөвлөлтийн эсрэг ашиглахыг санаархаж байсан нь үнэхээр санаанд багтамгүй зүйл билээ.

	1965 оны хоёрдугаар сард ЗХУ-ын Коммунист Намын Төв Хороо, Зөвлөлт засгийн газраас Хятадын Коммунист Намын Төв Хороо, БНХАУ-ын засгийн газарт хандаж, Зөвлөлтийн цэргийн тусламжийг БНАВУ-д хүргэх талаар яаралтай арга хэмжээ авч байх тухай уриалга гаргасан юм. Мөн вьетнамын ард түмэнд бүх талын байнгын тусламж үзүүлэх сонирхлын үүднээс ЗХУ 1964 оны хоёрдугаар сараас эхлэн БНАВУ-ын аюулгүй байдлыг хамгаалах талаар авах арга хэмжээний тухай асуудлыг хамтран зөвлөж, ярилцахыг хятадын удирдагчдын өмнө нэг бус удаа тавьсан билээ. Хэрвээ Бээжингийн эрх баригчид Зүүн өмнөд Азид бий болсон аюултай байдлыг арилгах талаар өчүүхэн төдий ч гэсэн санаа тавьдаг байсан сан бол ЗХУ-ын дэвшүүлсэн дээрх бодит санаачилгуудыг тухай бүр дэмжих байсан юм. Харамсалтай нь, тэр үед маогийнхан яавал л олон улсын хурцадмал байдлыг хүндрүүлж БНАВУ-ыг «сунжирсан дайн340» хийхэд хүргэх вэ? гэсэн арга зам хайж байсан юм.

	Түүнчлэн вьетнамын ард түмний тэмцлийг дэмжих даян дэлхийн нэгдмэл фронт байгуулахын эсрэг хятадын эрх баригчид эрээ цээргүй авирлаж байсан нь341 тун саяхан билээ.

	Бээжингийн удирдагчид бүр эхнээсээ аваад Зүүн-өмнөд Азийн түгшүүртэй байдлыг хурцатгаж зэвсэгт мөргөлдөөнд хүргэх гэсэн хорон санаат бодлого явуулсан юм. Тэд зөвхөн ийм бодлого явуулаад ч зогссонгүй, Вьетнамын мөргөлдөөнийг өөрсдийн эчнээ зорилгод ашиглахыг зорьсон юм. Мао Зэдун 1965 оны нэгдүгээр сард америкийн сэтгүүлч Эдгар Сноутай уулзаад: Вьетнамаас болж Хятад, АНУ-ын хооронд дайн гарч болох аюул бий юу гэсэн асуултад хариулахдаа: «...Дайн болохгүй гэсэн баталгаа зүйтэй юм. Америк Хятадад довтлохгүй л юм бол дайн болохгүй. Хятад хэзээ ч өөрийн армийг америк руу дайллаар явуулахгүй342» гэж мэдэгдэж байсан юм. Энэ мэдэгдлийн цаана чухам ямар санаа нуугдаж байна вэ? Коммунистууд бид дайныг хүсдэггүй! Дайн гаргахгүй байхын төлөө шийдвэртэй тэмцэж байдаг. Тэр дундаа хятадын ард түмнийг Америктай байлдаасай гэж хүсэж явдаг коммунист нэг ч байхгүй. Мао Зэдуны мэдэгдлийн гол санаа «Хятад Америктай дайтахгүй» гэж хэлсэнд байгаа юм биш ээ! Америкаас БНАВУ-ын эсрэг, Энэтхэг-хятадын хойгийн улс түмний эсрэг дайн хийх, хийхгүй нь Хятадад ямар ч падгүй, дайн хийжээ гэхэд бид Вьетнамыг өмөөрч Америкт гэм хийхгүй юм шүү гэсэн санааг АНУ-ын эрх баригчдад илэрхийлж тэднийг өөгшүүлсэнд л хамаг учир байгаа юм.

	Бээжингийн удирдагчид Энэтхэг-хятадын хойгийн улс түмний хувь заяаг гаргуунд нь гаргаж АНУ-ын Засгийн газарт ая тал засаж суудгийн бас нэг жишээ бол Францын Версаль хотноо болсон Энэтхэг-хятадын хойгийн улс түмний энх тайван, тусгаар тогтнолын төлөө дэлхий дахины Ассамблейд хятадын удирдагчид төлөөлөгчөө явуулахаас татгалзсанаар барахгүй америкийн онгоц Вьетнамыг ид ширүүн бөмбөгдөж байхад АНУ-ын ерөнхийлөгч Никсоныг нэхэл дагал болон байж урьж ирүүлээд баяр ёслолын байдалтай хүлээн авч нууц хэрэг сэм зөвлөсөн зарчимгүй явдал юм.

	Хятадын эрх баригчдын иймэрхүү ажил явууллага нь Энэтхэг-хятадын хойгт үйлдэж буй америкийн империализмын түрэмгийллийг дэвэргэж вьетнамын ард түмний тэмцлийг дэмжих хүчний эрчийг сулруулахад чиглэгдэж байв.

	 

	 

	Сүүлийн үед Зүүн өмнөд Ази маогийнхны «сонирхлыг» бүр ч их татах боллоо. Энэ нь Зүүн өмнөд Азийн орнуудын нийгэм-улс төрийн байгууллын тархай бутархай байдал, нутаг орны байршилт, хүн амын бүрэлдэхүүний онцлог зэрэгтэй холбоотой юм.

	Маогийнхан Зүүн өмнөд Ази дахь дайны голомтыг устгахын төлөө тэмцэхийн оронд «гурав дахь ертөнцийг хамгаалах», «хэт их гүрнүүдтэй» тэмцэнэ гэдгээр халхавчилж, шинэ тулгар хөгжиж байгаа Зүүн өмнөд Азийн орнуудын ард түмний гол зэвсэг болох ангийн эв нэгдлийг бусниулах, тэдгээр орны хөдөлмөрчдийг олон улсын ажилчны хөдөлгөөн, дэлхийн социалист системийн орнуудаас хөндий байлгах гэсэн бодлого явуулж байна. Энэ бодлогын мөн чанар хэн бүхэнд тодорхой билээ. Яагаад вэ гэвэл, хятадын удирдагчдаас хөгжиж байгаа орнуудад жанжлах гэсэн санаархлаа хэрэгжүүлэхэд нь социалист системийн орнууд гол саад болж ирсэн явдал юм.

	Зүүн өмнөд Азийн хөгжиж байгаа орнуудад эдийн засгийн тусламж амлах, улс төрийн талаар даралт үзүүлэх, нэг орныг нөгөөгийнх нь эсрэг сөргүүлэн тавих, цөмийн зэвсгээр сүрдүүлэх, тэдгээр улсуудын дотоодод элдэв бүлэглэл зохион байгуулж хагарал гаргах явдал бол маогийнхны жанжлах санаархлаа хэрэгжүүлэхдээ хэрэглэдэг улс төрийн гол арга нь юм. Үүнд мөн эдийн засгийн бодлого онцгой үүрэгтэй хэвээр байна. 

	Хятадын эрх баригчдын эдийн засгийн бодлого гэгч нь аливаа улс орныг улс төр, эдийн засгийн талаар эрхшээл нөлөөндөө оруулж өөрийн нөлөөг улам бүрийн идэвхжүүлэхэд чиглэгдсэн байдаг тул тэд Зүүн өмнөд Азийн орнуудтай эдийн засгийн харилцаагаа өргөжүүлж байгаа юм.

	Ер нь 1970-аад оны эхэн үеэс маогийнхан гадаад орнуудтай, тэр дундаа капиталист улсуудтай эдийн засгийн харилцаагаа өргөтгөх болсон юм. Тэдний энэ алхам нь нэгдүгээрт капиталист орнуудын зах зээлд байр суурь олж аажмаар ноёрхох, хоёрдугаарт соёлын хувьсгалаар сүйрсэн дотоод дахь эдийн засгийн эмх замбараагүй байдлаас гарах ийм хоёрдмол зорилготой байсан юм.

	1970 онд БНХАУ-тай хийсэн Малайзын худалдааны хэмжээ 1969 оныхоос 21 хувиар буурч байсан343 бол БНХАУ 1971 онд Малайзаас 130 мянган тонн каучук худалдан авч малайзын каучукийг хамгийн ихээр авдаг арван орны нэгэнд орох344 болсон байна.

	Маогийнхан хэзээнээс нааш эдийн засгийн бодлогынхоо улс төрийн зорилгыг «тусламж» гэгчээр нуун далдлахыг хичээж ирсэн юм. Үүний тодорхой баримт бол БНХАУ-ын Төрийн Зөвлөлийн Ерөнхий сайд Жоу Эньлай 1969 оны 12-р сараас 1970 оны хоёрдугаар сар хүртэл 72 хоног Ази, Африкийн 14 орноор айлчлах зуур Гана улсад зочилж байхдаа хятадын эдийн засгийн бодлогын мөн чанарыг нуун далдалсан «БНХАУ-аас гадаад орнуудад эдийн засгийн тусламж үзүүлэхдээ баримтлах зарчим345» гэгчийг тунхаглан зарласан явдал юм.

	Уг зарчмын 5-рт «хятадын засгийн газраас тусламж авч байгаа улсад байгуулж өгч байгаа объектод аль болохоор хөрөнгө бага оруулж тэр улсын засгийн газарт илүү орлого өгч чадах ашиг орлого түргэнтэй хөрөнгө хуримтлуулдаг байхыг зорилго болгоно» гэснийг Зүүн өмнөд Азийн хөгжиж байгаа орнуудад хятадын үзүүлсэн тусламжтай харьцуулан үзвэл ихээхэн зөрүүтэй байгаа юм.

	БНХАУ өөрийн тусламжаар хөгжиж байгаа орнуудад 284 барилга байгууламж барьж байгуулахаар төлөвлөснөөс 1972 оны эхэн гэхэд дөнгөж 88 объектыг барьжээ346.

	Зарчмын 6-рт «Хятад улсын засгийн газар нь өөрийн оронд үйлдвэрлэсэн хамгийн сайн чанарын төхөөрөмж ба материалыг олон улсын зах зээлийн үнээр нийлүүлнэ. Хэрэв Хятад улсын засгийн газраас нийлүүлсэн төхөөрөмж болоод материал нь ярилцаж тохирсон стандарт яс чанарт тохирохгүй бол Хятад улсын засгийн газар уг зүйлийг сольж өгөх үүргийг хүлээнэ» гэж заасныг шинэ тулгар хөгжиж байгаа Зүүн өмнөд Азийн орнуудад үзүүлж байгаа тусламжтай нь холбож үзвэл мөн л хоосон амлалт болжээ.

	БНХАУ-ын тусламжаар Камбожид фанерын фабрик, металлургийн завод баригдсаны фанерын фабрик нь дорхноо ажиллагаагүй болж зогссон бөгөөд металлургийн завод нь хуучин тоног төхөөрөмж тавигдсанаас болж олон сая долларын илүү зардал гаргажээ347.

	Хөгжиж байгаа орнуудад хятадын тусламжаар баригдсан үйлдвэр, заводын чанар чансаа муугаас дорхноо ажиллагаагүй болж тэдгээр улсын орлого зарлагын төсөвт бэрхшээл учруулсан баримт олныг дурдаж болно.

	Энэ бүхнээс үзэхэд маогийнхны найман зарчим гэгчийн мөн чанар нь эдийн засгийн талаар бага хөрөнгө зарж улс төрийн үлэмж ашиг хонжоо олоход оршиж байгаа нь тодорхой байна. Ер нь, Бээжингийн эдийн засгийн тусламж гэгч нь улс төрийн харилцаа ямар байхаас шууд шалтгаалдаг.

	БНХАУ, Бирмийн Холбооны улсын харилцаа муудсанаас болж Бээжингийн эрх баригчид 1967 онд Бирмд үзүүлэхээр амласан тусламжаа тасалж348 байлаа.

	Иймэрхүү шалтгаанаар тусламжаа зогсоосон жишээ олныг дурдаж болно.

	Зүүн өмнөд Азийн Филиппин, Малайз, Сингапур, Цейлон, Камбож, Тайланд, Бирм, Индонез зэрэг орнуудын талаар маогийхны явуулж байгаа зүсэн бүрийн үйл ажиллагаа нь эдгээр орны дотоод хэрэгт саад болоод зогсохгүй АНУ тэргүүтэй өрнөдийн гүрнүүдээс азийн энэ хэсэгт цэрэг, эдийн засгийнхаа нөлөөг идэвхжүүлэх таатай нөхцөл нь болж байна.

	Үүнийг нотлох ноцтой баримт бол хятадын эрх баригчдын шууд түлхээсээр 1965 онд Индонезид болсон хэрэг явдал юм. Удирдлага нь Маогийн бүлгийнхний зөвлөгөөнөөр замнаснаас болж349 Индонезийн олон зуун мянган коммунистууд хороогдож индонезийн коммунист намд хүнд хохирол учирсан билээ.

	Бээжингийн удирдагчид Зүүн өмнөд Азид зөвхөн Индонез төдийгүй Филиппиний коммунист намын талаар ч гэсэн хагалан бутаргах гэсэн бодлого явуулсаар байна. 1968 оны 12-р сарын 26-нд Филиппинд Филиппиний коммунист нам-«Мао Зэдуны сургаалын нам»350 гэгч байгуулагдсан бөгөөд үүний гол зорилго нь Филиппиний жинхэнэ коммунист намын үйл ажиллагааг хяхан хавчиж тус орны ажилчин ангийн дотор маоизмыг сурталчлахад чиглэж байдаг юм.

	Зүүн өмнөд Азийн өнөөгийн иймэрхүү байдал, Өмнөд Азид болсон Энэтхэг-Пакистаны мөргөлдөөн зэрэг нь Азид энх тайван, аюулгүй байдлыг бэхжүүлэх талаар дорвитой арга хэмжээ авах цаг болсныг харуулж байна. Тэгвэл Азид бат бэх энх тайван байдал тогтоож, энэ тивийн хүн ардын элэг бүтэн аж төрөх угтвар нөхцөл нь Азид хамтын аюулгүй байдлын системийг тогтоох явдал юм. Түүхийн тодорхой үед БНХАУ Азид хамтын аюулгүй байдлын систем тогтоох тухай асуудлаар Зөвлөлт Холбоот Улсын санаачилгыг дэмжиж байлаа. Зөвлөлт-хятадын 1957 оны хамтарсан мэдэгдэлд «...цэргийн бүх хаалттай бүлэглэлүүд нь хамтын энх тайван, аюулгүй байдлын системээр солигдох ёстой гэж хоёр тал үзэж байна351» гэсэн байдаг. Гэтэл Бээжингийн удирдагчид одоо үүний эсрэг байна. Түүнчлэн Зүүн өмнөд Азийг төвийг сахисан бүс болгох талаар Малайзын дэвшүүлсэн саналыг Бээжин Вашингтон хоёр хүйтнээр угтсан юм. Энэ нь Азид хамтын аюулгүй байдлын систем тогтоох тухай санааг тусгасан Малайзын тэрхүү санал Бээжингийн санаархал, Никсоны «Гуамын номлол» хоёрын аль алинд нийцээгүй болохыг харуулж байна.

	Нийгмийн янз бүрийн байгуулалтай Азийн улс орнууд энх тайвнаар зэрэгцэн орших зарчмын үндсэн дээр сайн хөршийн харилцаа ажил хэрэгч хамтын ажиллагааг хөгжүүлэх нь Азид хамтын аюулгүй байдлын системийг тогтоох бодит нөхцөл болох юм. Хамтын аюулгүй байдлын систем нь улс хоорондын харилцаанд хүч хэрэглэх явдлаас зайлсхийх, аливаа улс орны нутаг дэвсгэрийн бүрэн бүтэн байдлыг нарийн чанд хүндэтгэх, бусдын дотоод хэрэгт хөндлөнгөөс үл оролцох, улс бүхэн эрх тэгш байх зарчимд хатуу үндэслэгдсэн байх ёстой учир улсуудын эрх ашигт харшлахгүйгээр барахгүй, харин үндэсний эрх чөлөөний хөдөлгөөний эсрэг чиглэсэн элдэв харгис хүчнийг сөрөн тэмцэхэд чухал хүчин болох ёстой юм. Улсуудын хооронд бий болсон сайн санааны харилцаа нь аюулгүй байдлын систем тогтооход чиглэсэн хамтын хүчин чармайлтын нэгдэлд таатай нөхцөлийг бүрдүүлдэг. Иймэрхүү харилцаа Азийн зарим орны хооронд амжилттай хэрэгжиж байгаагийн үрээр энэ тивд хамтын аюулгүй байдлын систем тогтоох үндэс суурь тавигдаж байгааг хэн ч үгүйсгэхгүй. Тухайлбал ЗХУ, БНЭУ-ын хооронд байгуулагдсан энх тайван, найрамдал, хамтын ажиллагааны гэрээ болон зөвлөлт-энэтхэгийн ард түмний хөгжин цэцэглэж байгаа найрамдалт харилцаа, үр бүтээлтэй хамтын ажиллагаа нь Азийн аюулгүй байдлыг сахин хамгаалах үйлсийг тогтвортой байлгах хүчин зүйл болж байна. Азийн улс түмэн өөр хоорондоо ийм маягийн хоёр талын буюу олон талын (бүсийн) харилцааг хөгжүүлэх нь энэ тивд хамтын аюулгүй байдлын систем тогтоход чухал ач холбогдолтой юм. Зөвлөлт-Энэтхэгийн гэрээ нь хамтын аюулгүй байдлын систем тогтооход чиглэгдсэн улс түмний үйл ажиллагааны хэтийн төлөвийг (чигийг) тусгасан төдийгүй, зэвсэглэлээр хөөцөлдөх явдлыг зогсоож зэвсгийг бүх нийтээр бүрэн хураах, колоничлол, шинэ колоничлол, арьсны өнгөөр гадуурхах үзлийг устгах зэрэг дэлхий дахины өнөө үеийн хурцадмал байдлыг намжаахад чиглэгдсэн гол гол асуудлыг тусгаснаараа олон улсын амьдралд онцгой ач холбогдолтой энх тайвны бодит баримт бичиг болсон юм. Тэгээд ч энх тайвныг эрхэмлэгч дэлхийн олон нийт, түүний дотор социалист хамтын нөхөрлөлийн орны ард түмэн энэхүү гэрээг баяртай хүлээн авсан юм. Олон улсын цаг үеийн тулгамдсан асуудлаар санал бодлоо тогтмол солилцож нэгдмэл үйл ажиллагаатай байх зарчимд тулгуурласан энэхүү гэрээнд нэг буюу хэсэг орны талаар үл нийцэх ямарваа нэг үүрэг амлалт байхгүй билээ. Гэтэл НҮБ-ын Ерөнхий Ассамблейн бүгд хуралдаан дээр БНХАУ-ын төлөөлөгч ЗХУ, БНЭУ-ын хооронд байгуулсан энх тайван, найрамдал, хамтын ажиллагааны гэрээг «Цэргийн холбооны гэрээ»352 гэж нэрлээд уг гэрээ нь Энэтхэгийг Хятадын хөрш орон Пакистаны эсрэг зэвсэгт түрэмгийлэлд түлхэн зоригжуулж байгаа мэтээр гүтгэж байлаа. Энэ бол Дорнод Пакистаны ард түмний зүй ёсны эрхийг хөсөрдүүлэн дэлхийн энэ районд ноцтой түгшүүрийг бий болгоод байсан Пакистаны харгис дэглэмийг Бээжингийн эрх баригчид өмөөрөн хамгаалсан хэрэг юм.

	Хятадын эрх баригчид Энэтхэгийн хойгт үүссэн зэвсэгт мөргөлдөөний шалтгааныг санаатайгаар гуйвуулж Пакистаны цэргийн харгис дэглэмд зэр зэвсэг нийлүүлэх замаар тэдний алан хядах үйл ажиллагааг шууд дэмжсэн билээ. Ялангуяа НҮБ-ын Аюулгүйн Зөвлөлд Дорнод Пакистаны байдлыг авч хэлэлцэх үед БНХАУ-ын төлөөлөгч Дорнод Пакистаны 10 сая дүрвэгсдийн эмгэнэлт хувь заяаг огт хайхраагүйгээр барахгүй тэдний үндэсний эрх чөлөөний хөдөлгөөнийг дайрч давшилж байлаа. Түүнчлэн Дорнод Пакистаны байдлыг улс төрийн талаар зохицуулахыг уриалж НҮБ-ын Аюулгүйн зөвлөлд ЗХУ-ын төлөөлөгчийн оруулсан тогтоолын төслийг БНХАУ-ын төлөөлөгч эсэргүүцээд Энэтхэгийн засгийн газрыг «хорлон сүйтгэх явууллага353» хийж Пакистаны эсрэг «түрэмгийлэл» үйлдлээ354 гэж зэмлэн буруушаасан тогтоолын төслөө оруулж байв.

	Хэдийгээр Дорнод пакистаны ард түмний тэмцлийн явцад бэрхшээлтэй зүйлүүд байсан ч гэсэн үнэн хэргийн төлөө зорьсон ард түмний ариун шударга үйлс ялан манддаг тавилантай болохоор Бангладешийн ард түмэн жинхэнэ хань нөхдийнхөө халуун тусламжтайгаар эрх чөлөөгөө олсон юм.

	Энэтхэгийн хойгт Зүүн Бенгалийн ард түмний жинхэнэ хүсэл сэтгэлийг илэрхийлсэн Бүгд Найрамдах Бангладеш Ард Улс бодитой үүсэн тогтсон явдал нь Бангладеш-Энэтхэгийн ард түмний интернационалч найрамдлын биелэл төдийгүй Өмнөд Азийн Улс түмний үндэсний эрх чөлөөний хөдөлгөөнийг хазаарлан барьж, хагалан бутаргах гэсэн бүх харгис этгээдэд хүчтэй цохилт болсон юм.

	Бүгд Найрамдах Бангладеш Ард Улс Нэгдсэн Үндэстний Байгууллагад гишүүнээр элсэхээр санал гаргасныг НҮБ-ын ихэнх гишүүн орон талархан дэмжсэн юм. Харин БНХАУ-ын төлөөлөгч дээрх асуудлыг шууд эсэргүүцэж, НҮБ-ыг түгээмэл зарчмыг хэрэгжүүлж, түүний нэр хүнд, үйл ажиллагааны үр ашгийг дээшлүүлэх ариун үүрэг зорилгоо бас дахин хөсөрдүүллээ. Аливаа нэгэн улс орон олон улсын энэ байгууллагад хууль ёсныхоо эрхийг эдлэх нь зүйн хэрэг байтал БНХАУ бодит байдлыг гуйвуулж өрнөдийнхөнтэй дуу хоолойгоо нийлүүлсэн юм.

	Сүүлийн үед Бээжин Вашингтон хоёр Зүүн өмнөд, Өмнөд Азийн талаар бие биедээ найр тавьсан бодлого баримтлах болсон нь хэн бүхэнд тодорхой болсон зүйл билээ.

	АНУ, Бээжингийн удирдагчдын хооронд болсон хэлэлцээний талаар америкийн өөрийнх нь «Эй би си» мэдээлэх агентлагийнхан «...Урьд нь хятадууд америкчуудыг Азиас тонил гэдэг байсан бол одоо Азид «тодорхой үүрэг» гүйцэтгэхийг хүсэх болжээ...355» гэж уламжилсныг үзэхэд л хангалттай биш үү. Тэгвэл Бээжингийн удирдагчдын хэлээр АНУ-ын Азид гүйцэтгэж байгаа «тодорхой үүрэг» гэгч нь юу вэ?! Энэ асуултад «Энэтхэг-хятадын хойгийн түрэмгий дайн» гэж хариулах ёстой. Туйлын нууц байдалд болсон америк-хятадын хэлэлцээг Зүүн өмнөд Азийн ард түмнийг хохироосон хэлэлцээ боллоо356 гэж олон улсын тоймчдын хийсэн дүгнэлт худал зүйл биш ээ!

	Олон улсын түгшүүртэй байдлыг намжаах Азид бат бэх энх тайван байдал тогтооход чиглэсэн ямарваа саналыг Бээжингийн удирдагчид жадлан эсэргүүцсээр байна. Агаар мандал, сансрын огторгуй, усан дор цөмийн зэвсэг туршихыг цаазлан хориглох тухай, цөмийн зэвсгийг үл дэлгэрүүлэх тухай, тэнгис далайн ёроол түүний хөрсөн дор цөмийн зэвсэг байрлуулахгүй байх тухай гэрээнүүдийг хятадын эрх баригчид эсэргүүцэж эдгээр гэрээнүүдийн олон улсын ач холбогдлыг муйхарлан үгүйсгэсээр байна. Хятадын эрх баригчид аман дээрээ зэвсэг хураахын төлөө «тэмцдэг» гэх боловч үнэн хэрэг дээрээ бүх төрлийн зэвсгийг хураахын эсрэг байна. Цөмийн зэвсгийг агаар мандал, сансрын огторгуй, усан дор туршихыг цаазлан хориглох тухай Москвагийн гэрээ байгуулагдаад дөнгөж нэг жил болж байхад Бээжингийн удирдагчид Ази тивийн төвд цөмийн дэлбэрэлт хийж эхэлсэн явдал бол үүнийг нотлох баримт билээ.

	Нийгмийн амьдралаас халуун цөмийн дайны аюулыг сэрэмжлэн зайлуулах талаар социалист орнууд бодитой арга хэмжээнүүдийг санаачлан авсаар байхад маогийнхан цөмийн зэвсгийн үйлдвэрлэлийн хойноос улайран хөөцөлдсөөр байгаа билээ. Хятадын эрх баригчид 1971 оны долоодугаар сарын 30-ны өдрийн мэдэгдэлдээ «хятад улс... эцсийн эцэст цөмийн зэвсгийг устгахын тулд цөмийн зэвсгийг хөгжүүлэх шаардлагатай байна357» гэж мэдэгдсэн юм.

	Цөмийн зэвсгээр цөмийн зэвсгийг устгана гэсэн маогийнхны энэ «онол»-ын цаана чухам ямар санаа нуугдаж байгаа нь бүхнээ тодорхой юм.

	БНХАУ-ын ГЯЯ-ны орлогч сайд Цао Гуанхуа НҮБ-ын Ерөнхий Ассамблейн 26-р чуулган дээр хэлсэн үгэндээ: «Зэвсэг... хураах явдлыг бүх улс орноос шаардаж болохгүй...358» гэж мэдэгдсэн билээ. Цао Гуанхуагийн энэ үг цөмийн болон ердийн зэвсгийн тухай асуудлыг авч хэлэлцэх, зэвсэг хураах дэлхий дахины бага хурлыг зарлан хуралдуулах тухай ЗХУ-ын саналыг эсэргүүцэхэд чиглэж байгаа юм.

	Гуравдагч ертөнцийг жанжлах гэсэн хятадын удирдагчдын санаархал арга тактикийн хувьд улам нарийсаж, идэвхжиж байгаа өнөөгийн нөхцөлд маоизмын дайсагнагч үзэл суртал, хорлон бусниулах практикийн эсрэг хийх тэмцлийн эрч хүчийг чангалах явдал зүүн өмнөд, өмнөд азийн орнуудын ард түмний өмнө хэзээ хэзээнээс ноцтой шаардагдаж байна.

	Зүүн Өмнөд, Өмнөд Азийн орнуудын талаар Маогийн бүлгийнхний баримталж байгаа бодлого империализмын эсрэг шинж чанараа бүрэн алдаж, энэ районы улс түмний энх амгалан байдлын эсрэг чиглэжээ.

	 

	1974 он


IV xэсэг : АФРИК, ЛАТИН АМЕРИКТ БЭЭЖИНГИЙН ТАВЬЖ БУЙ ЗОРИЛТ



	



	Д. МААМ : ХЯТАДЫН УДИРДАГЧДААС АРАБЫН ОРНУУДАД ЯВУУЛЖ БАЙГАА БОДЛОГЫН ТОЙМ

	Хятадын удирдагчид 1963 онд байгуулагдсан гурван орчинд атом, халуун цөмийн туршилт хийхийг хориглосон гэрээг ЗХУ-ын эсрэг гүтгэлгийн өргөн кампани зохиохдоо ашигласан хийгээд тэр гэрээнд гарын үсэг зурлаа гэж БНАГУ, БНБАУ, БНСЧУ-ын засгийн газар, нам төрийн удирдлагыг зүхэн харааж байв. Үүнээс өмнө Маогийн бүлэг Карибын тэнгисийн хямралыг цөмийн дайн болгон өргөжүүлсэнгүй гэж ЗХУ-тай харилцаагаа хурцатгасан билээ.

	1971 оны 9-р сарын 3-нд баруун Берлиний тухай дөрвөн гүрний гэрээ байгуулагдаж, Европ тивийн түгшүүртэй байдал намжих төлөвтэй болсонд дэлхийн олон нийт баярлаж байв. Харин Хятадын Коммунист Намын төв хэвлэл «Жэньминь жибао» сонин дөрвөн гүрний гэрээг хэрэггүй зүйл гэж мэдэгдсэн юм359.

	Гэтэл Хятадын засгийн газар Англи, Баруун Герман зэрэг империалист гүрнүүдтэй зүсэн бүрийн хэлхээ холбоо тогтоож байгаа хэр нь Английн колоничлол дахь Хятадын уугуул нутаг Гонконгийг ор тас мартжээ. Дараа нь маогийнхан дэлхий нийтийн нүдний өмнө Америкийн шинэ колоничлогчид, Пакистаны дайнч засгийн газартай эвлэлдэн Бангладешийн ард түмний үндэсний эрх чөлөөний хөдөлгөөнийг дарах гэж оролдон ялагдал хүлээгээд, одоо америкийн империалистуудтай халуун түншийн хэлхээ холбоо тогтоох замд ороод байна360.

	Энэхүү цөөн баримт эдүгээ Хятад ард улсын төрийн эрхэнд байгаа маоизмын төлөөлөгчдийн улс төрийн бодлогын мөн чанарыг илрүүлж байгаа. юм. Тухайлбал: Их үндэстний дээрэнгүй үзэл дээр тулгуурласан дотоод улс төрийн бодлогод нь тус дөхөм болох ямар ч дайсныг үзэл санаа, ажил явууллагаараа дэмжин, тэрхүү харгис үзлийнх нь эсрэг чиглэсэн бүхнийг арга хүч хэрэглэн эсэргүүцэх бодлого баримталж байна. Арабын орнуудтай харилцах хятадын бодлого ч мөн л энэ үндсэн зарчимд захирагджээ.

	Араб, Африкийн 50 гаруй бие даасан орнуудын тухайд Хятадын удирдагчдын баримталж буй бодлого нь «хувьсгалт бослого», «тосгоны онол», «дэлхийн хот, тосгоны хэзээд үл эвлэрэх зарчмын онол» гэх мэт этгээд «онолуудад» тусгалаа оллоо.

	Бүр жараад оны эхээр Хятадын төрийн зөвлөлийн ерөнхий сайд Жоу Эньлай Африкийн арав гаруй орноор зочлохдоо очсон газар болгоныхоо хүн ардыг «хувьсгалт бослогод» уриалж явав. Марксист байр сууринаас авч үзэхэд тэр балмад уриалгыг хүлээн авч хэрэгжүүлэх эзэн Африк тивд байгаагүй юм. Хэрэв Жоу Эньлай капиталист биш хөгжлийн замаар хөгжиж буй орнуудын ард түмнийг «хувьсгалт бослогод» турхирсан бол чухам хэний эсрэг тийнхүү турхирсан байх билээ. Нийгмийг социалист ёсоор өөрчлөн байгуулахад чиглэгдсэн эдийн засгийн асар их ажлыг хийж гүйцэтгэх ёстой нэн түрүүнд дэвшилт дэглэм, ардчилсан байгууллагаа хамгаалан бэхжүүлэх зорилтыг өмнөө тавиад ажиллаж буй эл орнуудын ард олныг бослогод уриалах нь онц сэжиглэлтэй хэрэг байлаа. Мөн хөгжиж байгаа орнуудын хүн ардыг «хувьсгалт бослогод» турхирах нь амьдрал дээр зөвхөн балмад явууллагад л хүргэж болохыг индонезийн хэрэг явдал нотолсон юм. Тэгж явахдаа Жоу Эньлай хөдөө тосгон л зөвхөн хувьсгалчдын хувьсгалт ажиллагаагаа эрчимтэй, өргөн хүрээтэй явуулж болох нутаг мөн гэдэг «онолыг» Африк, арабын орнуудын төр, засгийн тэргүүн нарт хүчээр тулган хүлээлгэхийг оролдож байлаа.

	 

	I

	 

	Маоизмын төлөөлөгчид израил-арабын мөргөлдөөнийг дайнч түрэмгий бодлогодоо шүүрэн авч ашиглахыг оролдсон явдлыг эргэн харах нь гурав дахь ертөнцийн тухайд явуулж байгаа тэдний тактикийг ойлгоход тус болох юм.

	Хятадын удирдагчид 1964—1965 оны үеэс Израилын эсрэг чиглэсэн «алив хөдөлгөөнийг дэмжихээ361» илэрхийлж Ойрх Дорнодын хямралыг дайны аргаар, гагцхүү дайны аргаар шийдвэрлэхийг арабын орнуудад уриалах болсон ажгуу. Тэд Ойрх Дорнодод «ардын дайн» дэгдээх төлөвлөгөөнийхөө эхлэлтийг үүгээр тавих гэж боджээ.

	1966—1967 онуудад Израил тус түрэмгийлэлд илээр бэлтгэн дэлхийн энэ бүсэнд байдал хурцдах үед Бээжин арабын орнуудыг Израилын эсрэг «хувьсгалт дайнд» даруй орохыг уриалж Израилыг улсын нь хувьд устгах хэрэгтэй гэж ухуулах болов.

	Маогийнхан 1967 оны израил-арабын дайн эхэлмэгц бүх дуу хоолойгоороо дайныг тууштай үргэлжлүүлж, амжилттай төгсгөхийг арабын орнуудад «уриалж» байлаа. Гэвч Бээжингийн уриалга хэрэгжих бодит үндэс хөрс үгүй байсан юм. 1967 оны 6-р сарын 6-нд нийтлэгдсэн Хятадын засгийн газрын мэдэгдэлд «Арабын орнуудын ард түмэн дайныг явуулахад дэлхий дахины орчин үеийн байдал тун таатай байна... Үнэн хэрэг дээрээ Америкийн империализм тун сул дорой юм. Энэ дайныг Арабын орнууд туйлбартай үргэлжлүүлэх вий гэдгээс л Америкийн империализм, Израил хоёр айж байна» гэж арабчуудыг дайнд турхираад «хувьсгалт дайнд» уриалсан маогийн сургаалаас эшлэл татаж, «Арабын ард түмэн энэ аргыг» өөрийн тэмцэлд тусгах ёстой гэж тулган шаардаж байжээ362.

	Дайн ид эхлээд дайсан БННАУ-ын зэвсэгт хүчний 50%-ийг жагсаалаас гаргаж Синайн хойг ерөнхийдөө Израилын гарт орсон 1967 оны 6-р сарын 9-нд ерөнхий сайд Жоу Эньлай БНХАУ-д суугаа БННАУ-ын элчин сайдыг хүлээн авч уулзаад «эцсийн ялалтын төлөөнөө бэрхшээл болгоныг даван туулж урт удаан тэмцэл хийх хэрэгтэй363» гэж зөвлөсөн юм. Энэ нь ямар ч үндэсгүй хуурамч үг байсан бөгөөд бэрхшээлээс айхгүй урт удаан тэмцэл хийх гэдэг нь Арабын орнуудын ихэнх газар нутгийг Израилд тэмцэлгүйгээр тавин олгож Арабын ард түмний эрх ашгаас урвахтай утга нэг хэрэг байлаа. Учир нь тэр үе бол удтал бэлдэж гэнэдүүлэн дайрсан Израилын цэргийн дайралтыг дав даруй няцаахад бэрх болоод байсан цаг билээ. Байдал нэгэнт ийм болсон үед баримтлах ганц зөв бодлого бол улс төрийн аргаар асуудлыг шийдвэрлэх, Израилын түрэмгийлэгчдийг гэмт хэргээс нь ухрааж, дайны галыг нэн даруй зогсоох явдал байв. Энэ учир ЗХУ, Ойрх Дорнодод дайны галыг зогсоох тухай тогтоолын төсөл НҮБ-д оруулж батлуулсан билээ. Харин Америкийн харгис хэвлэл, тухайлбал «Нью-Йорк таймс» сонин Израйлд хэрэгтэй зүйл боллоо гэх мэтээр Израилын түрэмгийлэгчдийг дэвэргэх гэсэн суртал нэвтрүүлэгтээ энэ тогтоолыг ашиглах гэж оролдож байсан бол364 Хятадын удирдагчид уул тогтоолыг Зөвлөлт засгийн газрыг дайрч довтлох, арабын ард түмэн зөвлөлтийн ард түмний хооронд яс хаях зорилгодоо ашиглаж байлаа365.

	Ойрх Дорнодод тийнхүү дайны гал унтарсанд бухимдсан маогийнхан энэ хэрэг явдлыг зөвлөлтийн эсрэг үзэлдээ зэвсэг болгохоор шийдсэн билээ. Тэд Зөвлөлт, Арабын хооронд яс хаях бодлогодоо нөгөө худал хуурамч гүтгэлгээсээ зайлж чадаагүй юм. Синьхуа хороо 1957 оны 10-р сарын 10-ны өдрийн мэдээндээ Ойрх Дорнодын асуудлаар ЗХУ-ын баримталсан бодлогыг буруушаан зэмлэж Иракийн ажилчин анги жагсаал хийсэн ба жагсагсад Зөвлөлтийн ЭСЯ-нд захидал илгээсэн мэтээр худал цуурхаж, зохиомол захидлын үг нийтэлжээ366. Мөн БННАУ, Судан, Иемен болон Арабын бусад оронд ЗХУ-ын эсрэг сүрт жагсаал боллоо гэж худлаар мэдээлж байв367.

	Араб Дорно дахинд Израилын эсрэг дайныг муйхраар үргэлжлүүлэхийг эрхэмлэн хэт үндсэрхэг үзлийн үүднээс улс төрийн гол нуруу алдаж ойворгон хуудуу бодлого баримтлагчид мэр сэр байдаг бөгөөд үнэн хэрэгтээ Хятадын удирдагчдын түшиж холбоо тогтоосон хүчин гэвэл ер тэд л юм.

	Маогийн бүлгийнхний энэхүү адар хорон бодлого Арабын зарим орны хэт үндсэрхэг үзэлтнүүдийн үзэл санаатай яв цав тохирч байсан нь империалист хүчин, Израилын түрэмгийлэгчдэд ашиглагдахад хүрсэн юм368. 

	Тунисын Коммунист Намын Төв Хорооны нарийн бичгийн дарга М. Хармелийн хэлсэн нь: «Империализмын эсрэг тэмцэлд саад тотгор болж байгаа учраас маоизм нь үндэсний эрх чөлөөний хөдөлгөөнд аюултай байна. Маоизмын энэхүү аюулыг бид Африк, Арабын ертөнцөд хаа хаанаас илүүгээр мэдэж амсаж байна.

	Хаа нэгэн газар гарсан зэвсэгт тэмцлийг маогийнхан балмад явууллагын урсгал руу оруулахыг хичээн тэмцлийн бусад хэлбэрийн эсрэг тэр аргаа сөргүүлэн тавьж тэмцэгчдийн эгнээг бутарган хөнөөдөг юм369» гэжээ.

	«Маогийнхан хэт хувьсгалт уриа лоозон хашхирахаас биш хэрэг дээрээ зэвсэгт тэмцлийг хутган бутаргадаг юм. Тэдний гадаад улс төрийн ажил явууллага дарлагдсан ард түмний тэмцлийн өрнөлтөд саад болж, харин өмнөд Африкийн арьсны үзэлтнүүдэд тус болдог билээ... Маогийн бүлгийнхэн манай тэмцлээс ухран няцсан хэсэг барууны этгээдийг мөнгөөр татаж бүрмөсөн ялагдахаас нь аварсан хийгээд тэдний үйл ажиллагаа тагнуулын төв газрын дэмжлэг, заалтаар сэргэснийг батлах мэдээ баримт өнөө бидний гарт байна370» гэж Өмнөд африкийн коммунист намын дарга Д. Марксын 1969 онд хэлсэн энэ үг Африк, Арабын орнуудын дунд явуулж байгаа маогийнхны гадаад бодлогыг олон талаар зөв оновчтой тусгаснаараа үнэтэй юм.

	 

	II

	 

	Хятадын удирдагчид өөрийнх нь үгэнд ороогүй арабын дэвшилтэд орнуудад эдийн засаг, гадаад худалдааны даралт үзүүлэхийг оролдож байна..

	1964 оны Ази, Африкийн орнуудын 2-р бага хурлын бэлтгэлийн үеэр Хятад ард улс нь Алжир, БННАУ зэрэг орнуудтай зээллэгийн хэлэлцээ байгуулсан билээ. Үүгээр БННАУ-д 80 сая долларын зээллэг өгнө гэж амлажээ. Гэвч бүр саяхан болтол тэр зээллэгээр юу барих асуудал шийдвэрлэгдээгүй байв.

	1967 онд БННАУ-д 10 сая долларын зээллэг тусламж хатуу валютаар олгох болж, мөн 100 мянган тонн улаан буудай үнэ төлбөргүй өгнө гэж зарлаад энэ бүхэн нь дайны хохирлыг нөхөхөд зориулсан тусламж юм гэж мэдэгдсэн билээ371.

	Гэтэл удалгүй тэр «сайхан амнаасаа» ухрав. Энэ нь арабын орнуудын тэргүүн нарын Каирт хийсэн зөвлөгөөн дээр БННАУ-ын төлөөлөгчдийн баримталсан бодлого Бээжингийн удирдагчдын сэтгэлд нийцэлдсэнгүй учраас тэр байлаа372.

	Тухайн орныг ЗХУ, социалист бусад орнуудаас хөндийрүүлэх зорилт бол Бээжингийнхний араб, Африкийн орнуудад үзүүлж байгаа тусламжийн туг лоозон юм. Үүнд тэд арьсны үзлийг ашиглаж байна.

	1965 онд Алжирт хуралдах гэж байсан Ази, Африкийн II бага хурлын бэлтгэл ажлын үеэр социалист хамтын нөхөрлөлөөс ангид өөрсдийнхөө удирдлагын дор Ази-африкийн орнуудын нэгдэл байгуулах гэж хятадын удирдагчид ихэд чармайн оролдсон агаад үүндээ арьсны үзлийг гол зэвсэг болгон тавьсан юм.

	Уг бага хурлыг удирдаж өөрийн үзэл санааг хүчээр тулгах зорилгодоо ЗХУ-ыг элдвээр хавчин бага хурлын үүд хаалгыг ЗХУ-ын өмнө бөхлөг түгжихийг оролдсон билээ. Тэд ЗХУ-ыг Азийн орон биш, энэ бол «цагаан арьстнуудын орон» гэж мэлзээд ЗХУ энэ хуралд оролцох юм бол бага хурлын империализмыг эсэргүүцсэн шинж чанар алга болно гэж байлаа373.

	1965 онд Мао Зэдун Палестины «үндэсний чөлөөлөлт» хэмээх байгууллагын тэргүүнийг хүлээн авч... барууны бүх төлөөлөгчид бүх Европ, бүх Америкийг эсэргүүцэн тулалдах хэрэгтэй» гэж сургажээ374.

	Хятад нь Арабын орнуудтай бүх талын гадаад худалдаа хөгжүүлэн явуулж чадахгүй байна. 1971 оны бараа солилцох гэрээгээр Египет-Хятадын худалдаа 40%-иар нэмэгдэж хоёр талын нийт бараа гүйлгээ 30 сая египет фунт болж өсөх ёстой байсан ажээ. 1971—1973 оны худалдааны гэрээгээр Хятад АБНЕУ-д 3—5 сая египет фунтийн зээллэг нэмэн олгохоор зөвшөөрөөд байна. Гэвч энэ зээллэг хэдийд ямар замаар бодитой болж хэрэгжих нь хараахан тодорхойгүй байна.

	Харин БНХАУ-ын удирдагчид 1971 онд тогтсон Суданы харгис дэглэмтэй зүйл бүрээр хэлхэлдэн эдийн засгийн харилцаагаа хөгжүүлж байгаа явдал сонирхвол зохих зүйлийн нэгэн билээ.

	«Судан стандарт» сонины нэгэн дугаарт ойрын үед Судан-хятадын худалдааны эргэлт 20—24 сая фунт болж хоёр дахин нэмэгдэх тухай бичсэн билээ375.

	1971 оны 8-р сарын 16-нд Омударманы радио мэдээлснийг үзэхэд Суданы Хувьсгалт Зөвлөлийн дарга Нимейрийн илгээлтийн хариуд Хятадын удирдагчид «БНХАУ нь хэний ч болов дарамт шахалтаас эс хамаарах Судан улсын биеэ даасан улс төрийн бодлогыг дэмжихээ илэрхийлнэ» гэжээ. Үүний зэрэгцээгээр Хятад Улс Суданд зам барилга, ээрмэл, нэхмэлийн фабрик зэрэг бусад үйлдвэрийн газруудыг санхүүжүүлэхээр тохиролцсон юм.

	Хятад ард улс Родезийн харгис засгийн газартай нууцаар сүлбэлдэн хятадын онгоцны болон бусад цэргийн үйлдвэрт ашиглахаар их хэмжээний хромыг Мозамбикийн Бейр буудлаар дамжуулан худалдан авсаар олон жил боллоо. Мөн Родез, Өмнөд Африкийн Холбоо (ӨАХ) хоёр Гонконгоор дамжуулан Хятадад зэсийн хүдэр гаргаж байна. 1969 онд Хятад-ӨАХ-ны худалдаа 1968 оныхоос даруй гурав дахин нэмэгдэж 3 сая фунт стерлингд хүрчээ376.

	 

	III

	 

	Хятадын удирдагчдын Арабын орнуудын хувьд явуулж байгаа бодлогын дотор БНМАУ чухал суурь эзэлж байна. Одоогоос таван жилийн өмнө ХКН-ын төв хэвлэлд «Ази-Африк Латин Америкийн орнуудын эсрэг талын сургагч» нэртэй өгүүлэл нийтлэгдсэн билээ377. Тэр өгүүллийн хуурамчаар нотлох гэж оролдож байгаагаар «эсрэг талын сургагч» гэгч нь манай улс бололтой. Монголын капиталист бус хөгжлийн замын тухай түүхэн баримтыг гуйвуулж тэнд дурдсан нь: «монголын ревизионистууд Зөвлөлт эзнийхээ заавраар «капиталист бус хөгжлийн зам» гэж хашхирахдаа, зөвлөлтийн тусламж, «энх тайван шилжилт» гэх мэтээр улиглан чалчиж байв», «Энэ нь Лениний сургаалыг бүдүүлгээр гуйвуулсан хэрэг бөгөөд ...Зөвлөлтийг түшиглэвэл колони орон болдог юм байна гэдгийг гуравдугаар ертөнцийн орнууд Монголын түүхэн сургамжаас суралцах ёстой...378» гэх мэтээр бичсэн байна. Маогийнхны ингэж үнэн байдлыг завхруулсанд нь шинэ юм огт алга боловч БНМАУ-ын гадаад харилцаа өрнөж хөгжиж байгаа улсуудын дунд манай орны нөлөө, нэр хүнд үзэгдэхүйц бэхжиж манай нам, ард түмэн социализмын материаллаг техникийн баазыг бүрэн үндэстэйгээр байгуулж эхэлсэн үед маоизмын төлөөлөгчид ийм маягаар босож ирсэн нь онцлон анхаарч, дүн шинжилгээ хийвэл зохих зүйлийн нэг билээ.

	«Тэргүүний хөгжилтэй орны ялсан пролетарийн тусламжтайгаар хоцрогдсон орнууд хөгжлийн капиталист шатыг алгасан социализм байгуулж болно379» гэж их Ленин сургасан. Хоцрогдсон Монгол орон капиталыг ялсан зөвлөлтийн ард түмний тусламжтайгаар капиталист шатыг алгасан социализм байгуулж байна. Энд капиталист бус хөгжлийн замын тухай В. И. Лениний сургаалын үндэслэл, энэ сургаал амьдралд хэрэгжсэн Монголын үнэн байдал-ердөө ийм л хоёр үнэн байна. Энэ хоёр үнэн хаашаа хазайхгүй амьд холбоотой бөгөөд эдний хооронд маоизмын худал үг багтах зай завсаргүй юм.

	Социалист бүтээн байгуулалтын зам дээр баттай гарсан монголын ард түмэнд маоизмын тэрхүү худал гүтгэлэг ямар ч хир толбо халдааж чадахгүй боловч анги, намын ялгарал гүйцэд явагдаж, дотоод хөгжлийн чиг шугам нь хараахан хэлбэржиж амжаагүй шинэ залуу орнуудын хувьд тун аюултай юм. Өгүүлэлд цааш нь «Монголын ревизионистууд» Ази Африкийн оронд хятадын хувьсгалт нөлөөг хязгаарлаж тэдгээр оронд явагдаж буй хувьсгалыг саатуулах гэж оролдож байна» гэх мэтээр бичжээ. Чухам энд л хятадын удирдагчдын гүтгэлгийн гол агуулга байна. Маогийнхны хятадын хувьсгалын тухай үгний цаана Хятадын их гүрний жанжлах хэнээрхэл нуугдаж байгаа бөгөөд гурав дахь ертөнцийн орны хувьсгалын тухай ярианы ард тэр орнуудад явагдаж буй түүхэн хууль зүй бүхий нийгмийн хувьсгалт өөрчлөлтийг балмад хэрцгийллийн замд татан оруулах нэн хортой үзэл бодол оршиж байгаа юм. Тэрнээс биш Монголын капиталист бус хөгжлийн замыг муучлах арга хэлбэрээр нэг ч монгол уншигчийг өөртөө татаж чадахгүй гэдгийг маоизмын төлөөлөгчид сайн мэдэж байгаа. Гуравдагч ертөнцийн орнууд Монголын үнэн байдлыг хэрхэн үздэг талаар Арабын нэгэн орон болох Суданы «Ат-Талиа» сонинд бичигдсэн өгүүллээс ганцхан эшлэл авъя: «Олон улсын тайзан дээр хүчний харьцаа тогтворжоогүй, социалист лагерь бүрэлдэн тогтоогүй, коммунист ажилчны болон үндэстний эрх чөлөөний хөдөлгөөн хөгжлийнхөө дөнгөж эхэн шатанд явж байсан үед монголын ард түмэн эрх чөлөө, тусгаар тогтнолоо байлдан олсон билээ. БНМАУ-ын тийм нөхцөл байдлын дунд олсон ялалт амжилтын туршлага нь өөртөө нэн өндөр түүхэн ач холбогдлыг агуулж байгаа юм380» гэжээ.

	Энэ бүхнээс үзвэл: 

	 

	1. Хятадын удирдагчид шинээр хөгжиж байгаа арабын орнуудын тухайд эхлээд «азийнхан азиараа» гэдэг арьс өнгөний үзлийн уриа лоозон тавьж тэр орнуудыг эрхшээлдээ оруулах бодлого явуулжээ. Энэ тухай баримтуудыг бид Ази, Африкийн орнуудын 1960 оны Конакрийн зөвлөгөөнөөс эхлэн маогийнхны ил цагаандаа гарсан ажиллагаанаас тодорхой харж болох юм. Энэ бодлогын гол үндсэн гогцоо нь арабын орнуудыг Зөвлөлт гүрнээс таслахад оршиж байсан бөгөөд зөвлөлтийн эсрэг үзэл, арьсны үзэл хоёрыг нэгэн зэрэг хэрэгжүүлэхэд тийнхүү Ази, Африкийн орнуудыг жанжлах явдал Хятадын удирдагчдад хэрэгтэй байлаа.

	 

	2. Гэвч гуравдагч ертөнц социалист орнуудаас тусгаарлагдан таслагдахыг хүссэнгүй. Энэ нь зөвхөн үзэл суртлын асуудал биш байсан бөгөөд Хятадын удирдагчдын хоосон уриа, балмад үзэл бодол шинээр хөгжиж буй орнуудын эдийн засаг, хүн ардын аж амьдралд ямар ч бодитой тусламж болж чадахгүй байв. Маогийн бүлгийнхний туйлбаргүй, балмад ажиллагаа, нугалаа завхралаар гүнзгийрсэн Хятадын дотоод хямрал, хоцрогдмол эдийн засаг нь тэдгээр оронд эд материалын тусламж үзүүлэх тэнхээгүй байсан юм. Хятадын эдийн засгийн хүнд байдал одоо ч гавиатай шийдвэрлэгдээгүй байгаа билээ.

	 

	3. Дээр дурдсан бодит шалтгааны учир Хятадын удирдагчид ба гуравдагч ертөнц, түүний дотор арабын орнуудын хооронд хагарал гарсан цагт маогийнхан үзэл суртлын мөн чанараа нуухын аргагүй болж, гэрээ эрхийн ёсоор амласан үүргээсээ ч ухрах, санаандаа үл нийцсэн орны удирдагчдыг хавчиж гадуурхах хийгээд шууд дайсагнасан ажлаа явуулах замд оржээ. Энэ бол Хятадаас Арабын орнуудын тухайд явуулж байгаа бодлогын гурав дахь шатанд болсон үзэгдэл билээ.

	 

	4. «Хэнийг ч дэмжих, хэний ч эсрэг тэмцэх» гэсэн лоозонгоо хятадын удирдагчид өнөөдөр олон улсын тавцан дээр хүчтэй хэрэгжүүлж байна. Энэ нь «ямар ч нөхрийг дайсан гэж үзэх ёстой, цагаа ирэхээр ямар ч дайснаа нөхөр хэмээн түншилж болно. Эцсийн эцэст манай эрх ашгаас өөр мөнх зүйл үгүй» гэдэг империалистуудын үзэл бодолтой яв цав тохирч байгаа бөгөөд үүнээс маоизм хэзээ ч арабын болон хөгжиж байгаа бусад орнуудын ард түмний хань нөхөр байгаагүй, хойшид ч эс болох гэдэг дүгнэлтийг хийж болох юм. Ажилчин анги, коммунист нам, пролетарийн интернационализмын эрх ашгийг маоизм их үндэстний дээрэнгүй үзлийн дээр гарган тавьж чадахгүйгээр эл учрыг тайлбарлах ёстой.

	 

	5. Маоизмын бүрэлдэхүүн хэсэг болох балмад хэрцгийлэл, жанжлах хятадчилах үзэл бодол нь бусад улс түмний дургүйцлийг ихэд хүргэж арабын ихэнх орныг Хятадаас хөндийрүүлжээ. Үүнийг бидэнд Сири, Египетийн жишээ тодорхой харуулж болно.

	 

	6. В. И. Ленин, бүр 1920 онд «эрх чөлөөний тэмцлийн аугаа их асуудлыг бид хувьсгалт пролетарийн олон улсын сахилга батад захируулан явуулдагтаа бахархан баярладаг юм» гэж хэлж байв. Ийм үгийг Хятадын удирдагчид аль ч орон, түүний дотор арабын ард түмний тухайд хэлж чадахгүй юм. Учир нь тэдний үзэл бодол, практик үйл ажиллагааны чиг нь үндэстний эрх чөлөөний хөдөлгөөнийг бутлан сарниулахад оршиж байна. Суданыг арабын бусад орноос таслан түншилж эхэлсэн маогийнхны сүүлийн үеийн ажил явууллагаа үүнийг нотолж байна.

	 

	7. Хятадын удирдагчид үндсээ хэт бодох явцуу үзэл бодлын хүрээнд захирагдан арабын орнуудын тухайд эдийн засгийн тууштай бодлого баримталж чадсангүй. Арабын орнуудад үзүүлж байгаа Хятадын эдийн засгийн тусламж нь маогийн гадаад улс төрийн бодлогыг дэмжсэн дэмжлэгийн шан хөлс, хээл хахууль, наймаа панзны тохироо мэтээр явагдаж ирлээ. Энэ нь хоцрогдсон орнуудын үй түмэн хүн ардыг социализм эдийн засгаараа биедээ татаж, хөтлөн дагуулах ёстой гэсэн Лениний сургаалтай харшилж байгаа юм.

	 

	8. БНХАУ-ын удирдлагад байгаа маоизмын төлөөлөгчид улс төрийн гадаад дотоод бодлогодоо хэзээ ч жинхэнэ коммунистууд байгаагүй бөгөөд тэд цаг ямагт их гүрний үндсэрхэг дээрэнгүй үзлийн стратегид хөтлөгдөж явлаа. Харин маоизмын хуурамч тактикт эндэж осолдсон гашуун туршлага коммунист ажилчны хөдөлгөөнд ямар нэгэн хэмжээгээр гарсан юм.

	Гэвч энэ нь маоизмын эсрэг тэмцэгчдийн хүчийг нэгтгэхэд бодит «сөрөг сургамж» болсноор одоо маогийнхан хэзээ хэзээнээс илүү ганцаардлын байдалд ороод байна.

	 

	9. «Их хятад» (хан) үндэстнийг өрөөсгөлөөр товойлгосон үндсэрхэх үзлийн далбаа, цэрэг цагдаагийн сүрдүүлэг болон жижиг хөрөнгөтний үзэл суртлын давалгаанд тулгуурлаж үндэсний асуудал, хятадын дотоод улс төрийн бусад зарим асуудал дээр маогийн бодлого түр тогтож байгаа боловч гуравдагч орнуудын тухайд явуулж байгаа чиг шугам нь тодорхой объектив бэрхшээлүүдтэй тулгарч чухамхүү гадаад улс төрийнхөө бодлогоос эхлэн энэхүү балмад хэрцгийлэл дампууран нурах замд аль хэдий оржээ гэдэг дүгнэлтийг дээрхээс үндэслэн хийж болох юм. Хөгжиж байгаа орнуудын үндэсний эрх чөлөөний хөдөлгөөний ухамсрын өсөлт, эл орнуудын нийгмийн бэхжилт, социалист орнуудын хүч нөлөө, зогсолтгүй өргөжиж буй эдийн засгийн тусламж эд бүхэн бол маогийн бодлогын давж чадахгүй даваа, гаталж болохгүй далай мэт бодит бэрхшээл болж байна.

	 

	1972 он


Б. САЯЛХАМ : МАОГИЙН БҮЛГЭЭС АФРИКТ ТАВЬЖ БУЙ ЗАДЛАН БУТАРГАХ БОДЛОГО

	1946 онд Мао Зэдуны «бүсийн онол» гэгч гарах үеэс эхлэн БНХАУ Африкийг онц сонирхох болсон бөгөөд 10-аад жилийн дараа 1955 онд хуралдсан Ази, Африкийн эв санааны нэгдлийн бага хурлаас хойш Хятадын нэр хүнд тэнд нэлээд өсөөд байв.

	1964—1965 онуудад Жоу Эньлай Африкийн орнуудаар айлчилсан үеэс Хятад, Африкийн харилцаа зарим талаар өргөжих төлөвтэй болсон билээ.

	Гэвч цаашдаа «соёлын хувьсгалын» хор уршиг, хятадын удирдагчдаас Африкт тавьж байгаа задлан бутаргах бодлого нь тус тивийн ард түмний эрх ашиг, үндэсний эрх чөлөөний хөдөлгөөний үйлст ноцтой харшилсан учир Хятадыг үл итгэх явдал африкийн орнуудын нийгмийн өргөн давхаргыг хамрах болов.

	Хятадын удирдагчдаас Африкт явуулж буй задлан бутаргах хорт явууллага нь доорх хэлбэрээр илэрч байна. Үүнд: 

	 

	1. Ажилчны хүчээр туслах нэрийдлээр олон мянган ажилчид (цэрэг) илгээж хөдөлмөрчид, ялангуяа тариачдын дунд Маогийн үзэл онолыг сурталчлах;

	 

	2. Дипломат төлөөлөгчдийн газруудаар дамжуулан тэдгээр орны дотор задлан бутаргах ажил хийж, улсын дотоод хэрэгт оролцохыг хичээх;

	 

	3. Африкийн орнуудын урвагч туйлбаргүй бүлгийнхнийг хээл хахууль өгөх замаар татаж ашиглах;

	 

	4. Үндэстэн, овог аймгуудын хоорондын зөрчил тэмцлийг дэвэргэх;

	 

	5. Тусгай төлөөлөгч илгээх ба урих хэлбэрээр ятгах;

	 

	6. Эдийн засгийн тусламж үзүүлэх нэрийн дор элдэв болзлыг тулган тавих;

	 

	7. Үндэсний эрх чөлөөний хөдөлгөөн ба капиталист бус хөгжлийн замын тухай, «хоёр хэт их гүрний» ноёрхлын эсрэг жижиг, дунд улсуудын хийх тэмцлийн тухай гэх мэт буруу ташаа «шинэ номлол» гаргаж хөгжиж буй орнуудыг төөрөлдүүлэх зэрэг олон арга хэрэглэж байв. Гэвч хэрэглэсэн арга бүхэн нь явцгүй болж тэр тоолон хятадын нэр хүнд Африкийн орнуудад унаж байна.

	 

	Үүнээс үндэслэн соёлын хувьсгалын үед Африкт алдсан нэр хүндээ сэргээхийн тул Бээжингийнхэн сүүлийн үед шинэ арга ухаан сүвэгчилж эхэллээ.

	Ийм учраас Африкт Бээжингийн удирдагчдын тавьж буй бодлогыг 1). «Соёлын хувьсгал»-ын үеийнх, 2) «Соёлын хувьсгал»-ын дараах буюу хятадын коммунист намын IX их хурлаас хойших үеийнх гэж хоёр анги болгон авч үзье.

	 

	Нэг. «Соёлын хувьсгалын» үед Маогийн бүлгээс Африкт тавьж байсан бодлого

	 

	1. Маогийн бүлэг юуны өмнө африкийн ард түмний эрх чөлөөний хөдөлгөөнийг задлан бутаргаж, түүнийг ЗХУ, социалист нөхөрлөлийн орнуудаас хөндийрүүлэх хорт оролдлого хийж байна.

	Империализмын эсрэг тэмцлийн найдвартай түшиг тулгуур болсон дэлхийн социалист, систем бүрэлдэн тогтсон явдал колонийн системийн задран унах зайлшгүй тавилантайг нотлон харуулсан төдийгүй, түүний бүрмөсөн мөхөх явцыг нэн хурдасгаж билээ.

	Үндэсний эрх чөлөөний хөдөлгөөн бол орчин үе дэх дэлхийн хувьсгалт хөдөлгөөний гурван том хүчний нэг бүрэлдэхүүн хэсэг юм.

	Сүүлийн үед олон арван улс орон тусгаар тогтнолоо олж бүтэн хагас миллиард хүн колоничлолын гинжнээс мултрав. Орчин үед үндэсний эрх чөлөөний хөдөлгөөн шинэ шатанд орж гол агуулгаараа нийгмийн дэвшил хөгжил, эдийн засгийн тусгаар тогтнолын төлөө тэмцэлд шилжиж байна.

	Хөгжиж буй орнууд дахь нийгэм эдийн засгийн дэвшилт өөрчлөлтүүд, колонийн дарлалд байсан ард түмний эрх чөлөө, энх тайван, эв нэгдлийн төлөө тэмцэл нь социалист хамтын нөхөрлөлийн орнуудаас манлайлуулсан манай ертөнцийн хувьсгалт хөдөлгөөний салшгүй хэсэг юм.

	Олон улсын үндэсний эрх чөлөөний хөдөлгөөнийг «Дорно дахины дарлагдсан сая сая ард түмний ганц холбоотон» болох дэлхийн пролетари ангийн тэмцэлтэй холбох явдал бол тэргүүн зэргийн ач холбогдолтой гэж В. И. Ленин сургасан юм.

	Гэтэл сүүлийн үед марксизм-ленинизмийг гажуудуулан үндэсгүй хоосон номлол дэлгэгчид дэлхийн хувьсгалт хөдөлгөөн дэх гурван хүчний хоорондын холбоо харилцааны асуудлыг өөрийн буруу ташаа үзлийн «бай» болгож энэ талаар хэмжээ хязгааргүй хэрүүл маргаан дэгдээхийг оролдож байна.

	Дэлхийн социалист хувьсгалын төв нь үндэсний эрх чөлөөний хөдөлгөөн өрнөж байгаа орнуудад шилжээд байгаа мэт тунхаглан чухам энэ учраас дэлхийн социализмын хувь заяа, капиталын орнуудын ажилчин ангийн хувьсгалт үйл хэрэг нь колонийн дарлалаас чөлөөлөгдсөн ард түмний тэмцлийн далайц, түүний үр дүнгээс шууд шалтгаалах юм шиг хятадын их гүрний дээрэнгүй үзэлт Маогийн бүлгийнхэн үзэж байна.

	Ингэснээрээ тэд дэлхийн хувьсгалын тухай марксист-ленинист онолыг илт гажуудуулан, ажилчин ангийн ролийг үгүйсгэж дэлхийн хувьсгалт хөдөлгөөний эв нэгдлийг эвдэх хортой явууллага хийх болов. Хувьсгалт хүч, үндэсний эрх чөлөөний төлөө нэгдмэл хөдөлгөөнийг тусгай анги, давхраа, бүлэглэл болгон задалж жижиглэх олон улсын ажилчин ангийн хуримтлуулсан хувьсгалт туршлагын ач холбогдлыг зориуд багасгах, марксист-ленинист онолыг хуучирсан мэтээр номлож үл ойшоох, Хятад оронд гарсан «тэргүүний туршлага» гэгчийг бодит зүйл мэт болгон, түүнийг улс орон, тив тус бүрийн өвөрмөц онцлогийг үл харгалзан нийтийн «түгээмэл хууль» болгон хүчээр хэрэглүүлэхийг хичээх зэрэг нь эдүгээ үеийн хятадын «онолчдын» баримталж байгаа бодлогын гол шинж юм. Гэтэл энэ нь үндэсний эрх чөлөөний хөдөлгөөний жинхэнэ эрх ашигт харш болохыг амьдрал харуулж байна.

	БНХАУ байгуулагдсан явдал империализмын колонийн системд хүчтэй цохилт өгч түүний уналтыг түргэтгэхэд асар их ач холбогдолтой болсон юм.

	Гэвч сүүлийн жилүүдэд хятадын удирдагчид марксизм-ленинизмээс улам улмаар ухран, их гүрний үндсэрхэг дээрэнгүй үзлийн байр сууринд гулсан орж бүхнийг «залан чиглүүлж, дагуулан толгойлогч»-ийн үүргийг өөртөө хүлээхийг хичээн үндэсний эрх чөлөөний хөдөлгөөнийг Хятадын хяналт нөлөөнд захируулахыг илээр эрмэлздэг боллоо.

	Мао, түүний бүлгийнхэн дэвшил хөгжлийн төлөө тэмцэж байгаа Африкийн шинэ залуу улсуудыг дэлхийн хувьсгалт хүчнээс тусгаарлах, үндэсний эрх чөлөөний хөдөлгөөнийг социалист нөхөрлөлийн орнууд, хөрөнгөтөн орнууд дахь ажилчин ангийн тэмцлийн эсрэг хандуулахыг хичээгээд зогссонгүй үндэсний эрх чөлөөний хөдөлгөөнийг Бээжингийн мөрийн хөтөлбөрт захируулж улмаар Маогийн их гүрний дээрэнгүй бодлогод үйлчлэх дуулгавартай багаж зэвсэг болгохыг санаархаж байна.

	Бээжингийн «онолчид» хөгжингүй капиталист орнуудын ажилчин анги өөрийн дайчин чанараа аль хэдийнээ алдсан бөгөөд хувьсгалыг биеэ дааж хийх чадалгүй болсон мэтээр батлахыг оролдож байна. Маогийнхны бодлоор бол дэлхийн социалист систем нь үндэсний эрх чөлөөний хөдөлгөөн буюу олон улсын пролетарийн хувьсгалт тэмцлийг зөвхөн «дэмжих» төдий үүрэгтэй болжээ.

	Тэд дэлхийн социалист систем нь олон улсын хөгжлийн бүх явцад тодорхой үр нөлөө үзүүлэхгүй империализмын эсрэг бүх нийтийн хувьсгалт тэмцэлд биеэ даасан тэргүүлэх үүрэг гүйцэтгэж чадахгүй болсон мэт үзэж байна.

	Үүний зэрэгцээгээр Мао Зэдун ба түүний шадар хүмүүс Африк, Азийн асуудлыг зөвхөн хятад л ойлгон сэнхэрч, шинжлэх ухааны зөв тайлбар өгч байгаа бөгөөд гагцхан тууштай найдварт үнэнч нөхөр бол Хятад мөн гэж итгүүлэхийг оролдож байна.

	Маогаар удирдуулсан орчин үеийн Хятад улс бол «Бүх дэлхийн ард түмний агуу их нэгдмэл хувьсгалт хүчний төв нь» юм гэж хятадын удирдагчид илээр зарладаг. «Аугаа их залан чиглүүлэгч» Маогийн үзэл бол дэлхий нийтийн, ялангуяа Ази, Африк, Латин Америкийн орнуудын хөгжлийн асуудлыг зөв шийдвэрлэх онолын үндэс юм гэж Маогийн шадрууд онолдож байв. Ингэснээрээ тэд хятадын хувьсгалын өвөрмөц туршлага, түүнд партизаны дайны гүйцэтгэсэн үүргийг түгээмэл бодит үйл явдал болгоод, хятадын туршлагыг хаана ч хэдийд ч хэн ч хэрэглэж болох мэт үзэж, ямар нэгэн «нийтлэг хууль» гэгчийг шинээр боловсруулан, түүнийгээ янз бүрийн өвөрмөц нөхцөл байдалтай орны өмнө бэлэн жор мэт тулган тавьж байгаа нь марксизм-ленинизмд шууд харшилж байгаа юм.

	Хятад дахь үндэсний эрх чөлөөний хөдөлгөөн, ардын хувьсгалын явцад хятадын тариачид асар их хувьсгалт үүрэг гүйцэтгэснийг хэн ч үгүйсгэхгүй билээ. Гэхдээ тэр үеийн хятадын коммунист нам марксист-ленинист онолыг хятадын тухайн үеийн түүхийн тодорхой нөхцөлд тохируулан хэрэглэж, ажилчин ангийн тэргүүний туршлагыг түшиглэн, феодал ба империализмын эсрэг хувьсгалт тэмцэлд боссон хэдэн зуун сая тариачдын хувьсгалч идэвхийг бодитой дэмжиж хэрэгжүүлсний үр дүнд хятадын хувьсгалыг хийсэн билээ.

	Түүнээс биш хувьсгалын гол хүч тариачид байсныг Мао олж мэдээд хятадын хувьсгалыг ялуулсан гэвэл зүйд даанч зохицохгүй. Тариачид хөдөөд эх тэмцлийн хувьсгалт бааз болж байснаас гадна хятадын ардын хувьсгал ялах явдалд японы империализмын ноёрхлыг устгасан зөвлөлт, монгол, хойд хятадын армийн нэгдсэн хүч их үүрэг гүйцэтгэснийг мартаж болохгүй юм. Мао Зэдун энэ бүгдийг харж үзэхгүйгээр гол хүч бол тариачид гэдэг «шинэ онол» гаргахад хүрчээ. Тэмцэлд боссон «дэлхийн тосгон» нь «дэлхийн хотыг» бүслэн цохих гэдэг онол үүнтэй яг холбоотой юм. Дэлхийн хот гэдэгт нь «Зөвлөлт Холбоот Улс, дорнод европын социалист орнууд хүртэл орж байгаа юм! Тэгээд Ази, Африк, Латин Америкийн орнууд дахь тариачдын бослого нь хойд Америк, баруун Европыг бүслэн аваад байна. Мөн империализмыг ч ийм маягаар цохих юм гэж үзсэний учир «хүчээр хийх» хувьсгалыг улам идэвхжүүлэх «онолыг» тэд идэвхжин номлох болжээ. Ази, Африк бол хувьсгал хийхэд бүрэн боловсорсон учир нэгдсэн хүчээр ардын дайныг өрнүүлэгтүн! гэж хятадын удирдагчид уриалдаг юм. 1965 онд Жоу Эньлай Африкаар айлчилж явахдаа Дар Эссаламд энэ санааг илэрхийлж байлаа. Бас Линь Бяогийн нийтлүүлсэн «Ардын дайны ялалт мандтугай!» гэдэг ном ийм үзэл санаагаар нэвтэрхий байв.

	Бүх нийтээрээ ардын дайн, зэвсэгт тэмцэлд босоод засгийн газрууд руугаа дайрч унагах хэрэгтэй, тэгвэл хувьсгал бүрэн ялна гэж маогийнхан ятгаж байна. Үүний зэрэгцээгээр Маогийн бүлгийнхэн ажилчин тариачны холбооны тухай В. И. Лениний сургаалыг шууд үгүйсгэж, тосгоныг хот руу довтлохыг уриалж байлаа. Дорно дахины хөдөлмөрчдийг өрнөдийн ажилчин ангийн эсрэг, хөгжиж байгаа орнуудын ард түмнийг хөгжилтэй хөрөнгөтөн орны ажилчин ангийн эсрэг турхирчээ.

	Маогийнхны иймэрхүү арга тактик нь хувьсгалч хүчний эгнээг задлан сарниулж, үндэсний эрх чөлөөний хөдөлгөөнийг түүний үнэнч хань болох дэлхийн социалист систем, олон улсын ажилчин ангийн тэмцлээс таслан тусгаарлахаас өөр үр дүн өгөхгүй нь мэдээж. Марксизм-ленинизм колоничлолын ба харгис дэглэмийн эсрэг зэвсэг барин босохын чухлыг зааж, дарлагдсан ард түмний цаг үеэ олсон чөлөөлөх дайны ач холбогдлыг үргэлж үнэлэн дэмжиж тусалсаар ирсэн билээ.

	Харин одоо үед зэвсэг барин нийтээр босоод ардын дайныг хийж хүчээр засгийн эрхийг авах гэдэг Маогийн онолчдын бодлого практикийн ямар ч ач холбогдолгүй нь бүгдэд ойлгомжтой юм. Жишээ нь: Египет, Алжир, Конго (Б) Гвиней, Танзани зэрэг Африкийн оронд зэвсэгт тэмцлийг чухам хэний эсрэг, юуны төлөө хийх болж байна вэ? Эдгээр орнуудад нэгэнт капиталист биш зам сонгон авч нийгэм эдийн засгийн дэвшилт өөрчлөлтүүдийг хийж империалист гүрнүүдийн нэвтрэх байр суурийг эрс сулруулан, эдийн засгийн талаар биеэ даах бодлого явуулан, ард түмэн, юуны өмнө тариачдын аж амьдралыг сайжруулах нааштай арга хэмжээ авч байгаа билээ.

	Харин засгийн газрыг унагаах, төрийн эргэлт хийх зэрэг тэрслэгч бодлогыг одоо үед орон нутгийн үндэсний урвагчид, гадаадын монополууд Африкийн орнуудад явуулж байна. Тэгвэл Маогийн бодлого чухам хэний үзэл бодлоготой нийлж байгааг олон үгээр тайлбарлах хэрэг огт алга.

	Индонезид барууны хүч давран сэргэж коммунист намыг бүрэлгэн сүйтгэсний ноцтой хариуцлагын зарим хэсэг Мао болон түүний бүлгийнхэнд зүй ёсоор ноогдсоныг дэлхийн олон нийт мэдэх билээ. Ялангуяа «соёлын хувьсгалын» үед Бээжингээс хэт хувьсгалч лоозон их гаргаж байсан юм. Үүгээрээ Ази, Африкийн үндэсний үзэлтнүүдийг хөгжөөн дэврээж, «Ядуу буюу өнгөт арьстан» ард түмний хувь заяа ямагт нэг байх ёстой. Тэдний хамгийн заналт дайсан бол «цагаан» арьстан бөгөөд цагаан үндэстэн «өнгөт» арьстныг хэзээ ч ойлгоогүй ирсэн, цаашид ч ойлгохгүй гэж хятадын «хувьсгалчид» ятгаж, байсан удаа олон бий. Ийм учраас Ази, Африкийн тусгай холбоо тогтох бие биеэ ойлголцдог эвсэл байгуулъя гэсэн санал хятадын удирдагчдын дээр дурдсан «онолын» зөвлөгөөний ар талд сүүдэр мэт дагаж байлаа. 1967 онд Африкт ажиллахаар яваа хятадын дипломатуудад Мао Зэдуны гэргий Зян Цин авгай хэлсэн үгэндээ: «Африкийн янз бүрийн район үндэсний шинэ байгууллагуудад дайчин үзэл» шингээх, Маогийн аугаа их хувьсгалт тугийн дор нэгдмэл фронт байгуулахад нь африкийн шинэ залуу улсуудад туслах гол зорилго тавих хэрэгтэй» гэжээ.

	Гэтэл Ази, Африкийн ард түмэн тэдний «дайчин үзэл» шингээх бодлогыг хүлээж аваагүй, харин «соёлын хувьсгал» гэгчийн үнэн нүүр царайг таньж, улаан хамгаалагчдын үйл явдлыг жигшин эсэргүүцсэн юм.

	 

	2. Үндэсний эрх чөлөөний хөдөлгөөн социалист нөхөрлөлийн орнууд хоёрын хооронд хятадын шинэ маягийн «цагаан хэрэм»-ийг байгуулахын тулд Бээжингийн удирдагчид байдаг чадлаараа хөөцөлдөж байлаа. Тэд хөгжиж байгаа Ази, Африкийн орнуудыг Зөвлөлт Холбоот Улс ба социалист нөхөрлөлийн орнуудтай бүх талын хамтын ажиллагаа өрнүүлэхийг тасалдуулах зорилгоор «өөрийн хүчинд түшиглэх» гэдэг бодлого явуулж эхэлсэн юм. Шинэ амьдрал байгуулж байгаа ард түмэн юуны урьд өөрийн хүчийг дайчлан, дотоод нөөц бололцоогоо дээд зэргээр ашиглах нь эдийн засгийн талаар биеэ дааж, ард түмний аж амьдралыг дээшлүүлэх болон гадаадын капиталыг шахан зайлуулахад чухал болох нь мэдээж хэрэг. Марксизм-ленинизм ч үүний чухлыг бидэнд сургаж байна. Гэтэл «өөрийн хүчинд түшиглэх» гэдэг хятадын удирдагчдын санаа марксист-ленинист сургаалаас огт өөр утга агуулгаар илэрхийлэгдэж байгаа юм. Тэд «өөрийн хүчинд түшиглэх» гэдэг бодлогоо үндэсний эрх чөлөөний хөдөлгөөн дэлхийн социалист систем хоёрын хоорондын эсрэг чиглүүлж байна. Бээжингийн удирдагчдын бодлоор бол хөгжиж байгаа шинэ залуу орнууд Хятадаас өөр гаднын тусламж авалгүйгээр эдийн засгийн талаар биеэ даан ард түмний аж амьдралыг сайжруулж чадах ажээ. Энэ нь үнэн чанартаа Зөвлөлт Холбоот Улс болон социалист орнуудаас шинэ залуу улсуудад үзүүлж байгаа сэтгэл харамгүй тусламжийн шинж хэлбэрийг гажуудуулж, ач холбогдлыг багасгах, түүний интернационалч чанарыг гутаахыг оролдсон хэрэг билээ. Тэд Зөвлөлт Холбоот Улсыг хараан зүхэж түүнийг үндэсний эрх чөлөөний хөдөлгөөнөөс таслан салгаад, хятадын нөлөөг ихэсгэж нэр хүндийг мандуулахын тулд ийм бодлогыг явуулж байна. Хөгжиж байгаа орнуудад үзүүлж байгаа ЗХУ, социалист орнуудын тусламж нь хэмжээ далайцаараа ч хэлбэр зорилтоороо ч үнэхээр сэтгэл харамгүй болох нь хэнд ч илэрхий байна. Одоогийн байдлаар хөгжиж буй орнуудад Зөвлөлт Холбоот Улсаас өгч буй зээллэг 4 миллиард гаруй рубльд хүрээд байгаа бөгөөд Ази, Африкийн орнуудад Зөвлөлт Холбоот Улс 638 үйлдвэрийн ба бусад барилга байгууламж байгуулж буй. Үүнээс 300-гаад нь нэгэнт ашиглалтад оржээ. Түүнчлэн Чехословак, Герман зэрэг социалист орнуудын тусламжтайгаар 400 гаруй үйлдвэрийн болон бусад барилга байгууламж ашиглалтад орсон буюу орох гэж байна.

	Ази, Африкийн олон орны нийгэм-төрийн зүтгэлтнүүд ЗХУ ба бусад социалист орнуудын тусламжийн үнэхээр сэтгэл харамгүй нөхөрсөг бөгөөд интернационалч шинж чанартайг нэг бус удаа онцлон тэмдэглэж байсан билээ. Тэгвэл хөгжиж байгаа орнуудад Бээжингээс ямар тусламж үзүүлж байгааг товч авч үзье.

	Хятад улс Африкийн орнуудад зөвхөн нэхмэл, тамхи, чүдэнзний фабрик зэрэг хөнгөн үйлдвэрийн хэдхэн газар, гүүр, засмал зам барьж өгөх төдийгөөр хязгаарлаж байна. Түүнээс гадна тусламж авч буй орон маогийн үзэл санааг хэрхэн хүндэтгэж, хятадын засгийн газраас тулгасан болзлыг яаж хүлээн авч байгаатай ямагт уялдан тусламжийн хэмжээ ихсэж, багасаж ажлынх нь чанар муудаж сайдаж байдгийг дурдахгүй өнгөрч болохгүй.

	1967 оны 12-р сарын 1-нд Танзанийн «Нгурумо» гэдэг сонинд бичсэнийг үзвэл «Хятад Танзанид 3 сая долларын тусламж өгөхөөр амласнаа одоо болтол биелүүлээгүй бөгөөд мөн 15 сая долларын хүүгүй зээллэгийн тухай яриа нь чимээ тасарлаа» гэж бичжээ. «Кени улсад хятадын суртал ухуулгын ажлыг шууд хориглосонтой холбогдуулан, Хятад улс Кенид зээллэг олгохоо татгалзаж байна. Сурах бичиг буюу техникийн утга зохиол явуулахын оронд маогийн улаан номыг шуудангаар тарааж байна» гэж Кенийн сонинд бичиж байлаа. «Зөвлөлт Холбоот Улсаас Египет, Сирид үзүүлж байгаа сайн санааны нөхөрсөг тусламж үргэлжилсээр байна. Гэтэл Бээжин тусална гэсэн хоосон амаар хязгаарлаж империализмыг хараан зүхэж байгаагаараа бидний талд байгаа мэт дүр үзүүлж байна» гэж Ливаны «Аль ахбар» сонинд дурджээ.

	«Өөрийн хүчинд түшиглэх бодлого» гэдэг нь шинэ залуу улсуудад Зөвлөлт Холбоот Улс ба социалист нөхөрлөлийн бусад орнуудаас үзүүлэх тусламжид саад хийж зөвхөн хятадын тусламжийг хүлээн зөвшөөрүүлэх гэсэн тэдний бодлогын нууц тактик юм. Гэтэл хятадын удирдагчид өөрсдөө Ази, Африкийн орнуудтай эдийн засгийн холбоо тогтоох явдал бол гадаад бодлогын гол чиг шугамын нэг гэж үзэж байна.

	Бээжингийн удирдлагад захирагдсан Ази, Африкийн эвсэл байгуулах бодлогын үүднээс Бээжин хятадын таваарыг Африкийн зах зээлд хямд үнээр гаргах, нутгийн ажилчны дундаж цалингийн болзолтой ажилчны хүчийг илгээх зэргээр давамгай байдал харуулан Африкийн улс түмнийг өөртөө татахыг хичээж байлаа. БН Гвиней Улсын нийслэл Канакри хотод «Ардын ордон» гэдэг барилгыг 1966—1967 онд барихдаа хөх мөрний хавь газраар нутагладаг халуун бүсийн олон зуун ажилчдыг явуулж, Гвинейн нутгийн ажилчдын дундаж цалин олгож, уг барилгыг орон нутгийн материалаар барьж өгнө гэж амлаж байсан боловч хэлсэн амандаа хүрсэнгүй. Энэ мэтээр хятадын ам, ажил хоёр зөрөх явдал Африкийн бусад олон оронд гарч байх ажээ.

	Гаднын тусламж хэрэггүй «Өөрийн хүчинд түшиглэх» ёстой гэсэн мөртөө Хятад өөрийнхөө тусламжийг нэмэгдүүлэх гэж эдийн засгийнхаа хэр чадлыг мэдэхгүй зөвхөн улс төрийн зорилготой хоосон амлалт өгсөөр байна.

	Хятад улс энэчлэн үндэсний эрх чөлөөний хөдөлгөөнд эдийн засаг, улс төрийн аль ч талаар туслахгүй, харин хор уршиг тарьж буй баримт олон байна.

	 

	3. Хоцрогдсон орон капитализмыг алгасан социализмд шилжин орж болох тухай В. И. Лениний сургаал орчин үед хэрэгжин биелж байгааг улс түмний амьдралын туршлага тод харуулж өглөө.

	Африкийн олон орны ардчилсан хувьсгалт зүтгэлтнүүд ч манай эрин үед дэвшил хөгжлийн төлөө хөдөлгөөн социализмын төлөө хөдөлгөөнгүйгээр санашгүй хэрэг юм гэж нотолж байна.

	Орчин үеийн нийгмийн хөгжлийн явцад болж байгаа үйл явдлуудын дотор нэг чухал зүйл бол нэлээд шинэ залуу улсууд тусгаар тогтнолоо тунхаглаад зогсоогүй, капиталист бус хөгжлийн замыг сонгон авсан явдал юм. Тийм улсын жишээнд Египет, Алжир, Сири, Гвиней, Танзани зэргийг нэрлэж болно.

	Марксизм-ленинизмийн сургаалд ихэд ойртож түүний зарим үндэслэлийг тусгасан намуудын программ, баримт бичгийг ч нэрлэж болно. Үүнд: Бирмийн социалист намын программ, АБНЕУ-ын үндэсний үйл хэргийн Харти, Танзанийн «Арушийн» тунхаглал зэрэг юм.

	Социализмыг алсын зорилго болгон, одоохондоо дэвшилт өөрчлөлтүүдийг хийж байгаа үндэсний шинэ улсуудын урагшлах замд нь элдэв дайсан дайралдаж, сонгож авсан замаас нь зайлуулах, саад хийх гэж оролдож байна. Ийм дайсан бол юуны урьд саяхан тэндээс байр сууриа алдсан колоничлогчид, шинэ колоничлогчид, империалистууд болох нь мэдээж хэрэг.

	Гэтэл сүүлийн үед Африкийн орнууд капиталист бус хөгжлийн замын эсрэг бас нэг сүрхий «онолчидтой» тулгарч байна. Энэ нь Маогийн бүлгийнхэн юм.

	Капиталист бус хөгжлийн замыг үл ойшоох Маогийн бүлгийнхний үзэл санаа 1960 оны коммунист ба ажилчны намуудын Москвагийн зөвлөгөөний дараа шууд илрэн гарсан юм. Тус зөвлөгөөнөөс В. И. Лениний сургаалын үндэс, дэлхийн хувьсгалт хүчний хуримтлуулсан туршлага дээр тулгуурлан олон зуун жилийн хоцрогдлыг арилгах, чөлөөлөгдсөн орнуудын ард түмний амьдралыг сайжруулах ганц зөв зам бол капиталист бус хөгжлийн зам мөн гэж дүгнэсэн билээ. Африкийн орнуудын колонийн ба империализмын эсрэг тэмцлийг туйлд нь хүртэл явуулах нь чухал гэж хятадын «онолчид» тоо томшгүй олон зүйл бичиж байсан мөртөө капиталист бус хөгжлийн замын тухай ганц ч үг дуугарахгүй, харин түүнээс аль болохоор зайлсхийж байлаа. Үүний зэрэгцээгээр Маогийн бүлгийнхэн социализмын үзэл санаа баримтлах төлөвтэй үндэсний шинэ залуу улсуудыг дэмжих бодлогоос ухарч эхэлсэн юм.

	Гэтэл дөнгөж эрх чөлөөгөө олж зарим дэвшилт өөрчлөлт эхлэн хийж, капиталист бус хөгжлийн замыг сонгон авсан Африкийн орнуудад социалист орнуудын дэмжлэг тусламж зайлшгүй шаардагдаж байсан нь гарцаагүй. Гэтэл Хятадын удирдагчид тийм дэмжлэг тусламж үзүүлэхээс тухай бүрд татгалзаж байсан юм.

	1965 онд Танзанийн ерөнхийлөгч Ньерере Бээжинд айлчилж байхдаа «Танзанийн ард түмэн социалист маягийн шинэ нийгэм байгуулах төлөвлөгөөтэй байгаа» тухай тодорхой ярьж байжээ. Гэтэл хятадын удирдагчид түүний социалист чиглэлийг үл ойшоосон байдалтай өнгөрчээ. 1967 оны 3-р сард «Жэньминь жибао» сонинд Танзанийн «Арушиин» тунхгийн тухай тайлбарлан бичихдээ түүний социалист чиглэлийг үл ойшоосон байдалтай өнгөрч байв. Түүнчлэн олон улсын чанартай Ази, Африкийн нэлээд хурал зөвлөгөөн дээр Африкийн ард түмнийг социализмын замын эсрэг чиглүүлэх гэж оролдсон нь олонтоо. Жишээ нь 1965 онд Алжирт болсон Ази, Африкийн орнуудын эдийн засгийн семинарын баримт бичигт хоёр тивийн хөгжиж буй орнуудад капиталист бус хөгжлийн зам чухал гэж заасныг тус зөвлөгөөнд оролцсон хятадын төлөөлөгч эрс эсэргүүцсэн ч удаа бий.

	1967 оны зунаас эхлэн Маогийн бүлгийнхэн капиталист бус хөгжлийн замын эсрэг үзэл суртлын ил дайралт хийж эхэллээ. Урьд нь Хятадын Коммунист намын VIII их хурлаас намын Төв Хорооны нарийн бичгийн дарга нарын газрын орлогч гишүүнээр сонгосон Ху Цяому гэдэг хүн үндэсний эрх чөлөөний хөдөлгөөний тухай капитализмын өмнөх шатнаас капитализмыг алгасан социализмд орж болох тухай В. И. Лениний сургаалыг өндөр үнэлэн бичиж байсан билээ. Гэтэл 1967 оны 5-р сард Маогийнхны заавар тушаалаар Бээжингийн хэвлэлийн ажилтнуудын хэвлэл «Хунсэ сюань чуань-бин» гэдэг сонин дээр дурдсан Ху Цяомугийн өгүүллийг буруушаан шүүмжилж, зэмлэж эхэлсэн юм. Мөн «соёлын хувьсгалын» удирдагчдын нэг Чэнь Бода «Ленин энэ асуудлыг ерөөс зөв шийдвэрлэж чадаагүй бөгөөд Орос бол тэр үед капиталист улс байсан юм. Харин энэ асуудлыг Мао Зэдун зөвхөн хятадын хувьд төдийгүй бүх дарлагдсан ард түмний ашиг тусын тулд хамгийн үнэн зөвөөр шийдвэрлэсэн юм»1 гэж байв.

	Капиталист бус хөгжлийн замыг сонгон авсан орнуудыг замаас нь гаргах, төөрөлдүүлэх, саад тотгор хийх зорилгоор Маогийн бүлэг «Жэньминь жибао» сонины 1967 оны 8-р сарын 24-ний дугаарт бичихдээ: Капиталист бус хөгжлийн замыг «колоничлолын зам», мөн оны 10-р сарын 17-ны дугаартаа шинэ колоничлолыг бэхжүүлэх «хөгшрөн ялзарсан таваарын зам» гэж тус тус нэрлэж байлаа. Хятадын удирдагчид өөрсдийн онолыг нотлох баримт сэлт олдохгүй болохоор марксизм-ленинизмийн сургаалыг хянан үзэж засвар оруулах нь зүйтэй гэж элдэв арга сүвэгчилж байсан юм.

	Энэ бол санамсаргүй хэрэг огт биш ээ. Капиталист бус хөгжлийн замын тухай онол нь «Хятадын хувьсгалт замын аугаа их туршлагыг хайхрахгүй байгаа» мэтээр Бээжингийн удирдагчид гомдол гаргах хэлбэрээр гүтгэж байна. Хөгжиж байгаа орнуудын хувьд социализмын тухай асуудал ярих нь хятадын удирдагчдын байр сууринаас авч үзвэл хэтэрхий эрт байна гэнэ. Шинэ залуу улсуудад социализмын тухай асуудлыг 100—200 жилийн цаана авч ярих нь зүйтэй гэж тэд нотолж байна.

	Хятадын «онолчдын» энэ бодлого нь мөн л аанай салган бутаргах үзэл, хөгжиж буй орнуудыг ЗХУ болон социалист орнуудаас хөндийрүүлэн салгах зорилготой нь нягт холбоотой юм. Тэгвэл маогийн бүлгийнхэн хөгжиж буй шинэ залуу улсуудад капиталист бус хөгжлийн замын оронд чухам ямар замыг санал болгон тавьж байна вэ? Хамгийн зөв гэрэлт зам бол Мао Зэдуны заасан «зэвсгийн хүчээр засгийн эрхийг авах зам» байх юм гэнэ. Чухам энэ зорилгоор Ази, Африкийн улс түмэнд ардын дайны хэлбэрээр засгийн эрхийг авах уриалга гаргаж байлаа. Гэтэл Африк Азийн улс түмэн хятадын удирдагчдын заасан зэвсэглэн дайрах замыг хүлээж авсангүй. Харин сонгон авсан капиталист биш хөгжлийн замаа үргэлжлүүлэх, дэвшил хөгжил өөд урагшлахын тулд социалист хөдөлгөөнийг өрнүүлэх нь зүйтэй гэж үзэж байна. «Гвиней улс капиталист бус хөгжлийн замыг буцалтгүйгээр сонгон авсан» гэж 1967 оны 12-р сард хуралдсан Гвинейн ардчилсан намын VIII их хурал дээр ерөнхийлөгч Секу Туре хэлж байлаа. Африкт нэлээд нэр хүнд бүхий «Залуу Африк» гэдэг сэтгүүл уншигчдадаа хандаж «Та чухам ямар замаар явахыг хүсэж байна вэ? Социализм уу, капитализм уу» гэсэн асуулт тавьжээ. Гэтэл уншигчдаас ирүүлсэн хариултын 80 гаруй хувь нь социализмын замаар явахыг хүсэж байна гэжээ381. Мао ба түүний шавь нар Африкийн ард түмнийг сонгож авсан замаас нь түлхэн зайлуулах чадал байхгүй гэдгийг нотлон харуулах баримт энэ мэтээр олныг дурдаж болох юм.

	Түүхийн хүрд өөрийнхөө замаар эргэж урагшлан явахад түүнийг зогсоох буюу гэдрэг нь ухруулах хүч байхгүй юм.

	 

	4. «Ази, Африкийн орнуудын хувь заяа нэг билээ. Ийм учраас хоёр тивийн тусгай эвсэл холбоо байгуулъя» гэж аман дээрээ санал тавьж байдаг хятадын удирдагчид ажил хэрэг дээрээ Ази, Африкийн орнуудын эв санааны нэгдлийн дайсан болж хувирсан юм.

	Хоёр тивийн ард түмний эв санааны нэгдлийн байгууллагыг хятадын удирдагчдын сэтгэл санаанд тохирсон байгууллага болгох, түүний төвийг Бээжинд шилжүүлэх гэж элдвээр оролдож байлаа. Ази, Африкийн ард түмний эв санааны нэгдлийн 3-р бага хурлаас эхлэн хоёр тивийн улс түмний эв санааны нэгдлийг эвдэх оролдлого явуулсан юм. 1967 оны 2-р сард Никозид болсон тус байгууллагын зохион байгуулах хорооны хурлыг саатуулан тасалдуулах гэж оролдоод амжилт олохгүй болохоор тус бага хурлыг «Ази, Африкийн ард түмний эсрэг хуйвалдаан» гэж нэрлэж байлаа.

	Ази, Африкийн эв санааны нэгдлийн байгууллагын IV бага хурлыг Бээжинд хийх бололцоогүйг харгалзан Никозын бага хурлаас уг хурлыг Алжирт хийхээр уриалсан билээ. Гэтэл Бээжингийн удирдагчид хор шар нь хөдлөхдөө элдэв хорт арга явууллага үйлдэж уг хурлыг таслан саатуулсныг бүгд мэднэ. Үүнтэй холбогдуулан Танзанийн сонинд 1967 онд бичихдээ: «Хятад улс нь Ази, Африкийн улс түмний нэгдлийн байгууллага буюу хоёр тивийг өөрийн хяналтад авахыг хичээж байна. Соёлын хувьсгалын үед их гүрний дээрэнгүй бөгөөд удирдан чиглүүлэх үзэл санаа улам их илрэх болов» гэжээ.

	Ази, Африкийн улс түмний эв санааны нэгдлийн байгууллагыг тараан бутаргах гэж оролдоод хүчин мөхөстөхтэй зэрэг Бээжингийн эрх баригчид Хятадад амьдарч байсан гадаадын дүрвэгсдийг ашиглан тэднээр Ази, Африкийн нэгдлийн байгууллага гэгчийг дүүргэсэн нь чухамдаа гишүүнгүй хоосон байгууллага болж үлджээ.

	1966 онд Маогийн бүлэг Ази, Африкийн зохиолчдын байгууллагыг орхиж Бээжингийн байнгын хороо гэгчийг байгуулсан юм. Бас Ази, Африкийн сэтгүүлчдийн холбооны удирдлагыг гартаа авах гэж Маогийн бүлэг оролдсон юм. Ийм хэлбэрүүдээр Ази, Африкийн нэгдлийн байгууллагуудын чиг шугамыг өөрчилж хятадын бодлогын шатрын хүү болгон ашиглах гэж оролдсоор иржээ.

	Энэ бүгд Африкийг Бээжингээс хөндийрүүлэхэд хүргэв.

	Сүүлийн арав гаруй жилийн дотор Африк тивд олон арван улс тусгаар тогтнолоо оллоо.

	БНХАУ гадаад бодлогодоо социалист интернационалч зарчим баримталж байсан үедээ буюу арав гаруй жилийн өмнө Африкийн орнуудтай албан ёсны харилцаа тогтоож эхэлсэн билээ. Хятад, Энэтхэг хоёрын санаачлан зохион байгуулсан Бандунгийн бага хурал дээр дэвшүүлэн тавьсан энх тайвнаар зэрэгцэн орших «Панча шила» гэдэг зарчмыг Африкийн улс түмэн өндөр үнэлэн үздэг. 1956 онд Египетэд тулгарсан гурван улсын шууд түрэмгийллийг Хятад улс бусад социалист орнуудын хамт эрс шийдвэртэй эсэргүүцэж, мөн тэр жилдээ Египеттэй дипломат харилцаа тогтоож байсныг дэлхий даяар, түүний дотор Африкийн ард түмэн сайн мэдэх билээ.

	1966 он хүртэл БНХАУ Африкийн 18 улстай дипломат харилцаа тогтоож зарим улстай найрамдлын гэрээ байгуулжээ. Ийм замаар Хятад, Африкийн харилцаа хөгжиж байсан бөгөөд Африкийн орнууд Хятадад нэлээд найдвар тавьж эхэлсэн юм. Гэвч БНХАУ Африкийн орнуудын найдварыг биелүүлж чадсангүй. Хятадын удирдагчид дэлхийн коммунист хөдөлгөөний үндсэн программаас ухарч 1957—1960 онуудын коммунист-ажилчны намуудын зөвлөгөөний тунхаг ба мэдэгдлийг хөсөрдүүлсэн явдал Африкийн дэвшилт удирдагчдын зүй ёсны дургүйцлийг хүргэсэн юм.

	Бээжингийн удирдагчдын их гүрний үндсэрхэг үзлийн эрмэлзэл, Африкт явуулж байгаа задлан бутаргах бодлого, Африкийг Маогийн үзэл санааг бишрэн дагагч болгон хувиргах гэсэн хортой бодлого нь Африкийн шинэ залуу улсуудын зэвүүг хүргэж болгоомжтой хандах байдалд арга буюу оруулжээ. Хятад аман дээрээ Африкийн орнуудыг дэмжинэ гэсэн мөртөө түүний амьдрал, хөгжлийн хэрэгцээ шаардлага, үндэсний эрх ашгийг үл хайхран, зөвхөн их гүрний дээрэнгүй сонирхлоо урьдал болгож, элдэв явууллага хийсэн нь Африкийн орнуудыг өөрөөсөө хөндийрүүлэх бас нэг түлхэц боллоо. Чухам энэ учраас Африкт өөрийн байр суурийг бэхжүүлж, зөвлөлтийн эсрэг суртал нэвтрүүлэх зорилгоор 1964 онд төрийн зөвлөлийн дарга Жоу Эньлай Африкийн арваад орноор жуулчилж найман оронтой дипломат харилцаа тогтоож харьсан юм. Энэ үеэр Жоу Эньлай африкийн орнуудтай харилцах «5 зарчим» гэгчийг дэвшүүлэн тавьж байлаа. Жоу Эньлай хэлэхдээ «Африкт аятайхан хувьсгалт нөхцөлийг бүрэлдүүлэх нь чухал» гэж нөгөө л «зэвсэг барин тэмцэх» номлолтойгоо адил төсөөтэй зүйлийг сурталчилж явав.

	Гэтэл Африкийн орнууд маогийн илгээсэн зочны энэ «зөвлөгөөг» хүлээж авсангүй, харин «хувьсгалт нөхцөл» бүрэлдүүлэх гэдгээс нь болгоомжилж эхэлсэн юм. Энэ учраас Жоу Эньлай «хувьсгалт тэмцлийг Африкийн орнуудын дотоод үндэсний хүчний эсрэг бус, харин империализмын эсрэг чиглүүлэх хэрэгтэй» гэсэн юм шүү гэж Африкт айлчлах үеэр хэлсэн үгэндээ бүр сүүлд засвар оруулж байсан удаа бий.

	Түүнчлэн олон улсын харилцаан дахь Бээжингийн гадаад бодлогын зарим үйлдэл Африкийн орнуудын дунд гайхал төрүүлсэн нь санамсаргүй хэрэг огт биш ээ. Африкийн ихэнх орнуудын талархал дэмжлэгийг хүлээсэн зэвсэглэлийг нийтээр хорогдуулах тухай асуудлыг хятадын удирдагчид эсэргүүцсэн явдал тэдгээр орнуудын дотор хятадыг үл итгэх байдлыг бий болгосон юм.

	Бас «Шинэ хувьсгалч НҮБ»-ыг байгуулахын төлөө гэсэн хятадын саналыг африкийн ганц ч орон хүлээж аваагүй билээ. Хятад улс атомын бөмбөгийн туршилтыг үргэлжлүүлэн хийж байгаа явдал шинэ залуу Африкийн улсуудын сэтгэлийг түгшүүлж байна. Африкт хятадын нэр хүнд 1965—1967 онуудад эрс муудаж Африкийн орнуудын удирдагчид Бээжинд айлчлах нь эрс хорогдсонтой адил, Бээжингийн зочдыг Африкт хүлээн авах сонирхол ихээхэн багассан билээ.

	Цэргийн эргэлт гарсан Бурунди, Төв Африкийн Бүгд Найрамдах Улс, Дагомей, Гана зэрэг орон Хятадтай дипломат харилцаагаа тасалсан юм. Хэдийгээр эдгээр орнуудад төрийн эргэлтийг империалист харгис урвагч хүчний зүгээс хийсэн нь мэдээж боловч «хятадын бодлого зохих хэмжээгээр нөлөөлсөн» гэж огцрон унасан засгийн газар, зарим зүтгэлтнүүд гомдож байсныг цухас дурдмуй. Африкийн орнуудын хэвлэлд бичиж байснаас үзвэл хятадын «соёлын хувьсгалын» хор уршиг Хятад, Африкийн харилцаанд муугаар нөлөөлжээ. Жишээ нь: Танзанийн сонин «Нгурумо» хятадын эсрэг үзэл Африкт улам өсөж байгаа нь хэнд ч нууц биш. Яагаад гэвэл хятадын явуулж байгаа бодлого гурав дахь ертөнцөд үнэхээр аюултай юм» гэж бичиж байлаа. Зааны ясан эрэг, Камерун, Нигери зэрэг орон Тайвань дахь Чан Кайшийн Хятадтай холбоогоо тасалж БНХАУ-тай харилцаа тогтоох бодлого баримталж байлаа. Гэтэл «соёлын хувьсгалын» балагт явдлаас болж БНХАУ-тай биш, харин Чан Кайшийн Хятадтай хуучин харилцаа холбоогоо хэвээр барьж байхаар шийджээ. Бээжин дэх Кенийн элчин сайдын яамыг 1967 онд бүслэн дайрч сүйтгэсэн явдал гагц Кенид бус Африк дахины дургүйцлийг хүргэв. Бусдын дотоод хэрэгт оролцох гэсэн хятадын удирдагчдын бодлогод Африкийн орнууд ихээхэн дургүйцэж байна. Тунисийн засгийн газар 1967 оны 2-р сард тусгай нотоор Хятадын элчин сайдын яамнаас Синьхуа хорооны мэдээ тараах явдлыг хориглосон билээ. Тэгээд хятад «тунжи» (нөхөр, нөхөд) нарт бусдын дотоод хэрэгт соёлын хувьсгалынхаа хамт битгий шургалаад бай гэж зөвлөжээ. Үүний дараахан Тунис дахь хятадын элчин сайдын яам арга буюу хаагджээ. Түүнчлэн Хятад, Кени хоёрын харилцаа мөн л ийм замаар муудсан юм. Найроби дахь хятадын элчин сайдын яамнаас Кенийн удирдагчдын эсрэг хорт ажиллагааг элдэв хэлбэрээр явуулж байжээ.

	 

	5. Дэлхийн хувьсгалт хүчнүүдийн эв нэгдлийг салган бутаргах гэсэн ямар ч оролдлого империалистуудад зөөлөн зууш болох нь мэдээж бөгөөд яагаад гэвэл ийм оролдлого нь империалистуудын гол зорилготой яв цав нийцжээ. Тэгвэл Маогийн бүлгийнхний задлан бутаргах бодлого империалистууд, тэдний гар хөл бологчдод асар их таалагдаж байгаа төдийгүй, мөн ихээхэн хэмжээгээр ашиглагдаж байна. Африкийн орнуудад ЗХУ зэрэг социалист нөхөрлөлийн орнуудаас үзүүлж байгаа тусламж нь тэдгээр орнуудад эдийн засгийн «хүнд дарамт» болж байгаа мэтээр Маогийн бүлэг сурталчилж байлаа.

	Иймэрхүү тайлбарыг шинэ колоничлогчид ухасхийн шүүрч аваад хөгжиж буй орнуудад өөрсдийн нэвтрэн орох хэрэглүүр болгож байна. Ялангуяа Африкт хятадын удирдагчдаас зөвлөлтийн эсрэг явуулж байгаа суртал ухуулга нь Африкийн улс түмний эрх ашгийг хохироож, империалистуудыг илт тэжээн тэтгэж байна. Хятадын удирдагчид хүн үнэмшихгүй, санаанд багтамгүй зүйл ярьдаг болсон юм. Тэд «ЗХУ бол Ази, Африкийн ард түмний нийтийн дайсан болж хувирлаа» «Бут цохихын тулд нэгдэгтүн!» гэж уриалж байсан юм. Ингэж империализмыг биш, юуны өмнө ЗХУ-ыг цохих гэсэн уриаг Африк даяар цацах нь тэдний үнэн санааг илчилж байна.

	1967 оны 3-р сарын дундуур арьсны үзлийн эсрэг тэмцэж байгаа Африкийн Зимбабве орны ард түмэнтэй эв санааны нэгдлээ илэрхийлэх өдрөөр хятадын удирдагчид зимбабвейн ард түмэнд хандаж гаргасан уриалгадаа «зөвлөлтийн эсрэг өргөн кампанийг өрнүүлэх хэрэгтэй» гэж шууд тулгажээ.

	Империалистууд алдсан колонийн хуучин байр сууриа шинэ колоничлолын хэлбэрээр эргүүлэн авахын тулд алив тэмцэж байгаа ард түмний хүчийг дотроос нь сарниулах, үндэсний эрх чөлөөний хөдөлгөөнийг Зөвлөлт Холбоот Улсаас хөндийрүүлэх, шинэ залуу улсуудыг капиталист аж ахуйн системд барьж байхыг хүсэж байна. Чухам тэд өөрсдийн энэ эрмэлзэлдээ Маогийн бүлгийнхнээс санамсаргүй сайхан дэмжлэг олж байгаадаа их баяртай байна. Задлан бутаргах Маогийн бодлого нь улам бүрий эзэрхэг түрэмгий шинж олж байгааг хөрөнгөтний зүтгэлтнүүд ч нэг бус удаа нотлон бичиж байна. Америкийн профессор Сайруск X. Пак 1963 оны 8-р сарын 17-нд нийтлүүлсэн «Эх газрын хятадын буцах зам» гэдэг номдоо хятадын удирдагчид хэдийгээр дайнч дайчин байр суурь баримталж байгаа боловч империализмын тал руу эргэн хэлбийж байна. Америк, Хятадын харилцааг зөвхөн дайны замаар шийдвэрлэх юм гэж байсан онолыг одоо эргэн харж үзэх хэрэгтэй. Хятадын буцах замыг ашиглан тэдний үндэсний үзэлтнүүдийг дэмжиж, Өрнөд ба Дорнодод зөвлөлтийн эсрэг үзэл суртлыг нэгэн зэрэг идэвхжүүлэх хэрэгтэй» гэж бичжээ.

	Америк эрдэмтний энэ уриалгад хятадыг зөвлөлтийн эсрэг довтлох хүч болгоод түүгээрээ империализмын эсрэг тэмцлийг бүх фронтоор нь сулруулах гэсэн утга санаа ил тод харагдаж байна. 1968 оны 4-р сарын эцсээр Америкийн ерөнхийлөгчийн тусгай туслагч байсан Мойерс гэгч «Америк, хятадын харилцаанд байсан хаалтыг устгаж Бээжинтэй харилцахдаа «зөвхөн дайчин байр суурь» сонгон авах, «тохиролцох нарийн уран арга» явуулах нь зүйтэй» гэж санал болгож байлаа. Яг энэ үеэр дэд ерөнхийлөгч Хэмфри Хятад, АНУ хоёрын хооронд «энх тайвны гүүр» байгуулах саналтай байгаагаа мэдэгдэж байсан том.

	Дээр дурдсан баримтуудыг дурдахад хятадын удирдагчдын ажил явууллага чухам хэний ашиг сонирхолд нийцэж хэнд үйлчилж байгааг мэдэхэд төвөгтэй биш юм.

	Сенегалийн долоо хоног тутмын «Африк нувель» гэдэг сонинд бичихдээ «Бээжингийнхэн Африкийн улс түмний дайсан Португалитай ойртох гэж оролдож байна. Хятад Португалитай дипломат харилцаа байхгүй мөртөө Макаогоор дамжуулан түүнтэй идэвхтэй холбоо харилцаатай байгаа юм» гэжээ.

	Олон улсын валютын фондын мэдээнээс үзвэл 1960 онд Хятад Өмнөд Африкийн бүгд найрамдах улс хоёрын хоорондын худалдааны хэмжээ 300 мянган стерлингийн фунтэд хүрч байсан бол сүүлийн жилүүдэд тэр харилцаа тасралтгүй нэмэгдсээр байна. Хятадын удирдагчдаас Африкт тавьж байгаа бодлогын эзэрхэг түрэмгий шинж чанарын нэг нь Африк дахь дотоод зөрчил тэмцлийг улам дэврээх, овог, ястан, үндэстний хоорондын хагарлыг дэмжих, урвагч бүлгийнхнийг өөгшүүлэх хэлбэрээр илэрч байлаа. Жишээ нь: Нигерийн дайны асуудлаар Бээжингийнхний баримталж байсан суурийг авч үзье. Үүнээс хэдэн жилийн өмнө Нигерийн Дорнод мужид холбооны засгийн газрыг эсэргүүцсэн үймээн гарч Дорнод муж өөрийгөө тусгаар тогтносон Биафр улс гэж зарласан билээ. Энэ хуйвалдааныг нутгийн урвагч Ожукву гэдэг этгээд Вашингтон, Боннын хатгалгаар дорнод мужийн нефтээр панз үсэргэх зорилготой үйлдсэнийг Африкийн бүх ард түмэн сайн мэддэг байсан бөгөөд түүнийг эрс эсэргүүцэж байлаа. Гэтэл БНХАУ дорнод муж Биафрын урвагч хэсгийг дэмжиж империалист гүрнүүдтэй санал бодол, үйл хэргээр эвсэн нэгдэж байсан юм.

	 

	Хоёр. «Соёлын хувьсгалын» дараа Маогийн бүлгээс Африкт тавьж буй бодлого

	 

	Сүүлийн үед Хятадын удирдагчдын явуулж байгаа гадаад бодлогын практик үйл ажиллагаа нь арга хэлбэр, тактикийн хувьд нэлээд хэмжээгээр өөрчлөгдсөн боловч түүний хэтийн зорилго, тухайлбал стратеги нь огтхон ч хувирсангүй хуучин хэвээр байна. Өөрөөр хэлбэл ЗХУ, социалист орнуудын эсрэг, дэлхийн хувьсгалт хөдөлгөөний эсрэг чиглэсэн улс төрийн хортой бодлогынх нь уг чанар, дэлхийг жанжлан ноёлох гэсэн хэтийн санаархал, их гүрний үндэсний дээрэнгүй үзэл нь «Соёлын хувьсгалын» үеийнхтэй яг адил буюу түүнээс ч даварсаар байна.

	Хятадын Коммунист Намын IX их хурлаас хойш Хятадын гадаад улс төрийн бодлогод зарим талаар гарсан ийнхүү өөрчлөлтийг чухам юугаар тайлбарлаж болох вэ?

	Тэр нь «соёлын хувьсгалын» үед сүрхий буурсан Хятадын нэр хүндийг өөд татах, улс төр, эдийн засгийн ганцаардмал байдлаас мултран гарах, хятадын гадаад дотоод бодлогод дургүйцэн хөндийрсөн улс түмэн, засгийн газарт тал засаж, итгэл олох, үүний үндсэн дээр «гурав дахь ертөнцөд» нөлөөгөө ихэсгэж тэдгээр орныг социалист нөхөрлөлийн орнуудаас таслан салгах, хятадын жанжлан ноёлох их гүрний дээрэнгүй үзэл бодлыг биелүүлэхийн тулд түүний бааз суурь бэлтгэхийг юуны урьд чармайсанд оршино.

	Олон улсын тавцан дээр ангийн тэмцэл хүчтэй өрнөж, эсрэг тэсрэг хоёр систем үзэл суртлын хэлбэрээр ширүүн тулалдаж буй орчин үеийн нөхцөлд хятадын удирдагчид чухам хаашаа эргэж, хэний эрх ашгийг хамгаалж байгааг тэдний дэвшүүлэн тавьж байгаа зарим хуурамч номлол, гадаад бодлогын практик үйл ажиллагаанаас бид хялбархан мэдэж болох юм.

	Хятадын удирдагчид ЗХУ болон бусад социалист орнуудын эсрэг чиглэсэн этгээд бодлогоо үзэл суртлын талаар бататган зөвтгөхийн тулд сүүлийн үед элдэв төрлийн номлол дэвшүүлэн гаргах болов.

	Тэдний ийм үзэл, номлолын нэг нь орчин үеийн олон улсын харилцаан дахь «дөрвөн том зөрчил» гэгч юм. Хятадын Коммунист Намын IX их хурлын материалд орчин үеийн олон улсын улс төрийн харилцааны шинж чанарыг ноцтой гажуудуулж ямар нэг үндсэн «дөрвөн том зөрчил» байгаа мэтээр тодорхойлсон билээ. Үүнд: 

	 

	а) Нэг талаас дарлагдсан үндэстэн нөгөө талаас империализм, социал-империализмын хоорондын зөрчил;

	 

	б) Пролетари нар ба капиталист, ревизионист орнууд дахь хөрөнгөтний хоорондын зөрчил;

	 

	в) Империалист орнууд ба социалист орны хооронд, түүнчлэн империалист орнуудын өөр хоорондын зөрчил.

	 

	г) Нэг талаас социалист орнууд, нөгөө талаас империализм, социал-империализмын хоорондын зөрчил байна гэж үзжээ.

	 

	Хятадын удирдагчид энэ шинэ томьёоллынхоо цаана чухам ямар эчнээ зорилго агуулсан бэ гэдэг нь хэнд ч илэрхий юм. Юуны урьд ЗХУ-ын эсрэг явуулж буй хорт бодлогоо зөвтгөхийн тулд ЗХУ-ыг америкийн империализмтай нэгэн зиндаанд тавиад түүнийг эрх чөлөөний хөдөлгөөний дайсан мэтээр зарлаж «гурав дахь ертөнцийн» орнуудтай мөргөлдүүлэхийг санаархжээ.

	Түүнчлэн шинэ тулгар хөгжиж буй орнуудад явуулж байгаа задлан бутаргах бодлогоо энэ номлолоороо өнгөлөн далдалж «гурав дахь ертөнцийн» орнуудыг ЗХУ-ын эсрэг тэмцэлдээ ашиглахыг хичээжээ.

	БНХАУ-ын хувьд бол нэг талаас БНХАУ ба империализмын хоорондын зөрчил, нөгөө талаас БНХАУ, ЗХУ, социалист нөхөрлөлийн бусад орны хооронд эвлэршгүй зөрчил байгаа мэтээр зарласан байна. Тэд ингэснээрээ эсрэг тэсрэг хоёр систем, социализм, капитализмын хооронд байгаа ангийн антагонист зөрчлийг зохиомол хэлбэрээр арилгахыг эрмэлзэв.

	Орчин үеийн хүн нийгмийн үндсэн зөрчлийн талаар хятадын удирдагчдын зориуд дур зоригоор зохиосон энэ үзэл бодол нь тэд нийгмийн амьдралд марксист-ленинист дүн шинжилгээ хийхээс болон дэлхийн улс төрийн тавцан дээрх хүчний харьцаанд ангийн үүднээс хандах зарчмаас аль хэдийнээ ухарсныг нотолж өгөв.

	Ер нь хятадын удирдагчдын ангич биш хандлага бүхий жанжлан ноёлох гэсэн үзэл бодол нь янз бүрийн үе шатанд янз бүрийн хэлбэрээр илэрч байсан билээ.

	Коммунист-ажилчны намуудын 1957 оны Москвагийн зөвлөгөөн дээр Мао Зэдун «эсвэл дорнын салхи өрнийн салхийг ялна, эсвэл өрнийн салхи дорнын салхийг ялна гэж манай Хятад улсад үздэг. Орчин үеийн нөхцөлд дорнын салхи өрнийн салхийг ялна гэж би бодож байна» хэмээн ёгтлон хэлж байжээ.

	Гэтэл өрнөдөд империализм ч бий, социализм ч бий; дорнодод империализм ч бий мөн социализм ч байдаг шүү дээ. Мао Зэдун чухам ямар салхийг хэлсэн нь сүүлд нотлогдсон юм.

	«Дорнын салхи» гэдэгтээ тэдний хэлдгээр «дэлхийн хувьсгалт тэмцлийн гол төв» болсон Ази, Африк, Латин Америкийг багтаасан ажээ. Ингэж дэлхийн тайзан дээрх эсрэг тэсрэг хүчний харьцааг ангийн үүднээс үзэхийн оронд газарзүй, цаашилбал арьсны үзлээр сольсон нь алсын бодол санаатай байсныг хятадын удирдагчдын дараа дараагийн үйл явдал тод болгож өгсөн юм. Жишээ нь: 1964 онд Японы социалистуудтай хийсэн яриандаа Мао Зэдун «бүсийн онол», дэвшүүлэн тавьж Ази, Африк Латин Америк бол «хувьсгалт шуурганы төв» юм гээд Хятад улс Азийн их гүрний хувьд энэ хувьсгалт шуурганыг удирдах хувь тавилантай мэтээр номлож байв.

	Дараа нь хятадын удирдагчид дээр дурдсан «дэлхийн тосгон» нь «дэлхийн хотыг» бүслэн цохих тухай «онолыг» гаргасан билээ.

	1970 оны дунд үеэс эхлэн хятадын удирдагчид «хоёр хэт их гүрний» ноёрхлын эсрэг «жижиг дунд улсуудын» хийх тэмцлийн тухай гэдэг шинэ номлол гаргав.

	Эдгээр номлол нэр томьёоны хувьд хоорондоо ялгаатай боловч утга санаагаар яг ижил, өөрөөр хэлбэл Мао Зэдуны «Өрнө-дорнын салхины» тухай номлолын шууд үргэлжлэл мөн. Эдгээр нь зөвхөн хятадын жанжлан ноёлох хэт санаа бодлыг үзэл суртлын талаар баталж өгөх гэсэн оролдлого юм.

	Хятадын удирдагчид нэг талаас «хоёр хэт их гүрэн» АНУ, ЗХУ дэлхийг дахин хувааж ноёрхох гэж байна, үүний нөгөө талд нь «хоёр хэт их гүрний» онц эрхийн эсрэг тэмцэж байгаа» «жижиг дунд улсууд» байна; «жижиг дунд улсууд» «хоёр хэт их гүрний» эсрэг хүчээ нэгтгэх нь чухал, тэгвэл «сул нь хүчтэй, жижиг нь том» болох ёстой гэж номлож байна. Тэгээд «жижиг, дунд улсуудын» тэмцлийг удирдан дагуулах өндөр үүрэг хариуцлага зөвхөн Хятад улсад ноогдож байгаа мэт үзэж өөрийгөө «хэт их гүрний» байранд тойруу замаар тавьжээ.

	Олон улсын хүчний харьцааг их бага гүрнээр хувааж үзэх нь тэдний ангич биш үзлийн бас нэг илрэл юм.

	«Хоёр хэт их гүрний» эсрэг тэмцэх номлол нь одоогоор 3—4 жилийн өмнө хятадын удирдагчдын дэвшүүлэн тавьж байсан «АНУ-ын империализм, Зөвлөлтийн ревизионистуудын эсрэг нэгдсэн өргөн фронт байгуулах» тухай уриалгынх нь үзэл суртлын шинэ хэлбэр юм.

	«Хоёр хэт их гүрний» тухай хятадын удирдагчдын энэ номлолыг сайтар тунгаан үзвээс хоёр янзын дүгнэлт гарч байна. Нэг талаар эрх чөлөө, дэвшил хөгжил, энх тайвны найдвартай өмөг түшиг, социализмын ууган орон ЗХУ-ыг Америкийн империализмтай нэгэн самбарт тавьснаар Зөвлөлт социалист төрийн ангийн чанар болон социализмын дэвшилт давуу талыг шууд үгүйсгэж байгаа, нөгөө талаар эрх чөлөө дэвшил хөгжлийн гол дайсан дэлхийн харгис бурангуй хүчний түшиг тулгуур АНУ-ын империализмыг ЗХУ-тай эн зэрэгцүүлэн тавьснаар империализмын харгис шинж чанарыг өнгөлөн далдалж байгаа ноцтой хэрэг мөн. Өөрөөр хэлбэл ингэснээрээ тэд империализмыг зулгуйдан тал засаж байна. «Хоёр хэт их гүрэн» гэдэг томьёоллыг ашиглаж хятадын удирдагчид хоёр системийн гадна талд үлдэж, социализм империализм хоёрын хооронд яс хаяж дайн самуун дэгдээгээд «хоёр барын ноцолдохыг уулын оройгоос харах» гэгчийн үлгэрээр ард нь суун хоцорч, дайнд эвдэрч сүйдсэн нутаг дээр хятадын жанжлах бодлогыг дэлгэрүүлэх гэсэн алсын зорилго агуулжээ.

	Хятадын удирдагчдын «хоёр хэт их гүрэн» гэгч номлолыг дэлхийн дэвшилт олон нийт, түүний дотор коммунист намууд эрс шийдвэртэй эсэргүүцэн няцааж байна. Польшийн «Трибуна люду» сонинд хятадын «хоёр хэт их гүрний» тухай номлол нь «империализмын түрэмгий шинж чанарыг өнгөлөн далдлах гэсэн оролдлого» гэж тодорхойлжээ.

	АНУ-ын коммунист намын ерөнхий нарийн бичгийн дарга Гэс Холл «Дейли Уорлд» сонинд «Олон улсын гол асуудал бол «хоёр хэт их гүрэн» биш, харин ангийн тэмцэл юм» гэсэн өгүүлэл нийтлүүлжээ. Энэ өгүүлэлд «Дэлхийг хэт их гүрэн, жижиг гүрэн гэж ерөөсөө хуваадаггүй. Гол зөрчил бол хэт их гүрэн, жижиг улсын хоорондын зөрчил биш. Гэвч гол зөрчил бол нийгмийн харилцаан дахь хоёр анги-хөдөлмөрчин ард түмэн, капиталист ангийн хоорондын зөрчил юм. Нийгмийн системийн хоорондын гол ялгаа бол социализм капитализм хоёр юм.

	Хэт их гүрэн, жижиг гүрэн гэж ядгах нь ангийн мөн чанарыг мартаж буй хэрэг, ингэснээрээ ангийн тэмцлээс оппортунист маягаар ухран зайлсхийж буй хэрэг» гэж тэмдэглэжээ.

	«Соёлын хувьсгалын» үед хятадын удирдагчдаас Африкт тавьж байсан бодлого нь өөрийн явцуу нууц зорилгоо биелүүлж чадсангүй, харин Африкийн олон орныг Бээжингээс түлхэн хөндийрүүлсэн юм.

	Ази, Африкийн орнуудын империализмын эсрэг тэмцлийн явцад гарч байсан зарим бэрхшээл нь хятадын удирдагчдын үндсэрхэг хорт бодлогоос шууд шалтгаалж байсныг тэдгээр орны ард түмэн өөрсдийн туршлагаас тодорхой мэдэх болжээ.

	Сүүлийн 10 гаруй жилийн байдлаас үзвэл хэрвээ хятадын удирдагчдын задлан бутаргах бодлого байгаагүй сэн бол үндэсний эрх чөлөөний хөдөлгөөний амжилт бүр ч их байх байсан юм.

	Үндэсний эрх чөлөөний хөдөлгөөнийг өөрийн их гүрний дээрэнгүй үзэлд захируулах гэсэн Бээжингийн оролдлого ийнхүү балран унасаар байна.

	Бээжингийнхний их гүрний дээрэнгүй бодлого бүрэн үндэсгүй болж улс төр-үзэл суртлын гүнзгий хямралд ноцтой автагдсан одоогийн нөхцөлд хятадын удирдагчид арга тактикаа үндсээр нь өөрчилж нарийн ухаан» сийлэхийг оролдосхийх болов.

	Одоо бээжингийн удирдагчид хятадын олон улсын байр суурийг бэхжүүлэх, маоизмын мөн чанарыг танин мэдэх олон түмний сонор сэрэмжийг сулруулах, энэ үндсэн дээр өөрийн тэрсүүд санаархлыг хэрэгжүүлэх, «империализм, социал-империализмтай хийх тэмцэлд цаг хожих», хятадын нөлөөг юуны өмнө гурав дахь ертөнцөд, цаашилбал дэлхий дахины үйл явцад ихэсгэх зорилго тавьж байна.

	Үүний тулд маогийн бүлгээс хөгжиж буй орнуудад явуулах бодлого чухал суурь эзэлж байна.

	БНХАУ сүүлийн 2—3 жилийн дотор Ази, Африкийн 17 оронтой дипломат харилцаа тогтоосны дотор Бирм, Мали, Кени улстай дипломат харилцаагаа хэвийн болгож, Гана, Тунистэй дипломат харилцаагаа сэргээв. Түүнчлэн нэлээд орнуудад эдийн засаг, техник, санхүүгийн тусламж үзүүлэх үүрэг авав. Хятадын удирдагчид Африкт маогийн үзлийг ил сурталчлах, дотоод хэрэгт нь хөндлөнгөөс шууд оролцохоо цээрлэсэн дүр үзүүлэх болжээ. Гэвч тэдний урьдын стратегийн зорилго хэвээр бөгөөд өөрөөр хэлбэл тэнд нөлөөгөө ихэсгэх, социал-шовинист үзлээ зөөвөрлөн нэвтрүүлэхийг аанай л чармайсаар бүлгээ.

	Энэ зорилгоо биелүүлэхийн тулд юуны урьд Хятад өөрийгөө «гурав дахь ертөнцийн» бүрэлдүүнд багтааж албан ёсоор зарласан билээ. Энэ нь «жанжлах» зорилтдоо хөгжиж буй орнуудыг ашиглаж, хятадын халамж дор нэгдсэн тусгай эвсэл байгуулаад, түүнийгээ бусад орны эсрэг, юуны өмнө социалист орнуудын эсрэг чиглүүлэх зорилго тавьж байна.

	Үүнтэй холбогдуулан хятадын бодлогын мөн чанарыг тодорхойлж 1972 оны 2-р сарын 24-нд «Монитор Африкэн» сэтгүүл бичихдээ хятадын сэтгэл харамгүй тусламж гэдэг бол эдийн засгийн төдийгүй, мөн улс төрийн тодорхой зорилго ямагт агуулж байдаг. Тухайлбал «гурав дахь ертөнцийг СССР болон социалист орнуудын эсрэг тавихад чиглэгдэж байна» гэжээ.

	БНХАУ НҮБ-д орсны дараагаар түүний «гурав дахь ертөнцийн» талаар тавьж буй гадаад бодлогын мөн чанар бүр ч тодорхой болсон юм. НҮБ-ын индрээс маогийн бүлгийнхний зарлан тунхаглаж буй бодлого нь АНУ-ын империализм, ӨАБНУ, Португалийн колоничлогчдын бодлоготой яв цав нийлж байгаа явдал Африкийн орнуудын зүй ёсны дургүйцлийг төрүүлсээр л байна.

	Жишээ нь, сүүлийн баримтаас үзвэл 1972 онд ЗХУ-ын санаачилгаар НҮБ-ын Ерөнхий Ассамблей олон улсын харилцаанд хүч хэрэглэхийг зогсоож, цөмийн зэвсгийг эгнэгт хориглох тогтоолыг ихэнх орнууд нэгэн дуугаар батлахад зөвхөн дөрвөн орон Хятад, Албани, Португали, ӨАБНУ татгалзаж байв.

	Өнгөн дээрээ үндэсний эрх чөлөөний хөдөлгөөнийг дэмжиж буй хуурамч дүр үзүүлдэг хятадын удирдагчид Африкийн Зимбабве, Ангол, Мозамбикийн ард түмний эрх чөлөөний дэвшилт байгууллагыг задлан бутаргах хорт ажиллагаагаа үргэлжлүүлсээр Африкийн коммунист ба үндэсний ардчилсан намуудын эсрэг хагалан бутаргах ажил явуулж империалистуудын ашиг сонирхлыг хамгаалсаар билээ.

	Өөрийн нутаг дээрх Англи, Португалийн колонийг (Гонконг, Макао) өчүүхэн төдий хөндөлгүй хаацайлж дэмжин тэтгэсээр байгаа нь түүхэн ямар ч сургамжаас тэдний суралцах хүсэлгүйг харууллаа.

	Гэвч Маогийн бүлгийн балмад үзэл бодол, үйл хэрэг шударга улс түмний их эсэргүүцэлтэй алхам бүрд тулгаран ухарсаар байна. Танзанийн Ерөнхийлөгч Д. Ньерере, «хэрэв биднийг өөрийн гарт оруулж авахыг хүсвэл энэ нь тийм ч амар хэрэг биш байна гэдгийг Ардчилсан Хятад удахгүй ойлгох болно» гэж анхааруулан хэлжээ.

	1972 онд Каирт болсон Ази, Африкийн ард түмний эв санааны нэгдлийн бага хурлын дүнгээс үзвэл Африкийн улс түмэн ЗХУ болон социалист нөхөрлөлийн бусад орнуудтай эв нэгдэл, холбоо харилцаагаа улам хөгжүүлэхийг нэн тэргүүний зорилго болгож байгаа бөгөөд ингэснээрээ империализм, колоничлол, шинэ колоничлолын эсрэг тэмцэлд амжилт олно гэж бат итгэж байна.


Б. БАТБОЛД : ХЯТАД-ЛАТИН АМЕРИКИЙН ХАРИЛЦАА

	I

	 

	Мао Зэдун тэргүүтэй Хятадын өнөөгийн удирдагчид 50-иад оны сүүлчээс эхлэн марксизм-ленинизм, пролетарийн интернационалч зарчмаас ухарч их гүрний үндсэрхэг үзэл бүхий улс төрийн онцгой чиг шугамыг олон улсын тайзнаа илэрхийгээр баримтлах болсон билээ. Энэ нь марксизм-ленинизмийг «маоизмаар» сольж, олон улсын коммунист, ажилчны хөдөлгөөнд жанжлах байр суурь эзлэх гэж оролдсон балмад бурангуй бодлого байв.

	Маогийн бүлэг дундад зууны үеийн хятадын эзэн хаадаас уламжлан авч өнөөгийн БНХАУ-ын гадаад бодлогын үндэс болгосон их гүрний үндсэрхэг явцуу бодлогоо хэрэгжүүлэх явдалд ЗХУКН, ЗХУ-ыг гол саад тотгороо гэж үзэж ирэв. Иймээс ч ХКН-ын удирдагчид ЗХУКН, ЗХУ, социалист нөхөрлөлийн орнууд болон дэлхийн коммунист хөдөлгөөний эв нэгдлийн эсрэг ямар ч дайсантай эвлэлдэн хуйвалдахаас буцахгүй байгааг сүүлийн үеийн үйл явдал тодорхой гэрчилж байна. Үндэсний болон нийгмийн эрх чөлөө, тусгаар тогтнолын төлөө империализмын эсрэг тэмцэж байгаа Ази, Африк, Латин Америкийн ард түмний тэмцлийг олон улсын коммунист, ажилчны хөдөлгөөн болон социалист системийн орнуудаас хөндийрүүлэн салгаж, өөрийн үзэл суртал, улс төрийн онцгой чиг шугамаа баримтлуулан Бээжингээс удирдаж байх гэсэн зорилгодоо хүрэхийн тулд Хятадын эрх баригчид улс төр, эдийн засгийн элдэв ов, мэх хэрэглэсээр байна.

	Сүүлийн жилүүдэд империализмын ерөнхий хямрал улам гүнзгийрч Латин Америк дахь үндэсний чөлөөлөх хөдөлгөөн тэмцлийн шинэ үе шатанд орж, АНУ-аас энэ тивд явуулж байгаа шинэ колоничлолын бодлого улам бүр балран унасаар байгаа билээ.

	Үүний хамгийн тод баримт бол Америк тивд Кубын хувьсгал ялан социалист БНКУ бий болж, түүний хувьсгалжуулагч нөлөө, социалист бүтээн байгуулалтын туршлагын дор Латин Америкийн ард түмэн нийгмийн дэвшил, энх тайван, ардчиллын төлөө тэмцэлд идэвхтэй оролцох болсноор нотлогдож байгаа юм.

	Энэ бол империализм, колоничлолын эсрэг Латин Америкийн ард түмэн, түүний манлай коммунист намуудаас хүнд бэрх нөхцөлийн дунд хийж байгаа ариун шударга тэмцлийн үр дүн мөн.

	Латин Америк дахь империализмын эсрэг фронтын тэмцлийн амжилт бол империализмыг эсэргүүцсэн бүх хүчний нэгдлээс ихээхэн хэмжээгээр хамаарах ёстой юм.

	Гэтэл сүүлийн арав гаруй жилийн турш ХКН-ын удирдагчид дэлхийн хувьсгалт хөдөлгөөний үйл хэрэг, зорилгод үл нийцэх үндэсний явцуу бодлого явуулж олон улсын коммунист, ажилчны хөдөлгөөний дайчин нэгэн отряд болсон Латин Америкийн коммунист ажилчны хөдөлгөөнийг жанжлах эрмэлзэл тавьж юуны өмнө ЗХУ болон социалист системийн орнуудаас салгаж ЗХУ-ын эсрэг үзлийг дэвэргэн дэлгэрүүлэх талбар болгон ашиглахыг хичээсээр байна.

	ХКН-ын удирдагчид эхэн үедээ марксизм-ленинизмийн онолын эсрэг «бүсийн онол» гэгчийг гаргаж АНУ-ыг нэг дэх бүс, Зөвлөлт Холбоот Улс, социалист бүх орныг хоёр дахь бүс, дэлхийн бусад улс орныг гурав дахь «завсрын бүс» гэж гурван бүс болгон хуваагаад энэ гурав дахь бүсийг Хятад улс манлайлж нэг, хоёр дахь бүсийн эсрэг тэмцэнэ гэж байсан билээ. Гэтэл одоо «хэт их гүрэн» гэдэг томьёолол гаргаж Ази, Африк, Латин Америкийн орнуудыг «дэлхийн хувьсгалт хөдөлгөөний гол зангилаа» гэж нэрлэн, түүнийг хятад, чухамдаа Мао жолоодон толгойлж зөвхөн эдгээр орнуудын ард түмний тэмцлээс дэлхийн хувьсгалт хөдөлгөөний хувь заяа хамаарах мэтээр номлож түүнийгээ Хятадын ард түмэнд итгүүлэхийг оролдож байна.

	Хятадын суртал нэвтрүүлэг хятадын хувьсгалын туршлагыг бүгдэд тохирох нийтлэг туршлага гэж нэрлэн Кубын хувьсгалын өвөрмөц байдлыг санаатайгаар гуйвуулан, кубачууд Хятадын зэвсэгт тэмцлийн туршлагыг яг дуурайн хэрэглэсний үр дүнд эрх чөлөөгөө олсон мэтээр Латин Америкийн бусад орны ард түмэнд ойлгуулахыг оролдож «ардын дайн», «партизаны хөдөлгөөнийг» асар түргэн хугацаанд идэвхтэй өрнүүлэхийг уриалж байв382.

	Бээжингийн удирдагчид түүхийн хөдлөх гол хүч бол дайн бөгөөд «тэмцлийн дээд» хэлбэр, аливаа асуудлыг энх тайвны замаар шийдвэрлэнэ гэдэг бол пролетарийн хувьсгал болон ангийн тэмцлээс ухарч үндэсний эрх чөлөөний хөдөлгөөний үйл хэргээс «урваж» байгаа хэрэг мөн гэж байна. Маочууд ийнхүү энх тайвнаар зэрэгцэн орших ленинч гадаад бодлогыг үгүйсгэн тухайн орон ба үндэсний өвөрмөц байдлыг үл харгалзан нийтийн дайнд татан оруулж улмаар олон улсын байдлыг хурцадмал болгон өөрсдийн гадаад, дотоод бодлогын уналтаа юуны өмнө Хятадын ард түмнээс нуух бодолтой ажээ.

	Гэвч сүүлийн үед энх тайвнаар зэрэгцэн орших онолыг үгүйсгэдэг Хятадын удирдагчид энэ онолын нэрийн дор АНУ, ХБНГУ зэрэг империалист орнуудын зарим харгис намын удирдагчидтай улам бүр ойртсоор байна.

	Энх тайвнаар зэрэгцэн орших гэдэг бол империализмтай бүх талаараа хамтрахыг хэлэхгүй бөгөөд харин энхийн тайван нөхцөлд империалистуудын эсрэг тэмцлээ үргэлжлүүлнэ гэсэн үг билээ.

	Америкийн империализм 1962 онд шинэ залуу БНКУ-ын эсрэг зэвсэгт өдөөн хатгалга үйлдэж, олон улсын байдал хурцадмал, түгшүүртэй болоход, түүнчлэн 1965 онд БНКУ-д эдийн засаг, улс төрийн хяхалт явуулж Латин Америкийн бусад орнуудыг социалист Кубаас бүх төрлийн харилцаа холбоогоо таслахыг хүчээр тулгаснаас болж Кубын ард түмэнд тохиолдсон түр зуурын бэрхшээлтэй нөхцөлд ч гэсэн Хятадын удирдагчид дайсагнагч байр суурин дээр зогсож дайсантай дуу хоолой нийлүүлж байв.

	Энэ үед БНХАУ-ын тал Кубад нийлүүлэх ёстой 250 мянган тонн тутарганаас зөвхөн 135 мянган тонныг өгч бусдыг өгөхөөс татгалзжээ. Үүнийгээ тэд тутарга ихээхэн хэрэглэх дотоодын шаардлага гэнэт гарлаа гэж тайлбарлажээ. 

	Гэвч Бээжин нь энэ үйл явдлаас хойш тун удалгүй Японд 300 мянган тонн тутарга өгөхөөр болж Кубад хэлж байсан шалтаг нь ор үндэсгүй болох явдал батлагдсан билээ. Түүнчлэн БНХАУ Кубаас элсэн чихэр худалдаж авах хэмжээгээ эрс хорогдуулсан байна.

	Бээжингээс ийнхүү Кубад эдийн засгийн хавчилт үзүүлсэн явдал бол Кубын хувьсгалт засгийн газар Хятадын засгийн газарт хэд хэдэн удаагийн албан ёсны мэдэгдэл өгсний дараагаар БНКУ-д Хятадын суртал нэвтрүүлгийн материал авчрах буюу тараах явдлыг шууд хориглосонтой холбоотой юм. Зөвхөн 1965 оны 9-р сараас 1966 оны 1-р сар хүртэлх гурван сарын хугацаанд БНКУ-д «Синьхуа» агентлагийн мэдээллийн товхимол 50 мянга гаруй хувь, мөн Хятадын суртал нэвтрүүлгийн материалыг хэдэн арван мянган ширхгээр авчирчээ.

	1966 оны 2-р сарын 22-нд ККН-ын Төв Хорооны 1-р нарийн бичгийн дарга, Кубын Хувьсгалт засгийн газрын ерөнхий сайд Фидель Кастро хэлсэн үгэндээ; «Хятадын удирдагчид манай улсын бүрэн эрхт байдлыг бүдүүлгээр зөрчиж Хятадын суртал нэвтрүүлгийн 800 гаруй хайрцаг ном, товхимлыг манай улсын нутагт тараахаар илгээжээ» гээд цааш нь хэлэхдээ: «БНХАУ-ын тал өөрийн амласан тутаргаа ийм хүнд үед өгөхөөс татгалзлаа. Гэлээ ч гэсэн бид энэ бүх бурууг Хятадын засгийн газарт оноохгүй. Үүний хариуцлагыг юуны өмнө эдийн засгийн хавчилт явуулж байгаа хойд Америкийн империалистууд, 2-рт энэ хавчилтад шууд бусаар оролцож байгаа Хятадын засгийн газар, 3-рт Хятадын засгийн газрын интернационалч «тусламжид» итгэсэн бид хүлээх ёстой. Бээжингийн энэ шахалт нь өнгөрсөн үед АНУ-аас Кубад үзүүлж байсан эрээ цээргүй бодлогоос ялгагдахгүй байна» гэжээ.

	Кубын ард түмэн өнөөдөр их ЗХУ болон ах дүү социалист орнуудын интернационалч тусламж, дэлхийн шударга дэвшилт хүчний дэмжлэгийн ачаар социалист ололтоо сонор соргогоор хамгаалж социализмын байгуулалтдаа ихээхэн амжилт олж байна. Бүгд Найрамдах Куба Улсад орчин үеийн үйлдвэр, хөдөө аж ахуйн шинэ салбарууд бий болж амжилттай хөгжиж байна. Кубачууд өөрсдөө тутарга тариалдаг болж зөвхөн улсын секторын хэмжээгээр 1967 онд 72,093 т ургац хураан авч байсан бол 1970 онд 365,845 т тутарга хураан авчээ383.

	ХКН-ын удирдагчдаас социалист нөхөрлөлийн орнуудын дунд ялгаварлан салгах бодлого явуулж, Кубын ард түмэнд эдийн засгийн элдэв шахалт үзүүлж, өөрсдийн их гүрний үндэсний дээрэнгүй явцуу бодлогын замдаа түлхэн оруулах гэсэн энэхүү оролдлого нь бүтээгүй юм.

	Латин Америк дахь хувьсгалт хөдөлгөөнийг жанжлах бодлогоо биелүүлэхийн тулд эхэн үедээ Бээжин нь Латин Америкийн капиталист орнуудтай албан ёсны дипломат харилцаа бараг үгүй учир энэ тив дэх коммунист хөдөлгөөний элдэв урсгалыг ашиглаж олон улсын коммунист ажилчны хөдөлгөөн, социалист орнуудаас хөндийрүүлэн салгаж дотроос нь задлан бутаргах бодлого явуулж эхэлсэн билээ.

	Ингэхдээ тэд 50-иад оны үед ХКН, Латин Америкийн зарим коммунист намуудын хооронд бий болсон хэвийн сайн харилцаа ба БНХАУ-д ирж байсан буюу хятадын дээд, тусгай мэргэжлийн сургуульд сурсан, намын даалгавраар Латин Америк-Хятадын найрамдлын нийгэмлэгт ажиллаж байсан хүмүүст гол анхаарлаа хандуулж тэдний тусламжид найдаж байсан юм.

	1963 оны эхний хагас гэхэд маогийнхны санаа биеллээ олоогүйгээр үл барам, харин Латин Америкийн зарим коммунист намуудын их бага хурлууд дээр ЗХУКН болон Зөвлөлтийн эсрэг Хятадын удирдагчдын баримталж байгаа бодлогыг шүүмжлэн коммунист, ажилчны намуудын 1957, 1960 оны Москвагийн Зөвлөгөөнөөс гаргасан чиг шугамыг баримтлахаа шийдвэртэйгээр мэдэгдсэн билээ384.

	Гэвч 1966 он гэхэд ХКН-ын удирдагчид марксизм-ленинизмийн онолын эсрэг үйл ажиллагаагаа улам идэвхжүүлж Латин Америкийн хэд хэдэн орон, тухайлбал Аргентин, Перу, Боливи, Бразил, Колумби, Эквадор, Парагвай зэрэг орнуудын коммунист намын дунд хагарал гаргаж, хятадын үзэл суртал баримталсан бүлэглэлийг бий болгожээ385. Тэдгээр бүлэглэлийнхэн маогийнхны заавраар намын доторх удирдлагыг гартаа авахыг оролдож, намын эсрэг үйл ажиллагаа явуулсан учир коммунист намын эгнээнээс хөөгдөж дараа нь өөрсдийгөө «жинхэнэ марксистууд» гэж нэрлэн ХКН-ын удирдагчдаас талархал дэмжлэг хүлээж байв.

	Бээжингийн удирдагчид сүүлийн жилүүдэд Латин Америкийн коммунист намуудын дотор гарсан ревизионист, троцкист, хэт зүүний болон оппортунист урсгалыг идэвхтэй дэмжин өөгшүүлж байлаа. Энэ нь Аргентин, Бразил, Боливи, Перу зэрэг орнуудын намын дотор нэлээд тод харагдсан билээ386.

	Латин Америкийн коммунистуудын эсрэг явуулсан Маогийн бүлгийн энэ үйл ажиллагаа нь Америкийн империализм ба Латин Америкийн харгис хүчинд тус хүргэж Латин Америкийн хувьсгалт хөдөлгөөнд багагүй хор хөнөөл учрууллаа. Энэ тухай олон улсын коммунист, ажилчны намуудын 1969 оны зөвлөгөөн дээр Перугийн коммунист намын ерөнхий нарийн бичгийн дарга X. Прадо хэлсэн үгэндээ «...Маогийнхны удирдлагын дор зохион байгуулагдаж, тэднээр өөгшүүлэгдэж байгаа «зүүний» оппортунист хагарал гаргагчдын үйл ажиллагаа бидний дайчин тэмцэлд хортой нөлөө үзүүлж байна» гэж тэмдэглэжээ387.

	Боливийн Коммунист Намын эсрэг хандсан жижиг хөрөнгөтний ба маогийн үзэл баримталсан бүлэглэлүүд барууны болон харгислалын хүчинд гар хөл болж ажилчин, тариачны хөдөлгөөний нэгдлийг сулруулж байна» гэж БКН-ын 1-р нарийн бичгийн дарга X. Колле мэдэгдсэн байна388.

	Тэр ч байтугай Панамын Коммунист Намын дотор гарсан Маогийн үзэл баримталсан этгээдүүд нь ПКН-ын болон Панамын Коммунист залуучуудын холбооны удирдагчдын биед шууд халдах хүртэл харгис аргад шилжжээ389.

	Хятадын удирдагчид Латин Америкийн зарим коммунист нам, ялангуяа дэлхийн коммунист хөдөлгөөний нэгдэл, нягтралын бэхжилт болон социалист орнуудын ах дүү намуудтай харилцаа холбоогоо улам бэхжүүлэх гэсэн намуудын нөлөө нэр хүндийг хамгийн түрүүнд бууруулахыг эрмэлзсэн юм.

	ХКН-ын удирдагчдын их гүрний үндсэрхэг дээрэнгүй үзлийн илрэл нь 1964 оны 11-р сард Гаванид болсон Латин Америкийн коммунист, ажилчны намуудын зөвлөгөөний үеэр тодорхой харагдсан билээ. Тус зөвлөгөөнөөс олон улсын коммунист хөдөлгөөн ба зарим нэгэн намын дотор хагарал гаргагч этгээд бий болсныг буруушаан «Дэлхийн коммунист хөдөлгөөний эв нэгдэл бол даян дэлхийд энх тайван ардчилал, социализм, коммунизмын ялалт, үндэсний ба нийгмийн эрх чөлөөний төлөөнөө империализмын эсрэг хийж буй тэмцлийн бүх амжилтыг шийдвэрлэх нэгэн чухал нөхцөл нь болох юм» гэж тэмдэглэсэн байна390.

	Гэтэл ХКН-ын удирдагчид Гаваний зөвлөгөөний энэ баримт бичгийг хүлээн зөвшөөрөөгүй бөгөөд Латин Америк дахь коммунист хөдөлгөөнд маогийн үзэл баримтлагчдын уршгаар бий болсон хагарлыг зориуд үгүйсгэсэн юм.

	Гэвч Мао Зэдуны бүлгийн ийм бодлого Латин Америкийн коммунистуудын шударга шүүмжлэлд зүй ёсоор өртсөн билээ. Хондурасын Коммунист Намын нэгдүгээр нарийн бичгийн дарга М. Моралс: «...Хурдан хугацаанд бут цохивол зохих, марксизм-ленинизмийн онолд харш ажиллагаа илрэн гарч байгаа нь бидэнд тодорхой болоод байна391» гэжээ.

	Бээжингийн удирдагчид Латин Америкт явуулж буй суртал нэвтрүүлэгтээ «зэвсэгт тэмцэл» ба «ардын дайны» тухай номлолоо өргөн хэмжээгээр ашигласан юм. Латин Америкийн зарим оронд байгаа партизаны тэмцлийн талаар үнэн бус мэдээ түгээх буюу тэмцлийн хамгийн сонгомол хэлбэр гэж үзэж, түүнийг дэмжиж буй тухай хятадын засгийн газрын олон тооны мэдэгдэл нь Хятадаас испани хэл дээр нийтэлж буй материалын гол хэсгийг эзэлж байна. Гэвч Хятадын удирдагчид буюу хятадын үзэл баримтлагч бүлгүүдийн «дэмжлэг тусламж» үнэн хэрэг дээрээ ямар байгаа гэдгийг хэд хэдэн жишээн дээр авч үзье.

	1963—1966 онд Латин Америкийн зарим оронд, тухайлбал Гватемал, Колумби, Венесуэл, Боливид партизаны хөдөлгөөн ид өрнөж байх үед Хятадын үзэл баримтлагч бүлгийнхэн зэвсэгт тэмцэл зохион байгуулах байтугай, нэгэнт бий болсон энэ тэмцэлд гар бие оролцсонгүй. Түүнчлэн «Перу улсад хувьсгал ялах нөхцөл бүрдсэн байна. Хувьсгалт тэмцэл хийх цаг болж» гэж зарласан боловч Маогийн үзэл баримтлагчид юу ч хийгээгүй юм. Перугийн Коммунист Намын удирдагчдын нэг Н. Левано Сесар Маогийн үзэл баримтлагчдыг тодорхойлохдоо: 

	«Маогийнхан зэвсэгт тэмцэл бол тэмцлийн хамгийн шалгарсан арга хэмээн ухуулж, дараагаар нь сум исгэрч ширүүн тэмцэл болоход бутанд нуугдан зайлж энэ хуурамч сурталд гэнэдсэн эрх чөлөөнд дуртай залуучуудын хувь заяаг гаргуунд нь хаяж байсан юм» гэжээ392.

	Колумбид партизаны зэвсэгт хөдөлгөөн өрнөөд 10 гаруй жил болж буй боловч Маогийн үзэл баримтлагчид мөн иймэрхүү хандлага гаргажээ. Маогийнхан Латин америкийн коммунистуудын өмнө үнэн нүүр царайгаа ийнхүү харуулсан юм. Гэвч Бээжингийн удирдагчид Латин Америкийн орнуудад Маогийн үзэл баримтлагч бүлэглэл болон байгууллагуудыг шинээр бий болгохыг эрмэлзэж Мексик, Гайан, Ямайк, Чили, Бразил, Венесуэл, Колумбид гол төлөв оюутан сэхээтнүүдийг хамарсан хүрээн дунд Мао Зэдуны «бүтээлийг» судлах дугуйлан байгуулж байв393.

	Хятадын суртал нэвтрүүлэг «Мао Зэдуны үзэл санаа бол бүх дэлхийг соён гийгүүлэгч бөгөөд Ази, Африк, Латин Америкийн орнуудын ард түмний хувьсгалт тэмцлийн хамгийн хүчтэй зэвсэг юм» гэж ярьж байна. Ийнхүү Бээжингийн удирдагчид Латин Америк дахь коммунист хөдөлгөөнийг ганцаар жанжлах өөрсдийн үзэл суртал, улс төрийн «онцгой чиг шугамаа» нялзаан баримтлуулах гэсэн гол оролдлогоо орхиогүй бөгөөд зарим нэгэн гадна талын тактикийн хэлбэрээ өөрчилсөн боловч их гүрний үндсэрхэг дээрэнгүй бодлогоо хэрэгжүүлэх гэж мэрийсээр байна. 1969 онд хуралдсан ХКН-ын 9-р их хурлын үндсэн баримт бичигт дэлхий дахинд буй маогийн үзэл баримтлагч бүх хүчнүүдийн нэгдлийг бэхжүүлэхийн чухлыг заасан тусгай зүйл анги оруулжээ. Хятадын хэвлэлийн мэдээгээр 1969 оны 10-р сар гэхэд дэлхийн янз бүрийн оронд Маогийн үзэл баримталсан зүүний оппортунист 20-иод бүлэглэл байсан ажээ. Эдгээр бүлэглэл нь баруун «зүүний» урсгалыг нэгтгэх, марксист ленинист нам руу дайрах бэлтгэлийг зохион байгуулж байлаа. Тэр ч байтугай Латин Америкийн зарим нэгэн оронд бий болсон Маогийн үзэл баримтлагч бүлэглэл буюу байгууллагаас ХКН-ын 9-р их хурлын шийдвэрийг өөрийн бүлэглэлээс дагаж мөрдөх үзэл суртлын гол баримт бичиг гэж үзсэн удаа ч бий394.

	Гэвч сүүлийн үед Перу, Панам, Аргентин, Венесуэл, Коста-Рика, Эквадор, Колумбид гарч байгаа нааштай өөрчлөлт, хувьсгалт хүчний нэгдлийн үр дүнд хэт зүүнийхний үйл ажиллагаа балран унаж байна.

	Латин Америкийн ард түмний заналт дайсан хойд Америкийн империалистуудтай Хятадын удирдагчид хуйвалдан сүлбэлдэж байгааг Латин Америкийн Коммунист Намуудын хэвлэл хурцаар шүүмжлэн буруушааж байна.

	Энэ тухай Эквадорын Коммунист Намын Төв Хэвлэлд бичихдээ: «Р. Никсон Хятадад уригдсан нь хоёр системийн энх тайвнаар зэрэгцэн орших гэсэн алхам биш, харин Зөвлөлтийн эсрэг нэгдэх гэсэн эрмэлзэл мөн» гээд цааш нь «Хятадын удирдагчид ийм оролдлого хийж байгаагаараа ЗХУКН, зөвлөлтийн ард түмэн, бүх социалист системийн орон, олон улсын коммунист ажилчны хөдөлгөөнөөс ХКН-ыг бүрмөсөн таслан салгаж марксизм-ленинизмийн зарчмыг мартаж ганцхан жижиг хөрөнгөтний болон их гүрний дээрэнгүй үзэлд орсныг харуулж байна» гэж дурджээ395.

	Парагвайн коммунистуудын хэвлэл «Аделанте» сонинд «Бээжингийн удирдагчдын энэ онцгой бодлого бол дэлхийн социалист систем, олон улсын коммунист, ажилчны хөдөлгөөн, нийгмийн ба үндэсний эрх чөлөөний төлөө тэмцэж байгаа ард түмэн, түүний дотор хятадын ажилчин анги, ард түмний эрх ашгаас бүрмөсөн урвасан хэрэг мөн» гэж тэмдэглэсэн байна396.

	Уругвайн Коммунист Намын Төв Хэвлэл «Популар» сонинд бичихдээ «Хятадын эрх ашиг» гэгч нь чухамдаа ЗХУ-ын эсрэг хандах хандлага гэжээ397.

	МАХН-ын XVI их хуралд оролцсон Коста-Рикагийн Ардын манлай Намын Төв Хорооны улс төрийн Комиссын гишүүн, Төв Хорооны нарийн бичгийн дарга Умберта Варгас тус хурлын индэр дээрээс мэдэгдэхдээ; «Маогийнхан нь сионист, троцкист, үндсэрхэг зэрэг «хэт үзэлтнүүд»-тэй хуйвалдан нэгдэж цөм хувьсгалт хөдөлгөөний хурц үзүүрийг мохоох зорилгоор Зөвлөлтийн эсрэг фронтод нэгдэцгээж байна. Зөвлөлтийн эсрэг үзэлтэй эрс шийдвэртэй тэмцэх нь бүх коммунистууд, хувьсгалчдын гол зорилт мөн398» гэж хэлсэн билээ.

	Иймд дэлхийн хувьсгалт хөдөлгөөний үйл хэрэг, олон улсын коммунист ажилчны хөдөлгөөний эв нэгдлийн төлөө Латин Америкийн коммунист, ажилчны намууд Хятадын удирдагчдын үйл ажиллагааг буруушаахын зэрэгцээгээр ХКН, БНХАУ-тай харилцаагаа хэвийн болгож сайжруулахыг эрмэлзсээр байгаа билээ.

	Их гүрний жанжлах бодлогоо биелүүлэхийн тулд хятадын удирдлага, өнөөдөр, юуны өмнө, хөгжиж байгаа орнуудыг онцгой их анхаардаг болов. Хятадын өнөөгийн удирдагчид Африкийн шинэ тулгар улс болон Латин Америкийн орнуудтай аль болохоор ямар нэг харилцаатай байхыг мэрийсээр байна. Энд баруун европын орнуудын хэвлэлд «одон бөмбөгний» дипломат арга гэж нэршсэн хятад маягийн оролдлого хүртэл орж байгаа юм. Чухамхүү ийм зорилгын дор 1973 оны 8-р сард Ази, Африк, Латин Америкийн хөгжиж байгаа орныг хамарсан одон бөмбөгчдийн уулзалт зохиожээ. Түүнчлэн сүүлийн гурван жилд хятадын тал шилдэг сайн тамирчдаасаа бүрдсэн багийг латин америкийн нэлээд хэдэн орноор аялуулсан билээ.

	Ер нь Хятадаас Латин америкт явуулж байсан болон явуулж байгаа бодлогыг хэд хэдэн үед хувааж болно.

	1949—1959 онд Хятадын удирдлагаас Латин Америкт баримталж байсан бодлогын гол үндэс нь Латин Америкийн орнуудтай ойртож, БНХАУ-ыг НҮБ-д элсүүлэхэд тэднээс дэмжлэг олоход чиглэж байв, Үүнд Латин Америкийн дэвшилт олон нийт, ялангуяа коммунист намууд БНХАУ-тай төрөл бүрийн харилцаа холбоо тогтоохын төлөө ихээхэн хүч чармайлт гаргаж байлаа. Тэдний санаачлагчаар Латин Америкийн зарим оронд хятад-латин америкийн найрамдлын нийгэмлэг байгуулагдаж, БНХАУ-ын улс ардын аж ахуйн хөгжилтийн тухай сурталчлах лекц унших, гэрэл зургийн үзэсгэлэн гаргах зэрэг ажлыг зохион байгуулж байв. Зөвхөн 1959 онд 400 гаруй латин америкчууд БНХАУ-д ирсэн бөгөөд тэдний дотор Латин Америкийн 19 орны 135 төлөөлөгч БНХАУ байгуулагдсаны X жилийн ойн баяр ёслолд оролцжээ399.

	Америк тивд ялсан Кубын социалист хувьсгалын ялалтын үр дүнд латин америк-хятадын ард түмний цаашдын хамтын ажиллагаа, эв найрамдлын анхны том алхам хийгдэж 1960 оны 9-р сард тус хоёр орны хооронд дипломат харилцаа тогтсон юм. Гэвч үүнийг Бээжингийн удирдагчид Хятадаас Латин Америкт явуулах бодлогодоо ашиглахыг хичээсэн билээ. 1959 он хүртэл БНХАУ-д Перу, Колумбийн парламентын төлөөлөгчид айлчилсныг эс тооцвол Кубын хувьсгалын ялалт хүртэл хятадын засгийн газар Латин Америкийн нэг ч оронтой дипломат харилцаа тогтоогоогүй байсан юм.

	Түүгээр, ч үл барам Латин Америкийн ихэнх төлөөлөгчид НҮБ-д БНХАУ-ын хууль ёсны эрхийг сэргээхийн эсрэг санал өгсөн юм. Энэ нь нэг талаас Латин Америкийн орнуудад үзүүлж байсан АНУ-ын шахалт дарамт, нөгөө талаас Америк тив дэх Тайваний төлөөлөгчийн газраас БНХАУ-ын эсрэг чиглэсэн үйл ажиллагаа идэвхтэй явуулж байсантай холбоотой.

	1960-аад оны үеэс ХКН-ын Мао Зэдун тэргүүтэй удирдлага Латин Америкийн коммунист, ажилчны хөдөлгөөнийг дотроос нь задлан бутаргах, улмаар Латин Америкийн хувьсгалт хөдөлгөөнийг жанжлах эрмэлзэл тавьж Бээжингийн дуулгавартай зэвсэг болгоход чиглэсэн бодлого явуулав. Бээжингийн суртал нэвтрүүлэг Мао Зэдуны «сургаал» буюу маоизмыг Латин Америкт түгээхэд үзэл суртлын бүхий л зэвсгийг ашиглажээ.

	Дэлхийн ажилчин анги, хувьсгалт хөдөлгөөний үндсэн зарчимд гүнзгий харш маогийнхны энэ бодлого Латин америкийн коммунист, ажилчны хөдөлгөөний эв нэгдэл, хувьсгалт тэмцлийн амжилтад багагүй хор хөнөөл учруулсан билээ.

	Гэвч марксизм-ленинизмийг тууштай эрмэлзэгч Латин Америкийн коммунист намуудын тэмцэл, империализмыг эсэргүүцсэн фронтын эв нэгдлийн үр дүнд Бээжингийн үнэн нүүр царай дорхноо танигдаж, маогийнхны бодлого Латин Америкт сүйрэл хүлээсэн юм.

	Латин Америкт өнөөдөр үндэсний жинхэнэ тусгаар тогтнол, эдийн засгийн биеэ даасан байдлын төлөө америкийн империализмын эсрэг хийж байгаа тэмцэл эрчимжиж байгаа энэ үед Бээжингийн удирдагчид ч гэсэн «бодлогоо» өөрчилж зохицуулан байна. Хятадын үзэл сурталчид «хэт их гүрэн», «бага, дунд орон», «өөрийн хүчинд тулгуурлах онол» зэргийг дахин сэргээж хэрэглэв. Тэдгээр «онол» нь хөдөлмөрчдийг ангийн тэмцлээс хөндийрүүлэх зорилготойн дээр орчин үеийн хувьсгалт хүчний эсрэг зогсож байгаа олон улсын империализмд шууд тус хүргэх бөгөөд ажилчин ангийн эрх ашгаас урвасан шинж чанартай юм.

	Хэрэв бид «соёлын хувьсгалын» буюу 1960—1970 оны үеийн хятад-латин америкийн харилцааг эргэн сөхөж үзвэл, соёл, олон нийтийн байгууллагын харилцаа холбоо бараг тасарсан байв. 1966 оны 10-р сард БНХАУ-д Латин Америкаас ганцхан төлөөлөгч (чилийн соёл урлагийн зүтгэлтний төлөөлөгч) айлчилсан бөгөөд Латин Америкт хятадын талаас нэг ч төлөөлөгч очоогүй юм.

	Түүнчлэн БНХАУ болон Латин Америкийн зарим орны хооронд хийж байсан худалдааны хэмжээ эрс хорогдсон билээ. 1966 он гэхэд Хятад нь Аргентин400, Чилитэй401 худалдааны харилцаатай байв. 1967 онд Хятад-Латин Америкийн худалдааны ерөнхий хэмжээ 91 сая доллароос 10 сая доллар болтлоо буурсан буюу өөрөөр хэлбэл 9 дахин хорогджээ402.

	Гэвч БНХАУ НҮБ-д хууль ёсныхоо эрхийг эдлэх болсонтой холбогдуулж Бээжингийн удирдагчид нэн түрүү олон улсын нэр хүндтэй энэ байгууллагаар дамжуулж «гурав дахь ертөнцийн» орнуудыг жанжлах эрмэлзэл бүхий бодлогоо идэвхжүүлэх болов.

	Сүүлийн үед хятадын удирдагчид дэлхийн улс оронтой «гадаад харилцаагаа сайжруулах» нэрийн дор үндэсний эрх чөлөөний хөдөлгөөн, түүний дотор Латин Америк дахь чөлөөлөх тэмцлийг жанжлах зорилгоор хоёр талын худалдаа болон эдийн засгийн харилцаагаа өргөжүүлэхэд гол анхаарлаа хандуулж байна.

	БНХАУ зөвхөн 1971—1972 онд Ази, Африк, Латин Америкийн 17 оронтой дипломат харилцаа тогтоосон байна. Түүнээс 1971 оны 1-р сард Чили, мөн оны 11-р сард Перу, 1972 оны 2-р сард Мексик, Аргентинтай, 6-р сард Гайантай тус тус дипломат харилцаа тогтоожээ.

	Түүнчлэн Латин Америкийн бусад орон Венесуэл, Эквадор, Панам, Бразил зэрэг оронтой цаашдын харилцааны талаар албан ёсны хэлэлцээр хийж байна.

	Хятадын гадаад худалдааны яамны сайд худалдааны харилцааг өргөсгөх зорилгоор латин америкийн орнуудаар айлчлаад буцаж ирсэн юм.

	Бээжин нь латин америкийн дипломат харилцаатай орнуудад өөрийн «нөхөрсөг» байдлаа харуулахын тулд удаан хугацааны зээллэг өгч байгаа бөгөөд худалдааны харилцаатай байхын тулд өөрийн орны санхүү валютын сонирхлын эсрэг ямар ч буулт хийхээс буцахгүй байна. Тэр ч байтугай Хятадын тал Латин Америкийн орнууд дотор хагарал гаргах зорилгоор тэгш бус хэмжээний зээллэг олгох, Латин Америкийн орнуудын гадаадад гаргах уламжлалт зарим барааг дэлхийн дундаж үнээс дээгүүр худалдан авч байна.

	Хятадын эрх баригчдын энэ бүх бодлого нь Латин Америкийн орнуудын өмнө «хятадын зах зээлийг» өргөн нээх дүр үзүүлж, улмаар эдгээр орны засгийн газарт нөлөө үзүүлэх гол орон болох зорилт тавьсантай холбоотой юм.

	Сүүлийн үед Бээжин нь Латин Америкт буй хятад дүрвэгч, цагаачлагчдыг өөрийн бодлогоо биелүүлэхэд зохих хэмжээгээр ашиглахыг хичээх боллоо. Перу, Эквадор, Бразилд нэлээд тооны хятад хүн оршин суудаг. Үүнтэй холбогдож Латин Америкт түгээх маогийн ном, зохиол, суртал нэвтрүүлгийн материалын тоо үлэмжхэн нэмэгдэж байна.

	Хятад нь латин америкчуудын заналт дайсан-америкийн империализмыг үзэн ядах үзлийг ашиглаж «хэт их гүрэн» хэмээх онолоо шургуулж Латин Америкийн орнуудын өмнө хөгжиж байгаа орон болж харагдан, тэдгээр орнуудын эдийн засаг, улс төрийн бүхий л холбоо, элдэв интеграцийг дэмжин тэтгэх нэрийдлээр Латин Америкийн улс түмнийг ЗХУ болон социалист нөхөрлөлийн орнуудаас салган тасалж хөндийрүүлэх санаатай байгаа юм.

	Гэхдээ Латин Америкийн болон бусад дэвшилт олон нийтийн өмнө Хятадын засгийн газраас явуулж байгаа хоёр нүүрт бодлого тодорхой харагдаж байгаа билээ, Бээжин нь америкийн империализмын эсрэг гэж зөвхөн аман дээрээ ярьдаг боловч үнэн хэрэгтээ АНУ-тай улам бүр ойртсоор байна. Энэ бол хятадын удирдагчид империализмыг эсэргүүцсэн фронтоос ухарч, хэний талд орсныг тод илтгэж байна.

	Шинэ тулгар улс буюу «гурав дахь ертөнцийн» орнуудын «шилдэг хань нөхөр» гэж өөрсдийгөө нэрлэх дуртай Хятад улс нь хууль бусаар засгийн эрх булаан авсан Чилийн цэргийн фашист дарангуйлагч хунтыг үйл ажиллагаагаараа хүлээн зөвшөөрснөөр дэлхийн болон Латин Америкийн улс түмний өмнө үнэн нүүр царайгаа дахин илчлэв.

	Чилид төрийн фашист эргэлт гарснаас хойш яг нэг сарын дараа буюу 1973 оны 10-р сарын 11-нд Хятадын эрх баригчид Бүгд Найрамдах Чили Улсын элчин сайд Армандо Урибийн элчин сайдын онц бүрэн эрхийг хүчингүй болгож, уг чанартаа Хятадаас хөөн явуулсан юм.

	Учир нь Чилийн элчин сайд Армандо Урибе 1973 оны 10-р сарын 6-нд Бээжинд хэвлэлийн бага хурал хийж Чилид болж байгаа хэрэг явдал бол цэргийн фашист үйл ажиллагаа мөн учир эрс буруушаасан ажээ.

	Түүнчлэн хэвлэлийн бага хурал дээр хийсэн чилийн элчин сайдын мэдэгдлийн талаар Бээжингийн ганц ч сонин мэдээлээгүй байна. Үүний зэрэгцээгээр Чилийн цэргийн хунтыг дэмжин талархаж хүчин зүтгэхэд бэлэн байгаагаа мэдэгдсэн Чилийн элчин сайдын яамны нэгэн дипломат ажилтныг БНХАУ дахь Чилийн хэргийг түр хамаарагч хэмээн тооцжээ. Үүний дараагаар БНХАУ-д суух Чилийн цэргийн хунтын элчин сайд Альберто Иоахимийг Хятадын нийслэлд ёслол төгөлдөр, халуун дотноор угтан авчээ. Ийнхүү хятадын засгийн газар Чилийн дотоодын харгис хүчин болон империализмын фашист зэвсэг болсон цэргийн хунтыг үнэн хэрэгтээ зөвшөөрсөн билээ. Хэрэв бид 1970 оны 10-р сарын 29-нд Жоу Эньлайгаас С. Альендегийн засгийн газарт явуулсан цахилгаан утсыг үзвэл «...Империализмын талаас түрэмгийлэл, дээрэмдлэг хийж дотоод хэрэгт бүдүүлгээр оролцож байгаагийн эсрэг үндэсний тусгаар тогтнол, бүрэн эрхт байдлаа хамгаалан тэмцэж байгаа Чилийн ард түмний шударга тэмцлийг Хятадын Засгийн газар, ард түмэн шийдвэртэйгээр дэмжиж байна403» гэж тэмдэглэсэн юм.

	Энэ нь пролетарийн интернационализмын зарчмыг ул дороо гишгэсэн Бээжингийн удирдлагын ажил ам хоёрын асар зөрүүг харуулав.

	Чилийн дэвшилт ардчилсан хүчний эсрэг фашист дайнчид ялт ажиллагаа үргэлжлүүлэн олон улсын коммунист, ажилчны хөдөлгөөний нэрт зүтгэлтэн Луис Корвалан нарын зэрэг эх орончдыг хууль бусаар баривчлан хүний ёсноос гадуур харгислан тамлаж байхад Хятад улс албан ёсоор огтхон ч буруушаагаагүй бөгөөд дуугай өнгөрсөөр байна.

	Энх тайван, ардчилал, дэвшил хөгжлийн төлөө тууштай тэмцэгч С. Альендег харгис этгээдүүдийн гарт амь үрэгдсэнээс гурван долоо хоногийн дараа ерөнхийлөгчийн бэлэвсэн гэргийд эмгэнэлийн цахилгаан утас илгээсэн төдийгөөр Хятадын засгийн газар үйл ажиллагаагаа хязгаарлажээ.

	Түүнчлэн 1973 оны 10-р сарын 2-нд НҮБ-ын Ерөнхий Ассамблейн чуулган дээр БНХАУ-ын төлөөлөгч үг хэлэхдээ Чилийн үнэн байдал, эх орончдын шударга тэмцлийг гуйвуулан мушгихыг оролдсон юм. Кубын «Гранма» сонины мэдээнээс үзвэл ЮНЕСКО дахь БНХАУ ба АНУ-ын төлөөлөгчид хүний эрхийг хөсөрдүүлж байгаа чилийн цэргийн хунтын цуст үйл ажиллагааг эсэргүүцэн буруушаасан тогтоолыг батлахаас татгалзжээ404. Энэ нь нэг талаас империалист улс ба Бээжингийн удирдагчдын ашиг сонирхол нийлснийг харуулж, нөгөө талаас чилийн цуст дэглэмийн толгойлогч генерал Пиночет бүүр сарын өмнөөс Мао Зэдуны төрсөн өдрийг тохиолдуулан яарч илгээсэн «мянга, мянган» баяр хүргэсэн цахилгаан утасны хариу талархал болжээ.

	Чилиэс авч байгаа зэсийн хүдэр ч хятадын эрх баригчдын хувьд «ангийн» болон «хувьсгалт» эрх ашгаас нь дээгүүр тавигдах болов.

	Ийнхүү БНХАУ-ын өнөөгийн удирдлага марксист-ленинист байр сууринаас бүрмөсөн тасарч социализмын үйл хэрэг, пролетарийн интернационализмын ариун зарчмыг умартаж империализмыг зулгуйдах, ЗХУ болон социалист нөхөрлөлийн бусад орны эсрэг бодлого баримтлах болов.

	Гэвч эцсийн эцэст Латин Америкийн улс түмний үнэн шударга тэмцэл ялж дэлхийн улс түмний найрамдал, хамтын ажиллагаа цэцэглэж хөгжих тавилантай юм.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	[image: бичвэр-г агуулсан зураг

Автоматаар үүсгэсэн тайлбар]

	 

	 


МАОИЗМ И МАОИСТЫ

	 

	под редакцией доктора исторических наук Н. Ишжамца и Д. Маама

	 

	Настоящий сборник, подготовленный коллективом Отдела Востоковедения АН МНР понекоторым актуальным проблемам китаеведения и маоизма состоит из 4-х частей: 

	 

	I. Маоистская политика и реакционная сущность маоизма;

	 

	II. Маоизм и национальный вопрос;

	 

	III. Агрессивные устремления китайских лидеров в Азии;

	 

	IV. Какие цели преследует Пекин в Африке и Латинской Америке?

	 

	В нем включены статьи академика Б. Ширендыба: «Великодержавный шовинизм группы Мао Цзэ-дуна», О. Чулуна: «Отношения между МНР и КНР» Ж. Хадата. «Внутренняя Монголия и ее современное положение», Ч. Зумбэ: «Великодержавный шовинизм маоистов в Азии», Д. Маама: «Политика маоистского руководства Китая по отношению к арабским странам», Б. Саялхама: «Раскольническая политика маоистской группы в Африке», Б. Батболда: «Отношения Китая с Латинской Америкой» и других авторов.

	 

	Авторы обратили основное внимание на научно-политический разбор и критику маоизма с марксистских позиций на основе достоверных источников, документируя соответствующим образом свои выводы.

	 

	Сборник рассчитан как на научных сотрудников, преподавателей и студентов, интересующихся проблемами современного Китая, так и на широкий круг читателей.

